
I. Pajjiżi kandidati u pajjiżi kandidati potenzjali 

Il-valuri li fuqhom hija msejsa l-Unjoni, kif stipulat fl-Artikolu 2 tat-Trattat dwar l-Unjoni Ewropea, 

huma riflessi fil-kriterji tal-adeżjoni. Dawn il-kondizzjonijiet essenzjali, li kull pajjiż kandidat 

għandu jissodisfa biex isir Stat Membru, jinkludu l-istabbiltà tal-istituzzjonijiet li jiggarantixxu d-

demokrazija, ir-rispett għall-istat tad-dritt, id-drittijiet tal-bniedem u l-protezzjoni tal-minoranzi. L-

aġenda attwali tat-tkabbir tkopri l-pajjiżi tal-Balkani tal-Punent u t-Turkija. Il-progress lejn l-ilħuq 

ta' dawn il-kriterji huwa kopert fil-fond fil-Pakkett ta' Tkabbir 2015 tal-Kummissjoni Ewropea1. Din 

is-sena, il-Kummissjoni introduċiet approċċ imsaħħaħ għall-valutazzjonijiet tagħha fir-rapporti 

annwali dwar il-pajjiżi tat-tkabbir, li mhux biss koprew il-progress iżda wkoll irrapportaw dwar is-

sitwazzjoni attwali u l-livell ta' tħejjija tal-pajjiżi biex jassumu l-obbligi tas-sħubija. Ir-rapporti 

jipprovdu wkoll gwida aktar ċara dwar x'inhuma mistennija li jagħmlu dawn il-pajjiżi. 

Il-politika tat-tkabbir tal-UE għadha ffokata fuq il-prinċipju ta' 'l-ewwel il-fundamenti'. Filwaqt li 

jirrifletti l-valuri u l-prijoritajiet ta' politika ewlenin tal-UE, il-proċess tat-tkabbir ikompli 

jipprijoritizza r-riformi fl-oqsma tal-istat tad-dritt, id-drittijiet fundamentali, it-tisħiħ tal-

istituzzjonijiet demokratiċi, inklużi r-riforma tal-amministrazzjoni pubblika, u l-iżvilupp ekonomiku 

u l-kompetittività. 

L-Istrateġija tat-Tkabbir 2015 tal-UE tenfasizza l-isfidi prinċipali għall-pajjiżi kandidati u l-

kandidati potenzjali. Rigward id-drittijiet fundamentali, fil-Balkani tal-Punent u t-Turkija l-

Kummissjoni tkompli tenfasizza li filwaqt li ħafna drabi dawn huma fil-parti l-kbira ddikjarati fil-

liġi, jinħtieġu aktar sforzi biex tiġi żgurata implimentazzjoni fil-prattika. Il-libertà ta' espressjoni 

hija sfida partikolari, bi żviluppi negattivi li għaddejjin bħalissa f'għadd ta' pajjiżi. Il-Kummissjoni 

tkompli tagħti prijorità lill-ħidma fuq il-libertà tal-espressjoni u tal-mezzi tax-xandir fil-proċess tal-

adeżjoni mal-UE. Għad hemm il-ħtieġa li l-minoranzi jiġu protetti aħjar, b'mod partikolari r-Rom, li 

għadhom ibatu minn diskriminazzjoni u kundizzjonijiet tal-ħajja diffiċli. Id-diskriminazzjoni u l-

ostilità lejn gruppi vulnerabbli oħra, inklużi persuni leżbjani, omosesswali, transġeneru u 

intersesswali (LGBTI), huma ta' tħassib serju. Meħtieġa wkoll aktar ħidma għall-promozzjoni tal-

ugwaljanza bejn in-nisa u l-irġiel, il-ġlieda kontra l-vjolenza domestika, l-iżgurar tar-rispett għad-

drittijiet tat-tfal u appoġġ għall-persuni b'diżabbiltà. 

                                                 
1 SWD(2015) 611 final, Brussell, Novembru 2015. 

Il-mod kif jaħdmu l-istituzzjonijiet demokratiċi wkoll jeħtieġ attenzjoni. Ir-rwol tal-parlamenti 

nazzjonali fil-proċess ta' riforma biex tiġi żgurata responsabbiltà demokratika għad irid jissaħħaħ. 

Il-pajjiżi tat-tkabbir jeħtieġu jiżguraw li l-qafas istituzzjonali għall-protezzjoni tad-drittijiet 

fundamentali jaħdem b'mod effettiv u li jkun hemm ambjent ferm aktar favorevoli u abilitanti biex 

jitrawwem l-iżvilupp tas-soċjetà ċivili, għaliex dan għandu jikkontribwixxi għat-tisħiħ tar-

responsabbiltà politika u fehim aħjar tar-riformi relatati mal-adeżjoni. Il-Kummissjoni tkompli 

tippromwovi u tappoġġa l-parteċipazzjoni tal-pajjiżi kandidati, u dik tal-pajjiżi li magħhom ġie 

konkluż Ftehim ta' Stabbilizzazzjoni u Assoċjazzjoni, bħala osservaturi fil-ħidma tal-Aġenzija tal-

UE dwar id-Drittijiet Fundamentali. Żviluppi pożittivi ġew irreġistrati fl-2015 dwar l-Eks-

Repubblika Jugoslava tal-Maċedonja, l-Albanija u s-Serbja. 

http://ec.europa.eu/enlargement/pdf/key_documents/2015/20151110_strategy_paper_en.pdf 

Albanija 

Għaddejjin erba' proġetti prinċipali taħt l-Istrument għall-Assistenza ta' Qabel l-Adeżjoni (IPA) li 

jiffokaw fuq it-titjib tal-effettività tas-sistema Albaniża għall-protezzjoni tad-drittijiet tal-bniedem u 

kontra d-diskriminazzjoni (IPA 2013, EUR 1.5 miljun), fuq it-tisħiħ tal-pożizzjoni ekonomika u 

soċjali għar-Rom u l-Eġizzjani (IPA 2014, EUR 4 miljun), fuq is-soluzzjoni alternattiva tat-tilwim 

sabiex iċ-ċittadini jingħataw modi alternattivi biex isolvu t-tilwim (IPA 2012, EUR 750 000), u fuq 

is-sistema penitenzjarja (IPA 2013, EUR 1 miljun). Għaddej proġett wieħed ta' infrastruttura tal-

ħabs (IPA 2011, EUR 14.4 miljun). 

Fil-qafas tal-faċilità tas-soċjetà ċivili tal-IPA, seba' proġetti (total ta' madwar EUR 1.2 miljun) huma 

relatati mal-protezzjoni tad-drittijiet tal-bniedem u għandhom l-għan li jrawmu l-inklużjoni soċjali 

għal persuni li ġejjin minn minoranzi, b'mod partikolari r-Rom u l-Eġizzjani, jissorveljaw ir-rispett 

għad-drittijiet fundamentali fiċ-ċentri ta' detenzjoni, jappoġġaw l-aċċess għall-ġustizzja minn gruppi 

vulnerabbli, u jippromwovu ġustizzja restorattiva u medjazzjoni bejn il-vittma u t-trasgressur għall-

minorenni. 

http://ec.europa.eu/enlargement/pdf/key_documents/2015/20151110_strategy_paper_en.pdf

Għaddejjin sitt proġetti ffinanzjati taħt l-Istrument Ewropew għad-Demokrazija u għad-Drittijiet tal-

Bniedem (EIDHR) (total ta' EUR 1.2 miljun) li għandhom fil-mira kwistjonijiet bħad-drittijiet ta' 

persuni LGBTI, id-drittijiet ta' persuni b'diżabbiltà, il-protezzjoni tat-tfal, u l-vjolenza kontra n-nisa. 

Hemm seba' proġetti li għaddejjin relatati mal-protezzjoni tad-drittijiet tal-bniedem fl-edukazzjoni u 

l-impjiegi li jiffokaw fuq l-inklużjoni ta' persuni b'diżabbiltà u ta' gruppi vulnerabbli. 

http://ec.europa.eu/enlargement/pdf/key_documents/2015/20151110_report_albania.pdf 

Bożnija-Ħerzegovina 

Fl-2015, l-assistenza finanzjarja fil-qafas tal-IPA ffokat fuq l-armonizzazzjoni tal-leġislazzjoni mal-

Konvenzjoni tan-NU dwar id-Drittijiet ta' Persuni b'Diżabbiltà (EUR 1 miljun taħt l-IPA 2011) u 

fuq l-appoġġ għat-tisħiħ tal-pożizzjoni soċjoekonomika ta' madwar 260 vittma ta' mini u l-familji 

tagħhom permezz ta' proġett ta' appoġġ għall-vittmi ta' mini (EUR 1 miljun). F'Ottubru 2015 beda 

proġett ġdid b'baġit ta' EUR 2.5 miljun biex jappoġġa l-inklużjoni soċjoekonomika tal-popolazzjoni 

Rom, li jibni fuq proġett preċedenti b'baġit simili. B'kollox, iż-żewġ proġetti ser jippermettu l-għoti 

ta' 290 unità ta' abitazzjoni u miżuri soċjoekonomiċi integrati. L-Azzjoni tindirizza direttament il-

kwistjoni tan-nuqqas ta' djar, il-faqar u l-esklużjoni soċjoekonomika tal-popolazzjoni tar-Rom 

permezz tal-bini (mill-ġdid) ta' djar u infrastruttura marbuta u l-għoti ta' miżuri ta' għajxien, bi 

prijorità lil żoni milquta mill-għargħar. L-għoti ta' abitazzjoni dejjiema u miżuri oħra għal persuni 

rimpatrijati vulnerabbli jew għal persuni spostati f'pajjiżhom huma ffinanzjati taħt il-proġett ta' 

implimentazzjoni tal-istrateġija ta' ripatrijazzjoni tal-Anness VII (EUR 7 miljun) li huwa ġestit 

b'mod konġunt mal-UNHCR. L-UE pprovdiet appoġġ ta' EUR 1 miljun għall-proġett għas-Sistema 

ta' Akkomodazzjoni (SHS) — Żvilupp ta' Mudell Integrat fit-Teorija u l-Prattika biex jgħin lil dawk 

li jfasslu l-politika jiddefinixxu u jimplimentaw politika tad-djar li tappoġġa r-refuġjati, persuni 

rimpatrijati, persuni bla dar, iż-żgħażagħ u oħrajn fil-bżonn. 

Proġett ġdid li jammonta għal EUR 3 miljun inbeda b'appoġġ għat-tisħiħ tekniku tal-kapaċitajiet tal-

Ministeru għad-Drittijiet tal-Bniedem u r-Refuġjati u l-fornituri ta' servizzi soċjali. Ingħata wkoll 

appoġġ għar-reviżjoni tal-liġi tal-Bożnija-Ħerzegovina kontra d-diskriminazzjoni. 

http://ec.europa.eu/enlargement/pdf/key_documents/2015/20151110_report_albania.pdf

Fl-2015 ġew implimentati ħdax-il proġett iffinanzjati taħt l-EIDHR għal ammont totali ta' 

EUR 2.5 miljun. Dawn il-proġetti ffokaw b'mod partikolari fuq il-protezzjoni tal-minoranzi, inklużi 

r-Rom b'mod ġenerali u t-tfal Rom b'mod partikolari, il-protezzjoni ta' persuni LGBTI u d-drittijiet 

ta' persuni b'diżabbiltà, kif ukoll il-promozzjoni tal-parteċipazzjoni tal-istudenti f'riformi 

demokratiċi, it-tisħiħ tal-pożizzjoni u l-parteċipazzjoni taż-żgħażagħ, u t-tisħiħ tal-pożizzjoni 

soċjoekonomika ta' gruppi marġinalizzati. Ingħataw ħames għotjiet addizzjonali li jammontaw għal 

EUR 0.95 miljun fl-aħħar tal-2015, biex jiġu indirizzati l-inklużjoni tar-Rom, il-kontroll tat-tabakk, 

governanza politika tajba, l-aċċess għall-ilma, u appoġġ għaż-żgħażagħ. 

http://ec.europa.eu/enlargement/pdf/key_documents/2015/20151110_report_bosnia_and_herzegovi

na.pdf 

Eks-Repubblika Jugoslava tal-Maċedonja 

Fl-2015, l-UE pprovdiet appoġġ sostanzjali lill-organizzazzjonijiet tas-soċjetà ċivili li jaħdmu għall-

protezzjoni ta' diversi drittijiet fundamentali. Il-pakkett nazzjonali tal-Faċilità tas-Soċjetà Ċivili tal-

IPA 2014 (EUR 5 miljun) appoġġa 19-il proġett li ffokaw prinċipalment fuq il-promozzjoni tal-

libertà tal-espressjoni u l-mezzi tax-xandir, il-ġurnaliżmu investigattiv, ir-riformi ġudizzjarji, id-

demokrazija parteċipattiva, ir-relazzjonijiet interetniċi u d-drittijiet tar-Rom. L-Iskema ta' Għotjiet 

għas-Soċjetà Ċivili tal-IPA 2011 (EUR 1.35 miljun) appoġġat 12-il proġett ulterjuri li ffokaw 

primarjament fuq it-tisħiħ tal-involviment tas-soċjetà ċivili fit-tfassil tal-politika pubblika, il-ġlieda 

kontra d-diskriminazzjoni, u l-protezzjoni tad-drittijiet ta' persuni b'diżabbiltà, iż-żgħażagħ u gruppi 

vulnerabbli oħra. Fl-aħħar nett, ġew implimentati 10 proġetti ta' għotja ffinanzjati taħt l-iskema tal-

EIDHR 2014-2015 (EUR 1.2 miljun) bl-objettiv li jippromwovu l-aċċess effettiv għall-ġustizzja, l-

edukazzjoni dwar id-drittijiet tal-bniedem fl-iskejjel, id-dritt għal ambjent tax-xogħol sigur, tfassil 

tal-politika trasparenti u inklużiv, u l-inklużjoni soċjali tal-komunità Rom. 

http://ec.europa.eu/enlargement/pdf/key_documents/2015/20151110_report_bosnia_and_herzegovina.pdf
http://ec.europa.eu/enlargement/pdf/key_documents/2015/20151110_report_bosnia_and_herzegovina.pdf

Minbarra dawn il-proġetti ta' għotja għal organizzazzjonijiet tas-soċjetà ċivili, l-UE kompliet 

timplimenta għadd ta' proġetti tal-IPA relatati mad-drittijiet tal-bniedem ma' diversi istituzzjonijiet 

pubbliċi. Fost dawn kien hemm proġetti li ffokaw fuq appoġġ għall-Uffiċċju tal-Ombudsman għal 

protezzjoni aktar effettiva tad-drittijiet fundamentali, fuq it-tisħiħ tal-indipendenza, l-effiċjenza u l-

professjonaliżmu tal-ġudikatura, fuq ir-riforma tas-sistema tal-ġustizzja kriminali, fuq ġlieda aktar 

effettiva kontra l-korruzzjoni, u fuq il-protezzjoni tad-drittijiet ta' persuni detenuti u misjuba ħatja. 

http://ec.europa.eu/enlargement/pdf/key_documents/2015/20151110_report_the_former_yugoslav_r

epublic_of_macedonia.pdf 

Kosovo*2 

Fl-2015 inbdiet azzjoni ta' EUR 2 miljun mal-Organizzazzjoni Internazzjonali għall-Migrazzjoni 

(IOM) taħt l-IPA 2014. L-azzjoni għandha l-għan li toħloq opportunitajiet li jiġġeneraw introjtu 

għall-komunitajiet minoritarji, filwaqt li jtejbu l-prospetti tagħhom ta' (ri)integrazzjoni. Taħt l-

allokazzjoni tal-Faċilità tas-Soċjetà Ċivili u l-Programm tal-Mezzi tax-Xandir tal-IPA 2015, ġew 

ikkuntrattati żewġ azzjonijiet għat-titjib tas-sitwazzjoni tal-vittmi ta' vjolenza domestika u traffikar, 

u għall-istabbiliment u ż-żamma ta' koalizzjoni effettiva ta' organizzazzjonijiet tas-soċjetà ċivili fil-

qasam tad-drittijiet tal-bniedem, biex b'hekk jissaħħu l-kapaċitajiet ta' promozzjoni tagħhom. Il-

valur globali ta' dawn iż-żewġ proġetti hu ta' EUR 2 miljun. Barra minn hekk, fl-2015 tkompla l-

proġett tal-IPA ta' EUR 1 miljun, implimentat mill-Kunsill tal-Ewropa, dwar il-bini tal-kapaċitajiet 

għall-istituzzjoni tal-ombudsman u għas-soċjetà ċivili. Proġetti oħra tal-IPA 2015 li għadhom 

għaddejjin kienu: il-proġett ta' ġemellaġġ ta' EUR 0.7 miljun għall-ġlieda kontra l-omofobija u t-

transfobija u għall-istabbiliment ta' sħubiji strateġiċi ma' organizzazzjonijiet tas-soċjetà ċivili biex 

jingħataw pariri legali u psikoloġiċi; żewġ proġetti ta' EUR 1.5 miljun u EUR 0.6 miljun li 

rispettivament jipprovdu servizzi soċjali għal persuni u b'mod partikolari għat-tfal b'diżabbiltà, u 

ġustizzja għat-tfal; u proġett ta' EUR 3 miljun li jiffoka fuq il-protezzjoni u l-promozzjoni tad-

drittijiet ta' persuni li ġejjin minn komunitajiet f'minoranza. 

                                                 
2 *Dan l-isem huwa mingħajr preġudizzju għall-pożizzjonijiet dwar l-istatus, u huwa konformi 

mal-UNSCR 1244 (1999) u mal-Opinjoni tal-Qorti Internazzjonali tal-Ġustizzja dwar id-
dikjarazzjoni tal-indipendenza tal-Kosovo. 

http://ec.europa.eu/enlargement/pdf/key_documents/2015/20151110_report_the_former_yugoslav_republic_of_macedonia.pdf
http://ec.europa.eu/enlargement/pdf/key_documents/2015/20151110_report_the_former_yugoslav_republic_of_macedonia.pdf

Fl-2015, ġew ikkuntrattati żewġ proġetti tal-EIDHR għal ammont totali ta' EUR 0.4 miljun biex 

jiġu indirizzati d-drittijiet tal-bniedem fl-era diġitali u d-djar bħala dritt fundamentali tal-bniedem. 

Ħdax-il proġett ieħor iffinanzjati taħt il-programmi tal-EIDHR għall-2011 u l-2012 komplew jiġu 

implimentati mis-soċjetà ċivili. Dawn il-proġetti ffokaw fuq it-tisħiħ tal-kapaċitajiet ta' promozzjoni 

ta' gruppi vulnerabbli, fuq it-tisħiħ tar-relazzjonijiet interkomunitarji u interetniċi permezz ta' 

attivitajiet kulturali, u fuq kwistjonijiet relatati mat-tisħiħ tal-pożizzjoni tan-nisa, id-drittijiet ta' 

persuni LGBTI u ta' persuni b'diżabbiltà. Barra minn hekk, fl-2015 bdiet l-implimentazzjoni ta' 

ħames proġetti tal-EIDHR b'valur approssimattiv totali ta' EUR 1 miljun, li l-għanijiet tagħhom 

jinkludu t-tisħiħ tal-organizzazzjonijiet tan-nisa u t-tisħiħ tar-rappreżentanza u l-parteċipazzjoni 

politika tal-komunitajiet Rom, Ashkali u Eġizzjani. 

http://ec.europa.eu/enlargement/pdf/key_documents/2015/20151110_report_kosovo.pdf 

http://ec.europa.eu/enlargement/pdf/key_documents/2015/20151110_report_kosovo.pdf

Montenegro 

Matul l-2015, ġew implimentati tliet proġetti tal-IPA b'valur ta' madwar EUR 1.6 miljun fil-qasam 

tad-drittijiet tal-bniedem, li ffokaw fuq l-inklużjoni soċjali ta' persuni b'diżabbiltà, soluzzjonijiet 

sostenibbli għall-popolazzjoni Rom spostata f'pajjiżha, u appoġġ għall-Uffiċċju tal-Ombudsman u l-

Qorti Kostituzzjonali fl-applikazzjoni tal-istandards tad-drittijiet tal-bniedem. Fir-rigward ta' 

impenji ġodda, fl-2015 ġew allokati madwar EUR 2.35 miljun mill-fondi tal-IPA għal sitt proġetti 

relatati ma' politiki kontra d-diskriminazzjoni u mad-drittijiet tal-bniedem (l-inklużjoni soċjali ta' 

tfal u żgħażagħ b'diżabbiltà; l-inklużjoni soċjali ta' nisa li huma vittmi ta' vjolenza; id-drittijiet ta' 

pazjenti bi problemi ta' saħħa mentali; l-intraprenditorija soċjali, it-tisħiħ tal-pożizzjoni ekonomika 

u l-parteċipazzjoni politika tan-nisa; u l-vjolenza abbażi ta' sess). 

Barra minn hekk, fl-2015 l-UE pprovdiet appoġġ finanzjarju li jammonta għal EUR 700 000 għal 

sitt proġetti taħt l-EIDHR (Skema ta' Appoġġ għall-Pajjiżi). Dawn il-proġetti ffokaw fuq firxa ta' 

oqsma, bħad-drittijiet ta' persuni LGBTI, il-parteċipazzjoni politika tar-Rom (stabbiliment tal-

ewwel trade union magħmula minn ħaddiema Rom), il-protezzjoni tal-konsumatur u d-drittijiet tal-

pazjenti, iż-żieda tal-fiduċja fl-elezzjonijiet, u l-ġlieda kontra l-vjolenza abbażi ta' sess. Erba' 

proġetti oħra tal-EIDHR ta' madwar EUR 400 000 kienu għadhom għaddejjin fl-2015, b'enfasi fuq 

l-inklużjoni soċjali tar-Rom, il-prevenzjoni ta' trattament ħażin fil-ħabsijiet permezz tar-riforma tas-

servizzi ta' riabilitazzjoni u risoċjalizzazzjoni, u d-drittijiet ta' persuni b'diżabbiltà. 

http://ec.europa.eu/enlargement/pdf/key_documents/2015/20151110_report_montenegro.pdf 

http://ec.europa.eu/enlargement/pdf/key_documents/2015/20151110_report_montenegro.pdf

Serbja 

Fl-2015, l-UE kompliet timplimenta erba' proġetti taħt il-programm IPA biex tappoġġa politiki 

kontra d-diskriminazzjoni u ttejjeb is-sitwazzjoni ta' persuni vulnerabbli, inklużi l-persuni Rom, ir-

refuġjati, u l-persuni spostati f'pajjiżhom. Fl-2015 kien hemm erba' proġetti marbutin mal-inklużjoni 

tar-Rom, b'valur totali ta' EUR 11.4 miljun. F'Ottubru 2015, tnieda l-proġett ta' ġemellaġġ 'Appoġġ 

għall-promozzjoni tad-drittijiet tal-bniedem u tolleranza żero għad-diskriminazzjoni'. Dan ser idum 

18-il xahar u ser ikollu valur totali ta' EUR 1.2 miljun. Fil-kuntest tal-Faċilità tas-Soċjetà Ċivili 

2013, ingħataw 22 għotja lil organizzazzjonijiet tas-soċjetà ċivili b'valur globali ta' EUR 2.4 miljun. 

Il-proġetti li għadhom kif ġew iffinanzjati ser jikkontribwixxu għall-ġlieda kontra l-korruzzjoni billi 

jżidu t-trasparenza fis-settur pubbliku, jagħtu appoġġ lill-persuni u l-gruppi l-aktar vulnerabbli għal 

diskriminazzjoni u jappoġġaw il-kooperazzjoni bejn is-Serbja u l-Kosovo permezz ta' inizjattivi 

kulturali, tal-mezzi tax-xandir u inizjattivi għaż-żgħażagħ. 

Fl-2015, ġiet ippubblikata sejħa ġdida għal proposti fil-qafas tal-baġit tal-EIDHR għall-2014 u l-

2015, b'valur totali ta' EUR 2 miljun. Għoxrin għotja ngħataw lil organizzazzjonijiet tas-soċjetà 

ċivili li jiffokaw fuq il-protezzjoni tal-minoranzi, id-drittijiet ta' persuni LGBTI, l-ugwaljanza bejn 

is-sessi, id-drittijiet tat-tfal, id-drittijiet ta' persuni li jfittxu asil u d-drittijiet ta' persuni b'diżabbiltà. 

http://ec.europa.eu/enlargement/pdf/key_documents/2015/20151110_report_serbia.pdf 

http://ec.europa.eu/enlargement/pdf/key_documents/2015/20151110_report_serbia.pdf

Turkija 

Id-Dokument ta' Strateġija għall-Pajjiż għall-2014-2020 (assistenza tal-IPA II) għat-Turkija 

jidentifika riformi u bini tal-kapaċitajiet fl-oqsma tal-istat tad-dritt u d-drittijiet fundamentali bħala 

prijoritajiet ewlenin. Taħt l-IPA, hemm bosta proġetti notevoli li jiffokaw fuq id-drittijiet tal-

bniedem, pereżempju proġetti għall-bini tal-kapaċitajiet b'mekkaniżmi rilevanti tad-drittijiet tal-

bniedem (bħall-istituzzjoni nazzjonali tad-drittijiet tal-bniedem, l-ombudsman, il-parlament, u l-

Assoċjazzjonijiet tal-Avukati), il-proġetti dwar il-libertà tal-espressjoni, u proġetti li jiffokaw fuq 

id-drittijiet tan-nisa u l-ġlieda kontra d-diskriminazzjoni. Il-programm nazzjonali tal-IPA 2015 li ġie 

adottat reċentement jinkludi azzjoni ta' EUR 17.9 miljun b'appoġġ għall-ġudikatura li għandha l-

għan li ssaħħaħ l-indipendenza, l-imparzjalità, l-effiċjenza u l-amministrazzjoni tal-ġudikatura. 

Rigward id-drittijiet fundamentali, il-programm jinkludi azzjoni ta' EUR 18.9 miljun imfassla biex 

issaħħaħ istituzzjonijiet ewlenin kif ukoll biex tappoġġa l-isforzi għall-prevenzjoni u l-ġlieda kontra 

l-vjolenza fuq in-nisa u t-tfal. L-azzjoni fil-qasam tal-affarijiet interni ser tipprovdi appoġġ lit-

Turkija biex timplimenta r-rekwiżiti relatati kif ukoll tikkontribwixxi għall-isforzi biex jiġu ospitati 

refuġjati mill-konflitt fis-Sirja (EUR 112 miljun). Azzjoni separata b'valur ta' EUR 4.7 miljun ser 

tappoġġa l-inklużjoni soċjali ta' persuni spostati f'pajjiżhom (IDPs) fil-provinċja ta' Van. 



 

 

12299/16   agi/vp  xuj/DG 18 
ANNESS DGC 2B  MT 
 

Il-proġetti tal-EIDHR fit-Turkija jiffokaw fuq l-aktar kwistjonijiet kritiċi tad-drittijiet tal-bniedem 

għall-pajjiż, inkluż il-libertà tal-espressjoni u mezzi tax-xandir indipendenti, aċċess aħjar għall-

ġustizzja, il-ġlieda kontra t-tortura u l-impunità, il-protezzjoni ta' u r-rispett għad-diversità kulturali, 

gruppi vulnerabbli u d-drittijiet ta' persuni li ġejjin minn minoranzi, programmi ta' edukazzjoni u 

taħriġ dwar id-drittijiet tal-bniedem, u t-tisħiħ tar-rappreżentanza u l-parteċipazzjoni politika fis-

soċjetà, b'mod partikolari għal gruppi sottorappreżentati (inkluż in-nisa, persuni LGBTI, ir-Rom u 

ż-żgħażagħ). F'Diċembru 2015, kienu għaddejjin 33 proġett taħt il-Programm tal-EIDHR għat-

Turkija. F'Diċembru 2015 ġew iffirmati tnejn u għoxrin kuntratt għal proġetti ġodda, b'valur ta' 

EUR 3 miljun. Il-proġetti l-ġodda jkopru bosta oqsma kritiċi tad-drittijiet tal-bniedem: id-difensuri 

tad-drittijiet tal-bniedem; id-drittijiet ta' persuni LGBTI; id-drittijiet tan-nisa u l-ġlieda kontra l-

vjolenza fuq in-nisa; il-minoranzi u r-refuġjati. L-EIDHR hija wkoll mistennija jkollha rwol x'taqdi 

fir-reazzjoni għall-kriżi Sirjana, billi taħdem ma' organizzazzjonijiet tas-soċjetà ċivili fuq id-

drittijiet tar-refuġjati, ta' dawk li jfittxu asil, ta' persuni spostati f'pajjiżhom u l-migranti b'mod 

ġenerali. Il-prijoritajiet f'dan il-qasam huma konsistenti ma', u komplementari għall-ħidma mwettqa 

taħt l-IPA, l-Istrument li jikkontribwixxi għall-Istabbiltà u l-Paċi (IcSP), u strumenti importanti oħra 

bħall-Fond Fiduċjarju tal-UE. 

http://ec.europa.eu/enlargement/pdf/key_documents/2015/20151110_report_turkey.pdf 

Assistenza multibenefiċjarja 

Fil-qafas tal-assistenza multibenefiċjarja, il-proġetti taħt l-IPA 2012 u 2013 qed ikomplu jiġu 

implimentati fir-rigward tal-protezzjoni u l-promozzjoni tal-minoranzi (EUR 3.6 miljun) u l-għoti 

ta' appoġġ reġjonali għal edukazzjoni inklużiva (EUR 4.6 miljun). 

 

II. Pajjiżi taż-ŻEE/EFTA 

Żvizzera 

L-istrateġija tal-UE għad-drittijiet tal-bniedem fl-Iżvizzera hija ffokata primarjament fuq il-

kooperazzjoni u ż-żamma ta' djalogu mill-qrib mal-Iżvizzera dwar kwistjonijiet tad-drittijiet tal-

bniedem f'organizzazzjonijiet internazzjonali (NU, KtE, OSKE eċċ.) u f'pajjiżi speċifiċi mad-dinja 

kollha. L-Iżvizzera taqdi rwol attiv fil-Kunsill tad-Drittijiet tal-Bniedem tan-NU, u ġiet eletta 

membru għall-perijodu 2016-2018. 

http://ec.europa.eu/enlargement/pdf/key_documents/2015/20151110_report_turkey.pdf

Id-drittijiet tal-bniedem huma inklużi fl-attivitajiet tal-UE ta' diplomazija pubblika u ta' 

informazzjoni fl-Iżvizzera, biex jiġi enfasizzat ir-rwol ewlieni li l-UE taqdi mad-dinja kollha sabiex 

tippromwovi l-aġenda globali tad-drittijiet tal-bniedem. 

Rigward il-Konvenzjoni Ewropea dwar id-Drittijiet tal-Bniedem (KEDB), minkejja xi nuqqas ta' 

qbil tal-Iżvizzera ma' deċiżjonijiet individwali tal-Qorti Ewropea tad-Drittijiet tal-Bniedem, hemm 

rikonoxximent ġenerali li d-deċiżjonijiet tal-Qorti influwenzaw il-ġurisprudenza tal-Qorti Federali 

Żvizzera fir-rigward tad-drittijiet tal-bniedem u l-karta tad-drittijiet fundamentali tal-kostituzzjoni. 

Madankollu, inizjattiva popolari proposta mill-partiti politiċi tal-lemin għandha l-għan li 

tistabbilixxi s-superjorità tal-kostituzzjoni Żvizzera fuq id-dritt internazzjonali, inkluż il-KEDB, 

sabiex id-drittijiet fundamentali u tal-bniedem jiġu ssalvagwardjati b'mod awtonomu u, skont l-

inizjaturi, tiġi rispettata r-rieda tal-poplu Żvizzeru. Permezz ta' approċċ inqas strett, f'Diċembru l-

kamra superjuri tal-assemblea federali Żvizzera ddiskutiet mozzjoni diġà appoġġata mill-kamra 

inferjuri biex tagħti lill-Kunsill Federali Żvizzeru l-kompitu li jaħdem fil-livelli rilevanti kollha, u 

b'mod partikolari fil-Kunsill tal-Ewropa, biex tiżdied il-konformità ma' u l-infurzar tal-prinċipju ta' 

sussidjarjetà, u jiġi żgurat li l-Qorti Ewropea tad-Drittijiet tal-Bniedem tieħu kont tas-sistemi legali 

nazzjonali b'mod aktar sistematiku fil-ġurisprudenza tagħha. 

Norveġja 

Billi l-UE u n-Norveġja għandhom standards simili tad-drittijiet tal-bniedem, l-istrateġija tal-UE 

għad-drittijiet tal-bniedem tiffoka primarjament fuq il-kooperazzjoni u ż-żamma ta' djalogu mill-

qrib man-Norveġja dwar kwistjonijiet tad-drittijiet tal-bniedem f'organizzazzjonijiet internazzjonali 

(NU, Kunsill tal-Ewropa, OSKE eċċ.) u f'pajjiżi speċifiċi mad-dinja kollha. Fin-Norveġja, id-

drittijiet tal-bniedem huma inklużi fl-attivitajiet tal-UE ta' diplomazija pubblika u informazzjoni 

biex ikun enfasizzat ir-rwol ewlieni tal-UE mad-dinja kollha. 

B'mod aktar ġenerali, il-Karta Internazzjonali tad-Drittijiet tal-Bniedem, kif ukoll il-ħafna 

konvenzjonijiet u strumenti oħra li jippromwovu u jipproteġu d-drittijiet tal-bniedem, pereżempju 

fir-rigward tad-diskriminazzjoni razzjali, it-tortura, u d-drittijiet tan-nisa, tat-tfal u ta' persuni 

b'diżabbiltà - flimkien mal-kunċett tal-promozzjoni tad-drittijiet tal-bniedem kif speċifikat fil-

preambolu tad-Dikjarazzjoni Universali tad-Drittijiet tal-Bniedem — jifformaw il-bażi għall-

appoġġ tan-Norveġja għad-drittijiet tal-bniedem, li huwa sostnut b'diversi mezzi, inkluż bil-

kooperazzjoni għall-iżvilupp. Filwaqt li bħalissa m'hemm l-ebda pjan ta' azzjoni dwar id-drittijiet 

tal-bniedem b'mod ġenerali, hemm pjanijiet għal oqsma speċifiċi, eż. it-traffikar ta' bnedmin, id-

drittijiet tat-tfal u d-drittijiet tan-nisa. Id-drittijiet tal-bniedem jibqgħu element prinċipali billi l-

gvern Norveġiż qed iżid l-attenzjoni tiegħu fuq oqsma tematiċi li fihom in-Norveġja hija 

kkunsidrata partikolarment b'saħħitha. L-oqsma ta' prijorità tan-Norveġja għall-kooperazzjoni għall-

iżvilupp b'appoġġ għad-drittijiet tal-bniedem jinkludu l-appoġġ għad-difensuri tad-drittijiet tal-

bniedem, l-istat tad-dritt u l-ħidma kontra t-tortura u l-piena tal-mewt, il-libertà tal-espressjoni u l-

mezzi tax-xandir ħielsa, ir-responsabbiltà soċjali korporattiva, id-djalogi dwar id-drittijiet tal-

bniedem ma' pajjiżi magħżulin u l-promozzjoni tad-drittijiet tan-nisa, it-tfal, il-persuni b'diżabbiltà, 

il-popli indiġeni u l-persuni leżbjani, omosesswali, bisesswali u transġeneru (LGBT). 

Iżlanda 

L-Iżlanda għandha sistema komprensiva għall-protezzjoni tad-drittijiet u l-libertajiet fundamentali. 

Hija għandha livell għoli ta' kooperazzjoni ma' organizzazzjonijiet internazzjonali fuq kwistjonijiet 

tad-drittijiet tal-bniedem. F'termini ta' inizjattivi speċifiċi, l-Iżlanda ppromwoviet b'mod attiv u 

approvat inizjattivi tan-NU u inizjattivi internazzjonali oħra għall-promozzjoni tar-rwol tal-irġiel fl-

ugwaljanza bejn is-sessi. Fl-14 u l-15 ta' Jannar 2015 l-Iżlanda u s-Suriname ospitaw konferenza 

msejħa 'Barbershop' fil-Kwartieri Ġenerali tan-NU fi New York, li l-għan tagħha kien li tħeġġeġ 

lill-irġiel jieħdu rwol aktar attiv fid-diskussjoni tal-kwistjoni ta' drittijiet ugwali għall-irġiel u n-nisa. 

Fil-livell reġjonali, l-Iżlanda kkontribwixxiet għall-ħidma tal-Kunsill Artiku dwar dawn is-suġġetti. 

Il-kwistjonijiet tad-drittijiet tal-bniedem huma inklużi fl-attivitajiet tal-UE ta' diplomazija pubblika 

u ta' komunikazzjoni fl-Iżlanda, sabiex jiġi enfasizzat ir-rwol ewlieni tal-UE mad-dinja kollha. 

Santa Sede 

Hemm kuntatti pjuttost frekwenti u utli mas-Santa Sede fil-kuntest ta' fora multilaterali dwar firxa 

ta' kwistjonijiet fil-qasam tad-drittijiet tal-bniedem, inkluż fl-Assemblea Ġenerali tan-NU, il-Kunsill 

tad-Drittijiet tal-Bniedem tan-NU, l-OSKE, u l-Kunsill tal-Ewropa. Il-linji gwida tal-UE dwar il-

promozzjoni u l-protezzjoni tal-libertà ta' reliġjon jew ta' twemmin qed isiru dejjem aktar rilevanti 

bħala bażi għall-kollaborazzjoni, fid-dawl tal-fatt li s-Santa Sede hija ferm imħassba dwar il-

persekuzzjoni tal-Insara li qed tikber f'diversi partijiet tad-dinja. 

Andorra, Liechtenstein, Monaco, San Marino 

Billi l-UE u l-Andorra, il-Liechtenstein, Monaco u San Marino għandhom standards simili tad-

drittijiet tal-bniedem, l-istrateġija tal-UE dwar id-drittijiet tal-bniedem hi ffokata primarjament fuq 

il-koordinazzjoni magħhom fuq kwistjonijiet tad-drittijiet tal-bniedem f'organizzazzjonijiet 

internazzjonali (NU, Kunsill tal-Ewropa, OSKE eċċ.). L-UE tieħu sehem ukoll fl-Eżami Perjodiku 

Universali (EPU) tas-sitwazzjoni tad-drittijiet tal-bniedem f'dawn il-pajjiżi fil-qafas tal-Kunsill tad-

Drittijiet tal-Bniedem tan-NU. 

 

III. Politika Ewropea tal-Viċinat 

Fl-2015, il-komunikazzjoni konġunta dwar ir-rieżami tal-Politika Ewropea tal-Viċinat (PEV) 

affermat mill-ġdid l-impenn tal-UE li tippromwovi u tiddefendi l-universalità u l-indiviżibbiltà tad-

drittijiet tal-bniedem kollha, kemm fl-Unjoni kif ukoll fi sħubija ma' pajjiżi tar-reġjuni kollha. Din 

tenfasizza l-importanza kontinwa ta' governanza tajba, id-demokrazija, l-istat tad-dritt u d-drittijiet 

tal-bniedem u ġibdet l-attenzjoni għall-ħtieġa li jiġu żgurati sistemi indipendenti u effettivi tal-

ġustizzja bħala prijorità għall-UE fir-reġjun tal-ġirien tagħha. Il-libertà tal-espressjoni, il-pluraliżmu 

u l-indipendenza tal-mezzi tax-xandir - inkluż internet miftuħ u ħieles - huma wkoll identifikati 

bħala oqsma ewlenin tar-rieżami tal-PEV. 

Ir-rieżami tal-PEV għaraf li l-approċċ ibbażat fuq l-inċentivi ("Iktar għal Iktar") irnexxielu jappoġġa 

r-riformi fl-oqsma ta' governanza tajba, id-demokrazija, l-istat tad-dritt u d-drittijiet tal-bniedem, 

fejn kien hemm impenn mis-sħab għal riformi bħal dawn. Madankollu, fejn ir-rieda politika mhijiex 

hemm, dan ma kienx inċentiv qawwi biżżejjed biex joħloq impenn lejn ir-riforma. F'dawn il-

każijiet, l-UE ser tesplora modi iktar effettivi kif tikkonvinċi lis-sħab dwar ir-riformi fundamentali, 

fost l-oħrajn billi tinvolvi ruħha ma' atturi ċivili, ekonomiċi u soċjali. 

Għaldaqstant fl-2015, l-UE affermat mill-ġdid l-involviment tagħha mas-sħab kollha fi djalogu 

inklużiv dwar kwistjonijiet ta' drittijiet tal-bniedem u demokrazija, fost l-oħrajn f'oqsma fejn l-

esperjenzi jistgħu jvarjaw. Id-drittijiet tal-bniedem u d-demokrazija ser jibqgħu punt fuq l-aġenda 

fid-djalogu politiku tal-UE mas-sħab kollha tagħna f'forom maqbula b'mod reċiproku. B'dawk l-

impenji stabbiliti, ir-rieżami tal-PEV issottolinja wkoll il-ħtieġa li jinstabu modi ġodda kif jiġu 

promossi l-valuri universali b'mod aktar effettiv kif ukoll l-intenzjoni tal-UE li tagħmel aktar biex 

tappoġġa s-soċjetà ċivili u biex tespandi l-komunikazzjoni tagħha mal-membri rilevanti tas-soċjetà 

ċivili fl-aktar sens tal-kelma kif ukoll is-sħab soċjali. 

Armenja 

Il-kooperazzjoni bilaterali u d-djalogu politiku bejn l-UE u l-Armenja f'dan il-qasam jiffukaw fuq il-

promozzjoni tad-drittijiet tal-bniedem iżda wkoll fuq it-titjib kontinwu tal-istituzzjonijiet 

demokratiċi, il-ġudikatura u l-istat tad-dritt, governanza tajba, il-ġlieda kontra l-korruzzjoni u t-

tisħiħ tas-soċjetà ċivili. Filwaqt li l-Armenja qed tagħmel xi sforzi biex tindirizza l-kwistjonijiet tad-

drittijiet tal-bniedem, id-dgħufija ewlenija tibqa' fl-adozzjoni u l-infurzar xieraq tar-riformi u tal-

leġislazzjoni. 

L-UE żżomm djalogu regolari u attiv mal-Armenja dwar id-drittijiet tal-bniedem f'fora differenti, 

inkluż djalogu annwali dwar id-drittijiet tal-bniedem. Id-djalogu tal-2015 ġie pospost għal raġunijiet 

tekniċi u huwa maħsub li jsir f'Marzu 2016 f'Yerevan. 

F'dikjarazzjoni lokali flimkien mal-Kapijiet tal-Missjonijiet tal-UE, l-UE esprimiet it-tħassib tagħha 

dwar l-irregolaritajiet allegati tar-referendum dwar ir-riforma kostituzzjonali tas-6 ta' Diċembru u 

ħeġġet lill-awtoritajiet biex jiżguraw investigazzjoni xierqa. 

Biex jiġi żgurat li r-riformi jkunu fis-seħħ biżżejjed żmien qabel l-elezzjonijiet li jmiss, l-UE 

kompliet tħeġġeġ lill-Armenja biex timplimenta r-rakkomandazzjonijiet tal-OSKE/ODIHR tal-2012 

u l-2013, b'mod partikolari rigward il-qafas leġislattiv. L-UE ħeġġet ukoll lill-Armenja biex tqis ir-

rapport tat-Tim ta' Esperti tal-ODIHR dwar ir-Referendum (ippubblikat f'Jannar 2016). Għal dan l-

għan l-UE tipprovdi xi għajnuna elettorali finanzjarja lill-Armenja. 

L-UE tenfasizza l-ħtieġa li jiġu żgurati opportunitajiet ugwali u l-parteċipazzjoni tan-nisa, inkluż 

fil-ħajja politika u f'livelli ogħla tal-amministrazzjoni. L-UE tipprovdi appoġġ għal aktar 

parteċipazzjoni min-nisa fit-teħid ta' deċiżjonijiet u kompliet tappoġġa l-adozzjoni ta' leġislazzjoni 

dwar il-vjolenza bbażata fuq is-sessi/domestika. Il-kundizzjonijiet fil-ħabsijiet għadhom kwistjoni 

ta' tħassib, kif ukoll it-trattament ħażin waqt detenzjoni proviżorja. L-UE kompliet tappoġġa l-

allinjament tal-kundizzjonijiet tal-ħabsijiet mal-istandards tal-Kumitat għall-Prevenzjoni tat-Tortura 

(CPT). Ġie nnotat xi progress limitat fl-iżvilupp ta' Pjan ta' Azzjoni għal Riforma Penitenzjarja 

f'konformità mar-rakkomandazzjonijiet tas-CPT u l-kostruzzjoni ta' ħabs ġdid skont l-istandards tas-

CPT, kofinanzjat mill-UE. 

Il-liġi abbozzata biex jiġi introdott servizz ta' probazzjoni fl-Armenja ma ġietx adottata. Tħassib li 

għaddej bħalissa jinkludi l-ħtieġa li jiġi żgurat ir-rispett tal-prinċipju ta' nondiskriminazzjoni u tiġi 

adottata leġislazzjoni komprensiva kontra d-diskriminazzjoni li tipproteġi d-drittijiet ta' gruppi 

vulnerabbli, bħall-persuni b'diżabbiltà, u ta' persuni LGBTI, u tiġi implimentata l-liġi dwar l-għoti 

ta' drittijiet ugwali b'mod effiċjenti; biex jiġi ffinalizzat l-abbozz ta' liġi dwar il-libertà tal-kuxjenza 

u tar-reliġjon. L-UE kompliet tappoġġa r-riformi tal-amministrazzjoni pubblika u b'mod partikolari 

enfasizzat il-ħtieġa li tiġi intensifikata l-prevenzjoni tal-korruzzjoni u l-ġlieda kontriha, u li tiġi 

intensifikata r-riforma tal-ġudikatura u l-infurzar tal-liġi u tittejjeb il-fiduċja pubblika fis-sistema 

ġudizzjarja. 

Matul l-2015, l-UE kompliet tiffaċilita d-djalogu strutturali bejn is-soċjetà ċivili u l-awtoritajiet. L-

UE kompliet konsultazzjonijiet regolari mas-soċjetà ċivili u appoġġ finanzjarju għal proġetti 

implimentati minn organizzazzjonijiet tas-soċjetà ċivili (OSĊ). Il-Fond Ewropew għad-

Demokrazija, sadanittant, jipprovdi appoġġ lil organizzazzjonijiet lokali. Flimkien mal-UNICEF, l-

UE pprovdiet appoġġ għad-deistituzzjonalizzazzjoni tat-tfal. It-tfal baqgħu fost l-ifqar gruppi fis-

soċjetà (36.2%), b'riskju ogħla għat-tfal b'diżabbiltà li jgħixu fil-faqar. 

L-UE kompliet tipprovdi assistenza sostanzjali għat-tisħiħ tal-indipendenza u l-professjonaliżmu 

tas-sistema ġudizzjarja fl-Armenja. Dan kien jinkludi appoġġ baġitarju u proġett konġunt mal-

Kunsill tal-Ewropa. 

L-Istrument Ewropew ta' Viċinat għamel disponibbli wkoll programm ta' appoġġ baġitarju ta' 

EUR 12-il miljun fil-qasam tad-drittijiet tal-bniedem, li jappoġġa l-implimentazzjoni ta' 

leġislazzjoni rilevanti. L-Armenja tibbenifika mill-Istrument Ewropew għad-Demokrazija u d-

Drittijiet tal-Bniedem (EIDHR). L-EIDHR qed ikompli jikkontribwixxi għall-iżvilupp tad-

demokrazija u r-rispett għad-drittijiet tal-bniedem u l-libertajiet fundamentali kollha permezz ta' 

assistenza biex jiġu appoġġati d-drittijiet tan-nisa, id-drittijiet taż-żgħażagħ, id-drittijiet tar-refuġjati 

(b'mod partikolari s-Sirjani-Armeni), l-istat tad-dritt, u l-ġurnaliżmu taċ-ċittadini. 

Ażerbajġan 

Il-prijoritajiet prinċipali għall-UE fl-Ażerbajġan jibqgħu l-libertà tal-espressjoni, il-libertà ta' 

għaqda, l-iżvilupp ta' soċjetà ċivili li taħdem u l-istat tad-dritt. Fl-2015, ħafna attivisti tad-drittijiet 

tal-bniedem ġew ikkundannati u l-ispazju għas-soċjetà ċivili naqas minħabba leġislazzjoni 

restrittiva ħafna u ta' piż kbir għall-NGOs. B'referenza għall-għoti ta' sentenza lil għadd ta' attivisti 

tad-drittijiet tal-bniedem, l-UE ħarġet dikjarazzjoni li tesprimi t-tħassib tagħha dwar is-sentenzi twal 

u l-proċess legali inġenerali - fost l-oħrajn għan-nuqqas ta' ugwaljanza fl-armi - u li tistieden lill-

Ażerbajġan biex jikkonforma bis-sħiħ mal-impenji internazzjonali tiegħu u jaħdem biex 

jistabbilixxi fiduċja fl-indipendenza tas-sistema ġudizzjarja tiegħu. L-UE ħarġet ukoll 

dikjarazzjonijiet dwar il-ħelsien kondizzjonali tal-attivisti tad-drittijiet tal-bniedem Leyla u Arif 

Yunus għal raġunijiet mediċi. 

Ir-Rappreżentant Speċjali tal-UE (RSUE) għad-Drittijiet tal-Bniedem, Lambrinidis żar l-Ażerbajġan 

fi Frar 2015 għal laqgħat mal-President Ilham Aliyev u għadd ta' ministri (fosthom il-Ministru 

għall-Affarijiet Barranin Mammadyarov), l-Ombudswoman u r-rappreżentanti tas-soċjetà ċivili. Ir-

RSUE esprima t-tħassib serju tal-UE dwar id-deterjorament tas-sitwazzjoni tad-drittijiet tal-

bniedem u pprova jerġa' jistabbilixxi l-fiduċja u d-djalogu meħtieġa biex jiġu indirizzati dawn il-

kwistjonijiet, billi appella b'mod partikolari għal trattament ġust u l-ħelsien ta' individwi detenuti u 

għall-adozzjoni rapida ta' regolamenti li jippermettu finanzjament u funzjonament trasparenti u bla 

xkiel tal-NGOs. Waqt iż-żjara, ir-RSUE talab li jżur u tħalla jżur tliet priġunieri minħabba 

twemmin. 

Il-Kummissarju għall-Politika Ewropea tal-Viċinat u n-Negozjati għat-Tkabbir Hahn u l-President 

tal-Kunsill Ewropew Tusk żaru Baku f'April u f'Lulju, biex jiddiskutu,fost affarijiet oħra, il-

kwistjonijiet tad-drittijiet tal-bniedem fl-Ażerbajġan. 

Il-leġislazzjoni sekondarja fil-qasam tal-NGOs dwar ir-reġistrazzjoni ta' għotjiet u dwar id-dritt ta' 

donaturi barranin li jingħataw għotjiet fl-Ażerbajġan ġiet adottata fl-4 ta' Diċembru. Wara dewmien 

sinifikanti li kellu impatt negattiv qawwi fuq il-finanzjament tas-soċjetà ċivili, ir-regoli l-ġodda 

jagħmluha aktar diffiċli għad-donaturi barranin - fosthom l-UE - li jagħtu għotjiet, u jpoġġu piżijiet 

amministrattivi addizzjonali fuq l-OSĊ. 

Id-Delegazzjoni tal-UE kompliet id-djalogu tematiku regolari tagħha ma' organizzazzjonijiet ċivili. 

Ir-rappreżentanti tas-soċjetà ċivili ġew regolarment mistiedna jiltaqgħu ma' uffiċjali fuq żjara minn 

Brussell jew bliet kapitali oħra, inklużi żjarat ta' livell għoli, biex jinformawhom dwar is-

sitwazzjoni fil-pajjiż. Saru wkoll għadd ta' laqgħat ma' NGOs indipendenti fuq bażi bilaterali dwar 

kwistjonijiet speċifiċi. L-UE indirizzat ukoll id-drittijiet tal-bniedem u d-demokrazija mal-

Ażerbajġan f'diversi formati. Madankollu, id-djalogu annwali dwar id-drittijiet tal-bniedem bejn l-

UE u l-Ażerbajġan, wieħed mill-pjattaformi ewlenin fejn l-UE u l-Ażerbajġan jidħlu 

f'diskussjonijiet, ma seħħx fl-2015. Wara li l-ewwel data ta' Novembru 2014 ġiet skedata mill-ġdid, 

il-laqgħa ġiet posposta indefinittivament mill-Ażerbajġan (issa ppjanata li ssir f'Ottubru 2016). Fi 

sforz konġunt, id-delegazzjoni tal-UE u l-Istati Membri tal-UE komplew il-monitoraġġ ta' bosta 

proċessi u l-osservazzjoni ta' kawżi ġodda filwaqt li vvalutaw il-konformità ma' proċeduri ġusti u 

trasparenti. Id-Delegazzjoni tal-UE kienet responsabbli għal koordinazzjoni dwar dawn il-

kwistjonijiet u għal xi segwitu konġunt fuq valutazzjonijiet wara l-verdetti. Id-Delegazzjoni tal-UE 

kienet ukoll involuta ħafna u f'kuntatt mill-qrib mal-awtoritajiet dwar kawżi individwali, inklużi 

dawk tal-attivisti tad-drittijiet tal-bniedem Leyla u Arif Yunus. Id-Delegazzjoni żaret ukoll bosta 

priġunieri f'detenzjoni, inkluż il-mexxejja tal-partit REAL Ilgar Mammedov u Hilal Mammedov. 

Hija żammet kuntatt mill-qrib mal-membri tal-familja u l-avukati f'kawżi individwali, u segwiet xi 

informazzjoni dwar il-kundizzjonijiet fil-ħabsijiet, inklużi s-swat u t-trattament ħażin allegati ta' 

attivisti li ngħataw sentenza. L-UE kompliet tappella lill-Ażerbajġan biex jikkonforma mas-sentenzi 

tal-Qorti Ewropea tad-Drittijiet tal-Bniedem, partikolarment b'rabta mal-arrest ta' Ilgar Mammedov. 

L-Ażerbajġan organizza elezzjonijiet parlamentari fl-1 ta' Novembru, li fihom il-partiti ewlenin tal-

oppożizzjoni ma pparteċipawx, billi qiesu li ma ġewx stabbiliti kundizzjonijiet li jiżguraw 

kundizzjonijiet ekwi. Delegazzjoni minn PACE osservat l-elezzjonijiet. Billi ma ntlaħaq l-ebda 

ftehim dwar l-għadd ta' osservaturi, l-OSKE/ODIHR iddeċidew li ma jibagħtux missjoni ta' 

monitoraġġ. Lanqas il-Parlament Ewropew ma osserva l-elezzjonijiet. L-UE ħarġet dikjarazzjoni 

fejn tieħu nota tal-elezzjonijiet u tal-ħtieġa li l-Ażerbajġan jimplimenta r-rakkomandazzjonijiet 

preċedenti tal-OSKE/ODIHR, u ssostni li l-UE qed tistenna bil-ħerqa kooperazzjoni kontinwa mal-

istituzzjonijiet Ażerbajġani għall-benefiċċju taċ-ċittadini kollha. 

Fit-28 ta' Diċembru, il-President Aliyev iffirma l-att tradizzjonali tal-Jum ta' Solidarjetà tal-

Ażerbajġan li jagħti maħfra lil priġunieri, iżda ma inkluda l-ebda attivist tad-drittijiet tal-bniedem 

jew ġurnalist. 

Fin-nuqqas ta' regoli dwar ir-reġistrazzjoni ta' donaturi u għotjiet għall-parti l-kbira tas-sena, il-

kooperazzjoni finanzjarja mas-soċjetà ċivili fl-2015 kienet limitata, li ċaħħad lill-UE minn wieħed 

mis-sħab ewlenin tagħha għall-promozzjoni tal-valuri u l-istandards tal-UE. 

Proġett iffinanzjat mill-UE u implimentat mill-OSĊ kompla l-ħidma ta' bini tal-kapaċitajiet għall-

ugwaljanza bejn is-sessi u t-tisħiħ tal-pożizzjoni tan-nisa u l-parteċipazzjoni tagħhom fil-ħajja tal-

komunità, u għad-drittijiet legali, il-ħiliet ta' komunikazzjoni, il-mekkaniżmi ta' parteċipazzjoni u l-

ħiliet ta' negozju u intraprenditorjali għan-nisa tal-komunitajiet lokali. 

Il-kooperazzjoni mal-Kunsill tal-Ewropa fi ħdan il-Qafas ta' Kooperazzjoni Programmatika 

reġjonali wasslet għall-implimentazzjoni ta' bosta azzjonijiet għall-iżvilupp tal-kapaċitajiet fil-

qasam tal-libertà tal-espressjoni, l-effiċjenza tal-ġudikatura u t-taħriġ ta' professjonisti legali dwar l-

istandards tal-Konvenzjoni Ewropea dwar id-Drittijiet tal-Bniedem u l-ġurisprudenza tal-Qorti 

Ewropea tad-Drittijiet tal-Bniedem. 

Inbdew jew komplew jiġu implimentati għadd ta' programmi ta' ġemellaġġ, fejn ġie sfruttat l-

għarfien espert tal-Istati Membri tal-UE dwar it-tisħiħ tal-istituzzjoni tal-ombudsman u ċ-ċentri 

reġjonali tagħha biex tiġi żgurata l-implimentazzjoni tal-mandat tagħha fir-rigward tal-mekkaniżmu 

nazzjonali ta' prevenzjoni, id-drittijiet tat-tfal, id-drittijiet ta' persuni b'diżabbiltà, id-drittijiet tal-

bniedem ta' persuni akbar fl-età u d-dritt ta' aċċess għal informazzjoni; twettqet ħidma mal-

Ministeru għax-Xogħol u l-Protezzjoni Soċjali dwar l-inklużjoni soċjali għal gruppi vulnerabbli u 

żvantaġġati; u ħidma mal-Fond ta' Protezzjoni Soċjali tal-Istat fuq it-tfassil tal-liġijiet rigward il-

parti ffinanzjata tal-pensjonijiet tax-xogħol u l-fondi tal-pensjonijiet privati. 

Fid-dawl tal-għarfien espert tal-UNICEF, l-UE kompliet taħdem fuq il-promozzjoni tal-aċċess 

għall-ġustizzja u l-istat tad-dritt għat-tfal permezz ta' analiżi leġislattiva; fuq il-ġbir u l-analiżi 

mtejba ta' data fir-rigward tal-ġustizzja għat-tfal u kwistjonijiet tal-ġustizzja tal-minorenni; fuq l-

għoti ta' għajnuna legali, rappreżentanza legali u servizzi ta' appoġġ psikosoċjali għal tfal 

vulnerabbli u l-familji tagħhom; fuq il-valutazzjoni tal-ħtiġijiet tal-kapaċitajiet tal-Grupp Nazzjonali 

ta' Prevenzjoni tal-Uffiċċju tal-Ombudsman fir-rigward tal-mandat tiegħu dwar monitoraġġ 

indipendenti tad-drittijiet tat-tfal f'faċilitajiet fejn jinżammu t-tfal; u fuq il-bini ta' kapaċitajiet għall-

membri tal-NPG. 

Belarussja 

Fl-2015 is-sitwazzjoni ġenerali tad-drittijiet tal-bniedem fil-Belarussja baqgħet karatterizzata minn 

ksur sistematiku tad-drittijiet tal-bniedem. Ma ġew introdotti l-ebda bidliet leġislattivi bl-għan li 

jtaffu r-restrizzjonijiet fuq il-libertà ta' għaqda, ta' assoċjazzjoni u tal-mezzi tax-xandir. Il-Belarussja 

ħadet passi pożittivi fit-tieni nofs tas-sena. Dan inkluda l-proposta tal-Belarussja li terġa' tibda d-

djalogu mal-UE dwar id-drittijiet tal-bniedem li kien waqaf fl-2009. Id-djalogu sar f'Lulju fi 

Brussell. Is-suġġetti diskussi inkludew il-libertà ta' espressjoni, ta' għaqda u ta' assoċjazzjoni, il-

piena tal-mewt u l-ġlieda kontra t-tortura u t-trattament ħażin, l-istabbiliment ta' istituzzjoni 

nazzjonali għad-drittijiet tal-bniedem, id-drittijiet tat-tfal u kwistjonijiet multilaterali. 

L-emendi għal-liġi dwar il-mezzi tal-komunikazzjoni tal-massa li daħlu fis-seħħ f'Jannar 2015 

issikkaw il-kontroll statali fuq it-tixrid ta' informazzjoni fuq l-internet u permezz ta' mezzi tax-

xandir tradizzjonali. Il-Ministeru għall-Informazzjoni jżomm id-dritt li jagħlaq servizz tal-aħbarijiet 

wara żewġ twissijiet. 

Fit-22 ta' Awwissu nħelsu l-priġunieri politiċi kollha li kien fadal, li wħud minnhom kienu ilhom il-

ħabs mir-ripressjoni ta' wara l-elezzjoni presidenzjali tal-2010. L-UE laqgħet dan il-pass tant 

mixtieq u ddeċidiet li tissospendi l-miżuri restrittivi tagħha parzjalment u temporanjament fl-aħħar 

ta' Ottubru, għal perjodu ta' erba' xhur. L-UE tkompli tappella biex id-drittijiet ċivili u politiċi tal-

eks priġunieri politiċi jerġgħu jiddaħħlu. 

Il-President Belarussu Alexander Lukashenko ġie elett mill-ġdid fil-11 ta' Ottubru bi 83.5 % tal-

voti. Il-Belarussja kkooperat b'mod sħiħ mal-OSKE/ODIHR fl-organizzazzjoni tal-missjoni ta' 

osservazzjoni elettorali. Fis-sejbiet preliminari tagħhom, l-OSKE/ODIHR ikkonkludew li l-

Belarussja fadlilha triq konsiderevoli biex tissodisfa l-impenji li ħadet fl-OSKE għal elezzjonijiet 

demokratiċi. Parti kbira tal-ksur reġistrat kien relatat ma' deċiżjonijiet arbitrarji dwar ir-

reġistrazzjoni ta' kandidati, l-esklużjoni ta' rappreżentanti tal-oppożizzjoni mill-kummissjonijiet 

elettorali u l-proċess inadegwat tal-għadd u t-tabulazzjoni tal-voti. Kien importanti li l-jum tal-

elezzjoni għadda f'atmosfera paċifika u li l-awtoritajiet żammew lura mill-użu ta' forza meta ħabbtu 

wiċċhom ma' għadd ta' protesti pubbliċi mingħajr permess. Madankollu, l-organizzaturi ta' 

dimostrazzjonijiet tal-oppożizzjoni ttellgħu l-qorti skont il-Kodiċi ta' Reati Amministrattivi. 

Ma ġie rreġistrat l-ebda partit politiku ġdid fil-Belarussja mill-2000 'l hawn. Il-membri ta' 

organizzazzjonijiet mhux reġistrati qegħdin taħt theddida kostanti ta' prosekuzzjoni. Matul is-sena 

ġew rapportati bosta każijiet ta' intimidazzjoni ta' difensuri tad-drittijiet tal-bniedem. Il-pressjoni 

fuq il-ġurnalisti kienet sinifikanti fl-ewwel nofs tas-sena, meta ġurnalisti indipendenti ngħataw 

multa kbira talli kkooperaw ma' mezzi tax-xandir barranin mingħajr akkreditazzjoni, li minnha 

nnifisha hija diffiċli biex tinkiseb. Fiż-żmien ta' qabel l-elezzjonijiet presidenzjali l-pressjoni naqset. 

Wara xi problemi fil-bidu tas-sena, l-aċċess għas-siti web tal-aħbarijiet indipendenti kien mingħajr 

restrizzjonijiet sal-aħħar tas-sena. 

Il-Belarussja tibqa' l-uniku pajjiż fl-Ewropa fejn tiġi applikata l-piena tal-mewt. Fl-2015 saret 

eżekuzzjoni waħda saħansitra meta l-ilment tar-raġel eżegwit kien għadu pendenti quddiem il-

Kumitat tad-Drittijiet tal-Bniedem tan-NU. Id-destin ta' persuna oħra li ngħatat is-sentenza tal-mewt 

mhuwiex magħruf. Fl-2015 ingħataw żewġ sentenzi ġodda għall-mewt u l-UE ħarġet 

dikjarazzjonijiet f'kull każ, fejn appellat lill-Belarussja biex tintroduċi moratorju fuq il-piena tal-

mewt. 

Il-kundizzjonijiet ta' detenzjoni u l-brutalità tal-pulizija u tal-gwardja tal-ħabs għadhom kwistjoni ta' 

tħassib fil-Belarussja. Fl-2015, għall-ewwel darba, diplomatiċi tal-UE setgħu jżuru faċilità 

korrettiva. Fost l-NGOs u l-organizzazzjonijiet internazzjonali, organizzazzjoni waħda biss għandha 

aċċess mhux limitat. Il-każijiet kontra l-amministrazzjoni tal-ħabs mis-snin ta' qabel ma ġewx 

investigati. Xi attivisti rrakkontaw l-esperjenzi tagħhom stess ta' brutalità mill-pulizija waqt l-arrest 

(eż. il-'każ tal-graffiti' u tal-blogger Nikitsenka). 

Mill-2015 ġiet inkluża definizzjoni tat-tortura, abbażi tal-Konvenzjoni tan-NU kontra t-Tortura, fil-

Kodiċi Kriminali tal-Belarussja fl-Artikolu 128. Madanakollu, il-leġislazzjoni Belarussa ma 

tipprevedix pieni legali kontra dawk li jwettqu tortura jew trattament krudili. Il-każijiet rari ta' 

uffiċjali li ġew ikkastigati kienu bbażati fuq l-Artikolu dwar 'imġiba lil hinn mis-setgħat uffiċjali'. 

L-UE ppreżentat ir-riżoluzzjoni adottata fil-Kunsill tad-Drittijiet tal-Bniedem tan-NU biex testendi 

l-mandat tar-Relatur Speċjali tan-NU dwar is-sitwazzjoni tad-drittijiet tal-bniedem fil-Belarussja 

għal perijodu ta' sena. Il-Belarussja ħadet sehem ukoll fl-Eżami Perjodiku Universali tan-NU u 

aċċettat 168 rakkomandazzjoni minn 259. 

L-UE tat ukoll kontribut għall-eżami tal-konformità tal-Belarussja mal-Konvenzjoni 87 dwar il-

Libertà ta' Assoċjazzjoni tal-ILO fil-104 Konferenza Internazzjonali dwar ix-Xogħol. 

Georgia 

Fl-2015, il-Georgia għamlet progress konsiderevoli biex iġġib il-liġi nazzjonali f'konformità mal-

istandards tal-UE, inkluż fil-qasam tad-drittijiet tal-bniedem, kif ġie nnotat matul l-ewwel djalogu 

dwar id-drittijiet tal-bniedem wara l-iffirmar u d-dħul fis-seħħ proviżorju tal-Ftehim ta' 

Assoċjazzjoni. 

L-UE qed tissorvelja mill-qrib l-implimentazzjoni tal-Istrateġija tal-Georgia dwar id-Drittijiet tal-

Bniedem, b'mod partikolari fir-rigward ta' riformi mfassla biex iżidu l-indipendenza tal-ġudikatura 

u jiggarantixxu l-istat tad-dritt, jindirizzaw il-faqar tat-tfal u l-vjolenza domestika, u l-ġlieda kontra 

d-diskriminazzjoni. 

Fil-qafas tar-rapport tal-Eżami Perjodiku Universali (EPU), id-Delegazzjoni tal-UE bdiet u 

organizzat sensiela ta' laqgħat ma' aġenziji tan-NU u mal-Istati Membri tal-UE, kif ukoll ma' sħab 

ewlenin bħall-Istati Uniti, l-Iżvizzera, it-Turkija, u rappreżentanti tas-soċjetà ċivili. F'Lulju, il-

Ministeru għall-Affarijiet Barranin tal-Georgia ppreżenta t-tieni rapport għall-Georgia bħala parti 

mit-tieni ċiklu tal-EPU tal-Kunsill tad-Drittijiet tal-Bniedem tan-NU. 

Id-drittijiet tal-bniedem kienu fuq l-aġenda tal-UE u l-Georgia fl-2015 b'bosta żjarat ta' livell għoli 

mill-UE: Il-President Tusk f'Lulju, ir-Rappreżentant Għoli/Viċi President tal-Unjoni għall-Affarijiet 

Barranin u l-Politika ta' Sigurtà, Mogherini, f'Novembru, u l-Kummissarju għall-Politika Ewropea 

tal-Viċinat u n-Negozjati għat-Tkabbir Hahn f'Jannar u f'Novembru. Id-djalogu dwar id-drittijiet tal-

bniedem li sar f'Ġunju f'Tblisi enfasizza l-impenn tal-pajjiż li jikseb progress sostenibbli rigward id-

drittijiet tal-bniedem fil-Georgia u fir-reġjuni separatisti, li għandu jkun ta' benefiċċju għall-persuni 

spostati f'pajjiżhom. 

L-implimentazzjoni tal-Istrateġija dwar id-Drittijiet tal-Bniedem u l-pjan ta' azzjoni tagħha wkoll 

ġew riveduti waqt il-Kunsill ta' Assoċjazzjoni UE-Georgia li sar fi Brussell f'Novembru. L-impenn 

tal-Georgia li tilħaq il-punti ta' riferiment marbutin mal-Pjan ta' Azzjoni għal-Liberalizzazzjoni tal-

Viża (PALV) kien fattur ewlieni għar-riformi. F'Diċembru, il-Kummissjoni ppubblikat ir-raba' 

rapport ta' progress fl-implimentazzjoni tal-PALV mill-awtoritajiet Georgjani u f'valutazzjoni 

pożittiva kkonkludiet li l-punti ta' riferiment kollha kienu ntlaħqu u għalhekk kienu twettqu bosta 

riformi ewlenin. 

Il-Georgia wettqet riforma ambizzjuża tal-ġustizzja, primarjament sabiex tiggarantixxi l-

indipendenza tal-ġudikatura u tiżviluppa sistemi effettivi għat-twettiq ta' investigazzjonijiet u 

proċedimenti. Ta' min wieħed jinnota r-rwol dejjem iżjed prominenti tal-Qorti Kostituzzjonali, 

inkluż f'kawżi ta' livell għoli (eż. il-konferma li d-detenzjoni proviżorja fil-kawża ta' Gigi Ugulava, 

l-eks sindku ta' Tblisi, tkun limitata għal disa' xhur). 

F'Settembru l-Parlament għadda abbozz ta' liġi dwar ir-riforma tal-Uffiċċju tal-Prosekutur, li 

tipprevedi aktar trasparenza fil-ħatra tal-Prosekutur Ewlieni. Pass kruċjali ieħor kien l-isforz biex 

tinħoloq sistema tal-infurzar tal-liġi responsabbli u bbilanċjata, billi tiġi garantita s-separazzjoni tas-

servizzi tas-sigurtà mill-Ministeru għall-Intern. Għad irid jinħoloq mekkaniżmu indipendenti biex 

jiġu trattati r-reati kriminali allegati ta' uffiċjali tal-infurzar tal-liġi. Kien hemm titjib sinifikanti fil-

kundizzjonijiet ta' detenzjoni, kif jidher mit-tnaqqis notevoli ta' mwiet fil-ħabsijiet u l-qerda tat-

tortura. L-implimentazzjoni tar-rakkomandazzjonijiet tal-PALV wasslet għall-introduzzjoni ta' 

bidliet sostanzjali fil-politika dwar id-drogi (il-Kodiċi Kriminali ġie emendat biex issir distinzjoni 

bejn ix-xiri/il-pussess ta' drogi għal użu personali u għal bejgħ lil persuni oħra). Madankollu, l-

ittestjar furzat kontra d-drogi ma tneħħiex. 

F'Ġunju 2015, il-Georgia adottat Kodiċi dwar il-Ġustizzja għall-Minorenni li jkopri t-tfal kollha fis-

sistemi tal-ġustizzja kriminali u tal-ksur amministrattiv, li wassal biex inqas tfal ikunu mċaħħda 

mil-libertà tagħhom. Madankollu, is-sitwazzjoni tad-drittijiet tat-tfal għadha allarmanti, b'attitudni 

wisq tolleranti fir-rigward tal-vjolenza kontra t-tfal u żieda reċenti fi żwiġijiet bikrin. F'Novembru, 

il-parlament ipprojbixxa ż-żwieġ taħt l-età, bl-eċċezzjoni ta' tfal ta' bejn is-16 u t-18-il sena, bil-

kunsens tal-qorti u biss fil-każ ta' tqala jew twelid ta' tarbija. 

Għalkemm l-influwenza tal-Uffiċċju tad-Difensur tal-Pubbliku qed tiżdied, għandhom jiġu 

intensifikati l-isforzi biex jiġu żgurati d-drittijiet ta' persuni li ġejjin minn minoranzi u tiġi applikata 

b'mod effettiv il-politika kontra d-diskriminazzjoni fil-prattika. Bosta każijiet urew li l-infurzar tal-

liġi ma jwettaqx investigazzjonijiet serji u proattivi f'inċidenti ta' diskors ta' mibegħda. 

Il-leġislazzjoni dwar l-ugwaljanza bejn is-sessi ssaħħet, u ġiet issupplimentata b'kampanji ta' 

sensibilizzazzjoni, iżda s-soċjetà Georgjana għadha ferm konservattiva bi stereotipi tas-sessi 

integrati fil-fond. In-nisa għadhom ferm sottorappreżentati fil-ħajja politika, speċjalment 

f'pożizzjonijiet ewlenin ta' teħid ta' deċiżjonijiet, u l-iskala tal-vjolenza domestika u l-vjolenza 

kontra n-nisa hija allarmanti. 

Il-libertà tal-mezzi tax-xandir baqgħet taħt skrutinju internazzjonali mill-qrib din is-sena, 

speċjalment fir-rigward tal-kawża ewlenija dwar is-sjieda tal-istazzjon tat-televiżjoni tal-

oppożizzjoni Rustavi 2. Id-Delegazzjoni tal-UE għamlet dikjarazzjoni konġunta flimkien mal-

Ambaxxata tal-Istati Uniti tal-Amerika u bi qbil mal-Kapijiet tal-Missjoni tal-Istati Membri tal-UE 

fil-Georgia li tappella lill-atturi politiċi kollha jżommu lura milli jieħdu passi jew jagħmlu stqarrija 

li tista' twaqqaf lill-ġudikatura tal-Georgia milli taqta' sentenza newtrali dwar il-każ ta' Rustavi 2. 

Minbarra din il-kawża ferm politiċizzata, il-professjonisti tal-mezzi tax-xandir komplew iwettqu 

xogħolhom b'mod indipendenti. 

Fiż-żmien ta' qabel l-elezzjonijiet parlamentari tal-2016, l-ambjent elettorali kien ferm politiċizzat. 

Ir-riforma tas-sistema elettorali ttardjat billi ma kienx hemm qbil bejn il-koalizzjoni li tiggverna u l-

partiti tal-oppożizzjoni dwar prinċipji fundamentali. L-uffiċjali tal-infurzar tal-liġi wrew li ma kinux 

kapaċi jipprevjenu u jinvestigaw sew il-vjolenza bbażata fuq il-partiti, pereżempju fil-każ notevoli 

tal-attakki fuq għexieren ta' uffiċċji reġjonali tal-Moviment Nazzjonali Magħqud f'Novembru 2015. 

Is-sitwazzjoni tad-drittijiet tal-bniedem fir-reġjuni separatisti, li joffru aċċess limitat għal skrutinju 

internazzjonali, u f'villaġġi qrib il-Linji ta' Demarkazzjoni Amministrattiva (ABLs), kienet sors ta' 

tħassib kontinwu. L-hekk imsejħa 'frunterizzazzjoni' matul l-ABLs qed tkompli tissepara l-

komunitajiet u taggrava s-sitwazzjoni tar-raħlin. 

B'mod ġenerali, l-organizzazzjonijiet tas-soċjetà ċivili fil-Georgia kienu attivi ħafna u ser ikun 

importanti li jiġi żgurat spazju miftuħ għalihom fiż-żmien ta' qabel l-elezzjonijiet. Dawn l-

organizzazzjonijiet jaqdu rwol ukoll fil-monitoraġġ tal-implimentazzjoni tal-Ftehim ta' 

Assoċjazzjoni. 

Repubblika tal-Moldova 

Matul l-2015 il-Ftehim ta' Assoċjazzjoni bejn l-UE u r-Repubblika tal-Moldova kompla jiġi 

implimentat b'mod proviżorju, bi progress ġenerali fl-approssimazzjoni tal-liġijiet fis-setturi koperti 

mill-ftehim, iżda b'kisbiet aktar limitati fl-oqsma ta' riforma ewlenin, inkluż l-istat tad-dritt. Bosta 

gvernijiet issuċċedew lil xulxin, u fl-aħħar tas-sena kienu għadhom qed isiru konsultazzjonijiet biex 

tiġi ffurmata koalizzjoni ġdida. 

L-elezzjonijiet lokali li saru f'Ġunju 2015 ġew ivvalutati b'mod ġeneralment pożittiv mill-missjoni 

tal-OSKE/ODIHR li ntbagħtet fir-Repubblika tal-Moldova, għalkemm dawn seħħu f'kuntest ta' 

instabbiltà politika, jumejn biss wara r-riżenja tal-prim ministru. Fir-rapport finali tagħha, il-

missjoni tal-OSKE/ODIHR irrikonoxxiet li l-elezzjonijiet lokali ġew amministrati b'mod effiċjenti u 

offrew għażla tajba lill-elettorat. Madankollu, il-missjoni nnotat ukoll li l-fiduċja fil-proċess 

elettorali naqset wara l-każijiet ta' abbuż ta' dispożizzjonijiet temporanji għar-reġistrazzjoni tal-

votanti. 

Il-Kodiċi Elettorali ġie emendat f'April 2015, bit-titjib tal-leġislazzjoni dwar il-kampanji u l-

finanzjament tagħhom f'konformità mar-rakkomandazzjonijiet preċedenti tal-OSKE/ODIHR u tal-

Kunsill tal-Ewropa. Minkejja dan l-iżvilupp pożittiv, għad baqa' xi nuqqasijiet, bħall-projbizzjoni 

tal-użu ta' simboli jew stampi tal-istat u barranin u tal-involviment ta' ċittadini barranin fil-

kampanji, li ġie vvalutat mill-OSKE bħala restrizzjoni sproporzjonata. 

L-iżviluppi pożittivi fl-2015 inkludew il-ħatra tal-Avukat tal-Poplu (ombudsman), għalkemm l-

istituzzjoni xorta waħda għandha tissaħħaħ, inkluż permezz tal-istabbiliment ta' mekkaniżmu 

nazzjonali effettiv għal prevenzjoni kontra t-tortura. Żvilupp ieħor kien it-twaqqif ta' grupp ta' 

ħidma konġunt bejn il-parlament Moldovan u l-Assemblea tal-Poplu ta' Gagauzia fuq l-

implimentazzjoni tal-liġi dwar l-istatus awtonomu speċjali ta' Gagauzia. Għandu wkoll jiġi nnotat li 

s-27 ta' Jannar ġie rikonoxxut bħala Jum ta' Tifkira tal-Olokawst u sar xi progress fl-abbozzar ta' 

Pjan ta' Azzjoni ġdid dwar id-Drittijiet tal-Bniedem u Strateġija dwar l-Integrazzjoni ta' Minoranzi 

Nazzjonali. Matul il-perijodu ta' rapportar, sar progress limitat fil-qasam tar-riforma tas-settur tal-

ġustizzja u kien għad fadal evidenza ta' korruzzjoni li għaddejja fis-sistema tal-ġustizzja. Kien għad 

fadal tħassib dwar l-użu ta' detenzjoni imtawla qabel il-proċessi u kundizzjonijiet ħżiena ta' 

detenzjoni. Il-każ ta' Grigore Petrenco u sitt attivisti oħra, li ġew arrestati fuq akkużi ta' diżordni tal-

massa f'Settembru 2015 u nżammu f'detenzjoni mtawla qabel il-proċess, iqajjem mistoqsijiet b'rabta 

mal-libertà ta' għaqda wkoll. 

B'mod ġenerali, is-sitwazzjoni fir-rigward tal-libertà ta' espressjoni u l-libertà tal-mezzi tax-xandir 

baqgħet tajba matul l-2015, b'aċċess liberu għal għadd kbir ta' sorsi ta' mezzi tax-xandir. 

Madankollu, għad baqa' għadd ta' kwistjonijiet. Minkejja leġislazzjoni ġdida dwar is-sjieda tal-

mezzi tax-xandir li ġiet adottata fl-2015, li tejbet it-trasparenza, is-sjieda tibqa' kkonċentrata, u 

b'hekk il-pluralità tal-mezzi tax-xandir hija limitata. 

Il-konsultazzjonijiet mas-soċjetà ċivili tkomplew matul is-sena, b'mod partikolari bil-ħsieb ta' 

avvenimenti relatati mad-drittijiet tal-bniedem. Id-djalogu annwali dwar id-drittijiet tal-bniedem sar 

f'Chisinau f'Ġunju, li ppermetta diskussjoni dwar kwistjonijiet bħal-libertà ta' espressjoni u l-mezzi 

tax-xandir, il-ġlieda kontra d-diskriminazzjoni, inklużi d-drittijiet ta' persuni b'diżabbiltà, l-

ugwaljanza bejn is-sessi, id-drittijiet ta' persuni li ġejjin minn minoranzi, u l-ġlieda kontra reati ta' 

mibegħda. Il-laqgħa inkludiet ukoll il-ġlieda kontra l-impunità u t-trattament ħażin, inkluż il-

kumpens għall-vittmi. 

L-UE ffinanzjat u organizzat ukoll seminar ta' TAIEX (Assistenza Teknika u Skambju ta' 

Informazzjoni) dwar ir-riforma tas-sistema ta' tutela, li attwalment tillimita l-parteċipazzjoni ta' 

persuni b'diżabbiltà fil-ħajja pubblika. Ir-riforma tat-tutela reġgħet ġiet diskussa waqt it-Taħditiet 

annwali tal-Esperti tad-Drittijiet tal-Bniedem bejn l-UE u l-Moldova li saru f'Chisinau f'Novembru 

2015, bil-parteċipazzjoni tan-NU, l-OSKE u l-Kunsill tal-Ewropa. It-Taħditiet tal-Esperti tad-

Drittijiet tal-Bniedem ipprovdew ukoll opportunità biex jitkomplew id-diskussjonijiet dwar suġġetti 

differenti marbutin mad-drittijiet tal-bniedem, fosthom id-drittijiet tal-bniedem fil-ġustizzja, id-

drittijet ta' persuni li ġejjin minn minoranzi, u l-ġlieda kontra d-diskriminazzjoni. 

Matul l-2015 bosta proġetti ffinanzjati mill-UE u l-Istati Membri tagħha komplew jiġu 

implimentati, inklużi proġetti li jappoġġaw il-ġlieda kontra d-diskriminazzjoni, id-drittijiet ta' 

gruppi vulnerabbli (persuni akbar fl-età, tfal, Rom, persuni b'diżabbiltà), l-ugwaljanza bejn is-sessi 

u t-tisħiħ tas-soċjetà ċivili, li kienu ta' benefiċċju f'bosta reġjuni tal-pajjiż, inkluż fit-Transnistrija. 

Ukrajna 

Il-prijoritajiet ta' politika tal-UE fir-rigward tal-Ukrajna jinkludu r-riforma ġudizzjarja u elettorali, 

ir-rispett għal-libertà ta' espressjoni, ta' għaqda u assoċjazzjoni, il-ġlieda kontra d-diskriminazzjoni, 

il-ġlieda kontra t-tortura u t-trattament inuman u degradanti, l-ugwaljanza bejn l-irġiel u n-nisa, ir-

rispett għad-drittijiet tat-tfal, id-deċentralizzazzjoni u l-ġlieda kontra l-korruzzjoni. Il-konflitt fil-

Lvant tal-Ukrajna u l-annessjoni illegali tal-Krimea u Sevastopol mill-Federazzjoni Russa wasslu 

biex is-sitwazzjoni tad-drittijiet tal-bniedem fit-territorji li mhumiex taħt il-kontroll effettiv tal-

gvern tmur għall-agħar sewwa, u kellhom ukoll impatt fuq id-drittijiet tal-bniedem u d-demokrazija 

b'mod ġenerali fil-pajjiż fl-2015. Minbarra impatt negattiv dirett fuq id-drittijiet soċjoekonomiċi, 

b'mod partikolari l-aktar gruppi vulnerabbli bħan-nisa u t-tfal, il-konflitt wassal ukoll għal 

restrizzjonijiet tad-drittijiet fundamentali għal-libertajiet ta' espressjoni, assoċjazzjoni, għaqda 

paċifika u reliġjon f'partijiet differenti tal-Ukrajna. 

Partijiet ikkonċernati internazzjonali fil-qasam tad-drittijiet tal-bniedem, fosthom il-Missjoni ta' 

Monitoraġġ tad-Drittijiet tal-Bniedem tan-NU, irreġistraw għadd sostanzjali ta' każijiet ta' ksur tad-

dritt internazzjonali tad-drittijiet tal-bniedem u tal-liġi umanitarja internazzjonali fiż-żoni milquta 

mill-konflitt fil-Lvant tal-Ukrajna, b'mod partikolari f'territorji li mhumiex taħt il-kontroll effettiv 

tal-gvern. L-impunità li jgawdu minnha l-awturi tal-ksur minn kull naħa għadha kawża ta' tħassib 

serju u trid tiġi indirizzata. 

Minħabba l-kunflitt, l-indirizzar tad-drittijiet fundamentali ta' mill-inqas 1.4 miljun persuna spostati 

f'pajjiżhom kien sfida ewlenija li l-gvern ħabbat wiċċu magħha fl-2015. Barra minn hekk, il-gvern 

Ukren formalment avża lill-Kunsill tal-Ewropa u n-Nazzjonijiet Uniti li, minħabba s-sitwazzjoni ta' 

emerġenza fil-pajjiż, huwa ser jidderoga minn xi wħud mill-obbligi stipulati fil-Patt Internazzjonali 

dwar id-Drittijiet Ċivili u Politiċi (ICCPR) u fil-Konvenzjoni Ewropea dwar id-Drittijiet tal-

Bniedem (KEDB). Peress li derogi bħal dawn inaqqsu l-ħarsien tad-drittijiet tal-bniedem, huma 

leġittimi skont l-Artikolu 4 tal-ICCPR u l-Artikolu 5 tal-KEDB biss jekk jiġu sodisfatti ċerti 

kondizzjonijiet. Il-miżuri kollha li jittieħdu taħt is-sistema ta' deroga jridu jkunu proporzjonali u 

mhux diskriminatorji u t-tul ta' żmien, il-kamp ta' applikazzjoni ġeografiku u materjali tagħhom irid 

ikun limitat għal dak strettament meħtieġ skont l-eżiġenzi tas-sitwazzjoni. Jekk dawn il-

kondizzjonijiet jiġux sodisfatti jew le jeħtieġ li jiġi eżaminat fuq bażi regolari. 

Fil-peniżola tal-Krimea, is-sitwazzjoni tad-drittijiet tal-bniedem u tal-libertajiet fundamentali marret 

għall-agħar sewwa wara l-annessjoni illegali mill-Federazzjoni Russa, b'mod partikolari għall-

attivisti pro-Ukreni, il-ġurnalisti u l-komunità Tatar tal-Krimea. Membri ta' dawn il-gruppi huma 

soġġetti, fost l-oħrajn, għal prosekuzzjonijiet kriminali arbitrarji, tfittxijiet fid-djar u f'bosta każijiet 

għajbien sfurzat. Matul iż-żjara tagħha fl-Ukrajna f'Novembru 2015, ir-RGħ/VP Mogherini ltaqgħet 

ma' rappreżentanti tas-soċjetà ċivili u l-mexxejja Tatar tal-Krimea. Id-deterjorament inkwetanti tas-

sitwazzjoni tad-drittijiet tal-bniedem fil-Krimea kienet prominenti fil-komunikazzjonijiet pubbliċi 

tal-UE, inkluż fil-konklużjonijiet u d-dikjarazzjonijiet tal-Kunsill. 

Fil-ħarifa 2015 saru elezzjonijiet lokali fiż-żoni taħt il-kontroll tal-gvern Ukren. Skont osservaturi 

tal-elezzjoni ta' organizzazzjonijiet internazzjonali, l-elezzjonijiet kienu ġeneralment kompetittivi u 

organizzati tajjeb, u l-kampanja ġeneralment uriet rispett għall-proċess demokratiku. Madankollu, l-

integrità u l-fiduċja tal-pubbliku fil-proċess elettorali jeħtieġ li jissaħħu fil-futur billi jiġu indirizzati 

n-nuqqas ta' kodiċi elettorali sod, in-natura wisq politiċizzata tal-amministrazzjoni elettorali, l-

ammont sproporzjonat ta' rapportar mill-mezzi tax-xandir ta' kandidati b'appoġġ oligarkiku, u n-

nuqqas ta' bilanċ bejn is-sessi fl-eżitu. 

Fil-qasam tal-libertà ta' espressjoni u l-mezzi tax-xandir, sar progress tajjeb fl-approssimazzjoni tal-

leġislazzjoni lejn l-istandards Ewropej. Il-parlament adotta wieħed mill-oqfsa legali l-aktar 

progressivi u estensivi fl-Ewropa fir-rigward tat-trasparenza tas-sjieda. Il-liġi dwar id-

denazzjonalizzazzjoni ta' mezzi tax-xandir stampati reġjonali li ġejjin mill-istat hija pass 'il quddiem 

fl-avvanz tal-libertà tal-mezzi tax-xandir u l-pluraliżmu fil-pajjiż billi toħloq ambjent kompetittiv 

għall-mezzi tax-xandir u tiżgura l-indipendenza tal-politiki editorjali u ta' ġestjoni tagħhom, bħalma 

hu l-ħolqien gradwali ta' mezz tax-xandir pubbliku indipendenti. 

Barra minn hekk, il-parlament adotta emendi għall-Kodiċi tax-Xogħol li espliċitament tipprojbixxi 

d-diskriminazzjoni fuq bażi tal-orjentazzjoni sesswali u l-identità sesswali, u b'hekk għamluha 

konformi mal-obbligi internazzjonali tal-Ukrajna tad-drittijiet tal-bniedem. F'Awwissu 2015 il-

President Poroshenko ħareġ digriet li japprova l-Istrateġija Nazzjonali dwar id-Drittijiet tal-

Bniedem u f'Novembru l-Kabinett tal-Ministri adotta l-pjan ta' azzjoni għall-implimentazzjoni tal-

Istrateġija. Dawn kienu wkoll elementi importanti fil-kuntest tal-Pjan ta' Azzjoni għal-

Liberalizzazzjoni tal-Viża (PALV) u jeħtieġ li l-implimentazzjoni effettiva tagħhom tiġi żgurata. 

L-Ukrajna ressqet it-tieni dikjarazzjoni quddiem il-Qorti Kriminali Internazzjonali (QKI) fejn 

aċċettat il-ġurisdizzjoni tagħha fuq delitti kontra l-umanità u d-delitti tal-gwerra mwettqa fit-

territorju Ukren mill-20 ta' Frar 2014 'l hawn. Stħarriġ preliminari mill-QKI ddikjara li r-reati 

mwettqa f'Maidan bejn Novembru 2013 u Frar 2014 (skont l-ewwel dikjarazzjoni Ukrena li 

tirrikonoxxi l-ġurisdizzjoni tal-QKI fl-2014) ma jikkostitwixxux delitti kontra l-umanità, filwaqt li 

nnotat li huwa minnu li twettqu abbużi serji tad-drittijiet tal-bniedem. 

L-impunità u n-nuqqas ta' protezzjoni u ġustizzja għall-vittmi għadhom kawża ta' tħassib. Skont ir-

rapporti tal-Panel Konsultattiv Internazzjonali (IAP) tal-Kunsill tal-Ewropa dwar l-

investigazzjonijiet tal-inċidenti vjolenti waqt id-dimostrazzjonijiet ta' Maidan u l-avvenimenti 

traġiċi f'Odessa f'Mejju 2014, il-gvern Ukren naqas milli jissodisfa r-rekwiżiti tal-Konvenzjoni 

Ewropea dwar id-Drittijiet tal-Bniedem. L-IAP irrikonoxxa li l-investigazzjoni ffaċċjat sfidi 

sinifikanti iżda kkonkluda li dawn l-isfidi ma jistgħu jiskużaw ebda nuqqas li ma jirriżultax 

inevitabbilment minnhom. 

L-UE, flimkien mal-Istati Membri tal-UE, baqgħet impenjata sew fil-qasam tad-drittijiet tal-

bniedem mal-gvern Ukren, kif ukoll ma' partijiet lokali u internazzjonali kkonċernati mid-drittijiet 

tal-bniedem. Id-djalogu dwar id-drittijiet tal-bniedem bejn l-UE u l-Ukrajna sar f'Lulju 2015. Id-

djalogu kellu aġenda komprensiva f'konformità mal-prijoritajiet ta' politika stabbiliti. Id-

diskussjonijiet koprew firxa ta' kwistjonijiet, fosthom l-elezzjonijiet, il-libertà tal-mezzi tax-xandir u 

l-libertà ta' għaqda paċifika, l-iżgurar ta' politika ta' responsabbiltà u nondiskriminazzjoni, inklużi d-

drittijiet ta' persuni LGBTI u persuni li ġejjin minn minoranzi etniċi, lingwistiċi, reliġjużi u 

nazzjonali, u r-ratifika tal-Istatut ta' Ruma tal-QKI, 

L-UE żiedet l-appoġġ tagħha għall-Pjan ta' Azzjoni tal-Kunsill tal-Ewropa għall-Ukrajna għall-

2015-2017, li huwa inizjattiva konġunta tal-Kunsill tal-Ewropa u l-awtoritajiet Ukreni li 

tikkonċentra fuq l-impenji tal-Ukrajna bbażati fuq it-Trattat. Barra minn hekk, l-UE appoġġat l-

implimentazzjoni tal-prijoritajiet ta' politika tagħha permezz ta' strumenti esterni tal-UE bħall-

Istrument Ewropew għad-Demokrazija u għad-Drittijiet tal-Bniedem (EIDHR), l-Istrument 

Ewropew ta' Viċinat u Sħubija (ENPI) u l-Istrument li jikkontribwixxi għall-Istabbiltà u l-Paċi 

(IcSP). 

Eġittu 

Fl-2015 l-Eġittu ffaċċja allegazzjonijiet ta' detenzjoni proviżorja mtawla, arresti irregolari u 

arbitrarji, għajbien sfurzat, vjolenza u tortura mill-pulizija u mwiet waqt detenzjoni, l-intimidazzjoni 

u d-detenzjoni ta' professjonisti tal-mezzi tax-xandir, u sentenzi tal-massa kontra mexxejja tal-

Fratellanza Musulmana (inkluż l-eks President Morsi u l-Ispeaker tal-Parlament Katatny). Kien 

hemm ukoll rapporti ta' użu letali ta' forza waqt tfittxijiet mill-pulizija,. Il-pressjoni fuq l-NGOs, 

permezz ta' mezzi bħal spezzjonijiet u projbizzjonijiet fuq l-ivvjaġġar, żdiedet. Ir-rapport ta' 

Freedom House dwar il-libertà fuq l-internet fl-2015 naqqas lill-Eġittu minn 'parzjalment liberu' 

għal 'mhux liberu' minħabba ċ-ċensura, l-prosekuzzjoni, u l-attakki fuq il-ġurnalisti, kif ukoll 

minħabba s-sorveljanza mill-istat tal-komunikazzjonijiet elettroniċi. Barra minn hekk, skont il-

Kumitat għall-Ħarsien tal-Ġurnalisti, l-Eġittu ġie t-tieni fid-dinja għall-agħar rekord ta' ġurnalisti li 

jintbagħtu l-ħabs. Kien hemm ukoll każijiet ta' intimidazzjoni u vjolenza kontra migranti irregolari, 

speċjalment kontra s-Sudaniżi. Mil-lat pożittiv, kien hemm titjib fil-qasam tad-drittijiet tan-nisa, il-

president ħafer għadd ta' dimostranti, u l-kabinett approva liġi kontra l-faċilitazzjoni ta' dħul 

klandestin f'konformità ma' standards internazzjonali. 

Filwaqt li ttieħdu passi mill-gvern u b'mod partikolari permezz tal-inizjattiva tal-President Sisi, biex 

jitħarsu l-minoranzi Kristjani, fost l-oħrajn permezz ta' wegħda li jerġgħu jinbnew il-knejjes li 

saritilhom ħsara fl-2013, il-libertà' ta' reliġjon jew twemmin mhijiex imħarsa; kemm atei kif ukoll 

Kristjani ġew akkużati bi stmerrija tal-Iżlam fuq il-bażi ta' liġijiet kontra l-blasfemija jew stmerrija 

tar-reliġjon. 

L-UE kompliet tissorvelja mill-qrib is-sitwazzjoni tad-drittijiet tal-bniedem fl-Eġittu u qajmet is-

sitwazzjoni b'mod prominenti f'livell bilaterali u f'fora multilaterali. Kwistjonijiet ewlenin tad-

drittijiet tal-bniedem tqajmu f'livell għoli matul is-sena, inkluż waqt iż-żjarat ta' livell għoli mill-

President tal-Kunsill Ewropew u r-RGħ/VP f'Settembru u f'Novembru. Ir-RGħ/VP enfasizzat b'mod 

partikolari l-importanza tar-rispett għall-istat tad-dritt, id-drittijiet tal-bniedem u l-libertà tal-mezzi 

tax-xandir, u ta' soċjetajiet miftuħa u demokratiċi bħala l-aħjar antidotu kontra r-radikalizzazzjoni. 

F'Novembru, l-ewwel sottokumitat f'ħames snin dwar kwistjonijiet politiċi (id-drittijiet tal-bniedem, 

id-demokrazija, u kwistjonijiet internazzjonali u reġjonali) sar fil-Kajr fil-qafas tal-Ftehim ta' 

Assoċjazzjoni UE-Eġittu, li fih l-UE qajmet kwistjonijiet tad-drittijiet tal-bniedem u mmirat li ttaffi 

t-tħassib tal-Eġizzjani dwar il-kompatibbiltà tas-sigurtà ma' approċċ ibbażat fuq id-drittijiet. 

Is-sitwazzjoni fl-Eġittu ġiet deskritta mill-UE bħala waħda ta' tħassib fil-Kunsill tad-Drittijiet tal-

Bniedem f'Ġunju u f'Settembru, fejn l-implimentazzjoni tal-kostituzzjoni tal-2014 ġiet enfasizzata 

bħala mezz importanti biex tittejjeb is-sitwazzjoni tad-drittijiet tal-bniedem u biex jinfetaħ l-ispazju 

għas-soċjetà ċivili. 

F'Awwissu l-President Sisi ppromulga Liġi Kontra t-Terroriżmu li wessgħet id-definizzjoni tat-

terroriżmu u stabbilixxiet sentenzi li jvarjaw minn żmien il-ħabs għal mewt. 

Il-piena tal-mewt għadha tapplika fl-Eġittu. Fl-2015 ingħataw madwar 405 sentenzi tal-mewt, u 

twettqu tal-inqas 12-il eżekuzzjoni. Dawn kienu jinkludu sitt allegati ġiħadisti. 

Organizzazzjonijiet indipendenti tad-drittijiet tal-bniedem, kif ukoll korpi affiljati mal-Fratellanza 

Musulmana, komplew jiffaċċjaw prosekuzzjoni mill-gvern. Huwa maħsub li fl-2015 ingħalqu 

madwar 500 NGO. 

Ġew irrapportati arresti, attakki u deportazzjonijiet ta' membri tal-komunità LGBTI. Individwi li 

kienu arrestati tressqu għall-proċess f'bosta okkażjonijiet, fejn ingħataw sentenzi ħorox wara 

proċedimenti qosra ħafna, u nstabu ħatja ta' debuxxjar. 

Ġie osservat xi titjib fil-qasam tad-drittijiet tan-nisa. F'Novembru, il-Ministru għall-Ġustizzja 

ħabbar il-ħolqien ta' qrati speċjali għal kawżi li jinvolvu vjolenza kontra n-nisa, sabiex jiġi żgurat li 

kawżi bħal dawn jiġu proċessati malajr. Żewġ persuni nstabu ħatja li wettqu mutilazzjoni ġenitali 

femminili (MĠF), li huma l-ewwel kundanni minn meta l-Eġittu kkriminalizza din il-prattika fl-

2008. Il-prattika tal-MĠF tidher li qed tonqos gradwalment. 

Għoxrin refuġjat Sudaniżi nqatlu b'tiri fuq il-fruntiera tal-Eġittu mal-Iżrael f'Novembru. L-inċident 

żvela l-kondizzjonijiet dejjem iżjed diffiċli għall-migranti irregolari fuq il-fruntieri tal-Eġittu. Fuq 

nota aktar pożittiva, il-kabinett approva liġi kontra l-faċilitazzjoni ta' dħul klandestin li tistipula 

priġunerija u multi sostanzjali għall-faċilitaturi ta' dħul klandestin u l-kompliċi tagħhom. Il-kastig 

jista' jammonta għal għomor il-ħabs u multi ta' aktar minn USD 25 000. B'mod sinifikanti, il-liġi ma 

tikkriminalizzax lill-migranti irregolari iżda pjuttost tobbliga lill-istat biex jipprovdilhom 

protezzjoni f'konformità mal-obbligi internazzjonali tal-Eġittu. L-UE tipprovdi wkoll appoġġ 

(permezz ta' għotjiet) f'oqsma bħat-tisħiħ tal-pożizzjoni tan-nisa, l-aċċess għall-ġustizzja għan-nisa, 

billi tipprovdi servizzi legali għan-nisa u t-tfal. L-appoġġ għax-xogħol fost iż-żgħażagħ, il-

promozzjoni tad-djalogu interkulturali, l-appoġġ għal organizzazzjonijiet li jaħdmu ma' gruppi 

vulnerabbli (migranti, refuġjati, persuni b'diżabilitajiet, eċċ.) huma wkoll oqsma appoġġati mill-UE. 

Permezz tal-istrumenti tematiċi tagħha, l-UE pprovdiet ukoll appoġġ finanzjarju kruċjali lil 

difensuri Eġizzjani tad-drittijiet tal-bniedem u l-organizzazzjonijiet tagħhom. 

L-UE qajmet każijiet speċifiċi mal-awtoritajiet Eġizzjani li fihom ġurnalisti u difensuri tad-drittijiet 

tal-bniedem kienu ġew arrestati, detenuti jew issentenzjati, u membri ta' organizzazzjonijiet tas-

soċjetà ċivili kienu tpoġġew taħt pressjoni kbira. L-UE żammet ukoll kuntatt regolari ma' 

organizzazzjonijiet tad-drittijiet tal-bniedem u difensuri tad-drittijiet tal-bniedem (DDB): ir-

RGħ/VP iltaqgħet ma' organizzazzjonijiet u difensuri prominenti f'Novembru fil-Kajr. L-UE 

involviet ruħha b'mod attiv mal-Eġittu dwar l-impenji tal-EPU tiegħu, kif ukoll dwar stediniet għar-

relaturi speċjali tan-NU. Grupp informali tal-UE dwar id-drittijiet tal-bniedem għamel laqgħat kull 

xahar, fejn ġew diskussi l-iżviluppi u t-tħassib fil-qasam tad-drittijiet tal-bniedem u li għalihom ġew 

mistiedna d-DDB u membri tal-Kunsill Nazzjonali għad-Drittijiet tal-Bniedem u partijiet rilevanti 

oħra kkonċernati mid-drittijiet tal-bniedem. 

L-UE ssorveljat il-proċessi ta' attivisti u difensuri tad-drittijiet tal-bniedem matul is-sena. Barra 

minn hekk, minħabba l-importanza tal-implimentazzjoni tal-kostituzzjoni tal-2014 sabiex jittejbu d-

drittijiet u l-libertajiet fundamentali, l-UE kompliet tappella għal elezzjonijiet parlamentari u 

bagħtet missjoni ta' esperti elettorali (EEM) f'Settembru biex tivvaluta l-proċess elettorali u 

tipprovdi rakkomandazzjonijiet dwar modi biex jittejjeb l-ambjent u l-proċess elettorali. 

L-UE implimentat proġetti dwar il-promozzjoni tad-drittijiet tal-bniedem, id-drittijiet soċjali u 

ekonomiċi, id-djalogu interkulturali, il-governanza lokali u l-aċċess għall-kultura fl-2015. Dan kien 

jinkludi appoġġ għall-promozzjoni u l-protezzjoni tad-drittijiet ċivili, soċjali, ekonomiċi u kulturali, 

speċjalment għal gruppi partikolarment vulnerabbli għal diskriminazzjoni, u l-promozzjoni ta' 

ċittadinanza attiva/inklużiva u kultura ta' tolleranza u pluraliżmu. 

L-UE provdiet appoġġ għall-modernizzazzjoni tal-amministrazzjoni tal-ġustizzja. Intbagħtu esperti 

Ewropej bħala parti minn proġett implimentat minn konsorzju ta' amministrazzjonijiet pubbliċi 

Ewropej, li jipprovdi appoġġ lid-dipartimenti tal-Ministeru għall-Ġustizzja biex itejbu u jsaħħu l-

għoti ta' servizzi ġuridiċi lill-popolazzjoni, u liċ-ċentru nazzjonali tal-istudji ġudizzjarji biex jiġi 

megħjun fl-iżvilupp u l-implimentazzjoni ta' politika ta' taħriġ għall-imħallfin u l-professjonisti fil-

qasam tal-ġustizzja. Il-proġett appoġġa wkoll lill-Qorti tal-Kassazzjoni fl-implimentazzjoni tal-

istrateġija tagħha għall-modernizzazzjoni u t-tnaqqis ta' kawżi pendenti, assista liċ-Ċentru ta' 

Informazzjoni Ġudizzjarja fl-implimentazzjoni ta' sistema kompjuterizzata għall-ġestjoni tal-kawżi, 

u pprovda appoġġ lid-dipartiment tal-Ministeru għall-Ġustizzja għan-nisa u t-tfal. L-għan ewlieni ta' 

dan l-impenn huwa l-promozzjoni tad-drittijiet tal-bniedem permezz tal-istabbiliment ta' grupp 

professjonali futur ta' mħallfin u prosekuturi. 

Iżrael 

L-objettivi prinċipali għad-drittijiet tal-bniedem fil-qafas tar-relazzjonijiet tal-UE mal-Iżrael huma 

s-sitwazzjoni tal-minoranzi, il-preservazzjoni ta' soċjetà ċivili vibranti, u r-rispett għal-liġijiet dwar 

il-konflitt armat u d-dritt internazzjonali dwar id-drittijiet tal-bniedem, li jkopri r-responsabbiltajiet 

tal-Iżrael bħala setgħa ta' okkupazzjoni u jinkludi kwistjonijiet relatati mat-tfal u l-konflitt armat. 

Matul l-2015, l-UE qajmet tħassib u dubji fir-rigward tad-drittijiet ekonomiċi u soċjali tal-minoranzi 

Għarab u Bedwini, u rigward politiki dwar dawk li qed ifittxu asil, inkluża r-rilokazzjoni tagħhom 

lejn pajjiżi terzi. L-UE esprimiet ukoll it-tħassib tagħha dwar il-qerda ta' strutturi umanitarji u 

strutturi oħra mill-Iżrael fiż-Żona C tax-Xatt tal-Punent. 

L-UE segwiet mill-qrib il-leġislazzjoni proposta dwar l-NGOs li għandha tistabbilixxi rekwiżiti 

ġodda dwar l-NGOs li jirċievu aktar minn nofs il-finanzjament tagħhom minn sorsi ta' gvernijiet 

barranin, u appellat lill-Iżrael biex jippromwovi s-settur attiv tiegħu tal-NGOs u s-soċjetà ċivili, li 

huma element fundamentali tad-demokrazija vibranti tal-Iżrael u tal-valuri komuni li jirfdu r-

relazzjonijiet bejn l-UE u l-Iżrael. 

Fil-konklużjonijiet tal-Kunsill Affarijiet Barranin ta' Lulju 2015, l-UE enfasizzat il-ħtieġa għal 

konformità mad-dritt umanitarju internazzjonali u d-dritt internazzjonali dwar id-drittijiet tal-

bniedem mill-istati u minn atturi mhux statali, filwaqt li enfasizzat l-importanza tar-responsabbiltà 

bħala bażi għall-paċi u s-sigurtà fir-reġjun. 

Barra minn hekk, l-UE esprimiet ripetutament it-tħassib tagħha dwar iż-żieda tal-vjolenza fil-ħarifa 

tal-2015 fl-Iżrael u fix-Xatt tal-Punent, b'mod partikolari fil-Lvant ta' Ġerusalemm, permezz ta' 

dikjarazzjonijiet kif ukoll involviment bilaterali u multilaterali. L-UE enfasizzat il-ħtieġa li n-naħat 

kollha jagħmlu ħilithom biex jevitaw aktar vjolenza. 

Tqajmu kwistjonijiet dwar id-drittijiet tal-bniedem mal-awtoritajiet Iżraeljani fuq bażi regolari 

f'diversi formati. Il-Gruppi ta' Ħidma Informali dwar id-Drittijiet tal-Bniedem u Organizzazzjonijiet 

Internazzjonali u s-Sottokumitat dwar id-Djalogu Politiku ġew posposti fuq talba tal-awtoritajiet 

Iżraeljani. Is-Sottokumitat dwar il-Migrazzjoni, is-Saħħa u l-Affarijiet Soċjali (13-14 ta' Lulju, 

Brussell), indirizza l-politiki tal-asil, fost affarijiet oħra, b'attenzjoni partikolari fuq il-migranti 

irregolari. L-UE żammet relazzjoni b'saħħitha ma' organizzazzjonijiet tas-soċjetà ċivili permezz ta' 

konsultazzjonijiet regolari u billi attendiet u organizzat laqgħat ta' informazzjoni tal-NGOs. Id-

Delegazzjoni tal-UE impenjat ruħha wkoll b'mod regolari f'attivitajiet ta' diplomazija pubblika 

ffokati fuq kwistjonijiet tad-drittijiet tal-bniedem, inkluż fl-organizzazzjoni ta' żewġ avvenimenti ta' 

komunikazzjoni diplomatiċi, diskorsi u parteċipazzjoni f'avvenimenti oħra. 

Barra minn hekk, is-seminar bejn l-UE u l-Iżrael dwar il-ġlieda kontra r-razziżmu, il-ksenofobija u 

l-antisemitiżmu sar fi Brussell f'Diċembru 2015 u eżamina l-politiki u l-għodod maħsuba għall-

ġlieda kontra r-razziżmu u l-ksenofobija, b'enfasi partikolari fuq l-antisemitiżmu. 

L-UE kkontribwixxiet ukoll biex jintlaħqu l-objettivi tad-drittijiet tal-bniedem permezz tal-għotjiet 

mogħtija għal proġetti mwettqa minn organizzazzjonijiet tas-soċjetà ċivili u oħrajn. L-appoġġ tal-

UE, imwassal prinċipalment permezz tal-Istrument Ewropew għad-Demokrazija u għad-Drittijiet 

tal-Bniedem (EIDHR), iffoka fuq l-oqsma ta' prijorità: it-tisħiħ ta' ambjent favorevoli għall-

organizzazzjonijiet tas-soċjetà ċivili u l-promozzjoni tad-drittijiet tal-bniedem; il-promozzjoni tad-

drittijiet ta' gruppi vulnerabbli jew minoranzi fl-Iżrael; u t-tisħiħ tar-rispett għad-dritt umanitarju 

internazzjonali u d-drittijiet tal-bniedem fit-territorju Palestinjan okkupat, inklużi d-drittijiet tat-tfal 

f'konflitti armati. Tmienja u għoxrin proġett tal-EIDHR kienu għaddejjin jew ġew iffirmati fl-2015. 

Il-programm tal-OSĊ-AL (organizzazzjonijiet tas-soċjetà ċivili u awtoritajiet lokali) ikkontribwixxa 

wkoll għall-objettivi tal-Istrateġiji tal-Pajjiżi dwar id-Drittijiet tal-Bniedem, billi integra l-inklużjoni 

tal-organizzazzjonijiet tas-soċjetà ċivili fit-teħid ta' deċiżjonijiet lokali u saħħaħ il-parteċipazzjoni 

ċivika permezz ta' ħames kuntratti li għadhom għaddejjin ma' muniċipalitajiet Għarab żgħar fl-

2015. 

Palestina*3 

Ir-refuġjati Palestinjani fix-Xatt tal-Punent (madwar 800,000) u fl-Istrixxa ta' Gaża (madwar 

miljun) kellhom iħabbtu wiċċhom ma' għadd kbir ta' sfidi fl-2015. Huma komplew iġarrbu 

kondizzjonijiet ekonomiċi u soċjali diffiċli u faqar dejjem akbar. Kien hemm żieda konsiderevoli 

fil-vjolenza u dejjem aktar frustrazzjoni minħabba l-ekonomija staġnata u nuqqas dejjem akbar ta' 

impjegabbiltà fix-Xatt tal-Punent. Ġiet iggarantita sigurtà tal-ikel lil madwar 75% tar-refuġjati 

Palestinjani li jgħixu f'kampijiet tar-refuġjati. Fl-istrixxa ta' Gaża, ir-refuġjati sofrew aktar 

spostamenti wara l-ostilitajiet f'Lulju u f'Awwissu 2014. Il-kondizzjonijiet tal-għajxien ta' ħafna 

refuġjati komplew imorru għall-agħar minħabba l-impatt tal-għeluq tal-istrixxa ta' Gaża fl-2015. 

UNRWA, b'appoġġ finanzjarju sostanzjali mill-UE, żgurat l-għoti ta' servizzi essenzjali ewlenin 

(jiġifieri ikel u kura tas-saħħa) lir-refuġjati f'Gaża. 

L-adeżjoni tal-Palestina għal 18-il trattat internazzjonali dwar id-drittijiet tal-bniedem, dwar id-dritt 

kriminali internazzjonali, dwar l-armi, u trattati umanitarji u diplomatiċi fil-31 ta' Diċembru 2014, li 

daħlu fis-seħħ matul l-2015, wasslet għal żieda fl-għarfien fost il-forzi tas-sigurtà u l-uffiċjali tal-

gvern dwar l-obbligi tal-Palestina rigward id-drittijiet tal-bniedem, li saru parti mid-diskors 

pubbliku. Madankollu, din iż-żieda fl-għarfien għadha ma ssarrfitx f'titjib sostanzjali fil-prattika. 

                                                 
3 *Dan l-isem m'għandux jinftiehem bħala rikonoxximent ta' Stat tal-Palestina u huwa mingħajr 

preġudizzju għall-pożizzjoni individwali tal-Istati Membri dwar din il-kwistjoni. 

L-UE wettqet diversi azzjonijiet matul l-2015 b'appoġġ għad-drittijiet tal-bniedem fil-Palestina. 

Lokalment, permezz tal-Uffiċċju tar-Rappreżentant tal-UE, l-UE ħarġet dikjarazzjonijiet lokali, 

għamlet żjarat fuq il-post u attendiet seduti tal-qorti. Matul l-2015, l-UE segwiet mill-qrib l-

iżviluppi u qajmet tħassib fir-rigward tar-rispett għad-drittijiet tal-bniedem. Is-Sottokumitat UE-

Palestina għad-Drittijiet tal-Bniedem, il-Governanza Tajba u l-Istat tad-Dritt ma sarx matul l-2015; 

huwa ppjanat għall-bidu tal-2016. 

Għalkemm għad hemm ambjent relattivament pożittiv fix-Xatt tal-Punent rigward ir-rispett għal-

libertà tal-espressjoni, il-libertà ta' għaqda u l-libertà tal-mezzi tax-xandir, għad hemm raġunijiet 

għal tħassib, pereżempju billi xi ġurnalisti u bloggers qed jiġu msejħa għal interrogazzjoni dwar 

kontributi fil-mezzi ta' komunikazzjoni soċjali u l-blogs. Fir-rigward tal-libertà ta' assoċjazzjoni, 

filwaqt li l-organizzazzjonijiet tas-soċjetà ċivili setgħu ġeneralment joperaw liberament fix-Xatt tal-

Punent, baqa' jippersisti t-tħassib dwar ir-rwol tal-Kumitat tal-Affarijiet tal-NGOs stabbilit 

f'Diċembru 2012, u dwar regolament ġdid rigward korporazzjonijiet mingħajr skop ta' qligħ maħruġ 

fl-2015 li jobbligahom jiksbu approvazzjoni minn qabel mill-Kunsill tal-Ministri sabiex jaċċettaw 

għotjiet, donazzjonijiet, assistenza u finanzjament, u jiddikjaraw il-fini ta' tali finanzjament. Il-

pjattaformi tas-soċjetà ċivili kollha jikkunsidraw dan ir-regolament il-ġdid bħala ksur serju tal-

libertà ta' assoċjazzjoni u ksur tal-Liġi Bażika Palestinjana. 

F'Gaża, id-dritt għal-libertà tal-espressjoni baqa' taħt pressjoni severa billi l-ġurnalisti qed jiġu 

attakkati mill-forzi tas-sigurtà tal-awtorità de facto. Ġew imposti wkoll restrizzjonijiet fuq il-

movimenti tal-ġurnalisti. Minkejja l-Ftehim ta' Beach Camp dwar rikonċiljazzjoni bejn il-Hamas u 

l-PLO, il-ħidma tal-organizzazzjonijiet tas-soċjetà ċivili f'Gaża kompliet tiġi mfixkla minn uffiċjali 

tal-awtoritajiet de facto. L-UE u l-Istati Membri tagħha komplew jappoġġaw il-ħidma ta' 

organizzazzjonijiet tas-soċjetà ċivili għall-promozzjoni tad-drittijiet tal-bniedem f'Gaża. Fl-Istrixxa 

ta' Gaża, 40 000 impjegat taċ-ċivil mhux qed jitħallsu, li rriżulta f'rati ogħla ta' korruzzjoni kif ukoll 

fi ksur tad-drittijiet tal-bniedem bħat-tortura mill-pulizija. 

Kwistjonijiet ta' tħassib prinċipali oħra għadhom il-piena tal-mewt, minkejja li ma twettqet l-ebda 

eżekuzzjoni fl-2015, u l-ilmenti regolari ta' tortura u trattament ħażin fiċ-ċentri ta' detenzjoni kemm 

f'Gaża kif ukoll fix-Xatt tal-Punent. L-UE tkompli tappoġġa lill-organizzazzjonijiet tas-soċjetà ċivili 

lokali biex jipprevjenu u jiġġieldu kontra t-tortura. Ta' min jinnota wkoll il-ħidma ta' EUPOL 

COPPS4 fit-taħriġ tal-pulizija Palestinjana dwar id-drittijiet tal-bniedem. Tressqu lmenti regolari 

dwar detenzjoni arbitrarja quddiem il-Kummissjoni Indipendenti għad-Drittijiet tal-Bniedem, 

inklużi lmenti dwar il-ksur tad-dritt għal proċess dovut tal-liġi, dwar detenzjoni mingħajr garanzija 

ta' proċess ġust, u dwar detenzjoni fuq ordni tal-Gvernatur. 

Fir-rigward tal-libertà ta' reliġjon jew ta' twemmin u d-drittijiet ta' persuni li ġejjin minn minoranza, 

l-Insara kienu rappreżentati sew fil-livell politiku. Madankollu, ħafna Insara, kif ukoll Musulmani 

sekulari, ilmentaw dwar pressjoni li qed tiżdied fis-soċjetà Palestinjana biex jiġu akkomodati l-

valuri Iżlamiċi konservattivi, speċjalment f'Gaża. 

Il-vjolenza kontra n-nisa u l-vulnerabbiltà soċjoekonomika ġenerali tagħhom għadhom sfidi għas-

soċjetà Palestinjana. Bħala pass pożittiv importanti, fl-2014 il-President Abbas ħareġ digriet li 

jemenda l-Kodiċi Penali sabiex titneħħa s-setgħa tal-ġudikatura li tieħu kont ta' ċerti 'fatturi 

mitiganti' fl-għoti ta' sentenzi f'kawżi ta' 'qtil għall-unur'. Madankollu, għad hemm dispożizzjoni 

oħra fis-seħħ, li tagħti lil kull membru tal-familja tal-vittma d-dritt li jċedi d-drittijiet tiegħu jew 

tagħha, u sussegwentement il-kawża ħafna drabi taqa'. 

L-użu tat-tfal fis-suq tax-xogħol kompla jikkawża tħassib, billi 3.5 % tat-tfal kollha li għandhom 

bejn 10 u 17-il sena għandhom impjieg fil-Palestina. 

Il-persuni b'diżabbiltà għadhom ibatu minn esklużjoni soċjali u nuqqas ta' aċċess għal kura 

adegwata, speċjalment persuni b'diżabbiltà mentali. Is-sħubija tal-UE mal-awtoritajiet lokali, il-

ministeri u s-soċjetà ċivili biex jiġi indirizzat dan it-tħassib bdiet tħalli l-frott, pereżempju fil-Lvant 

ta' Ġerusalemm, programm tal-UE għen biex jiġi introdott appoġġ għal tfal bi bżonnijiet speċjali 

fis-settur tal-edukazzjoni. 

Id-drittijiet tal-bniedem jidħlu f'kull aspett ta' kooperazzjoni tal-Unjoni Ewropea għall-iżvilupp, l-

akbar donatur multilaterali ta' għajnuna finanzjarja. Il-kooperazzjoni tal-UE għandha l-għan li tibni 

l-istituzzjonijiet ta' stat Palestinjan futur demokratiku, indipendenti, kontigwu u vijabbli bbażat fuq 

valuri kondiviżi f'oqsma bħalma huma r-rispett għad-drittijiet tal-bniedem, id-demokratizzazzjoni u 

l-istat tad-dritt. 

                                                 
4 Missjoni tal-Pulizija tal-Unjoni Ewropea fit-Territorji Palestinjani 

Ġordan 

B'mod ġenerali, l-iżviluppi fil-Ġordan kienu sinifikament karatterizzati minn aktar eskalazzjoni ta' 

tensjoni u instabbiltà fir-reġjun, li kellha impatt fuq il-pajjiż partikolarment permezz tal-kriżi tar-

refuġjati Sirjani li għaddejja, u enfasizzat aktar il-vulnerabbiltà politika, ta' sigurtà u 

soċjoekonomika tal-Ġordan. 

It-tmexxija tal-Ġordan saħħet l-attenzjoni internazzjonali u nazzjonali tagħha fuq il-miżuri tal-

ġlieda kontra t-terroriżmu u l-estremiżmu wara l-qtil mid-Da'esh ta' pilota tal-Forza tal-Ajru tal-

Ġordan li kien ġie maħtuf mill-organizzazzjoni. Ġiet innotata atmosfera ta' aktar 'sekurizzazzjoni' 

fil-livell nazzjonali, flimkien ma' spazju li qed jonqos għal-libertà tal-espressjoni u għas-soċjetà 

ċivili inġenerali (eż. id-digriet dwar il-finanzjament barrani tal-organizzazzjonijiet tas-soċjetà 

ċivili). 

Id-dispożizzjonijiet dwar il-ġlieda kontra t-terroriżmu ntużaw dejjem iżjed għad-detenzjoni u l-

prosekuzzjoni ta' attivisti u ġurnalisti għal reati relatati mal-espressjoni (inkluż bil-mezzi ta' 

komunikazzjoni soċjali), billi serrħu l-aktar fuq l-emendi għal-Liġi Kontra t-Terroriżmu, l-

interpretazzjoni l-ġdida ta' artikoli tal-Liġi tat-tranżazzjoni elettronika u l-użu tal-Qorti tas-Sigurtà 

tal-Istat. Fi Frar, il-Qorti tas-Sigurtà tal-Istat tat sentenza ta' 18-il xahar lil mexxej ewlieni tal-

Fratellanza Musulmana, Zaki Bani Rusheid, talli 'għamel ħsara lir-relazzjonijiet ma' stat barrani' (l-

Emirati Għarab Magħquda). 

L-UE u l-Istati Membri tagħha komplew jinvolvu ruħhom mal-awtoritajiet u s-soċjetà ċivili dwar ir-

riforma politika u soċjali u dwar kwistjonijiet tad-drittijiet tal-bniedem, inkluż permezz tal-Grupp ta' 

Ħidma dwar id-Drittijiet tal-Bniedem. Oqsma li ngħataw attenzjoni partikolari kienu l-libertà tal-

mezzi tax-xandir, il-libertà tal-espressjoni, in-nisa/is-sessi, ir-rwol tas-soċjetà ċivili, il-piena tal-

mewt u t-tortura, kif ukoll is-segwitu tal-Eżami Perjodiku Universali tal-2013. 

F'dan ir-rigward, il-Koordinatur tal-Gvern responsabbli mid-Drittijiet tal-Bniedem ħejja tabella bir-

rakkomandazzjonijiet u l-azzjonijiet konkreti kollha u ġiet assenjata l-ħidma. Tkomplew ukoll l-

isforzi biex jiġi żviluppat Pjan Nazzjonali għad-Drittijiet tal-Bniedem. 

Fil-21 ta' Diċembru 2014, il-Ġordan kiser il-moratorju de facto tiegħu fuq l-użu tal-piena tal-mewt, 

li ilu japplika minn Marzu 2006, billi ġew eżegwiti 11-il persuna. Saru żewġ eżekuzzjonijiet oħra 

fil-bidu tal-2015, it-tnejn Iraqin li kienu priġunieri għal żmien twil ikkundannati għall-mewt affiljati 

ma' Al-Qaeda fl-Iraq. 

Kumitat ippresedut mill-Ministeru għall-Ġustizzja ppropona emendi għal mill-inqas 180 artikolu 

tal-Kodiċi Penali tal-1960. Dawn għad iridu jiġu analizzati mill-parlament. Filwaqt li l-abbozz fih 

bidliet pożittivi (eż. billi jipprevedi alternattivi għall-priġunerija, bħas-servizz komunitarju), bidliet 

sinifikanti f'xi artikoli sensittivi u problematiċi (referenzi għal reati kriminali għall-unur, it-tortura u 

l-istupru) jistgħu jkunu diffiċli. 

F'Novembru saret it-tielet reviżjoni tal-implimentazzjoni tal-Konvenzjoni kontra t-Tortura (CAT) 

mill-Ġordan. Ir-reviżjoni enfasizzat għadd ta' sfidi li fadal, inklużi d-definizzjoni tat-tortura, il-pieni 

inadegwati, l-iffullar fiċ-ċentri ta' detenzjoni, l-għoti ta' għajnuna legali, l-indipendenza u t-

trasparenza fl-investigazzjonijiet tal-pulizija, u l-użu ta' qrati speċjali (awturi ta' reati – li l-biċċa l-

kbira minnhom huma mill-forza tal-pulizija – jitressqu quddiem it-tribunal tal-pulizija minflok 

quddiem qorti ċivili). 

Ma sar l-ebda progress sinifikanti fis-sitwazzjoni tan-nisa. Fl-2015, l-awtoritajiet bdew jipprovdu 

'privileġġi' speċjali lit-tfal mhux ċittadini ta' nisa Ġordanjani (miżżewġin barranin), inklużi karti tal-

identità speċjali. B'dan l-approċċ il-gvern mar lura notevolment mill-wegħda li għamel fl-2014 li 

jagħtihom 'drittijiet ċivili'. Il-gvern żamm ir-riżervi tiegħu dwar il-Konvenzjoni tan-NU dwar l-

Eliminazzjoni ta' Kull Forma ta' Diskriminazzjoni kontra n-Nisa (CEDAW) (l-Artikolu 9 dwar in-

nazzjonalità u l-Artikolu 16 dwar iż-żwieġ, id-divorzju u r-relazzjonijiet familjari). Fl-2015, il-

klassifikazzjoni tal-Ġordan fl-Indiċi Globali ta' Disparità bejn is-Sessi kompliet tmur lura għall-140 

post minn 145 pajjiż. 

Il-Ġordan kompla jaħdem fuq għadd ta' abbozzi ta' liġijiet ta' riforma politika importanti dwar l-

elezzjonijiet u l-Kummissjoni Elettorali Indipendenti, il-partiti politiċi, id-deċentralizzazzjoni u l-

muniċipalitajiet, b'mod partikolari bi tħejjija għall-elezzjonijiet parlamentari, lokali, muniċipali u 

provinċjali li għandhom isiru fis-snin li ġejjin. B'dawn l-abbozzi ta' liġijiet, il-Ġordan ser jindirizza 

għadd ta' kwistjonijiet relatati mal-parteċipazzjoni politika. Il-Ġordan adotta wkoll liġi ġdida dwar 

il-ġustizzja għall-minorenni. 

Id-deterjorament fl-ambjent tas-sigurtà u ż-żieda tar-radikalizzazzjoni fir-reġjun wasslu lill-Ġordan 

biex jintensifika s-sejħa tiegħu għal 'moderazzjoni reliġjuża' u djalogu bejn twemmin differenti. 

L-UE, taħt il-linja baġitarja tal-ENI u l-EIDHR, provdiet appoġġ għal firxa ta' inizjattivi f'dawn l-

oqsma u oħrajn, inkluż fil-bini tal-kapaċitajiet tas-soċjetà ċivili, il-parteċipazzjoni politika tan-nisa u 

tas-soċjetà ċivili, taħriġ għall-ġurnalisti, assistenza teknika lill-mezzi tax-xandir, ir-riforma tas-

settur tal-ġustizzja, l-istat tad-dritt, u d-drittijiet tan-nisa u l-vjolenza abbażi ta' sess. Il-Fond 

Ewropew għad-Demokrazija estenda wkoll appoġġ lil diversi partijiet ikkonċernati fil-Ġordan. 

Id-Delegazzjoni tal-UE u l-uffiċċju tad-Direttorat Ġenerali għall-Għajnuna Umanitarja u l-

Protezzjoni Ċivili (ECHO) segwew mill-qrib is-sitwazzjoni umanitarja u tad-drittijiet tal-bniedem 

tar-refuġjati, inkluż dawk li sfaw fil-passaġġ ('art li mhi ta' ħadd' fuq il-fruntiera tal-Grigal tal-

Ġordan mas-Sirja, fejn inġabru 12 500 refuġjat Sirjan). Il-kwistjoni ġiet diskussa mal-Istati Membri 

u tqajmet mal-awtoritajiet mill-Kap tad-Delegazzjoni tal-UE. 

L-UE għamlet għadd ta' démarches dwar kwistjonijiet tad-drittijiet tal-bniedem internazzjonali, 

inklużi dawk diskussi fit-Tielet Kumitat tal-AĠNU u l-Kunsill tad-Drittijiet tal-Bniedem. L-

awtoritajiet tal-Ġordan wieġbu b'appoġġ kostruttiv dwar dawn il-punti kollha. 

Libanu 

L-approfondiment tal-kriżi politika, soċjali, ekonomika u ta' sigurtà fil-Libanu fl-2015 kellu impatt 

fuq is-sitwazzjoni ġenerali tad-drittijiet tal-bniedem. Il-kriżi politika u istituzzjonali eżistenti laħqet 

livell ġdid ta' gravità bil-waqfien tal-laqgħat tal-Kunsill tal-Ministri minn Ġunju 'l hawn. Dan 

imbagħad affettwa serjament l-aċċess taċ-ċittadini għas-servizzi pubbliċi u wassal għal movimenti 

fit-toroq minn Awwissu sa Ottubru bħala protesti kontra n-nuqqas ta' responsabbiltà mill-gvern. 

Minħabba l-istaġnar istituzzjonali, ħafna mir-riformi urġenti fil-qasam tad-drittijiet tal-bniedem ma 

setgħux jimxu 'l quddiem, bħall-kriminalizzazzjoni tat-tortura u l-approvazzjoni parlamentari tal-

Pjan ta' Azzjoni Nazzjonali dwar id-Drittijiet tal-Bniedem. 

Konsegwentement, l-aktar sfidi importanti għad-drittijiet tal-bniedem fil-Libanu jibqgħu l-

prevenzjoni ta' inċidenti ta' tortura u d-detenzjoni arbitrarja, l-allinjament tal-kondizzjonijiet tal-

ħabs ma' standards internazzjonali, l-abolizzjoni tal-piena tal-mewt, il-promozzjoni ta' ugwaljanza 

sħiħa bejn in-nisa u l-irġiel, it-titjib tal-kondizzjonijiet tal-għajxien għar-refuġjati, il-protezzjoni 

għall-migranti u gruppi vulnerabbli oħra u l-ġlieda kontra d-diskriminazzjoni. Il-funzjonament u l-

effiċjenza tal-istituzzjonijiet demokratiċi ewlenin bħall-parlament u l-ġudikatura, kif ukoll il-libertà 

tal-espressjoni fuq l-internet u mezzi oħra, jeħtieġ jittejbu aktar, bħala prerekwiżit għall-

implimentazzjoni sħiħa tad-drittijiet tal-bniedem. 

Il-konsegwenzi tal-kriżi fis-Sirja qed jinħassu dejjem aktar. L-għadd dejjem jikber ta' refuġjati, iż-

żieda tat-tensjonijiet politiċi u s-sitwazzjoni ta' sigurtà fraġli, b'għadd ta' inċidenti ta' sigurtà fi bliet 

ewlenin u żoni tal-fruntiera, ħolqu sfidi sostanzjali għall-istabbiltà interna u s-sitwazzjoni 

ekonomika u soċjali tal-Libanu. Dawn ġabu wkoll sfidi addizzjonali fil-qasam tad-drittijiet tal-

bniedem, pereżempju fir-rigward tad-dritt għall-edukazzjoni, kwistjonijiet ta' non-refoulement, eċċ. 

Filwaqt li l-aġenziji ta' sigurtà qegħdin isiru dejjem aktar konxji ta' dawn l-isfidi u l-mezzi biex 

dawn jiġu indirizzati (parzjalment bis-saħħa tal-appoġġ mogħti mill-UE, l-Istati Membri tal-UE u 

donaturi internazzjonali oħra), għad hemm kwistjonijiet sinifikanti dwar l-implimentazzjoni, fir-

rigward kemm taċ-ċittadini Libaniżi kif ukoll tar-refuġjati Sirjani u Palestinjani. 

L-UE kompliet tindirizza dawn l-oqsma ta' prijorità permezz ta' djalogi ta' politika bilaterali u 

permezz ta' diversi programmi, pereżempju permezz ta' proġetti implimentati taħt il-linja tematika 

tal-EIDHR u l-ENI bilaterali għal ammont totali ta' EUR 5.02 miljun (EUR 1.2 miljun kellu jiġi 

kkuntrattat qabel l-aħħar tal-2015 bl-użu ta' fondi mill-EIDHR) u permezz ta' appoġġ għas-settur 

tal-ġustizzja li ammonta għat-total ta' EUR 21 miljun, kif ukoll programmi oħra għat-titjib tal-

prestazzjoni tal-istituzzjonijiet demokratiċi. 

Sirja 

F'ħames snin ta' gwerra ċivili, is-Sirja saret l-akbar diżastru umanitarju fid-dinja. Il-konklużjonijiet 

tal-Kunsill Affarijiet Barranin tat-12 ta' Ottubru 2015 innotaw 'il-kobor tat-traġedja, li qatlet 

250 000 raġel, mara, tifel u tifla, spostat 7.6 miljun persuna ġewwa l-pajjiż, ġiegħlet 'il fuq minn 4 

miljun ruħ jaħarbu lejn pajjiżi ġirien u pajjiżi oħrajn'. Il-konklużjonijiet tennew ukoll l-objettivi tal-

UE għad-drittijiet tal-bniedem u d-demokrazija, u appellaw għal soluzzjoni politika għall-kriżi 

abbażi tal-Komunikat ta' Ġinevra tal-2012 u tar-Riżoluzzjonijiet tal-Kunsill tas-Sigurtà tan-NU 

(UNSCR) rilevanti, sabiex ikun hemm stabbiltà, paċi u rikonċiljazzjoni u l-popolazzjoni ċivili ma 

tibqax fil-mira indiskriminata tal-partijiet kollha fil-konflitt, kif mogħti fil-qosor sussegwentement 

fil-UNSCR 2254 addottata f'Diċembru 2015.5 

                                                 
5 'Il-mira tal-UE hija li twassal biex jintemm il-konflitt u biex il-poplu Sirjan jgħix fil-paċi 

f'pajjiżu. Il-komunità internazzjonali għandha tingħaqad madwar żewġ linji komplementari u 
marbuta flimkien – waħda politika li għandha l-għan li ġġib fi tmiem il-gwerra ċivili billi 
tindirizza l-kawżi fundamentali tal-konflitt u tistabbilixxi proċess ta' transizzjoni politika 
inklużiva li ġġib il-paċi lura fil-pajjiż – u waħda ta' sigurtà li tiffoka fuq il-ġlieda kontra t-
theddida reġjonali u globali tad-Da'esh.' 

L-UE kkundannat l-attakki eċċessivi u indiskriminati tar-reġim Sirjan kontra l-popolazzjoni ċivili, 

il-qtil kostanti tal-massa, l-użu ta' bombi bettija u l-użu ta' sustanzi kimiċi kif ukoll l-użu tal-ġuħ 

bħala arma kontra l-popolazzjoni ċivili maqbuda f'żoni assedjati. L-UE esprimiet tħassib dwar il-

prosekuzzjoni u l-priġunerija ta' attivisti tas-soċjetà ċivili u l-użu estensiv ta' tortura kontra 

avversarji politiċi u difensuri tad-drittijiet tal-bniedem mir-reġim Sirjan, kif deskritt fir-rapport 

Caesar. Il-partikolarità tal-gwerra tas-Sirja hija t-tul ta' żmien li matulu sar ksur tad-drittijiet tal-

bniedem mill-partijiet kollha fil-konflitt, inkluż mill-gruppi armati tal-oppożizzjoni. Gruppi 

terroristiċi bħal Da'esh huma wkoll responsabbli għal attakki kontra l-popolazzjoni ċivili, 

eżekuzzjonijiet pubbliċi, il-prosekuzzjoni u l-eżekuzzjonijiet tal-massa ta' minoranzi reliġjużi u 

etniċi, sfruttament u abbuż sesswali ta' nisa u tfal b'rabta mal-konflitt, l-użu ta' suldati tfal, abbużi 

massivi kontra l-popolazzjoni ċivili li jgħixu f'territorji okkupati minn Da'esh, u l-qerda intenzjonata 

tal-wirt kulturali. L-UE tenniet f'diversi okkażjonijiet l-appoġġ tagħha għall-prosekuzzjoni tal-

awturi kollha ta' delitti tal-gwerra u ta' abbużi tad-drittijiet tal-bniedem. 

L-UE impenjat ruħha biex tappoġġa l-isforzi kollha biex is-sitwazzjoni fis-Sirja titressaq quddiem 

il-Qorti Kriminali Internazzjonali, u biex tiġi intensifikata l-implimentazzjoni tar-Riżoluzzjonijiet 

2139, 2165, 2191 u 2258 tal-KSNU sabiex titwassal għajnuna min-naħa għall-oħra tal-fruntieri u 

tal-linji għall-popolazzjoni Sirjana fil-bżonn. L-UE tappoġġa wkoll l-isforzi tal-Koalizzjoni Dinjija 

fil-ġlieda kontra Da'esh fis-Sirja u l-Iraq. 

L-UE kompliet id-djalogu mal-organizzazzjonijiet tas-soċjetà ċivili u l-attivisti tad-drittijiet tal-

bniedem bl-għan li tappoġġa l-isforzi tagħhom biex jgħinu lill-popolazzjoni Sirjana u biex jinstabu 

dawk responsabbli għar-reati mwettqa minn atturi statali u mhux statali fil-pajjiż. L-Istrument 

Ewropew għad-Demokrazija u d-Drittijiet tal-Bniedem jiffinanzja xi organizzazzjonijiet tas-soċjetà 

ċivili li jaħdmu biex jippromwovu d-drittijiet tal-bniedem u jsaħħu l-pożizzjoni tad-difensuri tad-

drittijiet tal-bniedem. 

Il-Parlament Ewropew adotta bosta riżoluzzjonijiet matul l-2015 biex jiġbed l-attenzjoni għad-

detenzjoni arbitrarja u l-għajbien ta' ġurnalisti indipendenti u difensuri tad-drittijiet tal-bniedem mir-

reġim Sirjan, l-attakki minn Da'esh kontra l-minoranzi Sirjana, id-distruzzjoni tal-patrimonju 

kulturali f'Palmyra, u l-bżonn ta' għajnuna umanitarja fil-kamp tar-refuġjati Palestinjan ta' Yarmouk 

maqbud minn Da'esh. 

L-UE appoġġat l-adozzjoni f'Novembru 2015 tar-riżoluzzjoni tat-Tielet Kumitat tal-AĠNU dwar is-

sitwazzjoni fis-Sirja li kkundannat l-eskalazzjoni tal-vjolenza fil-pajjiż, l-użu ta' bombi bettija mill-

awtoritajiet Sirjani u l-abbużi tad-drittijiet tal-bniedem minn gruppi estremisti, u talbet lill-partijiet 

biex jirrispettaw l-obbligi tagħhom skont id-dritt umanitarju internazzjonali u jiżguraw l-aċċess bla 

xkiel għall-organizzazzjonijiet li jagħtu għajnuna fis-Sirja. 

L-UE kompliet il-miżuri restrittivi tagħha (projbizzjoni fuq il-kummerċ taż-żejt u prodotti taż-żejt, 

projbizzjoni fuq transazzjonijiet finanzjarji, eċċ.) b'relazzjoni mas-Sirja u introduċiet regolarment 

sanzjonijiet ġodda kontra individwi u entitajiet – inklużi uffiċjali militari u ta' sigurtà – responsabbli 

għall-vjolenza u r-ripressjoni fis-Sirja. F'dawn l-aħħar erba' snin żdiedu aktar minn 200 individwu u 

aktar minn 60 entità mal-lista tas-sanzjonijiet. L-UE qed timplimenta wkoll ir-reġim ta' sanzjonijiet 

immexxi min-NU kontra Al-Qaeda u Da'esh f'konformità mar-Riżoluzzjoni 2253 tan-NU. 

L-UE u l-Istati Membri tagħha diġà taw EUR 4.7 biljun għal assistenza ta' sokkors u rkupru lil 

dawk affettwati mill-konflitt fis-Sirja kif ukoll lir-refuġjati u l-komunitajiet li qed jospitawhom 

f'pajjiżi ġirien. L-UE u l-Istati Membri tagħha ser ikomplu jagħtu għajnuna umanitarja permezz tan-

NU, l-ICRC u NGOs internazzjonali. Fl-istess ħin, l-UE ser iżżid l-assistenza tagħha fit-tul għall-

iżvilupp u l-istabbilizzazzjoni lil dawn is-sħab u oħrajn, inkluż permezz tal-Fond Fiduċjarju 

Reġjonali tal-UE stabbilit b'reazzjoni għall-kriżi Sirjana (il-'Fond Madad'). L-UE hija impenjata li 

tintensifika d-diplomazija umanitarja u tfittex modi kif ittejjeb l-aċċess għal dawk fil-bżonn fis-

Sirja, inkluż bl-appoġġ għall-waqfien mill-ġlied lokali u għat-tnaqqis tal-vjolenza bejn il-partijiet 

f'konflitt. 

Alġerija 

Fl-2015 l-Alġerija ffaċċjat sfidi ta' sigurtà reġjonali marbuta mas-sitwazzjoni fil-Libja u s-Saħel. It-

tnaqqis persistenti fil-prezzijiet taż-żejt kellu effetti serji fuq il-finanzi tal-Alġerija, li rriżulta fl-

adozzjoni ta' bosta miżuri ta' awsterità mill-awtoritajiet. Il-politika interna kienet iddominata minn 

tħabbir ġdid ta' riforma kostituzzjonali imminenti. 

L-UE u l-Alġerija komplew jindirizzaw id-drittijiet tal-bniedem matul l-2015 f'bosta laqgħat u 

konsultazzjonijiet bilaterali, b'mod partikolari s-Sottokumitat dwar id-Djalogu Politiku, is-Sigurtà u 

d-Drittijiet tal-Bniedem li sar fi Frar, il-Kumitat ta' Assoċjazzjoni f'April, il-Kunsill ta' 

Assoċjazzjoni fi Brussell f'Ġunju u s-Sottokumitat dwar il-Ġustizzja u l-Affarijiet Interni f'Ottubru. 

Barra minn hekk, bosta rappreżentanti ta' assoċjazzjonijiet, NGOs u għaqdiet Alġerini żaru Brussell 

u kellhom laqgħat mal-istituzzjonijiet tal-UE. 

Matul l-2015 l-UE wettqet bosta démarches dwar id-drittijiet tal-bniedem fl-Alġier. Minn Jannar sa 

Novembru 2015, ġew irrapportati lill-UE 41 każ ġdid ta' ksur tad-drittijiet tal-bniedem fl-Alġerija li 

kkonċernaw 190 ruħ. Dawn kienu jinkludu blogger, ġurnalist u kartunista, kif ukoll attivisti u 

studenti. Fil-parti l-kbira tal-każijiet l-ilmenti kienu relatati mal-libertà ta' għaqda u ta' 

assoċjazzjoni. L-arrest f'Laghouat ta' grupp ta' attivisti li kienu qed jipparteċipaw f'kampanji għad-

drittijiet ta' persuni qiegħda kien ta' tħassib partikolari. Ġie denunzjat minn NGOs internazzjonali u 

wassal lill-Parlament tal-UE biex jadotta Riżoluzzjoni ta' Urġenza (30 ta' Marzu 2015). Għalkemm 

fil-parti l-kbira tal-każijiet id-detenuti nħelsu, id-difensuri tad-drittijiet tal-bniedem jindikaw li dawn 

l-arresti kellhom effett dissważiv fil-konfront ta' dimostranti potenzjali oħra. 

Il-Liġi tal-2012 dwar l-Assoċjazzjonijiet kompliet tiġi denunzjata bħala intrużiva u kontroproduttiva 

mill-organizzazzjonijiet tas-soċjetà ċivili. Sa Ottubru 2015, rapport iffinanzjat mill-UE sab li mill-

inqas żewġ terzi tat-93 000 assoċjazzjoni reġistrati legalment fl-Alġerija qabel il-liġi tal-2012 kienu 

għebu jew ma kinux jistgħu jġeddu r-reġistrazzjoni tagħhom. Bosta NGOs akkużaw lill-awtoritajiet 

Alġerini li japplikaw il-liġi b'mod arbitrarju, b'konsegwenzi negattivi partikolarment għall-

assoċjazzjonijiet li jaħdmu fuq kwistjonijiet sensittivi mill-att politiku. NGOs internazzjonali 

(kemm Ewropej kif ukoll reġjonali) irrapportaw li l-applikazzjonijiet tagħhom għall-viża qed jiġu 

sistematikament miċħuda mill-Ministeru għall-Affarijiet Barranin. Bl-istess mod, it-trasferimenti ta' 

fondi lejn l-Alġerija qed jiġu bblokkati, inkluż għal dawk l-NGOs reġistrati legalment u li jaħdmu fi 

sħubija mal-UE. L-ebda waħda mill-ħames Legi eżistenti għad-Drittijiet tal-Bniedem ma rċeviet 

permess uffiċjali biex topera. Xi wħud mill-membri tagħhom ġew arrestati (bħal Ali Attar, li 

għamel strajk tal-ġuħ, u Hassan Bouras) u qed jistennew proċess. Lanqas in-Netwerk ta' Avukati 

għad-Drittijiet tal-Bniedem ma jgawdi l-ebda status legali. Trade unions indipendenti huma tollerati 

iżda jilmentaw dwar fastidju. Huma jargumentaw li l-Alġerija għadha ma implimentatx ir-

rakkomandazzjonijiet tal-Organizzazzjoni Internazzjonali tax-Xogħol (ILO) dwar il-Konvenzjoni 

87 dwar id-dritt għall-organizzazzjoni, u jsostnu li l-ambjent tax-xogħol mar għall-agħar fl-2015. 

Għalkemm l-Alġerija ġiet ikklassifikata ogħla mill-ġirien tagħha fl-2015 f'termini ta' libertà tal-

istampa mill-NGO Reporters mingħajr Fruntieri, ġurnalisti indipendenti komplew jirrapportaw 

pressjoni mill-awtoritajiet. F'Ottubru, it-televiżjoni Al Watan, sors tat-televiżjoni privat, ingħalaq. 

L-awtoritajiet sostnew li l-katina tat-televiżjoni ma kellhiex permess uffiċjali biex topera u ma 

kinitx f'konformità mar-regolamenti. L-għeluq ġie kkritikat mis-soċjetà ċivili internazzjonali, li 

indikat li l-biċċa kbira tal-istazzjonijiet televiżivi privati l-oħra fil-pajjiż lanqas ma għandhom 

rikonoxximent uffiċjali. 

L-Alġerija ffirmat iżda għadha ma rratifikatx il-Konvenzjoni tan-NU għall-Ħarsien tal-Persuni 

Kollha mill-Għajbien Sfurzat. Għalkemm il-pajjiż irratifika l-Konvenzjoni kontra t-Tortura, il-

Kumitat tan-NU kontra t-Tortura sab li l-Alġerija kisret l-obbligi tagħha skont il-Konvenzjoni 

(Awwissu 2015) għax naqset milli tikkoopera u tibda investigazzjoni dwar il-każ ta' Hachemi 

Boukhalfa, li allegatament ġie ttorturat mid-DRS6 Alġerin fl-2011. 

F'Diċembru, l-Assemblea Popolari adottat liġi li temenda l-Kodiċi Penali biex għall-ewwel darba 

tiġi penalizzata l-vjolenza domestika kontra n-nisa. Il-liġi l-ġdida tinkludi definizzjoni wiesgħa tal-

vjolenza, kemm fiżika kif ukoll psikoloġika, soċjali jew ekonomika, u tistabbilixxi li t-trasgressuri 

jistgħu jingħataw sentenzi ta' ħabs ħorox. L-adozzjoni tat-test tirrappreżenta pass importanti fil-

kisba tal-ugwaljanza bejn is-sessi wara xhur ta' diskussjonijiet jaħarqu fil-parlament. 

L-Alġerija ilha tikkosponsorja, flimkien mal-UE, ir-riżoluzzjoni tan-NU dwar moratorju fuq il-

piena tal-mewt mill-2007 'l hawn u żammet il-moratorju tagħha sa minn dak iż-żmien. 

                                                 
6 Département du Renseignement et de la Sécurité (DRS) 

Marokk 

Fl-2015, l-UE kompliet tinvolvi ruħha mal-Marokk dwar il-promozzjoni tad-drittijiet tal-bniedem u 

d-demokrazija, f'konformità mal-prinċipji li jinsabu fil-Kostituzzjoni tal-2011 tal-Marokk u l-

impenji internazzjonali dwar id-drittijiet tal-bniedem li saru mill-awtoritajiet Marokkini. Ir-

relazzjonijiet bejn l-UE u l-Marokk ġew żviluppati f'dan ir-rigward permezz ta' djalogi politiċi 

bilaterali, żjarat ta' livell għoli (ir-RSUE għad-Drittijiet tal-Bniedem Lambrinidis f'Jannar 2015, ir-

RGħ/VP Mogherini f'Lulju 2015, u l-Kunsill ta' Assoċjazzjoni UE-Marokk fl-14 ta' Diċembru 

2015), u permezz ta' djalogu tematiku dwar id-drittijiet tal-bniedem – b'mod partikolari fil-qafas tas-

Sottokumitat dwar id-Drittijiet tal-Bniedem, id-Demokrazija u l-Governanza (Ottubru 2015) – kif 

ukoll permezz ta' skambji regolari mas-soċjetà ċivili. Iż-żjara tar-RSUE ssottolinjat l-impenn u l-

appoġġ kontinwu tal-UE lill-Marokk fl-implimentazzjoni sħiħa tad-dispożizzjonijiet dwar id-

drittijiet tal-bniedem tal-Kostituzzjoni l-ġdida tiegħu. Minħabba r-rwol reġjonali ewlieni tal-

Marokk, ir-RSUE ħeġġeġ ukoll kooperazzjoni eqreb bejn l-UE u l-Marokk fir-reġjun u f'fora 

multilaterali. 

Il-kwistjonijiet magħżulin diskussi kienu jinkludu r-riforma tal-ġustizzja, id-drittijiet tan-nisa u l-

bniet, ir-ratifika reċenti tal-Protokoll Fakultattiv għall-Konvenzjoni Kontra t-Tortura (OPCAT) 

mill-Marokk, il-libertà ta' espressjoni u tal-mezzi tax-xandir, il-libertà ta' assoċjazzjoni u ta' għaqda, 

il-piena tal-mewt, il-migrazzjoni, u s-Saħara tal-Punent (speċjalment fil-kuntest tal-abbozzi ta' 

liġijiet li qed jiġu kkunsidrati fil-gvern jew fil-parlament). L-appoġġ għas-soċjetà ċivili u l-ġlieda 

kontra l-intolleranza reliġjuża kienu oqsma oħra li ngħataw attenzjoni matul iż-żjara. 

Fl-2015, fuq talba tal-awtoritajiet Marokkini, l-UE organizzat missjoni ta' esperti elettorali (EEM) 

biex issegwi l-proċess elettorali lokali u reġjonali. Ingħatat għajnuna finanzjarja sostanzjali 

b'appoġġ għad-drittijiet tal-bniedem u d-demokrazija. 

L-UE u l-Marokk komplew il-kooperazzjoni tagħhom f'fora multilaterali, partikolarment fil-Kunsill 

tad-Drittijiet tal-Bniedem tan-NU, li l-Marokk huwa membru tiegħu (2014–2016). Fil-Kunsill, il-

Marokk għadu jaqdi rwol proattiv f'bosta inizjattivi tematiċi fil-qasam tad-drittijiet ekonomiċi, 

soċjali u kulturali. 

Erba' snin wara l-adozzjoni tal-kostituzzjoni tal-2011, il-Parlament Marokkin adotta 10 liġijiet 

organiċi minn total ta' 19. Il-liġijiet organiċi relatati ma' aktar reġjonalizzazzjoni ġew adottati 

f'Lulju, eżatt qabel l-elezzjonijiet lokali u reġjonali f'Settembru. 

Fl-2015 inbdew proċessi leġislattivi u dibattiti pubbliċi importanti, inkluża r-riforma tas-settur tal-

ġustizzja u tad-demokrazija lokali, u dibattiti dwar il-piena tal-mewt u l-ugwaljanza bejn is-sessi. 

Madankollu, bosta liġijiet kienu għadhom qed jiġu diskussi fil-parlament fl-aħħar tal-2015, b'mod 

partikolari dawk li jikkonċernaw il-Kunsill Ġudizzjarju Għoli u l-istatus tal-imħallfin, id-dritt ta' 

aċċess għall-informazzjoni, id-dritt għall-preżentazzjoni ta' proposti leġislattivi u t-tnedija ta' 

petizzjonijiet, is-sessi (il-vjolenza kontra n-nisa), il-ħolqien tal-Awtorità għall-Ugwaljanza u l-

Ġlieda kontra kull Forma ta' Diskriminazzjoni (APALD), il-protezzjoni tad-drittijiet ta' persuni 

b'diżabbiltà, it-traffikar ta' bnedmin, il-libertà tal-espressjoni u tal-mezzi tax-xandir, u r-riforma tal-

Kodiċi Penali. Is-soċjetà ċivili tikkritika ċerti abbozzi ta' liġijiet li jissodisfaw biss parzjalment l-

ambizzjonijiet tal-Kostituzzjoni l-ġdida. Din il-kritika hija espressa b'mod speċjali fir-rigward tal-

abbozz rivedut tal-Kodiċi Penali. 

Matul l-2015, l-UE kompliet tħeġġeġ lill-Marokk biex jgħaġġel il-proċessi ta' riforma, sabiex 

jirrispetta l-iskeda ta' żmien inizjali stabbilita għall-adozzjoni tagħhom (li kienet għall-aħħar tal-

leġislatura attwali) u l-impenji li saru fil-kostituzzjoni tal-2011. 

L-UE laqgħet l-adozzjoni mill-Parlament Marokkin tal-Protokoll Fakultattiv għall-Patt 

Internazzjonali dwar id-Drittijiet Ċivili u Politiċi u l-Protokoll Fakultattiv għall-Konvenzjoni dwar 

l-Eliminazzjoni ta' Kull Forma ta' Diskriminazzjoni kontra n-Nisa. 

L-2015 kienet karatterizzata wkoll minn nuqqasijiet rigward ir-rispett u l-implimentazzjoni tal-

libertà ta' espressjoni u ta' assoċjazzjoni. Is-soċjetà ċivili u d-difensuri tad-drittijiet tal-bniedem 

irrapportaw bosta każijiet fejn l-azzjonijiet tas-soċjetà ċivili u l-ġurnalisti ġew ristretti. L-UE 

kompliet tħeġġeġ lill-awtoritajiet Marokkini biex isaħħu l-kooperazzjoni tagħhom mas-soċjetà ċivili 

kif ukoll biex jistabbilixxu proċess ta' riforma inklużiv. Il-piena tal-mewt għadha fis-seħħ iżda 

ilhom ma jsiru eżekuzzjonijiet sa mill-1993. Minkejja l-fatt li l-abbozz tal-Kodiċi Penali jnaqqas 

b'mod sinifikanti l-għadd ta' reati kriminali li jistgħu jiġu kkastigati bil-mewt, il-piena tal-mewt 

inżammet. Fl-2015, il-Marokk kompla jiżviluppa l-politika komprensiva nazzjonali tiegħu dwar il-

migrazzjoni, li hija eżempju tajjeb fir-reġjun. Madankollu, is-sitwazzjoni tal-migranti tibqa' 

kwistjoni ta' tħassib. Il-liġijiet ewlenin fil-qasam tal-migrazzjoni (it-traffikar, l-asil u l-migrazzjoni 

b'mod ġenerali) għad iridu jiġu adottati, u l-aċċess tal-migranti għal servizzi soċjali bażiċi għadu 

sfida. 

F'termini ta' assistenza finanzjarja, f'Ottubru l-UE adottat għadd ta' programmi ta' kooperazzjoni, 

għal ammont totali ta' EUR 195 miljun taħt il-baġit tal-2015 tal-Istrument Ewropew tal-Viċinat, li 

ser jipprovdu appoġġ għal għadd ta' proċessi ta' riforma importanti, inkluża r-riforma tas-sistema 

penitenzjarja. F'Diċembru 2015 ġie ffirmat programm sostanzjali ta' EUR 75.5 miljun biex 

jappoġġa l-indipendenza, l-effiċjenza u l-effettività tal-ġudikatura (iffinanzjat mill-baġit tal-2014). 

L-assistenza finanzjarja tal-UE ġiet ukoll allokata għall-appoġġ tal-istituzzjonijiet nazzjonali tad-

drittijiet tal-bniedem (il-Kunsill Nazzjonali tad-Drittijiet tal-Bniedem u d-Delegazzjoni 

Interministerjali dwar id-Drittijiet tal-Bniedem) u għar-rwol tas-soċjetà ċivili li tippromwovi, 

tissorvelja u tagħti segwitu dwar is-sitwazzjoni tad-drittijiet tal-bniedem (permezz tal-proġetti 

eżistenti tal-EIDHR u tal-Faċilità tas-Soċjetà Ċivili fl-oqsma tal-governanza tajba, is-saħħa, id-

drittijiet ta' persuni b'diżabbiltà, u l-ġlieda kontra l-piena tal-mewt). 

Tuneżija 

It-transizzjoni tat-Tuneżija kompliet fl-2015, bi progress konsiderevoli li sar mill-2011 'l hawn 

f'termini ta' governanza, kif ukoll fir-rispett għad-drittijiet tal-bniedem u l-libertajiet fundamentali. 

L-għoti tal-Premju Nobel għall-Paċi 2015 lill-Kwartett tad-Djalogu Nazzjonali Tuneżin enfasizza n-

natura eċċezzjonali ta' din it-transizzjoni paċifika u l-ħtieġa li jiġu kkonsolidati l-kisbiet tagħha. 

Il-Premju Nobel faħħar lis-soċjetà ċivili vibranti tat-Tuneżija, fost l-oħrajn it-trade union u l-

organizzazzjoni ta' min iħaddem ewlenin, li taqdi rwol kruċjali fit-transizzjoni li għaddejja, u li l-

UE għandha l-għan li ssaħħaħ permezz ta' diversi mezzi: finanzjament dirett lill-NGOs, programm 

ta appoġġ ambizzjuż għas-soċjetà ċivili biex jgħin fit-titjib tal-kapaċitajiet tal-organizzazzjonijiet 

tas-soċjetà ċivili (OSĊ), proġett reġjonali dwar il-promozzjoni tad-djalogu soċjali, il-parteċipazzjoni 

tal-OSĊ fil-ġestjoni tal-programmi ta' kooperazzjoni bejn l-UE u t-Tuneżija, u konsultazzjonijiet 

tripartitiċi sistematiċi (UE, awtoritajiet Tuneżini, OSĊ) qabel kull laqgħa formali tas-sħubija 

privileġġata UE-Tuneżija. 

Wara t-tlestija tal-proċessi elettorali fl-2014, fl-2015 ħarġu fuq quddiem nett l-isfidi interkonnessi 

serji li t-transizzjoni demokratika Tuneżina qed tiffaċċa: il-ħtieġa li r-riformi demokratiċi jiġu 

kkonsolidati fil-konfront ta' theddid ta' sigurtà serju u sitwazzjoni soċjoekonomika diffiċli. Bl-għan 

tal-implimentazzjoni tal-kostituzzjoni l-ġdida, il-gvern ħa l-ewwel passi biex jinħolqu l-korpi 

indipendenti li din tistipula, u biex titwettaq ir-riforma tant meħtieġa tas-setturi tal-ġustizzja u tas-

sigurtà, b'appoġġ minn programmi ta' assistenza tal-UE (programmi ġodda mnedija f'April u 

f'Settembru 2015, rispettivament). 

L-isfida ewlenija tibqa' li d-drittijiet u l-libertajiet il-ġodda garantiti minn kostituzzjoni moderna, 

inklużiva u demokratika - inkluż b'rabta mal-libertà tal-espressjoni u ta' għaqda, l-ugwaljanza bejn 

is-sessi u l-ġlieda kontra d-diskriminazzjoni, il-vjolenza domestika u l-ġlieda kontra t-tortura u l-

korruzzjoni - iridu jissarrfu fil-leġislazzjoni li ntirtet mir-reġim preċedenti (speċjalment il-Kodiċi 

Penali, il-Kodiċi ta' Proċedura Kriminali, u l-Kodiċi dwar l-'Istatus Personali'), kif ukoll fil-prattiki 

amministrattivi. F'dawn l-oqsma, l-assistenza tal-UE lill-awtoritajiet Tuneżini kif ukoll lill-OSĊ 

għandha l-għan li tipprovdi għarfien espert u li tibni l-kapaċitajiet meħtieġa għat-tħejjija u l-

implimentazzjoni tar-riformi. 

Minkejja dewmien fir-rigward tal-iskadenzi ffissati mill-kostituzzjoni, f'Novembru 2015 il-

parlament ħa passi importanti biex tittejjeb l-indipendenza tal-ġudikatura permezz tal-adozzjoni ta' 

liġijiet organiċi dwar il-Kunsill Ġudizzjarju Superjuri u l-Qorti Kostituzzjonali. Korpi oħra mfassla 

biex jeżaminaw ir-rispett għad-drittijiet tal-bniedem, jiġġieldu kontra l-korruzzjoni u jipprevjenu l-

użu tat-tortura, għad iridu jibdew jiffunzjonaw. Il-proċess ta' ġustizzja transizzjonali, imwettaq 

permezz ta' Instance Vérité et Dignité (Kummissjoni ta' Verità u Dinjità, IVD) stabbilita fl-aħħar 

tal-2014, qed jiffaċċa għadd ta' ostakli, li jenfasizza r-reżistenza ta' xi gruppi politiċi u ekonomiċi 

għall-konklużjoni pożittiva tiegħu. 

. Fl-2015 seħħew tliet attakki terroristiċi serji – immirati lejn turisti fil-Mużew ta' Bardo f'Marzu u 

f'lukanda f'Sousse f'Ġunju, imbagħad lejn il-gwardja presidenzjali fiċ-ċentru ta' Tuneż f'Novembru 

– u kien hemm attakki kontinwi fuq skala żgħira fuq il-forzi tas-sigurtà fir-reġjun tal-muntanji tal-

punent u qtil ta' membri tal-popolazzjoni ċivili akkużati bi spjunaġġ għall-awtoritajiet. L-

awtoritajiet urew attitudni aktar miftuħa għad-diskussjoni ta' kwistjonijiet relatati mas-sigurtà ma' 

sħab internazzjonali, u f'Settembru 2015 sar djalogu politiku bejn l-UE u t-Tuneżija dwar il-ġlieda 

kontra t-terroriżmu. Id-difensuri tad-drittijiet tal-bniedem jikkunsidraw li l-Liġi l-ġdida Kontra t-

Terroriżmu adottata f'Lulju 2015 ma tipproteġix b'mod suffiċjenti d-drittijiet u l-libertajiet 

kostituzzjonali, filwaqt li jinnotaw b'mod partikolari d-definizzjoni wiesgħa tat-terroriżmu li tista' 

tkun ta' detriment għal-libertà tal-espressjoni, u t-tul ta' żmien ta' kustodja (sa 15-il jum mingħajr 

avukat). Is-soċjetà ċivili hija dejjem aktar imħassba dwar l-għadd dejjem akbar ta' każijiet 

irrapportati ta' tortura u trattament ħażin fid-detenzjonijiet – bi tliet każijiet ta' mwiet suspettużi fl-

2015 – u dwar l-impunità kontinwa tal-forzi tas-sigurtà. 

It-Tuneżini ġeneralment igawdu l-libertajiet personali garantiti mill-Kostituzzjoni l-ġdida. 

Madankollu, fl-2015, ir-ripressjoni tal-omosesswalità ntweriet f'bosta każijiet inkwetanti, b'mod 

partikolari f'Settembru 2015 fl-għoti ta' sentenza lil student żagħżugħ wara test 'mediku' sfurzat. Din 

il-kawża qajmet kwistjonijiet dwar il-konformità tal-liġi li trażżan l-omosesswalità (Artikolu 230 

tal-Kodiċi Penali) mal-kostituzzjoni l-ġdida, li tiggarantixxi nondiskriminazzjoni u rispett għall-

ħajja privata. Ikkawżat ukoll tħassib serju dwar ir-rispett għall-integrità fiżika tal-individwu matul 

il-proċess ġudizzjarju. F'Diċembru 2015, l-għoti ta' sentenza lil sitt studenti ta' tliet snin ħabs u 

tkeċċija ta' ħames snin mill-belt ta' Kairouan minħabba l-omosesswalità kkonfermat tendenza li 

tenfasizza l-ħtieġa għar-riforma tal-leġislazzjoni f'konformità mal-kostituzzjoni l-ġdida. 

Ittieħdu passi sinifikanti biex tiġi ttrattata l-problema tat-tortura, li jinkludu ħidma importanti għall-

ħolqien ta' Mekkaniżmu Nazzjonali ta' Prevenzjoni, skont l-obbligi tat-Tuneżija skont il-Protokoll 

Fakultattiv għall-Konvenzjoni Kontra t-Tortura. Il-Mekkaniżmu Nazzjonali ta' Prevenzjoni jagħmel 

żjarat għall-għarrieda f'postijiet ta' detenzjoni u jinvestiga allegazzjonijiet ta' tortura. Fuq livell 

amministrattiv, jippersistu l-istess attitudnijiet tar-reġim l-antik u jkomplu jinkixfu allegazzjonijiet 

ta' trattament ħażin, partikolarment fil-ħabsijiet u l-faċilitajiet ta' detenzjoni. 

Il-kostituzzjoni tat-Tuneżija tipprevedi ugwaljanza bejn is-sessi, nondiskriminazzjoni u 

opportunitajiet indaqs bejn is-sessi, u r-rappreżentanza tan-nisa fil-ħajja politika esperjenzat titjib 

sinifikanti wara l-elezzjonijiet tal-2014 (in-nisa rrappreżentaw 31 % tal-membri tal-parlament) bis-

saħħa tal-introduzzjoni ta' parità vertikali fil-liġi elettorali. Madankollu, in-nisa fit-Tuneżija 

għadhom jiffaċċjaw diskriminazzjoni fir-rigward tal-aċċess għas-suq tax-xogħol u parteċipazzjoni 

baxxa fil-ħajja pubblika u fil-karigi pubbliċi. Il-vjolenza kontra n-nisa (inkluża vjolenza domestika) 

tibqa' kawża ta' tħassib kbir; l-abbozz ta' liġi tal-gvern dwar din il-kwistjoni qed jiġi ffinalizzat bl-

appoġġ ta' proġett iffinanzjat mill-UE. 

Fil-qafas tal-Istrument Ewropew għad-Demokrazija u għad-Drittijiet tal-Bniedem, f'April 2015 

tnediet sejħa ġdida għal proposti, b'EUR 2.4 miljun disponibbli biex l-NGOs jiġu appoġġati f'oqsma 

bħall-konsolidazzjoni demokratika, it-tortura, u d-drittijiet tal-migranti. 

Saħara tal-Punent 

It-territorju tas-Saħara tal-Punent huwa meqjus bħala territorju mhux awtonomu min-Nazzjonijiet 

Uniti. Bħalissa għaddej proċess immexxi min-NU li jassisti lill-partijiet isibu soluzzjoni politika 

ġusta, dejjiema u aċċettata b'mod reċiproku, li għandha tagħti lok għall-awtodeterminazzjoni tal-

poplu tas-Saħara tal-Punent fil-kuntest ta' arranġamenti konsistenti mal-prinċipji u l-finijiet tal-

Karta tan-Nazzjonijiet Uniti. L-UE appoġġat dan il-proċess matul is-snin li għaddew. 

Ir-Riżoluzzjoni 2218 (2015) tal-KSNU estendiet il-mandat ta' MINURSO (missjoni tan-NU għaż-

żamma tal-paċi) fis-Saħara tal-Punent sat-30 ta' April 2016. Fl-2015, bħal fi snin preċedenti, l-UE 

esprimiet ripetutament tħassib dwar id-dewmien tal-konflitt u l-implikazzjonijiet tiegħu għas-

sigurtà, id-drittijiet tal-bniedem u l-kooperazzjoni fir-reġjun. Ir-Riżoluzzjoni 2218 (2015) tal-KSNU 

ddeċidiet ukoll li l-Kunsill tas-Sigurtà tan-Nazzjonijiet Uniti għandu jibqa' jsegwi din il-kwistjoni. 

Bħala tali, l-UE mhu ser tieħu l-ebda inizjattiva li tista' thedded dan il-proċess immexxi min-NU. 

Fl-2015, l-UE insistiet fuq l-importanza li s-sitwazzjoni tad-drittijiet tal-bniedem fis-Saħara tal-

Punent u fil-kampijiet ta' Tindouf tittejjeb u laqgħet it-tisħiħ tal-kummissjonijiet reġjonali tal-

Kunsill Nazzjonali dwar id-Drittijiet tal-Bniedem (CNDH) li joperaw f'Dakhla u f'Laayoune. L-UE 

ħeġġet lill-partijiet biex jaħdmu mal-Kummissarju Għoli tan-NU għar-Refuġjati biex jerġgħu 

jeżaminaw u jsaħħu kemm jista' jkun il-miżuri ta' bini tal-fiduċja. 

L-UE ssegwi mill-qrib is-sitwazzjoni tad-drittijiet tal-bniedem fil-Marokk u s-Saħara tal-Punent. Il-

kwistjonijiet tad-drittijiet tal-bniedem jiġu diskussi regolarment mal-awtoritajiet Marokkini fil-

kuntest ta' djalogu politiku, inkluż fil-qafas tas-Sottokumitat dwar id-Drittijiet tal-Bniedem, id-

Demokrazija u l-Governanza. Id-Delegazzjoni tal-UE f'Rabat hija f'kuntatt ma' bosta difensuri tad-

drittijiet tal-bniedem u organizzazzjonijiet tas-soċjetà ċivili. Id-delegazzjoni tal-UE ser issegwi l-

każijiet individwali allegati ta' ksur tad-drittijiet tal-bniedem, u hija f'kuntatt regolari mal-Kunsill 

Nazzjonali għad-Drittijiet tal-Bniedem (CNDH) u l-uffiċċji reġjonali tiegħu, inkluż fis-Saħara tal-

Punent. 

Libja 

Il-Libja għadha qed tħabbat wiċċha ma' transizzjoni politika diffiċli. Id-Djalogu Politiku Libjan 

iffaċilitat min-NU baqa' għaddej matul l-2015. Il-Ftehim Politiku Libjan ġie ffirmat fis-17 ta' 

Diċembru 2015 f'Skhirat (il-Marokk) u nħatar Kunsill Presidenzjali. Gvern ta' Kunsens Nazzjonali 

(GNA) għandu jiġu ffurmat qabel jagħlqu l-iskadenzi proposti fil-Ftehim Politiku Libjan. 

Minkejja li sar xi progress fil-proċess politiku, ħafna żoni tal-pajjiż għadhom fil-periklu ta' 

konfrontazzjoni vjolenti u attakki terroristiċi. Konsegwentement, is-sitwazzjoni tad-drittijiet tal-

bniedem fil-Libja kompliet tmur għall-agħar fl-2015, filwaqt li ċ-ċivili jisfaw vittmi ta' ġlied, 

nuqqas ta' sigurtà u l-kollass tal-ordni pubbliku kontinwi. Matul din l-aħħar sena, gruppi armati 

attakkaw persuni u proprjetà ċivili, bi ksur tad-drittijiet tal-bniedem li kien jammonta għal delitti 

tal-gwerra. Kien hemm ksur serju tad-dritt internazzjonali, inklużi detenzjoni arbitrarja, tortura u 

qtil illegali, b'istituzzjonijiet tal-Libja, b'mod partikolari l-ġudikatura tagħha, kważi fi stat ta' 

kollass. 

Il-ġlied li kien għaddej fil-Libja mill-bidu tal-2015 wassal għal irduppjar fl-għadd ta' persuni 

spostati fil-pajjiż meta mqabbla mal-2014. Huwa stmat li fil-Libja hemm madwar 430 000 persuna 

spostata f'pajjiżha (IDPs). Kważi 300 000 minnhom jinsabu fir-reġjun tal-Punent tal-Libja. Iżjed 

minn 125 000 IDPs qegħdin fil-Lvant, u f'Bengażi biss hemm madwar 115 000 minnhom. Huwa 

stmat li hemm madwar 250 000 refuġjat, persuni li jfittxu asil u migranti vulnerabbli fil-Libja. 

Dawn jibqgħu f'riskju ta' detenzjoni indefinita f'kondizzjonijiet ħorox, attakki vjolenti, stupru u 

sfruttament minn gruppi armati, gruppi kriminali u l-pulizija. Eluf ta' migranti u refuġjati qed 

jinżammu fil-15-il ċentru ta' detenzjoni uffiċjali għall-migranti. Il-kondizzjonijiet f'dawn iċ-ċentri 

huma estremament prekarji, peress li huma ffullati u d-detenuti għandhom ftit aċċess għal prodotti u 

servizzi bażiċi. Xi wħud huma mmexxija minn gruppi ta' milizzja lokali u fil-parti l-kbira tagħhom 

mhumiex aċċessibbli għall-organizzazzjonijiet umanitarji. 

Human Rights Watch irrapportat li eluf ta' nies huma esposti għal detenzjoni arbitrarja fit-tul, 

tortura u trattament ħażin ieħor. Għadd kbir ta' detenuti f'erba' faċilitajiet ta' detenzjoni ntbagħtu l-

ħabs għal sa erba' snin mingħajr ma tressqu quddiem imħallef, mingħajr ma rċevew forma ta' eżami 

ġudizzjarju jew ġew akkużati b'reat, u mingħajr ma kien hemm bażi legali evidenti għaż-żamma 

tagħhom. 

Gruppi armati komplew jaħtfu persuni ċivili minħabba r-rabtiet familjari, l-identità, jew l-

affiljazzjonijiet politiċi veri jew perċepiti tagħhom. 

F'rapport ippubblikat f'Settembru 2015, il-Koalizzjoni ta' Organizzazzjonijiet Libjani tad-Drittijiet 

tal-Bniedem irrapportat 70 attakk fuq ġurnalisti, li rriżultaw f'disa' każijiet ta' mewt. Fl-24 ta' Frar, 

il-blogger popolari, attivist tad-drittijiet ċivili u fundatur tal-organizzazzjoni Tanweer, Intisar al-

Hasiri, u z-zija tagħha nstabu maqtula fi Tripli. Attwalment qed tiġi rapportata theddida dejjem 

tikber għall-ġurnalisti. 

Id-difensuri tad-drittijiet tal-bniedem (DDB) saru mira primarja tal-gruppi armati. L-uffiċċji ta' 

Bengażi tal-Kunsill Nazzjonali għal-Libertajiet Ċivili u d-Drittijiet tal-Bniedem (NCCLHR), l-

istituzzjoni nazzjonali tad-drittijiet tal-bniedem fil-Libja, ġew attakkati fis-16 ta' Marzu 2015. 

Impjegat tal-fergħa ta' Bengażi, li qal li l-attivitajiet tal-istituzzjoni f'Bengażi kienu ilhom iffriżati 

minn Ottubru 2014, irrapporta li salva minn attentat ta' qtil f'Jannar. Il-kwartieri ġenerali tal-

NCCLHR fi Tripli ilhom magħluqa minn Novembru 2014. L-istituzzjoni nnifisha saret vittma tal-

polarizzazzjoni politika fil-pajjiż. Il-Kungress Nazzjonali Ġenerali bbażat fi Tripli ħatar bord ġdid 

meta l-mandat tal-Kunsill skada fl-aħħar tal-2014, iżda dan mhuwiex rikonoxxut mill-komunità 

internazzjonali. 

Il-missjoni tal-UE dwar id-drittijiet tal-bniedem saret fi Frar 2015 sabiex issegwi l-ewwel Strateġija 

tal-Pajjiż dwar id-Drittijiet tal-Bniedem għal-Libja (adottata fl-2014). Il-missjoni identifikat ħtieġa 

urġenti li jiġu pprovduti appoġġ u protezzjoni għad-difensuri tad-drittijiet tal-bniedem u għall-

organizzazzjonijiet tas-soċjetà ċivili, sabiex dawn ikunu jistgħu jissorveljaw u jiddokumentaw il-

ksur attwali, jinvolvu ruħhom f'attivitajiet ta' promozzjoni internazzjonali u joffru assistenza diretta 

lill-vittmi ta' ksur tad-drittijiet tal-bniedem. Konsegwentement, programm li jappoġġa d-DDB ġie 

skedat li jibda fil-bidu tal-2016 (iffinanzjat permezz tal-EIDHR). Il-faċilità ta' emerġenza tal-

EIDHR ġiet attivata f'żewġ okkażjonijiet fl-2015 biex tappoġġa d-difensuri tad-drittijiet tal-bniedem 

fil-Libja. 

Bosta proġetti ġew riveduti sabiex jiġu sodisfatti l-ħtiġijiet l-aktar urġenti tal-persuni spostati u l-

migranti, fir-rigward kemm ta' għajnuna umanitarja kif ukoll ta' protezzjoni. Ir-refuġjati, il-persuni 

li jfittxu asil u l-migranti irregolari qed jiffaċċjaw aktar ksur tad-drittijiet fundamentali tagħhom u 

qed isibuha diffiċli li jissopravvivu f'ambjenti ostili, fejn id-detenzjoni qed issir dejjem aktar 

arbitrarja u l-kondizzjonijiet fiċ-ċentri ta' detenzjoni sejrin għall-agħar b'mod drammatiku. Qed jiġi 

pprovdut appoġġ (assistenza diretta, protezzjoni, forniment ta' kura tas-saħħa) lill-migranti fiċ-ċentri 

ta' detenzjoni u fil-komunitajiet, u qed tiġi proposta ripatrijazzjoni volontarja lill-migranti maqbuda 

fil-Libja li jixtiequ jmorru lura lejn pajjiżhom. 

Fis-settur tal-mezzi tax-xandir, il-proġett 'Mezzi tax-xandir fil-Libja' joffri lill-professjonisti taħriġ 

dwar l-etika ġurnalistika u r-rapportar f'ambjenti ostili u żoni ta' kriżi; dan il-proġett appoġġa wkoll 

l-istabbiliment ta' Aġenzija tal-Aħbarijiet Libjana bbażata fuq il-Cloud (Libyan Cloud Agency) 

bħala mezz għat-trawwim tal-indipendenza ġurnalistika, tal-libertà tal-mezzi tax-xandir, u b'hekk, 

tal-pluraliżmu. 

Permezz ta' bosta proġetti ddedikati għal proċessi transitorji, wieħed mill-objettivi ewlenin huwa l-

promozzjoni ta' governanza tajba u l-istat tad-dritt. Attwalment, dawn il-proġetti jiffokaw b'mod 

partikolari fuq il-governanza lokali, biex itejbu l-kapaċità tal-kunsilli muniċipali li jmexxu u 

jipprovdu servizzi adegwati, u biex tiżdied il-parteċipazzjoni tal-organizzazzjonijiet tas-soċjetà 

ċivili Libjani fil-proċessi politiċi u f'affarijiet lokali. 

 

IV. Russja u Asja Ċentrali 

Russja 

Fl-2015, l-UE kompliet tappella lir-Russja biex tirrispetta bis-sħiħ l-obbligi internazzjonali tagħha 

dwar id-drittijiet tal-bniedem fin-Nazzjonijiet Uniti, il-Kunsill tal-Ewropa u l-OSKE. Billi ma sar l-

ebda summit bejn l-UE u r-Russja mit-28 ta' Jannar 2014 'l hawn, u li l-konsultazzjonijiet dwar id-

drittijiet tal-bniedem baqgħu sospiżi minħabba li r-Russja rrifjutat li jsiru b'mod sinifikanti, il-

possibilitajiet biex jitqajmu kwistjonijiet tad-drittijiet tal-bniedem mal-awtoritajiet Russi kienu 

limitati. Madankollu, l-UE għamlet ċar it-tħassib dejjem jikber tagħha f'għadd ta' laqgħat uffiċjali ta' 

livell għoli, f'fora internazzjonali u permezz ta' dikjarazzjonijiet pubbliċi. 

L-ambjent operattiv ġenerali għad-drittijiet tal-bniedem u l-organizzazzjonijiet tas-soċjetà ċivili fir-

Russja kompla jkun karatterizzat minn nuqqas ta' sigurtà, u ansjetà u nuqqas ta' fiduċja ġenerali, bi 

pressjoni kontinwa fuq l-organizzazzjonijiet tas-soċjetà ċivili (OSĊ) u l-oppożizzjoni politika. Id-

degradazzjoni fil-protezzjoni tad-drittijiet tal-bniedem u r-restrizzjonijiet fuq il-libertajiet 

fundamentali għadhom ix-xejriet sottostanti, u rriżultaw fi tnaqqis ta' 33 % fl-għadd ta' NGOs 

reġistrati bejn l-2012 u l-2015. 

L-implimentazzjoni tal-leġislazzjoni restrittiva eżistenti kompliet fl-2015, flimkien mal-

introduzzjoni ta' strumenti leġislattivi ġodda li jkomplu jnaqqsu l-libertajiet fundamentali. L-

implimentazzjoni tal-liġi dwar 'aġenti barranin' kompliet bl-inklużjoni ta' għadd dejjem jikber ta' 

organizzazzjonijiet fir-reġistru 'aġenti barranin' tal-Ministeru għall-Ġustizzja. Filwaqt li fl-aħħar tal-

2014 kien hemm 30 NGO immarkati bħala 'aġenti barranin', fl-aħħar tal-2015 in-numru laħaq 111. 

Il-liġi l-ġdida dwar 'organizzazzjonijiet barranin u internazzjonali mhux mixtieqa' daħlet fis-seħħ 

f'Ġunju 2015. Din il-liġi tippermetti lill-Uffiċċju tal-Prosekutur Ġenerali jiddikjara bħala 'mhux 

mixtieqa' organizzazzjoni barranija jew internazzjonali li 'thedded is-sisien tal-ordni kostituzzjonali 

tal-Federazzjoni Russa, il-kapaċità ta' difiża tal-pajjiż jew is-sigurtà tal-istat'. Tali 

organizzazzjonijiet huma projbiti milli joperaw fuq territorju Russu. L-entitajiet u ċ-ċittadini Russi 

li jikkooperaw ma' 'organizzazzjoni mhux mixtieqa' huma soġġetti għal pieni li jvarjaw minn 

sanzjonijiet amministrattivi għal akkużi kriminali. Sal-aħħar tas-sena, erba' organizzazzjonijiet, 

ilkoll ibbażati fi jew għandhom rabtiet b'saħħithom mal-Istati Uniti, iddaħħlu f'reġistru ġdid, filwaqt 

li xi donaturi barranin waqqfu l-attivitajiet tagħhom fir-Russja minn qabel. F'bosta okkażjonijiet l-

UE esprimiet it-tħassib tagħha dwar din il-liġi u l-elenkar sussegwenti ta' entitajiet, li jikkostitwixxu 

restrizzjoni addizzjonali fuq l-ispazju għas-soċjetà ċivili fir-Russja u n-nixfa sinifikanti tar-riżorsi 

finanzjarji mill-attivitajiet tal-organizzazzjonijiet tas-soċjetà ċivili. 

F'Diċembru, ir-Russja adottat liġi ġdida li tippermetti lill-Qorti Kostituzzjonali Russa li tagħmel 

skrutinju ta' u potenzjalment tinjora deċiżjonijiet minn organizzazzjonijiet jew korpi internazzjonali 

tad-drittijiet tal-bniedem li tagħhom ir-Russja hija membru, u partikolarment dawk tal-Qorti 

Ewropea tad-Drittijiet tal-Bniedem, li spiss kienet l-uniku korp ġudizzjarju li jirrikonoxxi abbużi 

tad-drittijiet tal-bniedem fir-Russja. L-UE esprimiet tħassib dwar din il-liġi l-ġdida fis-sessjoni tal-

Kumitat tal-Ministri tal-Kunsill tal-Ewropa li saret fis-16 ta' Diċembru. 

Il-liġi tal-2014 li tillimita s-sehem ta' proprjetarji barranin f'organizzazzjonijiet tal-mezzi tax-xandir 

Russi għal 20 % wasslet biex fl-2015 bosta kumpanniji barranin tal-mezzi tax-xandir jitilqu mir-

Russja. Il-libertà tal-mezzi tax-xandir hija wkoll limitata mill-użu sproporzjonat tal-leġislazzjoni 

dwar kontenut estremist ta' pubblikazzjonijiet, u minn digriet presidenzjali li jikklassifika bħala 

'sigriet tal-istat' informazzjoni dwar diżgrazzji militari matul operazzjonijiet speċjali fi żmien ta' 

paċi. 

Fid-dawl ta' dan l-ambjent dejjem aktar diffiċli, il-kuntatti ma' OSĊ Russi żdiedu fir-Russja u fi 

Brussell. Id-Delegazzjoni tal-UE fir-Russja u l-Istati Membri komplew il-prattika tagħhom li 

jattendu proċessi relatati mad-drittijiet tal-bniedem u li jżuru NGOs tad-drittijiet tal-bniedem fil-

pajjiż kollu. F'Settembru, id-Delegazzjoni tal-UE ospitat sessjoni ta' ħidma ma' difensuri tad-

drittijiet tal-bniedem fir-Russja. Ir-rappreżentanti tal-UE pparteċipaw ukoll fl-Assemblea Ġenerali 

tal-Forum tas-Soċjetà Ċivili bejn l-UE u r-Russja (FSĊ) f'Budapest f'Diċembru. L-UE tappoġġa l-

FSĊ b'għotja ta' EUR 1.2 miljun. L-UE kompliet toffri appoġġ finanzjarju lis-soċjetà ċivili Russa, 

b'mod partikolari permezz ta' żewġ sejħiet għal proposti, waħda ta' EUR 4 miljun taħt il-Programm 

tal-OSĊ, u oħra li tiswa EUR 6 miljun taħt l-EIDHR. B'riżultat ta' dan, fl-2016 ser tinbeda l-

implimentazzjoni ta' 17-il proġett ġdid. 

Kien hemm żieda fl-għadd ta' każijiet individwali ta' tħassib u żieda fl-għadd ta' sentenzi ta' ħabs 

sproporzjonatament ħorox kontra attivisti tad-drittijiet tal-bniedem Russi. L-UE tat attenzjoni 

partikolari għall-ksur ċar tad-dritt internazzjonali fil-kawżi ta' Kohver, Savchenko, Sentsov u 

Kolchenko, u ripetutament appellat għall-ħelsien tagħhom. Fl-10 ta' Settembru sar dibattitu ta' 

urġenza dwar dawn il-kawżi fil-Parlament Ewropew. Il-priġunerija tal-ambjentalista Yevgeny 

Vitishko (li qatta' l-parti l-kbira tas-sena f'kolonja penali iżda nħeles fit-22 ta' Diċembru) u s-

sentenza ħarxa li ngħatat fis-7 ta' Diċembru lill-attivist tad-drittijiet tal-bniedem Ildar Dadin għall-

atti ta' protesta paċifiċi tiegħu, kienu wkoll żviluppi inkwetanti. 

L-UE kkundannat bil-qawwa l-qtil tal-politiku tal-oppożizzjoni Boris Nemtsov fis-27 ta' Frar u 

appellat biex issir investigazzjoni fil-fond. Il-Parlament Ewropew kellu dibattitu straordinarju dwar 

il-qtil ta' Nemtsov fil-11 ta' Marzu. L-omiċidju tiegħu żdied mal-lista ta' każijiet ta' qtil mhux 

solvuti ta' ġurnalisti u politiċi fir-Russja. 

L-elezzjonijiet lokali u reġjonali f'ħafna reġjuni u muniċipalitajiet Russi saru fit-13 ta' Settembru. 

Skont l-organizzazzjoni ta' monitoraġġ indipendenti Golos, l-elezzjonijiet ikkonfermaw it-tendenza 

li l-irregolaritajiet qed jiċċaqilqu minn jum l-elezzjoni għal stadji aktar bikrija tal-elezzjonijiet. Il-

maġġoranza l-kbira tar-riżultati elettorali ġew determinati minn qabel mid-deċiżjonijiet u l-

azzjonijiet tal-awtoritajiet u l-kummissjonijiet elettorali li jmexxu l-elezzjonijiet fl-istadju tan-

nomina u r-reġistrazzjoni tal-kandidati u tal-partiti, kif ukoll fl-istadju tal-kampanja ta' qabel 

elezzjoni. 

Każakistan 

Il-prijoritajiet tal-UE fil-qasam tad-drittijiet tal-bniedem fil-Każakistan jinkludu l-libertà tal-

espressjoni, il-libertà ta' assoċjazzjoni, il-kondizzjonijiet fid-detenzjoni, id-dritt għal proċess ġust, 

id-drittijiet tan-nisa u l-libertà ta' reliġjon jew ta' twemmin. 

B'mod ġenerali, is-sitwazzjoni fir-rigward tal-applikazzjoni tad-drittijiet tal-bniedem u l-istat tad-

dritt kienet imħallta fl-2015: kien hemm għadd ta' żviluppi pożittivi, iżda dawn kienu spiss 

akkumpanjati minn azzjonijiet li jqajmu tħassib sinifikanti. 

Il-gvern ħoloq diversi pjattaformi li jipprevedu l-inklużjoni tas-soċjetà ċivili fil-proċess tat-teħid ta' 

deċiżjonijiet tal-politika pubblika. Madankollu, l-effettività ta' dawn il-pjattaformi ta' djalogu għad 

trid tiġi kkonfermata fil-prattika. Għadd ta' biċċiet ta' leġislazzjoni ġew adottati jew qegħdin fil-

proċess ta' approvazzjoni leġislattiva, b'mod partikolari l-liġi dwar il-finanzjament tal-NGOs, il-liġi 

dwar il-kunsilli pubbliċi, il-liġi dwar l-organizzazzjonijiet karitattivi u l-liġi dwar l-aċċess għal 

informazzjoni, li, filwaqt li jinkludu xi elementi pożittivi u għandhom l-għan li jagħtu setgħa lis-

soċjetà ċivili, fil-prattika, huma jirrestrinġu jew jillimitaw għadd ta' libertajiet fundamentali, b'mod 

partikolari l-libertà ta' assoċjazzjoni, tal-espressjoni u ta' għaqda. 

Il-Konferenza Internazzjonali tax-Xogħol qieset ksur tal-standard ewlieni tax-xogħol tal-ILO dwar 

il-Libertà ta' Assoċjazzjoni. 

Il-kwistjonijiet tad-drittijiet tal-bniedem tqajmu b'mod konsistenti mill-UE fil-livelli kollha tad-

djalogu politiku tagħha mal-Każakistan matul l-2015. Id-djalogu annwali bejn l-UE u l-Każakistan 

dwar id-drittijiet tal-bniedem, li sar f'Astana f'Novembru, ippermetta skambji kostruttivi dwar firxa 

wiesgħa ta' kwistjonijiet, inklużi l-libertà ta' assoċjazzjoni, id-drittijiet tan-nisa, il-prevenzjoni tat-

tortura u t-trattament ħażin tad-detenuti, u l-libertà tal-istampa. Filwaqt li tirrikonoxxi l-isforzi 

sinifikanti magħmula mill-Każakistan biex jiġi evitat it-trattament ħażin tad-detenuti, l-UE fl-istess 

ħin qajmet it-tħassib tagħha fir-rigward tal-pressjoni fuq sorsi indipendenti tal-mezzi tax-xandir u l-

implikazzjonijiet negattivi possibbli tal-abbozz ġdid tal-liġi dwar il-finanzjament tal-NGOs. L-UE 

laqgħet il-ħelsien mill-ħabs ta' għadd ta' attivisti tad-drittijiet tal-bniedem u tax-xogħol, u tenniet it-

tħassib tagħha dwar xi difensuri oħra tad-drittijiet tal-bniedem, inkluż Vladimir Kozlov. 

F'Settembru, il-Membri tal-Parlament Ewropew li pparteċipaw fit-13-il Kumitat ta' Kooperazzjoni 

Parlamentari ltaqgħu mar-rappreżentanti tal-OSĊ biex iqajmu l-kwistjonijiet tal-abbozz ta' liġi dwar 

il-finanzjament tal-NGOs u l-mekkaniżmu nazzjonali għall-prevenzjoni tat-tortura. 

Id-delegazzjoni tal-UE tiġġestixxi għadd ta' proġetti relatati mad-drittijiet tal-bniedem taħt l-

Istrument Ewropew għad-Demokrazija u d-Drittijiet tal-Bniedem (EIDHR) u l-Istrument ta' 

Kooperazzjoni għall-Iżvilupp (DCI), li jammontaw għat-total ta' EUR 2 608 203. Il-proġetti taħt l-

EIDHR ikopru oqsma bħall-bini tal-kapaċitajiet tas-soċjetà ċivili, b'enfasi partikolari fuq NGOs 

ibbażati f'żoni rurali; il-protezzjoni tad-difensuri tad-drittijiet tal-bniedem; u l-libertà tal-mezzi tax-

xandir. Il-proġetti taħt id-DCI ikopru l-appoġġ għas-soċjetà ċivili; aktar parteċipazzjoni fil-proċessi 

tat-teħid tad-deċiżjonijiet, prinċipalment fir-rigward ta' kwistjonijiet ambjentali; it-tisħiħ tal-

pożizzjoni tas-soċjetà ċivili biex tittejjeb is-sikurezza tal-kimika; u l-prevenzjoni tat-tortura u tal-

vjolenza kontra t-tfal. 

Repubblika Kirgiża 

L-objettivi tal-UE dwar id-drittijiet tal-bniedem fil-qafas tar-relazzjonijiet tagħha mar-Repubblika 

Kirgiża jinkludu appoġġ għall-iżvilupp ta' ġudikatura indipendenti u imparzjali; il-qerda tat-tortura 

u trattamenti jew kastigi oħra krudili, inumani jew degradanti; it-titjib tal-qafas legali u politiku tad-

drittijiet tal-bniedem għall-persuni li ġejjin minn minoranzi nazzjonali; u l-implimentazzjoni 

effettiva ta' politika ta' tolleranza żero għall-korruzzjoni. 

Matul l-2015, l-UE kompliet tinvolvi ruħha f'diskussjonijiet dwar id-drittijiet tal-bniedem mar-

Repubblika Kirgiża f'formati differenti, inkluż id-djalogu dwar id-drittijiet tal-bniedem li sar f'Mejju 

2015 fi Brussell. Id-diskussjonijiet kostruttivi koprew firxa ta' kwistjonijiet, inklużi l-kundizzjonijiet 

ta' detenzjoni, l-elezzjonijiet, id-drittijiet tan-nisa, id-drittijiet ta' membri ta' komunitajiet ta' 

minoranza u l-libertà ta' assoċjazzjoni. L-UE laqgħet xi passi sinifikanti li ttieħdu mill-gvern, b'mod 

partikolari l-adozzjoni tal-pjan ta' azzjoni għall-ġlieda kontra t-tortura u trattament jew kastigi oħra 

krudili, inumani jew degradanti. L-UE enfasizzat l-impenn tagħha li tgħin issaħħaħ l-istat tad-dritt 

fir-Repubblika Kirgiża, u ħeġġet lir-Repubblika Kirgiża biex timplimenta r-rakkomandazzjonijiet 

dettaljati dwar il-prevenzjoni tat-tortura li ġew adottati fis-seminar tas-soċjetà ċivili bejn l-UE u r-

Repubblika Kirgiża li sar f'Osh f'Ottubru 2014. L-UE qajmet każijiet individwali, inkluż il-każ ta' 

Azimjan Askarov, difensur tad-drittijiet tal-bniedem li jinsab il-ħabs. L-UE rrakkomandat ukoll 

aċċellerazzjoni tal-implimentazzjoni tar-riformi relatati mal-amministrazzjoni tal-ġustizzja. 

Matul l-2015 kien hemm ċerti żviluppi inkwetanti relatati mad-drittijiet tal-bniedem, b'mod 

partikolari d-drittijiet ta' persuni LGBTI, b'inizjattiva leġislattiva diskriminatorja intitolata 

'Projbizzjoni fuq Propaganda ta' Relazzjonijiet Mhux Tradizzjonali', li għaddiet mit-tieni qari fil-

parlament f'Ġunju, u proposta ta' leġislazzjoni dwar it-tikkettar potenzjali ta' NGOs li jirċievu 

finanzjament internazzjonali bħala 'aġenti barranin', li wkoll għaddiet mill-ewwel qari f'Ġunju. L-

UE hi kkonċernata li jekk leġislazzjoni bħal din tiġi adottata mill-parlament, l-implimentazzjoni 

tagħha tipperikola b'mod fundamentali d-drittijiet tal-bniedem. L-UE indirizzat din il-kwistjoni 

sistematikament f'formati differenti. F'riżoluzzjoni tal-15 ta' Jannar, il-Parlament Ewropew appella 

lill-Kirgiżistan biex jivvota kontra l-abbozz ta' liġi kontra l-persuni LGBTI. 

L-elezzjonijiet parlamentari ta' Ottubru fir-Repubblika Kirgiża kienu żvilupp pożittiv sinifikanti, li 

jiddistingwu ruħhom fil-kuntest reġjonali u jimmarkaw pass importanti fit-transizzjoni demokratika 

tal-pajjiż. F'dikjarazzjoni, il-kelliem għar-RGħ/VP enfasizza li l-elezzjonijiet kienu kompetittivi, 

ordnati u paċifiċi. 

Fl-2015, l-UE kompliet issaħħaħ l-interazzjoni tagħha mas-soċjetà ċivili fir-Repubblika Kirgiża. L-

UE għamlitha prattika sistematika tagħha li jkollha seminars tas-soċjetà ċivili fir-Repubblika 

Kirgiża, filwaqt li organizzat is-sitt seminar konsekuttiv mas-soċjetà ċivili dwar it-tema 

komprensiva 'Drittijiet ugwali għal kulħadd, aktar drittijiet għal kulħadd' li ttratta l-kwistjonijiet tad-

drittijiet tan-nisa, gruppi vulnerabbli (persuni b'diżabbiltà u tfal) u l-libertà tal-espressjoni. F'Jannar 

2015, ir-Repubblika Kirgiża għamlet it-tieni ċiklu tal-proċess tal-Eżami Perjodiku Universali, fejn 

aċċettat madwar 80 % tar-rakkomandazzjonijiet. F'Ottubru 2015, il-Kirgiżistan ġie elett fil-Kunsill 

tad-Drittijiet tal-Bniedem, li beda l-mandat tiegħu fl-1 ta' Jannar 2016. 

Fir-rigward tal-kooperazzjoni finanzjarja taħt l-EIDHR, qed tingħata ħafna attenzjoni lill-

prevenzjoni tat-tortura u trattament jew kastigi oħra krudili, inumani jew degradanti. Matul l-2015, 

ġew implimentati proġetti mal-Kummissjoni ta' Venezja tal-Kunsill tal-Ewropa u l-UNDP 

(Programm ta' Żvilupp tan-Nazzjonijiet Uniti) b'appoġġ għall-Awla Kostituzzjonali tal-Qorti 

Suprema tar-Repubblika Kirgiża u biex jittejbu l-kwalità u l-effiċjenza tal-ġustizzja kostituzzjonali. 

L-UE tindirizza kwistjonijiet relatati mal-amministrazzjoni tal-ġustizzja, il-ġlieda kontra l-

korruzzjoni u governanza tajba fir-Repubblika Kirgiża permezz ta'proġett kbir iffinanzjat mill-UE. 

Taġikistan 

Fl-2015, l-UE ffokat b'mod partikolari fuq appell għal-libertà tal-espressjoni, aċċess mhux interrott 

għal informazzjoni u l-libertà tal-internet, kif ukoll fuq l-appoġġ għas-soċjetà ċivili. 

B'mod ġenerali, is-sitwazzjoni tad-drittijiet tal-bniedem marret għall-agħar fit-tieni nofs tas-sena, 

meta ġew stabbiliti restrizzjonijiet sinifikanti fuq l-attivitajiet tal-partiti politiċi u l-NGOs. Wara 

ġlied vjolenti fl-aħħar tas-sajf, il-Partit tar-Rinaxximent Iżlamiku tat-Taġikistan – wieħed mill-

partiti ewlenin tal-oppożizzjoni fit-Taġikistan għal kważi għoxrin sena – ġie pprojbit bħala 

organizzazzjoni terroristika, u l-membri tat-tmexxija tiegħu ġew arrestati. L-UE ħarġet stqarrija 

pubblika fl-1 ta' Ottubru 2015 li tirreferi għall-projbizzjoni tal-Partit tar-Rinaxximent Iżlamiku 

bħala restrizzjoni oħra fuq il-pluraliżmu fil-pajjiż u li tappella biex l-libertajiet fundamentali fit-

Taġikistan jinżammu. Bl-istess mod, l-osservaturi rrapportaw diffikultajiet akbar fil-ħidma tal-

NGOs matul is-sena. 

F'Ġunju 2015, l-UE u t-Taġikistan kellhom is-seba' djalogu annwali dwar id-drittijiet tal-bniedem, li 

sar fi Brussell għall-ewwel darba. Ġiet indirizzata firxa wiesgħa ta' kwistjonijiet, inklużi l-

elezzjonijiet, il-libertà tal-espressjoni, id-drittijiet tan-nisa, it-tortura, il-libertà tar-reliġjon u s-

sitwazzjoni tas-soċjetà ċivili. L-UE laqgħet il-ħidma tal-ombudsman u ħeġġet lill-awtoritajiet 

Taġikistani biex ikomplu jsaħħu l-istruttura istituzzjonali, inkluż permezz tal-introduzzjoni ppjanata 

ta' ombudsman għad-drittijiet tat-tfal. L-adozzjoni ta' programm statali dwar il-prevenzjoni tal-

vjolenza domestika ġiet ukoll rikonoxxuta bħala pass pożittiv. L-UE laqgħet il-ħidma li għaddejja 

tat-Taġikistan fil-ġlieda kontra t-tortura, iżda enfasizzat il-ħtieġa għal sforzi addizzjonali kontra l-

impunità. L-UE esprimiet tħassib dwar rapporti ta' pressjoni fuq ġurnalisti indipendenti, ħeġġet lill-

awtoritajiet Taġikistani biex jieqfu milli jkomplu jimblokkaw is-siti web tal-aħbarijiet u tal-mezzi 

ta' komunikazzjoni soċjali, u ħeġġet l-implimentazzjoni tar-rakkomandazzjonijiet adottati waqt is-

seminar tas-soċjetà ċivili bejn l-UE u t-Taġikistan f'Dushanbe fl-2014, li ffoka fuq il-libertà tal-

espressjoni. L-UE esprimiet dispjaċir dwar in-nuqqasijiet irrapportati fl-elezzjonijiet parlamentari 

ta' Marzu 2015. Il-proposti leġislattivi li jimponu rekwiżiti ġodda fuq l-organizzazzjonijiet tas-

soċjetà ċivili ġew identifikati bħala kwistjoni ta' tħassib. 

Id-drittijiet tal-bniedem ġew diskussi wkoll fil-laqgħa annwali tal-Kumitat ta' Kooperazzjoni bejn l-

UE u t-Taġikistan f'Ġunju 2015. Il-kwistjonijiet prinċipali diskussi kienu relatati mal-libertà tal-

espressjoni u l-libertà ta' assoċjazzjoni, kif ukoll l-aċċess għall-ġustizzja u l-istat tad-dritt. 

Twettqu għadd ta' proġetti tal-EIDHR, inklużi proġetti li jippromwovu l-prevenzjoni tat-tortura, il-

protezzjoni tad-drittijiet tal-bniedem ta' ħaddiema migranti Taġikistani u l-familji tagħhom, it-tisħiħ 

tad-drittijiet soċjoekonomiċi u kulturali ta' priġunieri u eks priġunieri fit-Taġikistan, u l-iżgurar ta' 

reazzjoni rapida għall-ħtiġijiet legali urġenti u immedjati tar-refuġjati u ta' dawk li jfittxu asil. 

Turkmenistan 

Fl-2015, il-prijoritajiet tal-UE fil-qasam tad-drittijiet tal-bniedem fit-Turkmenistan kienu l-

kundizzjonijiet ta' detenzjoni u l-prevenzjoni tat-tortura, ir-riforma ġudizzjarja, il-libertà tal-

espressjoni u l-libertà ta' assoċjazzjoni, l-aċċess għall-informazzjoni, il-libertà tar-reliġjon, il-libertà 

tal-moviment u l-istatus tad-difensuri tad-drittijiet tal-bniedem. 

Matul is-sena, it-Turkmenistan kompla japplika restrizzjonijiet kbar fuq il-libertà tal-espressjoni u 

tal-istampa, u xi ġurnalisti kienu soġġetti għal persekuzzjoni u arrest. L-aċċess tal-popolazzjoni 

għall-informazzjoni għadu limitat ħafna, bl-imblokkar kontinwu ta' siti web internazzjonali, bi ksur 

tal-liġi tal-2014 dwar l-internet, u t-tneħħija rrapportata ta' dixxijiet tas-satellita mid-djar tan-nies. 

Il-gruppi reliġjużi huma soġġetti għal restrizzjonijiet eċċessivi u ostakli għar-reġistrazzjoni. Il-

gruppi tad-drittijiet tal-bniedem enfasizzaw l-esproprjazzjoni arbitrarja ta' proprjetà u t-twaqqigħ ta' 

bini bil-massa fiż-żona ta' Ashgabat matul is-sena. 

Matul id-djalogu annwali dwar id-drittijiet tal-bniedem bejn l-UE u t-Turkmenistan f'Ashgabat 

f'Ġunju 2015, u f'diskussjonijiet bilaterali oħra, l-UE tenniet it-tħassib tagħha dwar dawn il-

problemi serji u oħrajn rigward id-drittijiet tal-bniedem fil-pajjiż, appellat lill-awtoritajiet Turkmeni 

biex jikkondividu informazzjoni dwar każijiet ta' għajbien sfurzat, u ħeġġet l-adozzjoni ta' pjan ta' 

azzjoni nazzjonali dwar id-drittijiet tal-bniedem. 

Filwaqt li s-sitwazzjoni tad-drittijiet tal-bniedem fit-Turkmenistan tibqa' waħda ferm inkwetanti, 

kien hemm xi żviluppi pożittivi fl-2015. L-UE laqgħet l-organizzazzjoni mill-awtoritajiet Turkmeni 

ta' żjara minn diplomatiċi mill-UE, l-Istati Uniti u n-NU fil-ħabs tan-nisa ta' Dashoguz f'Settembru 

2015 u ħeġġet lit-Turkmenistan biex jorganizza aktar żjarat f'ċentri oħra ta' detenzjoni. It-

Turkmenistan adotta Pjan ta' Azzjoni dwar l-Ugwaljanza bejn is-Sessi għall-2015-2020, li kien 

jinkludi indikaturi ta' monitoraġġ għall-implimentazzjoni tiegħu, u ħabbar reviżjoni tal-kostituzzjoni 

bil-ħsieb li jiġi stabbilit ombudsman u tissaħħaħ il-protezzjoni ġudizzjarja tad-drittijiet tal-bniedem. 

F'dan il-kuntest, il-Pjattaforma tal-UE dwar l-Istat tad-Dritt provdiet appoġġ dwar kwistjonijiet 

speċifiċi relatati bħall-istituzzjoni tal-ombudsman u r-rwol tal-gvern lokali. L-UE laqgħet il-

parteċipazzjoni tal-Viċi Ministru għall-Affarijiet Barranin tat-Turkmenistan fil-Laqgħa tal-OSKE 

għall-Implimentazzjoni tad-Dimensjoni Umana fl-2015 f'Varsavja u ħeġġet lill-gvern Turkmen 

jikkunsidra li jagħmel stediniet għall-Proċeduri Speċjali tal-UE. 

L-UE għamlet konsultazzjonijiet regolari ma' assoċjazzjonijiet tas-soċjetà ċivili fit-Turkmenistan u 

ma' attivisti eżiljati tad-drittijiet tal-bniedem u NGOs internazzjonali li jaħdmu fuq it-Turkmenistan. 

Fil-laqgħat mal-gvern, l-UE ħeġġet lit-Turkmenistan ineħħi l-ostakli li jfixklu l-istabbiliment ta' 

organizzazzjonijiet indipendenti tas-soċjetà ċivili internazzjonali u biex jippermetti lil NGOs 

internazzjonali jaħdmu fil-pajjiż. 

Użbekistan 

Il-prijoritajiet tal-UE rigward id-drittijiet tal-bniedem għall-Użbekistan għadhom jinkludu l-

prevenzjoni tat-tortura, id-drittijiet tat-tfal, il-promozzjoni tar-rispett għall-istat tad-dritt, l-appoġġ 

għall-iżvilupp tas-soċjetà ċivili u l-promozzjoni tal-libertà tal-espressjoni. Il-prijoritajiet tal-UE 

ħeġġew u appoġġaw lill-gvern tal-Użbekistan fl-indirizzar ta' wħud mill-isfidi serji ħafna għad-

drittijiet tal-bniedem fil-pajjiż, inkluż fir-rigward tat-trattament tad-detenuti u r-restrizzjonijiet fuq 

id-drittijiet ċivili u politiċi, u fir-rispett tal-obbligi internazzjonali tiegħu. 

L-UE kompliet tinvolvi ruħha f'diskussjonijiet dwar id-drittijiet tal-bniedem u d-demokrazija mal-

Użbekistan f'diversi strutturi, inkluż fil-Kunsill ta' Kooperazzjoni (Mejju) u fil-Kumitat ta' 

Kooperazzjoni (Diċembru). Fid-djalogu annwali dwar id-drittijiet tal-bniedem, li sar f'Novembru 

f'Tashkent, kien hemm diskussjonijiet miftuħa dwar firxa ta' kwistjonijiet, inklużi d-drittijiet tax-

xogħol, il-libertà ta' assoċjazzjoni, il-libertà ta' espressjoni, il-libertà ta' reliġjon jew ta' twemmin, il-

kundizzjonijiet fid-detenzjoni, il-prevenzjoni tat-tortura u t-trattament ħażin u d-drittijiet tan-nisa. 

Fid-djalogu politiku regolari tagħha mal-awtoritajiet Użbeki, l-UE laqgħet il-fatt li kważi ġie 

eliminat l-użu tat-tħaddim tat-tfal matul il-ħsad tal-qoton u l-progress li diġà sar fl-2015 lejn it-

tnaqqis tat-tħaddim sfurzat tal-adulti, b'mod partikolari billi l-edukazzjoni u s-servizzi tas-saħħa 

nżammu operazzjonali matul il-ħsad u billi ġiet organizzata kampanja ta' sensibilizzazzjoni mal-

pajjiż kollu. L-UE ħeġġet lill-Użbekistan biex jieħu aktar passi lejn l-eradikazzjoni sħiħa tax-xogħol 

sfurzat u obbligatorju, iżid u jwessa' l-kooperazzjoni mal-ILO dwar ir-riformi tas-suq tax-xogħol u 

l-implimentazzjoni sħiħa tal-konvenzjonijiet tal-ILO, u laqgħet ir-riżoluzzjoni ta' Novembru tal-

gvern tal-Użbekistan li jinvolvi ruħu fi pjan ta' azzjoni ta' tliet snin biex jelimina x-xogħol sfurzat. 

L-UE ssottolinjat li l-kooperazzjoni tal-Użbekistan mal-ILO turi l-valur tal-involviment mal-

komunità internazzjonali fl-indirizzar tat-tħassib dwar id-drittijiet tal-bniedem, u stiednet lill-

Użbekistan biex jikkunsidra jieħu approċċ simili dwar kwistjonijiet oħra tad-drittijiet tal-bniedem. 

B'mod partikolari, l-UE ħeġġet bil-qawwa lill-awtoritajiet Użbeki biex jikkunsidraw joħorġu 

stediniet għall-proċeduri speċjali tan-NU. 

L-UE ħeġġet bis-sħiħ lill-Użbekistan biex jibda jħaddem il-pjan ta' azzjoni nazzjonali ta' Novembru 

2014 għall-implimentazzjoni tar-rakkomandazzjonijiet aċċettati mill-Użbekistan skont l-aktar EPU 

reċenti. Dan jinkludi l-iffirmar ta' Memorandum ta' Qbil mal-UNDP u l-istabbiliment ta' 

mekkaniżmu ta' prevenzjoni nazzjonali indipendenti għas-sorveljanza tal-postijiet ta' detenzjoni. 

 

V. Afrika 

Unjoni Afrikana (UA) – Strateġija Konġunta UE-Afrika 

Il-governanza demokratika u d-drittijiet tal-bniedem huma fil-qalba tas-sħubija tagħna mal-

kontinent Afrikan taħt l-Istrateġija Konġunta Afrika-UE (JAES). Fir-raba' Summit Afrika-UE li sar 

f'April 2014 fi Brussell, il-Kapijiet ta' Stat jew ta' Gvern taż-żewġ kontinenti u l-Presidenti tal-

Unjoni Afrikana (UA) u l-Kummissjoni Ewropea tennew l-impenn tagħhom lejn il-prinċipji ta' 

governanza tajba, id-demokrazija u l-istat tad-dritt. Huma qablu wkoll li jaħdmu flimkien biex 

jiżguraw ir-rispett sħiħ tad-drittijiet tal-bniedem, id-dritt internazzjonali u l-ugwaljanza bejn is-sessi, 

u jiġġieldu kontra l-impunità u l-forom kollha ta' diskriminazzjoni, razziżmu u ksenofobija. 

Mis-Summit UE-Afrika 'l hawn, il-kooperazzjoni fil-qasam tad-demokrazija, il-governanza tajba u 

d-drittijiet tal-bniedem intensifikat bl-iffirmar ta' Arranġament ta' Programmar Konġunt bejn il-

Kummissjoni tal-UA (Dipartiment tal-Affarijiet Politiċi) u diversi sħab, prinċipalment l-UE u l-

Istati Membri tagħha, sabiex jiżdied l-appoġġ għall-programm ta' ħidma tad-dipartiment. 

Mill-1 ta' Jannar 2015 'l hawn, il-kapaċità tal-UA għall-osservazzjoni elettorali ssaħħet permezz ta' 

għotja ta' EUR 6 miljun maqbula f'Ġunju 2015, u sostnuta b'għajnuna teknika li tlaħħaq EUR 0.5 

miljun. 

Il-11-il djalogu bejn l-UA u l-UE dwar id-drittijiet tal-bniedem sar fl-24 ta' Novembru 2015 

f'Kigali, ir-Rwanda. Id-djalogu tmexxa mill-Kummissarju tal-UA għall-Affarijiet Politiċi, Dr Aisha 

L. Abdullahi, u r-Rappreżentant Speċjali tal-Unjoni Ewropea għad-Drittijiet tal-Bniedem, 

Lambrinidis. Iż-żewġ naħat tennew l-impenn tagħhom għall-promozzjoni u l-protezzjoni tad-

drittijiet tal-bniedem fuq iż-żewġ kontinenti u għall-kollaborazzjoni fl-implimentazzjoni effettiva 

tal-istrumenti kontinentali u internazzjonali dwar id-drittijiet tal-bniedem fl-oqsma li ġejjin: il-

kummerċ u d-drittijiet tal-bniedem, ir-rabta bejn l-Arkitettura Afrikana għall-Paċi u s-Sigurtà 

(AAPS) u l-Arkitettura Afrikana għall-Governanza (AAG), inkluż il-missjonijiet ta' osservazzjoni 

tad-drittijiet tal-bniedem), ir-ratifika fil-livell nazzjonali ta' strumenti kontinentali u internazzjonali 

dwar id-drittijiet tal-bniedem, l-osservazzjoni elettorali, il-politika tal-ġustizzja transizzjonali, il-

libertà ta' espressjoni, u l-libertà ta' assoċjazzjoni. Fil-qafas tas-Sena Afrikana għad-Drittijiet tal-

Bniedem b'Attenzjoni Partikolari fuq id-Drittijiet tan-Nisa (2016), l-UA u l-UE qablu li jaħdmu 

flimkien biex jorganizzaw id-djalogu ta' livell għoli dwar il-promozzjoni u l-protezzjoni tad-

drittijiet tal-bniedem fl-Afrika. Qabel id-djalogu formali sar seminar tas-soċjetà ċivili li laqqa' 

rappreżentanti Afrikani u Ewropej u li kien iffinanzjat mill-Istrument Ewropew għad-Demokrazija 

u għad-Drittijiet tal-Bniedem (EIDHR). 

L-UE żiedet ukoll l-appoġġ tagħha lis-sistema Afrikana tad-drittijiet tal-bniedem u lill-Arkitettura 

Afrikana għall-Governanza permezz ta' appoġġ dirett ta' madwar EUR 2.3 miljun taħt il-Fond 

Ewropew għall-Iżvilupp (FEŻ), inkluż finanzjament bażi ta' EUR 1.8 miljun lill-Parlament Pan-

Afrikan u l-Qorti Afrikana dwar id-Drittijiet tal-Bniedem u tal-Popli (AfCHPR), u permezz ta' 

appoġġ lill-NGOs ta' EUR 1.5 miljun għall-mekkaniżmi reġjonali taħt l-EIDHR, li jindirizzaw 

b'mod partikolari l-ħidma tar-Relatur Speċjali dwar id-difensuri tad-drittijiet tal-bniedem, ir-Relatur 

Speċjali dwar il-libertà ta' espressjoni u l-aċċess għall-informazzjoni u r-Relatur Speċjali dwar id-

drittijiet tan-nisa mill-Kummissjoni Afrikana dwar id-Drittijiet tal-Bniedem u tal-Popli, kif ukoll il-

Grupp ta' Ħidma dwar l-abolizzjoni tal-piena tal-mewt (tliet għotjiet iffirmati f'Diċembru 2015). L-

EIDHR jiffinanzja wkoll programm li għaddej ta' EUR 1.2 miljun għat-tisħiħ tal-protezzjoni u l-

ħidma tad-difensuri tad-drittijiet tal-bniedem fuq livell pan-Afrikan. 

Fil-qafas tal-Programm Indikattiv Pluriennali 2014-2017 tal-Programm Pan-Afrikan, 

EUR 48.5 miljun (11.43 % tal-pakkett) huma allokati għall-qasam prijoritarju 2 tal-Pjan 

Direzzjonali tal-JAES, li jiffoka fuq id-demokrazija, il-governanza tajba u d-drittijiet tal-bniedem. 

Fl-2015, l-UE approvat programmi differenti f'dan il-qasam, waqt li allokat EUR 10 miljun għat-

tisħiħ tas-sistema Afrikana tad-drittijiet tal-bniedem sabiex tindirizza d-diskriminazzjoni u l-ksur 

tad-drittijiet tal-bniedem. Dan il-proġett huwa parti minn approċċ aktar ġenerali lejn il-governanza u 

d-drittijiet tal-bniedem skont il-Programm Pan-Afrikan, li jinkludi appoġġ għall-osservazzjoni 

elettorali u l-organizzazzjonijiet tas-soċjetà ċivili, u appoġġ futur possibbli lill-amministrazzjoni 

pubblika u l-miżuri ta' kontra l-korruzzjoni. Ġie approvat proġett ta' EUR 5 miljun biex jappoġġa l-

isforz internazzjonali biex tintemm il-mutilazzjoni ġenitali femminili (MĠF). Il-punt fokali fil-

prevenzjoni tal-MĠF huwa li titħeġġeġ l-abolizzjoni tagħha waqt li jiġu indirizzati wkoll il-

bżonnijiet tal-bniet u n-nisa li jbatu l-konsegwenzi tagħha. Għaldaqstant, il-Programm Pan-Afrikan 

jinkludi riformi legali u politiċi, edukazzjoni u djalogu bbażati fuq il-komunità, appoġġ għas-

servizzi tal-kura tas-saħħa sesswali u riproduttiva u s-sistemi tal-protezzjoni tat-tfal, u sforzi ta' 

komunikazzjoni mal-pajjiż kollu biex tinbidel il-perċezzjoni tas-soċjetà dwar il-MĠF. Dan ser jiġi 

implimentat mill-Fond tan-Nazzjonijiet Uniti għall-Popolazzjoni (UNFPA) u l-Fond tan-

Nazzjonijiet Uniti għat-Tfal (UNICEF). 

Ġew ipprovduti EUR 20 miljun għall-appoġġ tar-rwol imsaħħaħ tal-organizzazzjonijiet tas-soċjetà 

ċivili fid-djalogu mal-istituzzjonijiet Afrikani u għall-implimentazzjoni ta' inizjattivi li 

jippromwovu s-sigurtà, il-governanza, id-drittijiet tal-bniedem u l-ugwaljanza bejn is-sessi. Ġew 

ipprovduti EUR 3.4 miljun l-aktar għall-appoġġ tat-tħaddim tal-AAG permezz (tas-segretarjat) tal-

Kummissjoni tal-UA. 

L-appoġġ bejn il-pari ġie msaħħaħ ukoll fl-2015 f'oqsma bħall-osservazzjoni elettorali, il-

kooperazzjoni bejn il-Parlament Ewropew u l-Parlament Pan-Afrikan, u l-kooperazzjoni bejn il-

Qorti Afrikana dwar id-Drittijiet tal-Bniedem u tal-Popli u l-Qorti Ewropea tad-Drittijiet tal-

Bniedem. L-iskambji ta' persunal bejn l-istituzzjonijiet u l-Programm ta' Żjarat tal-UE wkoll 

intużaw sabiex titħaffef is-sħubija f'dan il-qasam. 

Angola 

Is-sitwazzjoni tad-drittijiet tal-bniedem fl-Angola marret għall-agħar matul l-2015, għalkemm il-

ħarsien ġenerali tad-drittijiet tal-bniedem fil-pajjiż baqa' 'l fuq mill-medja jekk wieħed iqis il-

kontinent Afrikan kollu. It-tfixkil ewlieni kien jirrigwarda l-libertajiet ta' assoċjazzjoni, ta' għaqda u 

ta' espressjoni. Il-gvern żied kemxejn ir-repressjoni tiegħu fuq attivisti politiċi li jopponu lilu, lill-

partit fil-gvern l-MPLA u liż-żmien twil ta' 37 sena li l-President José Eduardo dos Santos ilu fil-

poter. Hekk kif is-sitwazzjoni ekonomika fil-pajjiż tibqa' sejra għall-agħar minħabba l-waqgħa fil-

prezz taż-żejt li ilha għaddejja żmien twil, l-awtoritajiet huma ħerqana biex jissikkaw il-kontroll fuq 

l-organizzazzjonijiet tas-soċjetà ċivili u l-attivisti politiċi, u b'hekk qed iċekknu l-ispazju 

demokratiku qabel l-elezzjonijiet ġenerali skedati għal Awwissu 2017. Il-gvern qed ikompli jattakka 

ġurnalisti u attivisti b'kawżi fil-qorti għal diffamazzjoni kriminali. arresti arbitrarji, proċessi inġusti, 

intimidazzjoni, fastidju, u sorveljanza. Il-pulizija allegatament użaw forza eċċessiva u kienu involuti 

f'arresti arbitrarji biex iwaqqfu protesti paċifiċi kontra l-gvern u miġemgħat oħra. 

Il-kawża kontra 17-il attivist żagħżugħ akkużati li 'ħejjew atti li jwasslu għar-ribelljoni' u li 

'kkonfoffaw kontra l-president u istituzzjonijiet oħra', li t-tnejn li huma jikkostitwixxu reati kontra s-

sigurtà tal-istat, kien fiċ-ċentru ta' attenzjoni qawwija mill-mezzi ta' komunikazzjoni soċjali. Il-

kritika għall-proċedimenti legali adottati kienet frekwenti. 

Għalkemm fiż-żmien ta' qabel il-proċess l-awtoritajiet kellhom approċċ kostruttiv u miftuħ – l-aktar 

billi ppermettew lill-UE u lill-Istati Membri tagħha jżuru lill-priġunieri f'kustodja – l-awtoritajiet 

Angolani mbagħad biddlu l-attitudni tagħhom u, sal-lum, ma kienet permessa l-ebda osservazzjoni 

diplomatika tal-proċess. Kien hemm ukoll mistoqsijiet dwar l-aċċess mogħti lill-mezzi tax-xandir. 

Id-Delegazzjoni tal-UE għadha tinnegozja l-aċċess mal-awtoritajiet Angolani. Il-kwistjoni tqajmet 

mal-gvern Angolan waqt il-Laqgħa Ministerjali fil-qafas tat-Triq Konġunta 'l Quddiem li saret 

f'Luanda f'Novembru 2015. F'Diċembru 2015, il-Qorti Kostituzzjonali Angolana ordnat li l-attivisti 

jitqiegħdu f'detenzjoni domiċiljari, miżura li tejbet is-sitwazzjoni tagħhom. 

Iż-żewġ kawżi l-oħra l-aktar prominenti fl-2015 dwar id-drittijiet tal-bniedem kienu dawk tal-

attivist minn Cabinda José Marcos Mavungo u l-ġurnalist-attivist magħruf Rafael Marques de 

Morais. Marcos Mavungo ġie kkundannat għal sitt snin ħabs għal 'ribelljoni kontra l-istat'. Huwa 

kien akkużat bl-involviment fl-organizzazzjoni ta' dimostrazzjoni u bl-assoċjazzjoni ma' grupp ta' 

rġiel li allegatament instabu b'fuljetti u splussivi lejlet dimostrazzjoni. Rappreżentant tad-

Delegazzjoni tal-UE mar Cabinda biex josserva l-proċess ta' Mavungo. Sadanittant, Rafael Marques 

instab ħati u ngħata sentenza sospiża ta' sitt xhur ħabs wara proċess għal diffamazzjoni kriminali 

għall-ktieb tiegħu li jismu 'Blood Diamonds: Korruzzjoni u Tortura fl-Angola'. Il-proċess ġie 

osservat minn diplomatiċi mid-Delegazzjoni tal-UE u l-Istati Membri, kif ukoll mill-Istati Uniti. 

Id-Delegazzjoni tal-UE sostniet djalogu utli u produttiv mal-Awtoritajiet Angolani dwar dan it-

tħassib dwar id-drittijiet tal-bniedem (inkluż fil-livell tal-Ministru għall-Affarijiet Barranin u tal-

Ministru għall-Ġustizzja u d-Drittijiet tal-Bniedem, kif ukoll mal-Avukat Ġenerali). 

Fir-rigward ta' drittijiet ekonomiċi u soċjali, il-kriżi ekonomika attwali kkawżata mill-waqgħa fil-

prezz taż-żejt qed ikollha impatt sinifikanti fuq is-setturi l-aktar vulnerabbli tal-popolazzjoni. Mhux 

biss naqas il-qligħ mill-attivitajiet ekonomiċi tagħhom, iżda l-ħila tal-gvern li jintervjeni naqset 

b'mod konsiderevoli wkoll. 

Id-Delegazzjoni tal-UE ssostni djalogu permanenti ma' rappreżentanti tas-soċjetà ċivili. 

Pereżempju, ir-regolament il-ġdid dwar l-NGOs, li huwa potenzjalment restrittiv għall-attivitajiet 

tal-organizzazzjonijiet, ġie diskuss ħafna, kemm mas-soċjetà ċivili kif ukoll fil-livell ministerjali. 

Ġiet imnedija sejħa għal proposti taħt il-programm dwar l-Atturi Mhux Statali-Awtoritajiet Lokali 

(NSA-LA), bil-għan li tissaħħaħ il-parteċipazzjoni tas-soċjetà ċivili fil-proċess ta' 

deċentralizzazzjoni. Barra minn hekk, id-Delegazzjoni tal-UE qed issegwi mill-qrib l-

implimentazzjoni ta' tmien għotjiet li għadhom għaddejjin minn programmi preċedenti dwar l-NSA-

LA. 

Fir-rigward tal-linji baġitarji għad-drittijiet tal-bniedem, saret laqgħa ma' membri rilevanti tas-

soċjetà ċivili sabiex jiġu identifikati l-prijoritajiet tas-sejħa li jmiss għall-proposti dwar id-drittijiet 

tal-bniedem. Is-sejħa ġiet ippubblikata f'Jannar 2016 u ġew identifikati ż-żewġ prijoritajiet li ġejjin: 

l-aċċess għall-ġustizzja b'attenzjoni partikolari fuq l-appoġġ paralegali lill-popolazzjoni, u l-appoġġ 

għal azzjonijiet edukattivi ċiviċi bil-ħsieb tal-elezzjonijiet li ġejjin (2017). 

Matul l-2015 kien hemm tliet programmi tal-Fond Ewropew għall-Iżvilupp (FEŻ) dwar suġġetti 

marbuta mad-drittijiet tal-bniedem. Il-proġett implimentat mill-UNICEF dwar ir-reġistrazzjoni tat-

twelid u l-aċċess għall-ġustizzja għat-tfal laħaq livell sodisfaċenti ta' implimentazzjoni. L-

implimentazzjoni tal-proġett tal-PALOP-TL7 dwar l-istat tad-dritt biex jipprevjeni u jiġġieled il-

korruzzjoni, il-ħasil tal-flus u t-traffikar tad-droga, bdiet fl-2015. 

Fl-10 ta' Settembru 2015, il-Parlament Ewropew (PE) adotta riżoluzzjoni dwar ir-rekord reċenti tal-

Angola dwar id-drittijiet tal-bniedem li appellat għall-ħelsien tal-priġunieri politiċi u d-difensuri 

tad-drittijiet tal-bniedem kollha. Ir-riżoluzzjoni nnutat ukoll l-ispazju dejjem jiċkien għal-libertajiet 

ta' assoċjazzjoni, ta' għaqda u ta' espressjoni minħabba arresti, l-użu tas-sistema ġudizzjarja biex 

jitrażżan id-dissens bi proċedimenti kriminali ta' individwi talli eżerċitaw dawn id-drittijiet, u l-użu 

tal-vjolenza mill-forzi tas-sigurtà biex irażżnu miġemgħat pubbliċi paċifiċi. It-ton u l-formulazzjoni 

tar-riżoluzzjoni tal-PE offendew lill-gvern Angolan filwaqt li taw bidu għal dibattitu intern fl-isferi 

politiċi tal-pajjiż. Il-parlament Angolan ħareġ ir-riżoluzzjoni tiegħu (mingħajr l-appoġġ tal-

oppożizzjoni) li tikkundanna r-riżoluzzjoni tal-PE. Kulma jmur, uffiċjali tal-gvern u l-mezzi tal-

informazzjoni tal-istat qed jadottaw lingwa ta' 'indħil barrani', biex b'hekk qed joħolqu triq ta' tfixkil 

għall-elezzjonijiet fl-2017. 

Benin 

Is-sitwazzjoni tad-drittijiet tal-bniedem fil-Benin hija ġeneralment tajba. Fl-2015 saru elezzjonijiet 

parlamentari, lokali u muniċipali, li kienu vvalutati mill-osservaturi bħala konformi ma' standards 

internazzjonali għall-elezzjonijiet demokratiċi. 

L-istampa tgawdi minn libertà sinifikanti, anke jekk l-aċċess għall-mezzi tax-xandir pubbliku jibqa' 

limitat għall-oppożizzjoni u għal xi partijiet tas-soċjetà. Fir-rigward tal-libertà ta' espressjoni, din 

hija garantita mill-kostituzzjoni u l-qafas leġislattiv u l-popolazzjoni tgawdi libertà sinifikanti min 

dan il-lat. 

                                                 
7 L-Unjoni Ewropea qed tippromwovi l-kooperazzjoni Nofsinhar-Nofsinhar fost is-sitt pajjiżi li 

jitkellmu bil-Portugiż mill-grupp ta' stati Afrikani, tal-Karibew u tal-Paċifiku (AKP), 
magħrufa bħala l-pajjiżi PALOP-TL (Países Africanos de Língua Oficial Portuguesa e Timor-
Leste). 

Is-sitwazzjoni tad-drittijiet tat-tfal tibqa' waħda ta' tħassib, speċjalment il-fenomenu tal-isfruttar, il-

persistenza ta' żwiġijiet sfurzati, prekoċi u tat-tfal, l-emarġinazzjoni jew saħansitra l-qtil ta' tfal 

akkużati bl-hekk imsejjaħ seħer, u l-inċidenti spissi ta' abbuż sesswali fl-iskejjel. Skont l-Indiċi 

Globali tal-Iskjavitù 2014 huwa maħsub li madwar 77 000 persuna huma vittmi ta' skjavitù modern 

fil-Benin, l-aktar permezz ta' xogħol domestiku, xogħol sfurzat u sfruttament sesswali. 

Il-prattiki komuni tal-evażjoni tat-taxxa u l-korruzzjoni huma ta' piż kbir fuq id-drittijiet soċjali u 

ekonomiċi tal-popolazzjoni. Ir-rata tal-faqar monetarju kibret minn 36.2 % fl-2011 għal 40.1 % fl-

2015.8 Is-sistema dgħajfa u dewwiema tal-ġustizzja u l-impatt tal-korruzzjoni fuq dan is-settur 

f'ċerti każijiet iwasslu għal detenzjonijiet arbitrarji, detenzjonijiet proviżorji għal żmien mtawwal u 

ċaħda ta' ġustizzja. 

Fil-15 ta' Frar 2013, il-Benin adotta liġi li tistabbilixxi l-Kummissjoni Beniniża għad-Drittijiet tal-

Bniedem. Madankollu, din għadha mhijiex operattiva. 

Matul l-2015, l-UE sostniet djalogu politiku regolari mal-gvern tal-Benin. Permezz tad-djalogu 

politiku skont l-Artikolu 8 tal-Ftehim ta' Cotonou, tqajmu kwistjonijiet bħad-drittijiet tat-tfal 

(b'enfasi fuq il-ħtieġa tal-implimentazzjoni tal-Kodiċi tat-Tfal), id-drittijiet tan-nisa (b'enfasi fuq it-

titjib tar-rappreżentanza dgħajfa tagħhom fil-politika), ir-rakkomandazzjonijiet tal-Eżami Perjodiku 

Universali, u l-istabbiliment tal-Kummissjoni Beniniża għad-Drittijiet tal-Bniedem. 

Fl-2015, l-appoġġ tal-UE għat-tisħiħ tal-istat tad-dritt fil-Benin wassal għat-tħaddim effettiv tal-

politika nazzjonali għas-settur tal-ġustizzja. L-appoġġ tal-UE għal leġislazzjoni ġdida wasslet għall-

adozzjoni tal-Kodiċi tat-Tfal u għal Kodiċi Penali ġdida, li għad trid tiġi adottata. Il-kontinwità tal-

għajnuna tal-UE lill-programm tal-gvern għat-titjib tal-kondizzjonijiet tal-għajxien waqt detenzjoni 

wasslet għal titjib sinifikanti, inkluż għall-minorenni. 

Barra minn hekk, l-UE tiffinanzja l-aċċess għal servizzi bażiċi fil-kuntest tal-appoġġ tagħha għad-

deċentralizzazzjoni tas-servizzi soċjali tal-istat. L-UE tappoġġa wkoll it-tisħiħ taċ-ċentri ta' 

promozzjoni soċjali (SPCs) bil-ħsieb li twessa' l-kopertura soċjali taċ-ċittadini l-aktar vulnerabbli u 

tipprovdi servizzi u pariri lil dawk li qed ibatu minn ksur tad-drittijiet tal-bniedem. 

                                                 
8 2015 EMICoV (Stħarriġ Modulari Integrat dwar il-Kondizzjonijiet tal-Għajxien tal-Familji). 

Fl-2015, l-UE u l-Istati Membri tagħha qablu dwar pjan direzzjonali konġunt biex jappoġġjaw lis-

soċjetà ċivili (2014-2017), li jinkludi element qawwi ta' appoġġ għall-OSĊ biex tiġi ffaċilitata l-

parteċipazzjoni taċ-ċittadini, il-promozzjoni tad-drittijiet tal-bniedem, u l-aċċess għas-servizzi 

soċjali bażiċi għaċ-ċittadini Beniniżi. 

Dwar id-drittijiet tat-tfal, fl-2015 l-UE ffokat fuq it-traffikar tat-tfal, il-protezzjoni tat-tfal abbużati, 

it-tfal li ħabtu difrejhom mal-liġi, il-ġlieda kontra l-qtil ritwali u l-ġlieda kontra l-abbuż sesswali fl-

iskejjel. Saru sforzi biex tissaħħaħ in-netwerk ta' dawk involuti fil-protezzjoni u l-promozzjoni tad-

drittijiet tat-tfal, fosthom billi ngħata appoġġ lil ċentri ddedikati għall-protezzjoni u r-riintegrazzjoni 

tal-minorenni. Ittieħdet azzjoni għat-taħriġ u t-tisħiħ tal-kapaċitajiet, u ġie stabbilit netwerk ta' 

mħallfin imħarrġa. Qed tittieħed azzjoni biex jittejbu s-servizzi ta' akkomodazzjoni u riabilitazzjoni 

u r-rispett tad-drittijiet fundamentali permezz taċ-Ċentru Statali għal Alternattivi għad-Detenzjoni 

ta' Minorenni. 

Il-promozzjoni tad-drittijiet ta' persuni b'diżabbiltà kien qasam ieħor ta' azzjoni. Hawnhekk, l-UE 

kellha l-għan li trawwem il-parteċipazzjoni tagħha fil-governanza u d-djalogu lokali, ittejjeb l-

istandards ta' aċċessibbiltà għall-persuni b'diżabbiltà, u tippromwovi l-integrazzjoni edukattiva tat-

tfal b'diżabbiltà. 

L-inizjattivi ta' diplomazija pubblika ffokaw fuq id-drittijiet tal-bniedem u ġew imxandra tajjeb mis-

settur tal-mezzi tax-xandir Beniniż. B'mod partikolari, ittieħdet azzjoni f'dak li għandu x'jaqsam 

mal-omofobija, it-tħaddim tat-tfal, id-drittijiet politiċi, il-vjolenza fuq in-nisa, u l-qtil ritwali tat-tfal. 

Botswana 

Il-piena tal-mewt ilha fis-seħħ fil-Botswana minn meta l-pajjiż sar indipendenti fl-1966. Minn dak 

iż-żmien, seħħet l-eżekuzzjoni ta' 47 kriminal li nstab ħati. L-aħħar eżekuzzjoni seħħet fl-2013. 

Reċentement, sar dibattitu fost il-ġudikatura dwar il-kostituzzjonalità tal-piena tal-mewt. 

Madankollu, id-dibattitu dwar din il-kwistjoni ma jidhirx li laħaq udjenza usa'. 

Fir-rigward tad-drittijiet ta' persuni li ġejjin minn minoranzi, huwa pożittiv il-fatt li l-gvern – wara 

snin ta' battalji legali mal-komunità indiġena tas-San/Barsawa – jidher li reġa' daħal fi djalogu mas-

San/Barsawa fil-pajjiż. Madankollu, huwa diffiċli tivvaluta l-impatt, billi r-riżultati ta' dan id-

djalogu ma sarux disponibbli għall-pubbliku. Minkejja d-djalogu, għad hemm sens ta' 

emarġinazzjoni fil-komunità tas-San/Barsawi. 

Dwar id-drittijiet tal-LGBTI ma sar l-ebda progress reali, u d-deċiżjoni tal-2014 tal-Qorti Superjuri 

li tippermetti lil NGOs għal-LGBTI jirreġistraw uffiċjalment għad trid tiġi implimentata. L-appell 

pendenti tal-gvern jista' jdewwem il-progress bi snin. Il-Kodiċi Penali tal-Botswana jiddeskrivi atti 

omosesswali bħala offiżi kontra l-moralità, punibbli b'sa seba' snin priġunerija. B'anqas minn 

sentejn għall-proċess tal-EPU li jmiss, ftit li xejn jidher li sar progress fuq ir-rakkomandazzjonijiet 

aċċettati, li fost l-aktar kruċjali minnhom hemm l-istabbiliment ta' istituzzjoni nazzjonali għad-

drittijiet tal-bniedem (NHRI). 

Madankollu, il-pożizzjoni qawwija kontinwa tal-Botswana f'fora internazzjonali dwar kwistjonijiet 

tad-drittijiet tal-bniedem u l-QKI għandha tiġi sottolinjata. Billi l-Botswana hija membru tal-Kunsill 

tad-Drittijiet tal-Bniedem (HRC) u fl-2014 ġiet eletta mill-ġdid għal perijodu ta' sentejn oħra, id-

démarches meħtieġa għall-appoġġ tal-pożizzjoni tal-UE saru mill-Missjonijiet tal-UE lill-

awtoritajiet lokali fil-kuntest tat-28, id-29 u t-30 sessjoni tal-HRC; barra minn dawn, saru 

démarches oħra marbuta mad-drittijiet tal-bniedem, pereżempju dwar id-difensuri tad-drittijiet tal-

bniedem fit-Tielet Kumitat tal-AĠNU u dwar il-Konvenzjoni 182 tal-ILO dwar l-Agħar Forom tax-

Xogħol tat-Tfal. B'kuntrast ma' ħafna pajjiżi Afrikani, il-Botswana normalment tallinja mal-

pożizzjoni tal-UE meta tivvota fil-Kunsill tad-Drittijiet tal-Bniedem u fit-Tielet Kumitat tal-AĠNU. 

It-tensjonijiet dejjem jiżdiedu bejn l-eżekuttiv u l-ġudikatura, kif ukoll fi ħdan il-ġudikatura, huma 

ta' tħassib. Xi kultant, id-deċiżjonijiet tal-Qorti Superjuri jiġu injorati meta ma jkunux favur l-

eżekuttiv. Pereżempju, żewġ refuġjati Ugandiżi ġew estraditi f'Novembru kontra d-deċiżjoni 

espliċita tal-Qorti Superjuri. F'każ simili, 10 plejers tal-futbol Eritreani li talbu asil fil-Botswana 

f'Ottubru qed jiffaċċjaw estradizzjoni għal pajjiż terz, għal darba oħra kontra l-ordni tal-qorti. Fl-

2015, erba' mħallfin tal-Qorti Superjuri ġew sospiżi u denunzjati fuq allegazzjonijiet li rċevew 

allowance għall-akkomodazzjoni meta kienu jgħixu fi djar tal-gvern (każ pendenti). Dawn l-erba' 

mħallfin (speċjalment l-Imħallef Key Dingake) huma magħrufa li taw sentenzi favur id-drittijiet tal-

bniedem li mhux bilfors jintgħoġbu mill-eżekuttiv, pereżempju dwar id-dritt tan-nisa li jirtu l-art u 

l-għotja ta' mediċini antiretrovirali lill-ħabsin barranin. 

Wara emenda fl-Att dwar is-Soċjetajiet approvata mill-kabinett f'Novembru, qam tħassib li l-ispazju 

għas-soċjetà ċivili li diġà hija miżera jista' jkun qed ikompli jiċkien. Din ser tapplika għall-

organizzazzjonijiet kollha u tista' tintuża b'mod selettiv biex ikun impossibbli li l-

organizzazzjonijiet tas-soċjetà ċivili li huma kritiċi tal-gvern, fosthom għadd kbir ta' knejjes 

evanġeliċi, jagħmlu xogħolhom. Dan l-att jistipula wkoll li tal-anqas 75 % tal-membri kollha 

għandhom ikunu Botswani, li jista' jagħmel ix-xogħol tal-uffiċċji lokali ta' NGOs internazzjonali 

aktar diffiċli. 

Fl-2014, ir-responsabbiltà għall-materji dwar id-drittijiet tal-bniedem fil-pajjiż, bl-esklużjoni ta' 

materji marbuta mar-refuġjati, tmexxiet minn taħt il-Ministeru għad-Difiża, Ġustizzja u Sigurtà għal 

għand l-Uffiċċju tal-President. Sakemm l-Uffiċċju tal-Ombudsman isir istituzzjoni nazzjonali tad-

drittijiet tal-bniedem (NHRI), il-mandat tad-drittijiet tal-bniedem jibqa' fi ħdan l-Uffiċċju tal-

President. Il-Botswana hija waħda mill-ftit pajjiżi fil-kontinent Afrikan li għad m'għandux NHRI. 

Ir-Relatur Speċjali tan-NU dwar id-dritt tal-bniedem għall-ilma tax-xorb sikur u s-sanitazzjoni, Léo 

Heller, żar il-Botswana f'Novembru 2015 u ħeġġeġ lill-gvern biex waqt li kienet għaddejja nixfa 

estrema jaħtaf l-opportunità li jiżviluppa strateġija komprensiva biex jingħata aċċess għall-ilma tax-

xorb sikur u s-sanitazzjoni fil-kriżi tal-ilma li tidher li ser tikber. Huwa ssottolinja li s-sitwazzjoni 

attwali ta' nixfa tqajjem tħassib serju dwar id-drittijiet tal-bniedem fuq il-kwalità tal-ilma, il-

kwantità tal-ilma, u l-impatt relatat fuq is-saħħa. L-agħar milquta jistgħu jkunu l-komunitajiet rurali 

u minoritarji. Ir-rapport bir-riżultati u r-rakkomandazzjonijiet finali huwa mistenni f'Settembru 

2016. 

L-UE bħala entità tiddiskuti wkoll id-drittijiet tal-bniedem mal-gvern Botswani bħala parti mid-

djalogu politiku skont l-Artikolu 8 tal-Ftehim ta' Cotonou. Matul l-2015, il-Missjonijiet tal-UE 

komplew bl-iskambji regolari tagħhom ma' xi wħud mill-aktar organizzazzjonijiet importanti tad-

drittijiet tal-bniedem fil-pajjiż, u b'mod regolari kellhom ukoll diskussjonijiet ma' sħab oħra ewlenin 

bħall-Istati Uniti (dwar kwistjonijiet ta' LGBTI) u man-NU (UNICEF, UNAIDS). 

L-organizzazzjonijiet lokali tad-drittijiet tal-bniedem jeħtieġ jissaħħu biex iwettqu l-mandati 

tagħhom u huma jibbenefikaw mill-finanzjament tal-EIDHR. Fl-2015, EUR 0.6 miljun ingħataw lil 

erba' organizzazzjonijiet. Speċifikament, tnedew tliet proġetti bbażati f'Gabarone: Minority Rights 

Group International għal ħidma fuq ir-rikonoxximent tal-minoranzi u d-drittijiet tagħhom; 

Botswana Network on Ethics, Law and HIV/AIDS (BONELA) għall-promozzjoni u l-protezzjoni 

tad-drittijiet tal-bniedem f'komunitajiet rurali u fil-popolazzjonijiet l-aktar f'riskju (fosthom element 

qawwi ta' LGBTI); u Stepping Stones International għal ħidma dwar il-protezzjoni tat-tfal/abbuż 

sesswali. Ir-raba' proġett tal-EIDHR ibbażat f'Maun tnieda fl-10 ta' Diċembru waqt li tfakkar Jum 

id-Drittijiet tal-Bniedem. Dan il-proġett, li jinsab fl-aktar distrett żvantaġġat tal-Botswana, ser jiġi 

implimentat mill-Kunsill ta' Ngamiland tal-Organizzazzjonijiet Mhux Governattivi (NCONGO) u 

erba' NGOs lokali, u ser jipprovdi edukazzjoni dwar id-drittijiet tal-bniedem lil partijiet 

ikkonċernati lokali u lil komunitajiet fir-reġjun dwar kwistjonijiet varji marbuta mad-drittijiet tal-

bniedem, fosthom id-drittijiet għall-indiġeni, id-drittijiet għall-persuni li jgħixu b'diżabbiltà u d-

drittijiet tat-tfal. Barra minn hekk, matul is-sena ġie implimentat ukoll programm ta' bini ta' kapaċità 

u tagħlim għall-persuni li rċevew għotjiet mill-EIDHR dwar is-sorveljanza u l-evalwazzjoni. 

Rigward attivitajiet oħra ta' viżibilità marbuta mad-drittijiet tal-bniedem, fil-25 ta' Novembru l-UE 

ħadet sehem fl-attività li varat 16-il jum ta' attiviżmu biex tispiċċa l-vjolenza kontra n-nisa. L-

istqarrija li l-UE għamlet f'din l-attività ntweriet mill-uniku xandar televiżiv tal-pajjiż. 

Burkina Faso 

L-aġenda fil-Burkina Faso matul is-sena li għaddiet kienet fil-biċċa l-kbira ddominata minn 

avvenimenti politiċi (it-transizzjoni u l-kolp ta' stat militari f'Settembru 2015) u ftit sar progress fil-

prijoritajiet tal-UE għad-drittijiet tal-bniedem fil-pajjiż, bħall-qafas istituzzjonali għall-protezzjoni 

tad-drittijiet tal-bniedem, il-piena tal-mewt, it-tortura, il-kondizzjonijiet tad-detenzjoni u t-tul tal-

proċessi, is-sistema tal-ġustizzja, il-libertà ta' espressjoni, id-difensuri tad-drittijiet tal-bniedem u s-

soċjetà ċivili, id-drittijiet tan-nisa, u d-drittijiet tat-tfal. 

L-elezzjonijiet leġislattivi u presidenzjali tal-2015 jistgħu jitqiesu bħala stadju importanti wara sena 

ta' transizzjoni diffiċli. L-elezzjonijiet taw bidu għal fażi ġdida fl-istorja ta' pajjiż li kien immexxi 

għall-aħħar 27 sena mill-President Blaise Compaoré. L-irvell f'Ottubru 2014 li ġiegħlu jitlaq u t-

transizzjoni sussegwenti kien fil-biċċa l-kbira xprunat minn domanda dejjem tikber għall-ġustizzja 

u kondizzjonijiet ta' għajxien aħjar. Il-president il-ġdid elett f'Diċembru 2015, Roch Marc Kaboré, u 

l-gvern tiegħu ser ikollhom jirrispondu għal dawn id-domandi f'koordinazzjoni mill-qrib mad-

donaturi internazzjonali. L-UE bagħtet missjoni ta'osservazzjoni elettorali (MOE), li ġiet imfaħħra 

minn diversi partijiet ikkonċernati elettorali għall-kontribut pożittiv tagħha. 

Fid-diskors tiegħu waqt iċ-ċerimonja tal-ħatra, il-President Kaboré ta indikazzjoni ċara li l-ġustizzja 

soċjali, l-inklużjoni, il-governanza tajba, it-tisħiħ tad-demokrazija u l-libertà kienu ser ikunu fiċ-

ċentru tal-isforzi tiegħu. Id-Delegazzjoni tal-UE ser ikollha rwol ewlieni fl-identifikazzjoni tal-

azzjoni li għandha tittieħed sabiex jiġi żgurat li dawn il-prijoritajiet jissarrfu f'riżultati konkreti. L-

UE hija d-donatur ewlieni fil-pajjiż u tiżgura koordinazzjoni mal-bqija tal-komunità tad-donaturi 

billi tippresiedi l-laqgħat regolari tad-donaturi. 

Il-gvern ta' transizzjoni diġà għadda liġi kontra l-korruzzjoni, saħħaħ is-separazzjoni tal-poteri (il-

President tal-Burkina Faso mhux ser jibqa' l-President tal-Kunsill Nazzjonali tal-Ġudikatura) u 

daħħal miżuri li jippermettu liċ-ċittadini regolari jindirizzaw lill-Qorti Kostituzzjonali direttament. 

Element ieħor importanti kien l-inklużjoni fil-kostituzzjoni ta' entità li tikkontrolla lill-istat u 

tiġġieled kontra l-korruzzjoni. 

L-impenn tal-UE dwar id-drittijiet tal-bniedem u d-demokrazija fil-Burkina Faso jitwettaq l-aktar 

permezz tal-appoġġ tagħha għall-Politika Nazzjonali dwar il-Ġustizzja (PAPNJ), li tnediet f'Marzu 

2014 u li għandha baġit totali ta' EUR 9.5 miljun. L-għan ewlieni huwa li l-ġustizzja ssir disponibbli 

fuq firxa usa' u tkun aktar protettiva tad-drittijiet u l-libertajiet. 

L-UE tiffoka wkoll fuq il-protezzjoni tat-tfal u ġew iffirmati tliet proġetti ma' tliet NGOs għall-

ammont totali ta' EUR 3.7 miljun. Kollha huma komplementari għal xulxin u għandhom l-għan li 

jipprevjenu u jnaqqsu l-vjolenza kontra t-tfal waqt li jistabbilixxu sistema integrata għall-

protezzjoni tat-tfal. L-ewwel evalwazzjoni tal-proġett fl-2015 kienet pożittiva ħafna, u wriet 

approċċ olistiku u innovattiv fl-istabbiliment ta' netwerks għall-protezzjoni tat-tfal. 

L-Istati Membri tal-UE huma wkoll attivi fil-qasam tad-drittijiet tal-bniedem fil-Burkina Faso. L-

UE għandha influwenza importanti u tgawdi minn reputazzjoni tajba fil-pajjiż. Tradizzjonalment, 

dan sarraf f'aċċess privileġġat għall-awtoritajiet Burkinjani. X'aktarx li dan l-aċċess ser ikompli 

mal-awtoritajiet li għadhom kemm ġew eletti. Wara laqgħa bilaterali mar-Rappreżentant Speċjali 

tal-Unjoni Ewropea għas-Saħel, Ángel Losada, waqt iċ-ċerimonja tal-ħatra fid-29 ta' Diċembru 

2015, huwa probabbli li l-President Kaboré ser ikompli jibni fuq is-sħubija privileġġjata bejn pajjiżu 

u l-UE. L-UE tgawdi wkoll minn relazzjonijiet tajba mal-organizzazzjonijiet tas-soċjetà ċivili, li 

kienu attivi ferm qabel u speċjalment matul it-transizzjoni. 

It-tiġdid sħiħ tax-xena politika fil-pajjiż u r-rieda li milli jidher għandhom l-awtoritajiet il-ġodda 

biex jinvolvu ruħhom fil-qasam tad-drittijiet tal-bniedem joffru opportunità tajba biex, 

b'determinazzjoni akbar minn ta' qabel il-bidla fil-poter, jiġu indirizzati xi wħud mill-kwistjonijiet 

importanti dwar id-drittijiet tal-bniedem. 

Burundi 

Fl-2015 is-sitwazzjoni tad-drittijiet tal-bniedem fil-Burundi marret għall-agħar drastikament. 

Minkejja l-progress irreġistrat fuq dawn l-aħħar għaxar snin, minn April 2015 'l hawn, il-pajjiż qed 

iħabbat wiċċu ma' kriżi politika serja u dejjiema, marbuta mad-deċiżjoni tal-President Pierre 

Nkurunziza li joħroġ għat-tielet mandat. 

F'dan il-kuntest, l-objettiv ewlieni tal-UE dwar id-drittijiet tal-bniedem fil-Burundi fl-2015 kien li 

tkompli taħdem għal aktar protezzjoni tad-drittijiet individwali u l-libertajiet fundamentali permezz 

tad-djalogu politiku u l-istrumenti tal-kooperazzjoni għall-iżvilupp. Sabiex tappoġġa dan l-għan 

ġenerali, l-UE kkonċentrat l-attenzjoni tagħha fuq il-promozzjoni u l-protezzjoni tad-difensuri tad-

drittijiet tal-bniedem u s-soċjetà ċivili, il-ġlieda kontra d-diskriminazzjoni, u l-kontribut għar-

riforma fis-sistema tal-ġustizzja. L-UE ħeġġet ukoll lill-awtoritajiet biex jinvestigaw każijiet ta' 

eżekuzzjoni u tortura extraġudizzjarja, u biex jindirizzaw l-impunità. 

L-UE u l-awtoritajiet Burundjani kellhom djalogu politiku intensifikat (kif previst fl-Artikolu 8 u l-

Anness VII tal-Ftehim ta' Cotonou) bejn Ottubru 2014 u Mejju 2015, li ffoka fuq il-klima politika 

fil-Burundi, speċjalment hekk kif żdiedet it-tensjoni waqt it-tħejjija tal-elezzjonijiet leġislattivi u 

presidenzjali fis-sajf tal-2015. Fost il-kwistjonijiet koperti: l-abbużi tad-drittijiet tal-bniedem; in-

nuqqas ta' sistema indipendenti tal-ġustizzja; il-vjolenza politika mwettqa mill-Imbonerakure, il-

fergħa taż-żgħażagħ tal-partit fil-gvern, il-'Kunsill Nazzjonali għad-Difiża tad-Demokrazija – Forzi 

għad-Difiża tad-Demokrazija' (CNDD-FDD); restrizzjonijiet fuq il-libertajiet ċivili u 

limitazzjonijiet fuq il-libertà ta' espressjoni u ta' għaqda; u l-ħruġ ta' theddid kontra dissidenti, 

inklużi dawk fi ħdan il-partit fil-gvern. 

F'Marzu 2015, il-Kunsill adotta konklużjonijiet dwar il-perijodu ta' qabel l-elezzjoni fil-Burundi, 

fejn appella għall-istabbiliment ta' kondizzjonijiet li jippermettu elezzjonijiet ħielsa, inklużivi u 

trasparenti u għar-rispett tad-drittijiet tal-bniedem u l-libertajiet fundamentali. Fin-nuqqas tal-

istabbiliment tal-kondizzjonijiet ix-xierqa, ir-Rappreżentant Għoli tal-Unjoni għall-Affarijiet 

Barranin u l-Politika ta' Sigurtà/Viċi President tal-Kummissjoni (HR/VP) iddeċidiet li tirtira l-

missjoni ta' osservazzjoni elettorali tal-Unjoni Ewropea mill-Burundi fid-29 ta' Ġunju 2015. 

Sussegwentement, il-Kunsill adotta konklużjonijiet dwar il-Burundi f'Mejju, Ġunju u Novembru 

2015, li wrew it-tħassib dejjem jikber dwar id-deterjorament tas-sitwazzjoni u ż-żieda fl-abbużi tad-

drittijiet tal-bniedem. 

F'dan il-kuntest u abbażi tal-ksur tal-elementi essenzjali tal-Ftehim ta' Cotonou, inkluż ir-rispett 

għall-prinċipji demokratiċi u l-istat tad-dritt, fis-26 ta' Ottubru, l-UE stiednet lill-Burundi jkun parti 

mill-konsultazzjonijiet speċifiċi previsti fl-Artikolu 96 tal-Ftehim ta' Cotonou. L-objettiv ġenerali ta' 

dan il-proċess huwa li l-Burundi jiġi mħeġġeġ jimpenja ruħu jieħu azzjoni f'perijodu ta' żmien 

speċifiku fl-oqsma sensittivi tad-demokrazija, id-drittijiet tal-bniedem u l-istat tad-dritt, abbażi tal-

prinċipji stipulati fil-Ftehimiet ta' Arusha, u li tinstab soluzzjoni bi qbil reċiproku. Dan il-proċess 

huwa maħsub ukoll li jappoġġa l-isforzi tal-Unjoni Afrikana, in-Nazzjonijiet Uniti u l-Komunità tal-

Afrika tal-Lvant biex jistabbilixxu djalogu inklużiv u b'medjatur sabiex tissolva l-kriżi. 

Wara l-konsultazzjonijiet li saru fit-8 ta' Diċembru, l-UE qed taħdem fuq sett ta' miżuri li għandhom 

jiġu adottati mill-Kunsill, fosthom miżuri dwar il-kooperazzjoni għall-iżvilupp, sabiex tħeġġeġ lill-

Burundi jimpenja ruħu għal djalogu bħal dan, tintemm il-vjolenza u jitħarsu d-drittijiet tal-bniedem 

u fl-aħħar mill-aħħar jissaħħu d-demokrazija u l-paċi. L-UE x'aktarx tissospendi l-finanzjament 

dirett tal-kooperazzjoni għall-iżvilupp lill-Gvern, iżda ser tieħu ħsieb li tkompli tiffinanzja l-ħarsien 

tal-popolazzjonijiet, fost l-oħrajn permezz ta' għajnuna umanitarja. 

Fl-1 ta' Ottubru 2015, il-Kunsill tal-UE, f'konformità mal-konklużjonijiet tal-Kunsill ta' Ġunju 

2015, adotta sanzjonijiet kontra erba' individwi. Il-Kunsill adotta restrizzjonijiet fuq l-ivvjaġġar u 

ffriżar tal-assi kontra erba' persuni li l-attivitajiet tagħhom kienu qed jipperikolaw id-demokrazija 

jew jostakolaw il-kisba ta' soluzzjoni politika għall-kriżi attwali fil-Burundi, b'mod partikolari 

permezz ta' atti ta' vjolenza, ta' repressjoni jew ta' inċitament għall-vjolenza, inkluż b'atti li 

jikkostitwixxu ksur serju tad-drittijiet tal-bniedem. 

F'termini ta' azzjonijiet meħuda, matul l-2015, l-UE kompliet issostni djalogu permanenti mad-

difensuri tad-drittijiet tal-bniedem. Billi s-sitwazzjoni marret għall-agħar, id-delegazzjoni rċeviet 

145 talba biex jiġu mobilizzati għotjiet żgħar biex jappoġġjaw id-difensuri tad-drittijiet tal-bniedem 

(Strument Ewropew għad-Demokrazija u għad-Drittijiet tal-Bniedem); 32 minnhom ġew magħżula 

bħala benefiċjari tal-appoġġ tal-UE. 

Permezz tal-mobilizzazzjoni tal-fondi tal-EIDHR, l-UE appoġġat tmien proġetti implimentati minn 

NGOs internazzjonali b'kooperazzjoni ma' NGOs nazzjonali. Il-kooperazzjoni tal-UE, b'valur ta' 

EUR 5.2 miljun, tiffoka fuq dawn l-oqsma ewlenin: id-drittijiet tan-nisa, id-drittijiet tat-tfal u ż-

żgħażagħ, u d-drittijiet tal-gruppi vulnerabbli. Pakkett ta' miżuri addizzjonali fl-2016 ser jiffoka fuq 

azzjoni li tindirizza l-vjolenza kontra n-nisa u t-tfal u l-protezzjoni tad-difensuri tad-drittijiet tal-

bniedem. 

Finalment, b'riżultat tal-involviment attiv tal-UE, il-Kunsill tad-Drittijiet tal-Bniedem, fit-30 

sessjoni tiegħu f'Ottubru 2015, adotta riżoluzzjoni dwar is-sitwazzjoni tad-drittijiet tal-bniedem fil-

Burundi. Din ir-riżoluzzjoni tpoġġi lill-Burundi fuq l-aġenda tas-sessjonijiet regolari kollha tal-

Kunsill fl-2016, tiżgura rapport f'Marzu u f'Ġunju mill-Kummissarju Għoli tan-NU għad-Drittijiet 

tal-Bniedem, u tappella għal djalogu interattiv li għandu jsir f'Settembru 2016 fil-preżenza ta' 

diversi partijiet ikkonċernati rilevanti. F'Diċembru 2015 saret sessjoni speċjali dwar il-Kunsill tad-

Drittijiet tal-Bniedem dwar il-Burundi, wara attakki fuq il-kwartieri militari u kontroattakki mill-

forzi tas-sigurtà. 

 



 

 

12299/16   agi/vp  xuj/DG 86 
ANNESS DGC 2B  MT 
 

Cape Verde 

Fl-2015, l-UE kompliet timpenja ruħha fi djalogu regolari dwar il-konsolidazzjoni tad-demokrazija 

u d-drittijiet tal-bniedem fil-kuntest tas-Sħubija Speċjali bejn l-UE u Cape Verde. Din is-Sħubija 

tipprevedi djalogu politiku msaħħaħ dwar id-demokrazija, id-drittijiet tal-bniedem, l-istat tad-dritt u 

l-governanza tajba. Il-pjan ta' azzjoni tas-Sħubija Speċjali jagħti attenzjoni speċjali lid-drittijiet tan-

nisa u tat-tfal, is-sitwazzjoni tal-migranti, il-ġlieda kontra l-vjolenza domestika, it-titjib tas-sistema 

ġudizzjarja, il-ġlieda kontra l-korruzzjoni u l-promozzjoni tal-governanza tajba. 

Kollox ma' kollox, ir-rekord ġenerali ta' Cape Verde fid-drittijiet tal-bniedem u l-libertajiet 

fundamentali jibqa' pożittiv ħafna. Il-pajjiż għandu istituzzjonijiet politiċi stabbli, demokrazija 

parlamentari multipartitika li taħdem tajjeb u ġudikatura indipendenti. L-objettivi tal-UE fil-qafas 

tar-relazzjonijiet tagħha ma' Cape Verde huma prinċipalment l-appoġġ tal-isforzi tal-awtoritajiet 

biex itejbu r-rispett tad-drittijiet tal-bniedem fl-oqsma li għadhom iqajmu tħassib, speċjalment il-

vjolenza abbażi ta' sess u d-diskriminazzjoni kontra n-nisa, u d-drittijiet tat-tfal, inkluż l-abbuż u l-

vjolenza sesswali kontra t-tfal. 

L-UE ffinanzjat ħames proġetti għall-promozzjoni tad-drittijiet u t-tisħiħ tal-pożizzjoni tan-nisa, it-

titjib tas-sitwazzjoni ekonomika ta' gruppi vulnerabbli, tfal u persuni b'diżabbiltà, u t-tisħiħ tas-

soċjetà ċivili fil-pajjiż. L-UE appoġġat ukoll lill-Kummissjoni Elettorali Nazzjonali biex tqajjem 

sensibilizzazzjoni ċivika dwar l-elezzjonijiet (parlamentari, lokali u presidenzjali) tal-2016 u biex 

tnaqqas ir-rati ta' astensjoni, speċjalment fost in-nisa u l-votanti żgħażagħ. 

L-UE kellha suċċess b'démarche dwar l-implimentazzjoni tal-Artikolu 4 tal-Konvenzjoni 182 tal-

ILO dwar l-Agħar Forom tax-Xogħol tat-Tfal, dwar l-istabbiliment ta' lista ta' xogħol perikoluż. Il-

parlament nazzjonali adotta l-lista unanimament f'Novembru 2015. 

Fir-rigward tal-vjolenza kontra n-nisa u d-diskriminazzjoni, Cape Verde qed jimplimenta żewġ 

pjanijiet ewlenin b'appoġġ ta' liġi regolatorja ġdida fuq it-tliet snin li ġejjin: it-'Tielet Pjan 

Nazzjonali għall-Ugwaljanza' u l-'Pjan II għall-Ġlieda Kontra l-Vjolenza Abbażi ta' Sess (2015-

2018)'. 

Kamerun 

Fl-2015, il-prijoritajiet tal-UE fil-qasam tad-drittijiet tal-bniedem u d-demokrazija fil-Kamerun 

baqgħu l-ġlieda kontra t-tortura, it-titjib tal-kondizzjonijiet ta' detenzjoni, il-protezzjoni tad-

difensuri tad-drittijiet tal-bniedem, il-promozzjoni tad-drittijiet tat-tfal, b'mod partikolari l-ġlieda 

kontra t-traffikar tat-tfal, l-eliminazzjoni tal-vjolenza kontra n-nisa, u n-nondiskriminazzjoni. 

L-UE kompliet tinvolvi ruħha attivament fid-drittijiet tal-bniedem u d-demokrazija fil-Kamerun 

permezz ta' diversi mezzi, fosthom bid-djalogu politiku skont l-Artikolu 8 tal-Ftehim ta' Cotonou. 

Fis-16 ta' Jannar 2015, l-UE u l-Kamerun kellhom sessjoni ta' djalogu ddedikata għall-governanza u 

l-Kamerun ippreżenta l-azzjonijiet meħuda fl-implimentazzjoni tal-impenji tiegħu, fosthom fil-

qasam tad-drittijiet tal-bniedem, id-demokratizzazzjoni, l-istat tad-dritt u l-ġlieda kontra l-

korruzzjoni. Id-diskussjoni kienet opportunità għall-UE biex tinvoka l-ħtieġa li tiġi żgurata l-

protezzjoni sħiħa tad-drittijiet tal-bniedem, fosthom id-dritt ta' proċess ġust, kif ukoll biex tappella 

għal aktar riformi fil-proċess elettorali, is-sistema ġudizzjarja u l-mekkaniżmu għall-ġlieda kontra l-

korruzzjoni. It-tieni sessjoni annwali tad-djalogu saret fid-19 ta' Ottubru 2015 u ffokat fuq is-

sigurtà, kwistjonijiet reġjonali, l-iżvilupp ekonomiku u l-migrazzjoni. Il-Kamerun ikkonferma l-

impenn tiegħu li jiġġieled lill-Boko Haram f'konformità mad-dritt umanitarju internazzjonali u d-

dritt internazzjonali dwar id-drittijiet tal-bniedem. 

Matul l-2015, l-UE tenniet ukoll l-appelli tagħha għall-abolizzjoni tal-piena tal-mewt fil-Kamerun u 

għar-ratifika tal-Istatut ta' Ruma tal-Qorti Kriminali Internazzjonali. L-UE kompliet id-djalogu 

tagħha mas-soċjetà ċivili u kellha laqgħat regolari mad-difensuri tad-drittijiet tal-bniedem, inkluż 

ma' dawn involuti fid-difiża tad-drittijiet tal-LGBT. Rappreżentanti tal-UE attendew il-proċessi ta' 

membri tas-soċjetà ċivili u ta' attivisti politiċi. 

Fl-2015, l-EIDHR iffoka fuq il-ġlieda kontra t-traffikar ta' bnedmin, il-prevenzjoni tal-isfruttar 

sesswali tat-tfal, it-tmiem tal-użu tax-xogħol sfurzat fis-soċjetajiet tradizzjonali (Lamidas) tal-

Kamerun tat-Tramuntana, u l-eliminazzjoni tal-vjolenza kontra n-nisa. Billi huwa importanti li d-

demokrazija fil-pajjiż tiġi kkonsolidata, fi Frar 2015 tnediet sejħa ġdida għall-proposti tal-EIDHR li 

tammonta għal EUR 1.9 miljun, bil-għan li jissaħħaħ id-djalogu politiku, tiġi appoġġata d-

demokrazija parteċipattiva u titħeġġeġ parteċipazzjoni wiesa' fl-elezzjonijiet. Fil-104 Konferenza 

Internazzjonali tax-Xogħol, l-UE kkontribwixxiet għall-eżami tal-konformità tal-Kamerun mal-

Konvenzjoni 182 tal-ILO dwar l-Agħar Forom ta' Tħaddim tat-Tfal. 

L-UE kompliet ukoll tagħti appoġġ finanzjarju lill-proġetti tal-OSĊ dwar l-ambjent u l-governanza 

tar-riżorsi naturali. Ċerti proġetti ffinanzjati skont l-istrument għall-atturi mhux statali (NSA-LA) 

iffokaw fuq il-promozzjoni tad-drittijiet tal-popolazzjoni lokali u tal-gruppi vulnerabbli li jgħixu fl-

inħawi ta' sfruttament mill-minjieri, investimenti agroindustrijali u/jew bini infrastrutturali (inkluż 

id-dritt għall-kumpens, il-ħarsien minn spostamenti kontra l-liġi, l-obbligu li tiġi kkonsultata l-

popolazzjoni lokali u d-dritt għal ambjent sigur). 

Repubblika Ċentru-Afrikana 

Fl-2015, l-Unjoni Ewropea kompliet miexja bl-isforzi tagħha biex ittejjeb is-sitwazzjoni tad-

drittijiet tal-bniedem fir-Repubblika Ċentru-Afrikana (RĊA), b'enfasi fuq djalogu regolari mal-

awtoritajiet transizzjonali u appoġġata minn għadd ta' strumenti differenti tal-UE. L-awtoritajiet 

transizzjonali esprimew it-tħassib serju tagħhom dwar is-sitwazzjoni tad-drittijiet tal-bniedem fir-

RĊA. Ir-rakkomandazzjonijiet finali tal-Forum ta' Bangui (4-11 ta' Mejju 2015) saħqu fuq l-

importanza tal-ġlieda kontra l-impunità, li tibqa' kruċjali għall-proċess ta' rikonċiljazzjoni fir-RĊA. 

Fil-5 ta' Mejju f'Bangui, il-mexxejja ta' 10 gruppi armati ffirmaw ftehim dwar il-ħelsien immedjat u 

mingħajr kondizzjoni tat-tfal mill-gruppi armati rispettivi tagħhom. Sa tmiem Mejju, f'Bambari, 300 

tifel u tifla kienu ġew meħlusa mill-gruppi armati. Ċerimonji oħra ta' ħelsien wasslu biex l-għadd ta' 

tfal meħlusa minn Mejju sa issa jitla' għal 645. 

L-attivitajiet marbuta mad-drittijiet tal-bniedem li saru mill-UE u l-Istati Membri tagħha fir-RĊA 

kienu influwenzati ħafna mis-sitwazzjoni tas-sigurtà li sejra għall-agħar kemm fil-belt kapitali kif 

ukoll fil-pajjiż kollu, u mill-kwistjoni tar-refuġjati (stmati għal madwar 450 000) u tal-persuni 

spostati f'pajjiżhom (stmati għal madwar 430 000), inkluż f'Bangui. In-NU ppubblikat l-ewwel 

rapport tagħha dwar id-drittijiet tal-bniedem f'Diċembru 2015, li jkopri l-perijodu minn Settembru 

2014 sa Mejju 2015. Matul dan il-perijodu, instab li filwaqt li l-iskala u s-severità tal-konflitt naqsu, 

mal-pajjiż kollu baqa' jitwettaq ksur serju tad-dritt internazzjonali dwar id-drittijiet tal-bniedem u 

dak umanitarju minn gruppi armati mhux statali; fosthom l-anti-balaka u l-eks-Seleka, u, fuq skala 

iżgħar, mill-istat. Il-persuni spostati f'pajjiżhom (IDPs) huma l-aktar milquta minn din il-vjolenza. 

Fuq dan l-isfond ta' inċertezza mil-lat politiku u dak ta' sigurtà, li ppersistiet it-tul tal-perijodu ta' 

transizzjoni fir-RĊA mill-2014 sal-2015, l-UE u l-Istati Membri tagħha baqgħu sħab ewlenin mal-

awtoritajiet. 

Il-linja tematika tal-EIDHR għandha portafoll ta' tliet proġetti għal total ta' EUR 1.2 miljun. Dan 

jappoġġa l-awtoritajiet tar-Repubblika Ċentru-Afrikana fl-isforzi tagħhom li jiġġieldu l-impunità u 

li jsaħħu l-bini ta' kapaċità fost il-membri tal-ġudikatura. 

L-UE tipprovdi wkoll EUR 20.9 miljun b'appoġġ għal inizjattiva tal-UNICEF fis-settur tal-

edukazzjoni fir-RĊA. Il-proġett għandu l-għan li jsaħħaħ is-servizzi ta' edukazzjoni bażika, u 

jipprovdi kura temporanja għal massimu ta' 1 000 tifel u tifla meħlusa mill-gruppi armati u l-

milizzji lokali. 

L-UE tappoġġa lir-RĊA fil-ġlieda tagħha kontra l-impunità u fl-isforzi tagħha biex tibni mill-ġdid 

il-ġudikatura u s-sistema tal-ġustizzja kriminali. Permezz tal-proġett RESEJEP (riabilitazzjoni tas-

setturi tal-ġustizzja u l-pulizija), l-UE tagħti appoġġ finanzjarju sinifikanti (EUR 15 miljun) lill-

Ministeru għall-Ġustizzja. Dan iffinanzja, fost l-oħrajn, ir-riabilitazzjoni tal-ħabsijiet ta' Ngaragba u 

ta' Bimbo f'Bangui. 

Permezz tal-IcSP, f'Mejju 2015 beda proġett ta' EUR 1 miljun li jappoġġa l-Uffiċċju tal-

Kummissarju Għoli għad-Drittijiet tal-Bniedem, b'enfasi fuq il-prevenzjoni tal-ksur tad-drittijiet tal-

bniedem u l-bini ta' kapaċità għall-NGOs lokali għad-drittijiet tal-bniedem. 

 

Chad 

Fl-2015, l-objettivi ewlenin tal-UE fir-rigward tal-promozzjoni tad-drittijiet tal-bniedem fiċ-Chad 

baqgħu r-riforma tas-sistema tal-ġustizzja, ir-riforma tal-forzi tas-sigurtà, il-promozzjoni tad-

drittijiet tat-tfal u tan-nisa, il-promozzjoni tad-demokrazija, il-ġlieda kontra l-piena tal-mewt u t-

tisħiħ tal-pożizzjoni tas-soċjetà ċivili. L-azzjoni tal-UE ħadet diversi forom, minn djalogu politiku 

sa kooperazzjoni teknika, speċjalment permezz tal-FEŻ, l-IcSP u l-EIDHR. 

F'Jannar 2015 saret sessjoni ta' djalogu politiku fil-qafas tal-Artikolu 8 tal-Ftehim ta' Cotonou u 

sarrfet ta' okkażjoni biex l-UE turi t-tħassib tagħha dwar diversi kwistjonijiet tad-drittijiet tal-

bniedem bħar-riforma tal-ġustizzja, il-kondizzjonijiet tad-detenzjoni u l-proċess tal-eks-president 

taċ-Chad Hissène Habré. L-UE kienet involuta ħafna ukoll f'kawżi individwali matul is-sena. 



 

 

12299/16   agi/vp  xuj/DG 90 
ANNESS DGC 2B  MT 
 

F'Novembru 2014 inbeda proġett implimentat minn organizzazzjoni Chadjana għad-drittijiet tal-

bniedem u ffinanzjat mill-EIDHR, bil-għan li jappoġġa lill-avukati Chadjani li qed jaħdmu fuq il-

proċess ta' Hissène Habré. Id-Delegazzjoni tal-UE segwiet il-proċess mill-qrib, li beda f'Diċembru 

2014 u li wassal għall-kundanna ta' 20 aġent tas-sigurtà ta' żmien Habré fuq akkużi ta' omiċidju 

volontarju, tortura, ħtif ta' persuni u detenzjoni arbitrarja. Il-qorti ukoll tat sentenza ta' priġunerija 

għal għomorhom lil sebat irġiel, fosthom Saleh Younous, eks-kap tad-Direttorat tad-

Dokumentazzjoni u s-Sigurtà (DDS), u Mahamat Djibrine, deskritt mill-Kummissjoni għall-Verità 

Chadjana tal-1992 bħala wieħed minn "dawk li jittorturaw l-aktar tal-biża' fiċ-Chad". Fiċ-Chad saru 

sessjonijiet ta' sensibilizzazzjoni marbuta mal-proċess ta' Habré b'finanzjament mill-IcSP. 

Fir-rigward tal-Proġett għar-Riforma tal-Pulizija, hemm żewġ proġetti għaddejjin mal-NGOs biex 

itejbu r-relazzjonijiet bejn il-forzi tas-sigurtà u l-popolazzjoni permezz tal-għoti ta' taħriġ lill-forzi 

tas-sigurtà, il-komunikazzjoni, u l-ħolqien ta' fora lokali li jippermettu lill-forzi tas-sigurtà, is-

soċjetà ċivili u l-awtoritajiet lokali jiddiskutu kwistjonijiet dwar is-sigurtà. Il-Proġett għar-Riforma 

tal-Pulizija ser iħarreġ ukoll lill-forzi tas-sigurtà fl-etika. Sar ukoll studju bħala parti minn dan il-

proġett sabiex jiġu vvalutati l-kondizzjonijiet għall-ħolqien ta' osservatorju dwar l-etika tal-forzi tas-

sigurtà domestiċi u l-kriminalità. L-istudju wera li l-partijiet kollha kienu interessati fil-ħolqien ta' 

struttura bħal din. 

Fl-2015, fil-qafas tal-EIDHR, intgħażlu tliet proġetti għall-protezzjoni u l-promozzjoni tad-drittijiet 

tat-tfal u n-nisa għall-ammont totali ta' EUR 1 miljun. Proġett ta' 36 xahar ma' ACORD għandu l-

għan li jnaqqas iż-żwieġ tat-tfal fiċ-Chad ċentrali. Proġett ta' 24 xahar implimentat minn 

organizzazzjoni lokali, Union des femmes pour la Paix (Unjoni ta' Nisa għall-Paċi), għandu l-għan 

li jipprovdi pariri legali lil nisa fil-belt ta' Moundou fin-nofsinhar tal-pajjiż. It-tielet proġett, 

implimentat minn Avocats Sans Frontières France (Avukati Mingħajr Fruntieri Franza), għandu l-

għan li jipprovdi pariri legali lil tfal u nisa detenuti fl-ibliet ta' N'Djamena, Abéché u Koumra. 

L-Ambaxxata Franċiża kompliet ukoll tappoġġa lill-NGOs attivi fid-difiża tad-drittijiet tan-nisa u t-

tfal permezz ta' strument speċifiku, il-Fonds social de développement (il-Fond għall-Iżvilupp 

Soċjali). Fl-2015, intgħażlu sitt NGOs lokali: CONA-CIAF (il-ġlieda kontra l-MĠF), LTDH (il-

ġlieda kontra ż-żwieġ prekoċi), AECPEM u MUDESOFT (il-vjolenza fl-iskejjel), CAASFFA (il-

protezzjoni ta' migranti bniet), u AFJT (tmexxija tan-nisa). 

Permezz tal-Proġett ta' Appoġġ għall-Governanza Tajba, l-UE qed tippromwovi ż-żieda fir-

reġistrazzjoni tat-twelid fiċ-Chad. Tliet proġetti qed jiġu implimentati mill-UNICEF, ACORD u 

RAPS Mandol fi tliet reġjuni pilota sabiex iżidu s-sensibilizzazzjoni fost in-nies u jħarrġu lill-

impjegati taċ-ċivil dwar ir-reġistrazzjoni tat-tfal. 

Id-Delegazzjoni tal-UE qed issegwi mill-qrib it-tħejjijiet għall-elezzjonijiet li ser isiru fl-2016 u l-

2017. Proġett li jiswa EUR 475 000 fuq perijodu ta' tliet snin ingħata lil-Lega Chadjana għad-

Drittijiet tal-Bniedem (LTDH) għal kampanji ta' sensibilizzazzjoni u taħriġ ta' osservaturi 

nazzjonali. L-Ambaxxata Franċiża ffinanzjat ukoll proġett ta' sitt xhur (imniedi f'Ottubru 2015) li 

jippromwovi l-parteċipazzjoni elettorali taż-żgħażagħ. 

Fir-rigward tar-riforma fil-ġustizzja, il-Programm ta' Appoġġ għar-Riforma fil-Ġustizzja ntemm fl-

2014 u l-Unjoni Ewropea bdiet taħdem fuq programm ġdid mal-Ministeru għall-Ġustizzja u partijiet 

oħra kkonċernati. Għadu għaddej proġett minn Avocats Sans Frontières Belgique (Avukati 

Mingħajr Fruntieri Belġju) biex itejjeb l-għarfien tal-poplu Chadjan fuq proċeduri ġudizzjarji u 

jgħinhom jipproteġu d-drittijiet tagħhom. 

Fl-aħħar nett, l-UE baqgħet taħdem mill-qrib ma' organizzazzjonijiet lokali għad-drittijiet tal-

bniedem u ospitat diversi laqgħat mas-soċjetà ċivili. 

Unjoni ta' Comoros 

L-objettivi tal-UE għad-drittijiet tal-bniedem u d-demokrazija fil-qafas tar-relazzjonijiet tagħha 

mal-Unjoni ta' Comoros huma li tippromwovi r-rispett għad-drittijiet tal-bniedem, id-demokrazija u 

l-istat tad-dritt, b'attenzjoni partikolari fuq il-proċessi elettorali, il-ġustizzja u l-ġlieda kontra l-

korruzzjoni, u d-drittijiet tan-nisa u tat-tfal. 

L-UE kompliet tinvolvi ruħha f'diskussjonijiet dwar id-drittijiet tal-bniedem u d-demokrazija ma' 

Comoros f'diversi formati, inkluż permezz ta' missjonijiet frekwenti ta' livell għoli, djalogu politiku 

regolari u kooperazzjoni għall-iżvilupp. Barra minn hekk, fid-djalogu politiku intensifikat tagħha 

mal-awtoritajiet Comorjani fil-kuntest ta' appoġġ elettorali kontinwu, l-UE tenniet kemm-il darba l-

appelli tagħha għal proċessi elettorali ħielsa, trasparenti u kredibbli, abbażi tal-qafas legali rivedut 

reċentement u l-konsultazzjonijiet strutturati tal-partijiet ikkonċernati. Ġie promoss ukoll bilanċ 

akbar bejn is-sessi fl-istituzzjonijiet elettorali u fil-parteċipazzjoni politika permezz ta' riforma 

legali u ta' kampanji mifruxa ta' sensibilizzazzjoni. 

Bit-tiġdid tas-setgħat leġislattivi u eżekuttivi tal-Unjoni u tal-Gżejjer u l-ewwel elezzjonijiet tal-

kunsill muniċipali li qatt saru, iċ-ċiklu elettorali 2014-2016 jista' jew jikkonferma l-progress tal-

pajjiż lejn id-demokrazija, l-integrazzjoni nazzjonali u l-iżvilupp jew iżid ir-riskju li jreġġa' 'l-pajjiż 

lura lejn l-instabbiltà kronika, is-separatiżmu u l-faqar. 

Żviluppi sinifikanti oħra marbuta mad-drittijiet tal-bniedem li dwarhom ħadet pożizzjoni l-UE fl-

2015 kienu l-aktar dwar is-sistema ġudizzjarja. F'konformità mal-prijoritajiet il-ġodda tal-Istrateġija 

Nazzjonali ta' Żvilupp għall-2015-2019, l-UE bħalissa qed tappoġġa l-iżvilupp ta' riforma tas-settur 

ġudizzjarju għat-titjib tal-indipendenza, l-integrità, l-effiċjenza, l-ekwità u l-aċċess. Taħt il-11-il 

FEŻ huwa previst appoġġ sostanzjali mill-UE għall-implimentazzjoni tar-riforma. 

L-UE żiedet id-djalogu tagħha mal-organizzazzjonijiet tas-soċjetà ċivili bl-adozzjoni ta' pjan 

direzzjonali konġunt bejn l-UE u Franza għall-involviment tal-UE mas-soċjetà ċivili għall-2014-

2017, li huwa appoġġat finanzjarjament permezz tal-linji baġitarji tal-NSA-LA u l-EIDHR. Bħalissa 

għaddejjin ħames proġetti NSA-LA u għall-2016-2017 huma ppjanati sejħiet addizzjonali għal 

proposti taħt il-Programm NSA-LA u l-EIDHR. Franza biħsiebha żżid l-appoġġ tagħha għad-

drittijiet tal-bniedem f'Comoros fl-2016 permezz ta' fondi ġodda. 

Repubblika tal-Kongo 

Fl-2015, il-prijoritajiet tal-UE fil-qasam tad-drittijiet tal-bniedem u d-demokrazija kienu l-ġlieda 

kontra t-tortura, it-titjib tal-kondizzjonijiet ta' detenzjoni, l-amministrazzjoni tajba tal-ġustizzja u l-

promozzjoni u l-protezzjoni tad-drittijiet tal-persuni vulnerabbli. 

Fil-kuntest ta' referendum biex tiġi emendata l-kostituzzjoni fil-25 ta' Ottubru, id-drittijiet 

fundamentali bħal-libertà ta' għaqda u l-libertà ta' espressjoni kienu limitati ħafna. Il-partiti tal-

oppożizzjoni ma tħallewx jorganizzaw dimostrazzjonijiet politiċi wara l-20 ta' Ottubru. Xi wħud 

mid-dimostrazzjonijiet li seħħew xorta saru vjolenti, bil-forzi tas-sigurtà jirreaġixxu b'forza 

eċċessiva. Għadd ta' persuni nqatlu u ħafna ndarbu. Żewġ mexxejja tal-oppożizzjoni nżammu taħt 

detenzjoni domiċiljari għal aktar minn ġimgħa. Il-programmi tar-radju u tat-televiżjoni kienu kollha 

ddedikati lill-partit fil-gvern u l-kampanja tiegħu. Ix-xandir mill-istazzjon tar-radju internazzjonali 

RFI, kif ukoll l-internet mobbli u l-messaġġi testwali, inqatgħu mill-20 ta' Ottubru sal-bidu ta' 

Novembru. Stazzjon tar-radju indipendenti kellu t-tagħmir tiegħu sekwestrat u l-bini meqrud, bis-

sid jirċievi theddid fuq ħajtu. Ġurnalisti oħra rrapportaw li kienu taħt pressjoni biex ma 

jirrapportawx il-fatti dwar l-inkwiet li kien qed jiżviluppa fi Brazzaville u Pointe Noire. 

Id-djalogu politiku skont l-Artikolu 8 tal-Ftehim ta' Cotonou fl-20 ta' Frar inkluda l-kwistjoni tad-

drittijiet tal-bniedem. L-UE saħqet fuq il-ħtieġa li r-Repubblika tal-Kongo timplimenta b'mod 

effettiv l-obbligazzjonijiet tagħha skont it-trattati internazzjonali, fosthom il-projbizzjoni tat-tortura, 

u tippermetti l-aċċess għad-detenuti bħala regola ġenerali. F'Ottubru 2013, saru wkoll skambji dwar 

approċċ adegwat għall-implimentazzjoni tar-rakkomandazzjonijiet tal-EPU aċċettati mir-

Repubblika tal-Kongo (164 minn 171). Minkejja din id-diskussjoni, b'mod ġenerali ftit li xejn seta' 

jsir progress fid-djalogu mar-Repubblika tal-Kongo dwar id-drittijiet tal-bniedem u d-demokrazija. 

Bħalissa qed jiġi osservat il-ksur tad-drittijiet fundamentali tal-bniedem tad-detenuti, il-popli 

indiġeni, it-tfal u n-nisa. It-talbiet għall-investigazzjoni u l-prosekuzzjoni f'każi ta' allegazzjonijiet 

ta' abbuż u tortura mill-forzi tas-sigurtà Kongoliżi u biex l-NGOs għad-drittijiet tal-bniedem 

jitħallew jissorveljaw u jżuru ċ-ċentri ta' detenzjoni ma twieġbux mill-awtoritajiet. Il-kodiċi legali u 

l-leġislazzjoni l-ġdida adottati mir-Repubblika tal-Kongo qegħdin kull ma jmur isiru anqas 

konsistenti mat-trattati internazzjonali. 

L-UE sostniet id-djalogu tagħha mal-organizzazzjonijiet tas-soċjetà ċivili Kongoliżi permezz ta' 

ħafna mezzi formali u informali sabiex taqsam il-ħsibijiet u tiddiskuti t-tħassib ewlieni dwar id-

drittijiet tal-bniedem. Il-laqgħa annwali tal-UE mad-difensuri tad-drittijiet tal-bniedem saret fis-17 

ta' Awwissu. L-involviment tal-UE b'appoġġ għar-rispett tad-drittijiet tal-bniedem u l-protezzjoni 

tad-difensuri tad-drittijiet tal-bniedem kien apprezzat ħafna. Ġie espress tħassib speċjali dwar il-

kondizzjonijiet tad-drittijiet tal-bniedem fir-rigward tal-emigranti fil-kuntest ta' operazzjoni għat-

tkeċċija tagħhom mill-Kongo. Barra minn hekk, l-implimentazzjoni tal-liġi dwar id-drittijiet tal-

popli indiġeni u pjan ta' azzjoni ġew meqjusa bħala prijorità. 

L-Unjoni Ewropea tagħti appoġġ għat-tisħiħ tad-drittijiet tal-bniedem fil-Kongo permezz tal-

EIDHR. Wara l-pubblikazzjoni ta' sejħa għal proposti f'nofs l-2015 (b'baġit ta' EUR 700 000), 

intgħażlu tliet proġetti fl-oqsma tal-ġlieda kontra d-detenzjoni arbitrarja u t-tortura, u l-protezzjoni u 

l-promozzjoni tad-drittijiet tat-tfal u tal-familji tagħhom li huma f'riskju. It-tieni sejħa għal proposti 

taħt l-EIDHR hi maħsuba għall-ewwel parti tal-2016. Proġetti oħra dwar id-drittijiet tal-bniedem li 

jiffokaw fuq id-drittijiet tan-nisa u tat-tfal huma wkoll ffinanzjati permezz ta' sejħa għal proposti 

mmirata għas-soċjetà ċivili u l-awtoritajiet lokali. 

Barra minn hekk, l-UE tappoġġa t-tisħiħ tal-istat tad-dritt fil-Kongo permezz tal-proġett tagħha, 

PAREDA. Attwalment fit-tieni fażi tiegħu u b'baġit ta' EUR 920 000 mill-FEŻ, dan jgħin lill-

Ministeru għall-Ġustizzja fir-reviżjoni estensiva u tant mistennija tal-kodiċi legali nazzjonali. Barra 

minn hekk, il-PAREDA jipprovdi appoġġ għar-ratifika u l-integrazzjoni ta' trattati ewlenin dwar id-

drittijiet tal-bniedem fis-sistema legali Kongoliża, bil-ħsieb li jżid il-prevedibbiltà legali, isaħħaħ ir-

rwol tal-qrati u jiżgura li kulħadd ikollu aċċess xieraq għall-ġustizzja. It-tnedija tal-kummissjoni 

nazzjonali f'Settembru 2015 bil-kompitu li taġġorna l-kodiċi nazzjonali, segwita mill-preżentazzjoni 

tal-kodiċi rivedut mill-esperti internazzjonali tal-PAREDA f'Novembru, kienu mumenti importanti 

fil-proċess tal-immodernizzar tas-sistema legali tar-Repubblika tal-Kongo. 

Kosta tal-Avorju 

Il-prijoritajiet tal-UE dwar id-drittijiet tal-bniedem fil-Kosta tal-Avorju jibqgħu d-dritt għas-sigurtà, 

il-ġustizzja u l-istat tad-dritt; il-ġlieda kontra l-impunità u r-rikonċiljazzjoni; l-appoġġ għad-

demokrazija; il-protezzjoni tad-difensuri tad-drittijiet tal-bniedem; u d-drittijiet tat-tfal u tan-nisa, 

b'mod partikolari l-miżuri biex jiġu miġġielda l-vjolenza sesswali kontra n-nisa u t-tħaddim tat-tfal. 

Il-Kosta tal-Avorju għamlet pass importanti fl-2015 bl-elezzjonijiet presidenzjali kalmi u paċifiċi u 

bi proċess elettorali li skont l-osservaturi kkonforma mal-istandards internazzjonali għal 

elezzjonijiet demokratiċi. L-UE bagħtet missjoni ta' esperti elettorali biex tanalizza l-proċess 

ġenerali, inkluż l-aġġornament tal-lista tal-votanti. 

Għalkemm is-sitwazzjoni ġenerali tad-drittijiet tal-bniedem tjiebet b'mod konsiderevoli meta 

mqabbla mal-għaxar snin ta' qabel u b'mod partikolari wara l-kriżi ta' wara l-elezzjoni tal-2010, 

għad fadal għadd ta' nuqqasijiet serji f'dan il-qasam. Il-pajjiż baqa' maħkum minn qasma politika 

etnoġeografika u hemm bżonn ta' aktar progress fir-rikonċiljazzjoni wara l-kriżi politika tal-2010. 

Wara li reġa' ġie elett f'Ottubru 2015, il-President Ouattara ħabbar li baqa' impenjat għall-

prijoritajiet tar-rikonċiljazzjoni, il-koeżjoni soċjali u l-ġustizzja imparzjali u li kien sar ħafna 

progress f'dawn l-oqsma matul l-2015. Dwar id-djalogu politiku u r-rikonċiljazzjoni, il-

Kummissjoni Nazzjonali għar-Rikonċiljazzjoni u l-Kumpens lill-Vittmi (CONARIV) ġiet stabbilita 

fl-2015 biex tikkumpensa lill-vittmi tal-kriżi ta' wara l-elezzjoni tal-2010. Sar ukoll progress fis-

sistema tal-ġustizzja bl-abolizzjoni tal-piena tal-mewt f'Marzu 2015 u t-traspożizzjoni tal-Istatut ta' 

Ruma tal-Qorti Kriminali Internazzjonali (QKI) fil-liġi nazzjonali. Bi tweġiba għal mandat ta' arrest 

mill-QKI, il-President Ouattara irrifjutata li jibgħat lil Simone Gbagbo l-Aja, billi qies li l-kawża 

tagħha għandha tinstema' fil-Kosta tal-Avorju. Saru l-ewwel prosekuzzjonijiet nazzjonali kontra 

Simone Gbagbo u s-sostenituri tagħha. Il-Kummissjoni Nazzjonali ta' Inkjesta għamlet progress fit-

tkomplija tal-investigazzjonijiet fiż-żewġ naħat. Madankollu, il-progress fis-settur tal-ġustizzja 

huwa pjuttost kajman f'dak li għandu x'jaqsam mar-riparazzjoni lill-vittmi, l-indipendenza 

ġudizzjarja, l-aċċess għas-sistema ġudizzjarja, u l-indirizzar tal-impunità. Hemm ukoll tħassib dwar 

il-kondizzjonijiet tal-arrest arbitrarju u/jew fit-tul u tad-detenzjoni. 

Il-proċess ta' diżarm, demobilizzazzjoni u riintegrazzjoni (DDR) ġie konkluż fl-2015. Madankollu, 

għad hemm bżonn ta' titjib fir-riforma tas-sigurtà, speċjalment fil-Punent u fiċ-ċentru tal-pajjiż u 

f'Abidjan, u anke fil-kuntest tal-irtirar progressiv tal-missjoni għaż-żamma tal-paċi tan-NU fil-

pajjiż, ONUCI. 

Matul is-sena, il-gvern adotta politiki biex jindirizza t-tħaddim tat-tfal u t-traffikar tal-bnedmin. 

Madankollu, minkejja li sar xi progress, il-protezzjoni soċjali għal individwi għadha baxxa u l-

aċċess għal servizzi bażiċi jibqa' sfida ewlenija għal ħafna ċittadini Avorjani. Għad hemm tħassib 

serju dwar l-inugwaljanza bejn is-sessi u l-vjolenza sesswali fil-pajjiż. Il-kwistjonijiet sensittivi 

assoċjati mas-sjieda tal-art, in-nazzjonalità u l-migrazzjoni/immigrazzjoni huma wkoll sfidi 

importanti għall-istabbiltà f'xi partijiet tal-pajjiż. 

Permezz tal-kuntatti politiċi permanenti tagħha u d-djalogu politiku tagħha skont l-Artikolu 8 (tal-

Ftehim ta' Cotonou), l-UE regolarment tqajjem il-kwistjonijiet tad-drittijiet tal-bniedem mal-

awtoritajiet Avorjani. L-aktar djalogu politiku reċenti skont l-Artikolu 8 sar f'Ġunju 2015 bejn l-

Ambaxxaturi tal-UE u l-Ministru għall-Affarijiet Barranin, akkumpanjati minn ħafna Ministri jew 

Ministeri (għall-Intern, Ġustizzja u Drittijiet tal-Bniedem, u għall-ekonomija). L-UE qed tkompli 

bid-djalogu permanenti tagħha mal-partiti politiċi mill-affiljazzjonijiet kollha, kif ukoll ma' OSĊ u 

NGOs lokali dwar id-drittijiet tal-bniedem. 

Laqgħat ta' djalogu speċifiċi u l-għajnuna tal-UE għall-iżvilupp ikkonċentraw fuq ir-riforma fis-

settur tas-sigurtà u t-tisħiħ tal-ġustizzja u l-aċċess għaliha li ġew iffinanzjati permezz tal-10 FEŻ u 

wkoll għar-riintegrazzjoni ta' eks-ġellieda li ġiet iffinanzjata permezz tal-Istrument għall-Istabbiltà. 

Permezz tal-EIDHR, l-UE pprovdiet appoġġ lill-NGOs li jaħdmu fuq il-prevenzjoni tal-konflitti fir-

reġjun tal-Punent u f'żoni urbani sensittivi. Permezz ta' dan l-istrument, l-UE ffinanzjat ukoll l-

isforzi tas-soċjetà ċivili fil-ġlieda kontra l-impunità u l-promozzjoni tal-ġustizzja, kif ukoll 

inizjattivi dwar il-ġustizzja transizzjonali. L-EIDHR iffinanzja wkoll proġetti għall-għajnuna lill-

vittmi femminili tal-vjolenza sesswali u għat-tisħiħ tal-kapaċitajiet tas-soċjetà ċivili li tiffaċilita r-

rikonċiljazzjoni fil-pajjiż. Permezz tal-10 FEŻ, kompla jingħata l-appoġġ lis-soċjetà ċivili għal 

proġett għall-promozzjoni tal-governanza lokali. 

Repubblika Demokratika tal-Kongo 

Is-sitwazzjoni tad-drittijiet tal-bniedem fir-Repubblika Demokratika tal-Kongo (RDK) hija dejjem 

aktar inkwetanti, speċjalment fin-naħa tal-Lvant tal-pajjiż. Il-fatt li ma sarux elezzjonijiet lokali u 

provinċjali, u d-dewmien fl-ippjanar ta' elezzjonijiet leġislattivi u presidenzjali ġġeneraw tensjoni u 

tħassib serji dejjem akbar għal-libertà u s-sigurtà tas-soċjetà ċivili u l-oppożizzjoni politika. 

Fil-Lvant tar-RDK, ħafna gruppi armati baqgħu attivi u, minkejja xi suċċessi limitati, l-armata 

(FARDC) u l-forzi tan-NU għaż-żamma tal-paċi (MONUSCO) ma rnexxielhomx jiksbu l-impetu 

mistenni, b'mod partikolari minħabba kooperazzjoni operattiva limitata. Il-kmandanti tal-gruppi 

armati kienu responsabbli għal ħafna delitti tal-gwerra u abbużi gravi kontra l-popolazzjoni ċivili, 

b'mod partikolari ħtif u vjolenza sesswali. Il-FARDC kienu wkoll qed iwettqu ksur tad-drittijiet tal-

bniedem u japplikaw forza sproporzjonata. Gruppi armati, kif ukoll il-FARDC għadhom marbuta 

mal-isfruttament illegali ta' riżorsi naturali. 

Il-preżenza ta' refuġjati minn diversi pajjiżi ġirien – l-aktar reċentement mill-Burundi – u għadd 

kbir ta' IDPs fil-provinċji tal-Lvant, kif ukoll il-limitazzjonijiet fuq il-kapaċità u n-nuqqas ta' 

sigurtà, ikkontribwixxew għal sitwazzjoni umanitarja kumplessa u imprevedibbli. 

F'Settembru, diversi mexxejja ta' partiti politiċi mill-koalizzjoni fil-gvern, l-hekk imsejħa G7, 

tkeċċew mill-gvern għax semmgħu l-oppożizzjoni tagħhom għat-tentattivi tal-president li jtawwal 

it-tmexxija tiegħu għat-tielet mandat. Sussegwentement, l-UE rċeviet rapporti ta' fastidju fuq il-

membri tal-oppożizzjoni u l-familji tagħhom. Minn dakinhar kien hemm ukoll theddid fiżiku kontra 

ġurnalisti, interruzzjoni ta' ċerti xandiriet fuq ir-radju/televiżjoni, interferenza tas-sinjali tar-radju 

mmirata lejn RFI, u s-soppressjoni fuq żmien twil tal-aċċess tal-internet mobbli u s-servizzi ta' 

SMS. F'Ottubru, l-UE ħarġet dikjarazzjoni li nnotat bi tħassib id-data ppubblikata mill-Uffiċċju 

Konġunt tan-Nazzjonijiet Uniti għad-Drittijiet tal-Bniedem (UNJHRO) tar-RDK li juri żieda 

sinifikanti tal-ksur tad-drittijiet tal-bniedem irreġistrat, speċjalment f'Kinshasa u Goma, fosthom 

nies mejta, midruba u arrestati, u serq. Il-każijiet ta' detenzjoni arbitrarja mis-servizzi tal-

intelligence żdiedu wkoll dan l-aħħar. 

L-UE appellat kemm-il darba għal klima politika paċifika, dibattitu kalm, il-protezzjoni tal-libertà 

ta' espressjoni, ir-rispett għad-drittijiet tal-bniedem, l-istat tad-dritt, u d-drittijiet tal-oppożizzjoni, ir-

rispett għall-Kostituzzjoni tar-RDK, u spazju politiku miftuħ, u garanziji għall-indipendenza u 

imparzjalità tal-ġudikatura. L-UE kienet ukoll impenjata attivament fl-appoġġ ta' attivitajiet 

speċifiċi implimentati minn atturi lokali mhux statali, u ffinanzjati permezz tal-Istrument Ewropew 

għad-Demokrazija u d-Drittijiet tal-Bniedem (EIDHR). Xi eżempji ta' azzjonijiet implimentati fl-

2015 jinkludu: l-appoġġ għall-organizzazzjonijiet tan-nisa f'Kivus; l-għoti ta' fondi għal inizjattivi li 

jippromwovu edukazzjoni ċivika bbażata fuq id-drittijiet tal-bniedem bi ħsieb tal-elezzjonijiet li 

ġejjin; il-finanzjament ta' għadd ta' attivitajiet għall-prevenzjoni ta' konflitti fil-livell komunitarju; 

il-promozzjoni tal-aċċess għall-ġustizzja għan-nisa u t-tfal vittmi ta' vjolenza sesswali; u l-għoti ta' 

għajnuna lis-superstiti tat-tortura u abbużi oħra. Fit-2 ta' Ottubru 2015, il-Kunsill tad-Drittijiet tal-

Bniedem tan-NU adotta b'kunsens riżoluzzjoni dwar is-sitwazzjoni fir-RDK. 

Ġew innotati xi passi pożittivi fil-pajjiż. Pereżempju, f'Settembru, ir-RDK irratifikat il-Konvenzjoni 

dwar id-Drittijiet ta' Persuni b'Diżabbiltà u l-Protokoll Fakultattiv tagħha. 

Avvenimenti importanti li seħħew fl-2015, bħal konferenza ġenerali dwar is-sitwazzjoni tal-

ġustizzja, l-inawgurazzjoni tal-Kumitat dwar id-Drittijiet tal-Bniedem u l-istabbiliment tal-Qorti 

Kostituzzjonali, għandhom ikunu rrapportati wkoll. 

L-UE tkompli taħdem permezz tal-programmi tagħha ta' kooperazzjoni biex ittejjeb il-qafas legali 

għall-elezzjonijiet u biex tippromwovi l-edukazzjoni elettorali. L-UE tappoġġa wkoll inizjattivi biex 

tinkoraġġixxi t-titjib tas-soċjetà ċivili, biex trawwem l-edukazzjoni ċivika u biex tappoġġa lill-

vittmi ta' ksur tad-drittijiet tal-bniedem u investigazzjonijiet ta' każijiet ta' vjolenza sesswali. Fil-

kuntest tal-approċċ komprensiv tagħha, l-UE ma żammitx lura milli tleħħen it-tħassib tagħha, 

permezz ta' stqarrijiet, diskorsi, workshops, u passi formali u informali, biex tħeġġeġ lill-gvern tar-

RDK jiżgura r-rispett sħiħ tad-drittijiet tal-bniedem fil-pajjiż kollu. 

Djibouti 

B'mod ġenerali, ma kienx hemm titjib fis-sitwazzjoni tad-drittijiet tal-bniedem fil-Djibouti fl-2015, 

u l-atti ta' fastidju fuq attivisti tad-drittijiet tal-bniedem u avversarji tal-gvern komplew, b'mod 

partikolari waqt il-perijodu qabel l-aħħar elezzjoni presidenzjali. Filwaqt li l-iffirmar ta' ftehim 

qafas bejn il-gvern u l-oppożizzjoni dwar riformi politiċi f'Diċembru 2014 ta ftit libertà lill-

oppożizzjoni biex jagħmel laqgħat pubbliċi u jaċċessa l-mezzi tax-xandir tal-istat, dan spiċċa meta 

n-negozjati weħlu fuq il-kwistjoni ta' kummissjoni elettorali indipendenti. Id-deċiżjoni meħuda 

mill-gvern fi tmiem Novembru 2015 biex jiddikjara "miżuri eċċezzjonali ta' sigurtà" xhur biss qabel 

l-elezzjoni presidenzjali ppjanata għal April 2016 mhix ser tgħin biex tittejjeb is-sitwazzjoni tad-

drittijiet tal-bniedem. Fil-21 ta' Diċembru 2015, kien hemm konfrontazzjonijiet vjolenti bejn il-forzi 

tas-sigurtà u membri tal-oppożizzjoni, li wkoll affettwaw membri tas-soċjetà ċivili u wasslu f'bosta 

midruba b'mod fatali. L-użu eċċessiv tal-vjolenza mill-pulizija u minn forzi oħra tas-sigurtà u l-

impunità mifruxa ta' dawk li jabbużaw u jittorturaw jibqgħu jkunu ta' tħassib serju. 

Fil-bidu tal-2015, l-UE kif ukoll Franza ħarġu dikjarazzjonijiet pubbliċi fejn laqgħu l-ftehim qafas 

ta' Diċembru 2014 dwar ir-riformi politiċi bħala pass pożittiv, u ġibdu l-attenzjoni dwar l-

importanza tal-implimentazzjoni sħiħa tagħha. L-UE tenniet dan il-messaġġ fil-laqgħa ta' djalogu 

politiku tal-Artikolu 8 mal-gvern fi Frar 2015. Matul is-sena, l-UE kompliet ukoll b'laqgħat regolari 

mal-partiti tal-oppożizzjoni u d-difensuri tad-drittijiet tal-bniedem. Billi s-sitwazzjoni politika fil-

Djibouti marret għall-agħar fi tmiem l-2015, ikkaratterizzata mill-konfrontazzjoni vjolenti bejn il-

gvern u l-oppożizzjoni, l-UE ħarġet dikjarazzjoni pubblika fejn insistiet fuq kjarifika dwar dak li 

ġara u biex dawk li wettqu l-abbużi jitressqu quddiem il-ġustizzja, u fejn ħeġġet lill-gvern u l-

oppożizzjoni jimplimentaw il-ftehim qafas tal-2014. 



 

 

12299/16   agi/vp  xuj/DG 99 
ANNESS DGC 2B  MT 
 

Id-Delegazzjoni tal-UE tiġġestixxi diversi proġetti tal-OSĊ fil-Djibouti, b'mod partikolari dwar id-

drittijiet tan-nisa, ir-reżiljenza rurali u d-drittijiet ta' persuni b'diżabbiltà. Billi t-tisħiħ tas-soċjetà 

ċivili fil-Djibouti huwa prijorità ewlenija għall-UE, l-UE bdiet proċess għall-istabbiliment ta' 

djalogu aktar strutturat mal-OSĊ fil-pajjiż. Tliet proġetti tal-UE dwar ir-reżiljenza b'element qawwi 

dwar is-soċjetà ċivili tnedew fl-2015, kif ukoll żewġ proġetti dwar id-drittijiet tan-nisa u proġett 

għall-integrazzjoni ekonomika ta' persuni b'diżabbiltà, b'baġit totali ta' EUR 1.8 miljun. 

Barra minn hekk, il-11-il Programm Indikattiv Nazzjonali tal-FEŻ għall-Djibouti alloka 

EUR 8 miljun għas-soċjetà ċivili, id-deċentralizzazzjoni u l-ugwaljanza bejn is-sessi. 

Fl-2015 saru wkoll kuntatti diplomatiċi dwar id-drittijiet tal-bniedem. F'April twasslet démarche 

b'appoġġ għar-ratifika tat-Trattat dwar il-Kummerċ tal-Armi lill-Ministru għall-Affarijiet Barranin u 

l-Kooperazzjoni Internazzjonali, u f'Ottubru 2015 twasslet démarche lill-istess ministru b'appoġġ 

għall-prioritajiet u l-inizjattivi tal-UE fit-Tielet Kumitat tal-AĠNU. 

Guinea Ekwatorjali 

Is-sitwazzjoni ġenerali tad-drittijiet tal-bniedem fil-Guinea Ekwatorjali għadha ta' tħassib għall-UE 

peress li din is-sena ma ġie osservat l-ebda progress minkejja xi ftit sinjali kemxejn inkoraġġanti fl-

2014. Għaldaqstant, il-prijoritajiet ewlenin tal-UE fil-Guinea Ekwatorjali fir-rigward tad-drittijiet 

tal-bniedem jibqgħu l-istess: it-traspożizzjoni tal-moratorju fuq il-piena tal-mewt għal-liġi 

nazzjonali, it-titjib tal-libertajiet ta' assoċjazzjoni u għaqda, pluraliżmu politiku effettiv u appoġġ 

għas-soċjetà ċivili. Is-sitwazzjoni tad-detenzjoni fl-2015 baqgħet iebsa minkejja xi titjib. 

Fl-2015, il-proċess ta' demokratizzazzjoni fil-Guinea Ekwatorjali ma esperjenza l-ebda progress 

kbir. L-implimentazzjoni tal-miżuri li ħarġu mid-diskussjoni madwar mejda (Novembru 2014) bejn 

il-gvern u l-partiti fl-oppożizzjoni – li kienet imħeġġa mill-UE – imxiet ftit li xejn. Madankollu, 

żewġ partiti politiċi ġew legalizzati: l-Unión de Centro Derecha (l-Unjoni taċ-Ċentru Lemin, UCD) 

u Ciudadanos por la Innovación en Guinea Ecuatorial (Ċittadini għall-Innovazzjoni, CI), biex l-

għadd ta' partiti politiċi legalizzati fil-pajjiż tela' għal 15. Barra minn hekk, ma twettqet l-ebda 

riforma kbira fil-leġislazzjoni elettorali, u r-rappreżentanti tal-oppożizzjoni, magħquda taħt il-

manifest tal-Frente de Oposición Democrática (Front ta' Oppożizzjoni Demokratika, FOD, maħluq 

f'Marzu 2015), għadhom iġarrbu fastidju u intimidazzjoni. L-UE ser taħtaf kull opportunità biex 

tappella għal djalogu kostruttiv mal-partiti kollha tal-oppożizzjoni fit-tħejjija għall-elezzjonijiet 

presidenzjali mistennija fl-2016. 

L-implimentazzjoni tar-rakkomandazzjonijiet aċċettati mill-awtoritajiet tal-Guinea Ekwatorjali 

bħala parti mit-tieni reviżjoni tal-Eżami Perjodiku Universali tan-NU fl-2014 ma mxietx 'il quddiem 

fl-2015. L-UE u l-Istati Membri tagħha appoġġaw lis-soċjetà ċivili fit-tħejjija ta' dan il-proċess u 

jibqgħu jissorveljaw mill-qrib l-implimentazzjoni tar-rakkomandazzjonijiet minkejja n-nuqqas ta' 

progress f'din il-kwistjoni. 

Fir-rigward tal-piena tal-mewt, ma sarux eżekuzzjonijiet fl-2015 wara l-adozzjoni ta' moratorju fl-

2014. 

Għalkemm diffiċli, l-UE u l-Istati Membri tagħha baqgħu jinvolvu ruħhom kemm jista' jkun mal-

awtoritajiet tal-Guinea Ekwatorjali f'diskussjonijiet f'diversi formati dwar id-drittijiet tal-bniedem u 

d-demokrazija, inkluż dwar każijiet individwali ta' persuni miżmuma f'detenzjoni arbitrarja. Għadd 

ta' Mistoqsijiet Parlamentari Ewropej dwar il-persekuzzjoni ta' opponenti, id-detenzjoni arbitrarja u 

l-libertà ta' espressjoni, kif ukoll dwar każijiet individwali. 

Fuq nota pożittiva, il-pajjiż qed jibbenefika għall-ewwel darba mill-EIDHR. Sejħa għal proposti 

tnediet fl-2015 b'allokazzjoni ta' EUR 300 000 għall-appoġġ tas-soċjetà ċivili u d-difensuri tad-

drittijiet tal-bniedem. Konsegwentement, ġie konkluż kuntratt ta' NGO tal-Guinea Ekwatorjali f' 

Diċembru 2015 dwar Proġett imsejjaħ "Incidencia de la sociedad civil en su fortalecimiento y en la 

promoción de los derechos humanos en Guinea Ecuatorial." 

 

Eritrea 

Is-sitwazzjoni tad-Drittijiet tal-Bniedem fl-Eritrea fl-2015 għadha kwistjoni ta' tħassib serju. L-

ispazju politiku intern għal partiti politiċi indipendenti, trade unions u mezzi tax-xandir u l-

involviment tas-soċjetà ċivili attiva huwa ferm limitat. Il-gvern jibqa' jiċħad l-aċċess għall-pajjiż lir-

Relatur Speċjali tan-NU dwar is-sitwazzjoni tad-drittijiet tal-bniedem fl-Eritrea u l-Kummissjoni ta' 

Inkjesta dwar id-Drittijiet tal-Bniedem fl-Eritrea. 

F'Ġunju 2015, il-Kummissjoni ta' Inkjesta ppubblikat l-ewwel rapport tagħha, li sab li fl-Eritrea sar 

u għadu jsir ksur sistematiku, mifrux u gravi tad-drittijiet tal-bniedem taħt l-awtorità tal-Gvern. 

Wara r-rapport, il-Kunsill tad-Drittijiet tal-Bniedem ta mandat lill-Kummissjoni ta' Inkjesta biex 

tkompli tinvestiga, inkluż fejn il-ksur jista' jsarraf f'reati kontra l-umanità. Ir-riżultat ta' din l-

investigazzjoni ser ikun ippreżentat f'Ġunju 2016. 

Il-gvern wera ftit rieda li jżid l-involviment tiegħu mal-komunità internazzjonali fir-rigward ta' 

kwistjonijiet marbuta mad-drittijiet tal-bniedem u t-traffikar u l-faċilitazzjoni ta' dħul klandestin ta' 

bnedmin. B'mod partikolari, il-gvern esprima li lest li jagħmel progress fuq xi rakkomandazzjonijiet li 

saru fil-proċess tal-Eżami Perjodiku Universali u huwa involut b'mod attiv fil-Proċess ta' Khartoum 

dwar il-migrazzjoni, fejn huwa membru tal-Kumitat tat-Tmexxija. Element dwar id-drittijiet tal-

bniedem, marbut mal-implimentazzjoni tar-rakkomandazzjonijiet tal-EPU (dawk li kienu aċċettati mill-

gvern) huwa inkluż fil-11-il Programm Indikattiv Nazzjonali tal-FEŻ tal-UE (2014-2020). Għaddejja t-

tħejjija tal-proġett għall-implimentazzjoni ta' dawn il-miżuri. Fl-2015, il-gvern iddikjara l-intenzjoni 

tiegħu li jnaqqas għal 18-il xahar is-servizz nazzjonali għaċ-ċittadini Eritreani, li attwalment m'għandux 

limitu,, għalkemm huwa mbagħad irtira din l-intenzjoni. Fl-2015, l-UE kompliet tfakkar lill-Eritrea bl-

obbligi tagħha għad-drittijiet tal-bniedem kemm skont id-dritt internazzjonali kif ukoll dak domestiku. 

Fil-qafas tad-djalogu politiku, kif ukoll fi skambji kemm formali u informali mal-awtoritajiet, l-UE 

ħeġġet lill-gvern Eritrean jieħu passi konkreti għat-titjib tas-sitwazzjoni tad-drittijiet tal-bniedem. 

F'April 2015, saret laqgħa ta' djalogu politiku skont l-Artikolu 8 dwar il-migrazzjoni, li ffokat fuq il-

kawżi ewlenin, it-traffikar u l-faċilitazzjoni ta' dħul klandestin ta' bnedmin, kif ukoll il-

kooperazzjoni reġjonali u internazzjonali. F'Novembru 2015, djalogu ieħor kien iddedikat għad-

drittijiet tal-bniedem u l-migrazzjoni. F'dan il-qafas, l-UE esprimiet l-apprezzament tagħha għall-

involviment tal-pajjiż fil-proċess tal-EPU u ħadet impenn qawwi li taħdem mal-Eritrea dwar l-

aspetti ewlenin tad-drittijiet tal-bniedem. Fl-istess ħin, l-UE esprimiet tħassib dwar is-sitwazzjoni 

ġenerali tad-drittijiet tal-bniedem, u ssottolinjat il-ħtieġa li jintwerew progress u impenn konkreti 

għad-drittijiet tal-bniedem. 

Fl-2015, l-UE kompliet ukoll tleħħen it-tħassib tagħha mal-awtoritajiet dwar il-problema tal-

migrazzjoni u t-traffikar tal-bnedmin fil-Qarn tal-Afrika. B'mod partikolari, id-Delegazzjoni tal-UE 

kienet involuta bis-sħiħ fit-tħejjijiet għall-parteċipazzjoni tal-Eritrea fis-Summit tal-Belt Valletta, 

kif ukoll fit-tkomplija tal-appoġġ għall-involviment konkret tal-gvern Eritrean fil-Proċess ta' 

Khartoum. 

Matul din is-sena sar ukoll kuntatt diplomatiku dwar id-drittijiet tal-bniedem. F'Marzu 2015, 

twasslet démarche lill-Ministru għax-Xogħol u l-Benesseri tal-Bniedem biex tippromwovi l-

istabbiliment ta' listi aġġornati ta' xogħlijiet perikolużi f'konformità mal-Konvenzjoni 182 tal-ILO 

dwar l-Agħar Forom tax-Xogħol tat-Tfal. F'Ottubru u Novembru 2015, għadd ta' démarches twasslu 

lill-gvern b'appoġġ tal-prijoritajiet tal-UE u l-inizjattivi tat-Tielet Kumitat tal-Assemblea Ġenerali 

tan-NU. 

F'dak li huwa appoġġ finanzjarju speċifiku għad-drittijiet tal-bniedem, attwalment hemm tmien 

proġetti għaddejjin bil-programm tal-EIDHR u 12 bil-programm tal-OSĊ/awtoritajiet lokali dwar 

kwistjonijiet differenti bħad-drittijiet tax-xogħol, id-drittijiet tan-nisa u t-tfal, u d-drittijiet tal-

persuni b'diżabbiltà. 

Etjopja 

Il-libertajiet ta' espressjoni u ta' għaqda baqgħu problematiċi fl-Etjopja fl-2015, hekk kif kull min 

semma' leħnu bi kritika għall-gvern, inklużi membri tal-oppożizzjoni u ġurnalisti, komplew jiġu 

arrestati matul is-sena, l-aktar skont il-Proklamazzjoni ta' Kontra t-Terroriżmu (ATP). L-għadd ta' 

kawżi fuq terroriżmu fil-qorti qed jiżdied, b'aktar minn 40 kawża għaddejja u 280 persuna akkużata. 

Id-Delegazzjoni tal-UE segwiet is-sitwazzjoni mill-qrib u ssorveljat xi wħud mill-proċessi. Barra 

minn hekk, l-UE u l-Membri tagħha ddiskutew id-drittijiet ċivili u politiċi mal-gvern permezz tad-

djalogu politiku skont l-Artikolu 8, inkluż fl-ogħla livell politiku. 

F'Marzu 2015, seba' attivisti tad-drittijiet tal-art ġew arrestati fi triqthom lejn laqgħa internazzjonali 

għall-NGOs dwar is-sovranità tal-ikel u d-drittijiet tal-art, u sussegwentement tlieta minnhom ġew 

akkużati skont l-ATP. Il-ġlied mal-pulizija waqt il-manifestazzjonijiet uffiċjali tat-22 ta' April 

kontra l-Istat Iżlamiku wara l-qtil ta' Nsara Etjopjani fil-Libja, ukoll wassal għal għexieren ta' 

arresti. Mill-anqas disa' membri attivi tal-partit ġew arrestati, bis-sentenzi sussegwenti ivarjaw minn 

xahrejn sa tliet snin u nofs priġunerija. 

F'Lulju 2015, ftit jiem qabel iż-żjara tal-president tal-Istati Uniti Barack Obama, il-Ministeru għall-

Ġustizzja waqqa' l-akkużi ta' terroriżmu kontra ħames bloggers u ġurnalisti mill-komunità ta' 

blogging Zone 9 u ħeles lil Reyet Alemu, ġurnalista kkundannat għal ħames snin ħabs fuq akkużi 

simili, ftit biss qabel id-data tal-ħelsien tagħha. Wara, erba' membri oħra tal-grupp Zone 9 ġew 

meħlusa f'Ottubru. Madankollu, wara l-appell tal-prosekuzzjoni, il-kawża xorta tista' tiġi riveduta 

mill-Qorti Suprema, u membru wieħed ta' Zone 9 għadu qed jiffaċċa akkużi skont il-Kodiċi 

Kriminali. 

Fi proċess ieħor emblematiku, 18-il membru tal-Kumitat Musulman għall-Arbitraġġ irċevew 

sentenzi twal ta' ħabs li jvarjaw minn seba' sa 22 sena għas-sehem tagħhom fil-protesti Musulmani. 

Xi wħud inħelsu f'Settembru bħala parti mill-maħfriet annwali tal-Ewwel tas-Sena. 

L-elezzjonijiet ġenerali saru fl-Etjopja fl-24 ta' Mejju 2015 f'ambjent pre-elettorali kkontrollat ħafna 

u spazju politiku limitat. L-UE ma ġietx mistiedna biex tosserva l-elezzjonijiet; fis-27 ta' Mejju, il-

kelliem għar-RGħ/VP ħareġ dikjarazzjoni dwar l-elezzjonijiet fejn semma l-ispazju limitat għal 

dibattitu miftuħ u l-impatt negattiv li dan kellu fuq l-ambjent elettorali ġenerali. L-unika missjoni 

internazzjonali ta' osservazzjoni elettorali ntbagħtet mill-UA, u kkonkludiet li l-elezzjonijiet kienu 

'kalmi, paċifiċi u kredibbli'. Madankollu, il-missjoni tal-UA ssottolinjat xi nuqqasijiet marbuta mat-

trasparenza; barra minn hekk, aktar minn 100 osservatur tal-oppożizzjoni ġew miżmuma 

temporanjament f'jum l-elezzjoni. Il-partit fil-gvern u l-alleati tiegħu eventwalment ħadu s-siġġijiet 

kollha fil-parlament bi 82% tal-voti. Wara l-elezzjonijiet, komplew l-arresti mmirati ta' membri tal-

oppożizzjoni politika, bl-oppożizzjoni ssostni li sebgħa mill-membri attivi tagħha nqatlu għal 

raġunijiet politiċi. 

Attwalment, il-gvern tal-Etjopja qed iħejji abbozz ta' Pjan ta' Azzjoni Nazzjonali ġdid għad-

Drittijiet tal-Bniedem (NHRAP) għall-2016-2018, u l-Kummissjoni Etjopjani għad-Drittijiet tal-

Bniedem (EHRC) kompliet tosserva is-sitwazzjoni nazzjonali tad-drittijiet tal-bniedem. Bl-appoġġ 

ta' diversi benefatturi, l-EHRC osservat l-aspetti tal-elezzjonijiet marbuta mad-drittijiet tal-bniedem 

iżda s'issa għadu ma ħareġ l-ebda rapport. Il-ħatra ta' kap kummissarju ġdid, dak li kien il-viċi 

president tal-Bord Elettorali Nazzjonali tal-Etjopja, titfa' dubji fuq il-kapaċità tal-EHCR għal 

sorveljanza indipendenti tal-eżekuttiv. F'Awwissu 2015, l-Etjopja introduċiet liġi ġdida dwar it-

traffikar ta' bnedmin. Mill-perspettiva tad-drittijiet tal-bniedem, l-intoppi li fiha huma l-

introduzzjoni tal-piena tal-mewt u l-possibbiltà li l-oneru tal-provi jgħaddi fuq l-akkużat. 

Għadd ta' konflitti u ġlied vjolenti fl-2015 ukoll qajmu tħassib dwar id-drittijiet tal-bniedem. Fir-

reġjun ta' Gondar, it-tensjonijiet etniċi bejn il-komunitajiet Amhara u Quemant allegatament wasslu 

għal bosta mijiet ta' mwiet f'Novembru u Diċembru. Nar f'ħabs u l-inkwiet sussegwenti uffiċjalment 

ħa l-ħajja ta' 17-il priġunier u resident, għalkemm diversi sorsi jindikaw għadd akbar ta' vittmi. Il-

protesti mifruxa tal-istudenti u l-bdiewa f'aktar minn 150 belt f'Oromia – speċjalment dawk marbuta 

mal-pjan regolatorju ta' Addis Ababa – reġgħu tqajmu f'Diċembru, u wasslu għal inkwiet mifrux u 

l-qtil ta' mill-inqas 100 ruħ. Id-disponibbiltà ta' informazzjoni preċiża tibqa' sfida importanti 

minħabba l-iskarsezza ta' sorsi indipendenti u n-nuqqas ta' aċċess għaż-żoni ta' konflitt. Fit-23 ta' 

Diċembru, il-kelliem għar-RGħ/VP ħareġ dikjarazzjoni dwar il-ġlied. 

Ir-RGħ/VP Mogherini żaret Addis Ababa fl-20 ta' Ottubru 2015, fejn iltaqgħet mal-mexxejja 

Etjopjani, fosthom il-prim ministru, kif ukoll ma' rappreżentanti tas-soċjetà ċivili. Is-soċjetà ċivili 

fl-Etjopja hija ristretta ħafna u r-Rappreżentant Għoli ddiskutiet it-tħassib dwar id-drittijiet tal-

bniedem fil-pajjiż u modi li bihom l-UE tista' tgħin. 

Gabon 

L-objettivi tal-UE għad-drittijiet tal-bniedem u d-demokrazija fil-Gabon huma li tindirizza l-

kondizzjonijiet tad-detenzjoni, ir-reati ta' 'ritwal', id-drittijiet tan-nisa, u t-traffikar ta' bnedmin, 

inkluż tat-tfal. It-trasparenza u l-inklużività tal-proċess elettorali ta' qabel l-elezzjonijiet 

presidenzjali u leġislattivi fl-2016 qajmu tħassib ukoll. L-implimentazzjoni tar-riformi elettorali, 

inkluża sistema bijometrika sħiħa u integrata, kienet mitluba b'mod wiesa' mis-soċjetà ċivili. L-

effikaċja tas-sistema ġudizzjarja hija limitata minn nuqqas ta' riżorsi finanzjarji u umani 

(pereżempju fil-qasam tal-mediċina forensika) u mill-korruzzjoni. Id-dritt għall-ġustizzja u d-dritt 

għall-ħajja tqiegħdu fid-dubju, kif wrew id-detenzjoni tal-eks ministru Serge Maurice Mabiala u l-

każ tal-istudent żagħżugħ Bruno Mboulou Mbeka, allegatament maqtul waqt il-protesta tal-

oppożizzjoni fl-20 ta' Diċembru 2014. Wara dawn l-avvenimenti, l-UE ħarġet stqarrija lokali li 

tikkundanna l-vjolenza u l-mewt tal-istudent żagħżugħ, u fejn għamlet appell għar-rażan mill-

partijiet kollha, għal investigazzjoni immedjata mill-awtoritajiet, u għal djalogu politiku miftuħ u 

kostruttiv. 

Ma kien hemm l-ebda djalogu annwali speċifiku dwar id-drittijiet tal-bniedem mal-awtoritajiet 

kollha kkonċernati iżda l-UE u l-Istati Membri tagħha baqgħu impenjati f'diskussjonijiet mal-Gabon 

dwar id-drittijiet tal-bniedem u d-demokrazija f'diversi formati u fuq livelli differenti. F'Ġunju 2015 

sar djalogu politiku skont l-Artikolu 8 tal-Ftehim ta' Cotonou mal-awtoritajiet Gaboniżi. Il-partijiet 

ħadu l-impenn li mill-2016 jkollhom djalogu darbtejn fis-sena, bis-sessjoni li jmiss skedata għall-

bidu tal-2016. 

Fl-2015, l-UE kompliet tikkollabora mal-Gabon fil-kuntest tar-rwol tiegħu bħala membru tal-

Kunsill tad-Drittijiet tal-Bniedem tan-NU. L-UE u l-Istati Membri tagħha wettqu għadd ta' 

démarches ad hoc u attivitajiet ta' komunikazzjoni mal-awtoritajiet Gaboniżi. L-UE kompliet żiedet 

il-kooperazzjoni u l-allinjament tal-pożizzjonijiet mal-Gabon, l-aktar fit-tħejjija għal-laqgħat tat-

Tielet Kumitat tal-Assemblea Ġenerali tan-Nazzjonijiet Uniti u dwar kwistjonijiet multilaterali ta' 

tħassib komuni. 

F'dak li għandu x'jaqsam mar-ratifika ta' strumenti internazzjonali tad-drittijiet tal-bniedem, fl-2015 

il-Gabon mexa 'l quddiem bil-preżentazzjoni u d-diskussjoni ta' diversi rapporti, fosthom il-

Konvenzjoni dwar id-Drittijiet ta' Persuni b'Diżabbiltà, il-Konvenzjoni Kontra t-Tortura u 

Trattament jew Pieni Krudili, Inumani jew Degradanti oħra, u l-Konvenzjoni dwar l-Eliminazzjoni 

ta' Kull Forma ta' Diskriminazzjoni kontra n-Nisa. Attwalment, il-proċess ta' ratifika tal-

Konvenzjoni Internazzjonali dwar il-Ħarsien tad-Drittijiet tal-Ħaddiema Migranti Kollha u tal-

Membri tal-Familji tagħhom u l-Karta Afrikana dwar id-Demokrazija, l-Elezzjonijiet u l-

Governanza qed jiġi eżaminat mill-awtoritajiet rilevanti. 

Fl-2015, il-Gabon nieda konsultazzjonijiet interministerjali bil-ħsieb tat-tħejjija tat-tielet EPU, li 

huwa mistenni li jsir lejn tmiem l-2016 jew il-bidu tal-2017. 

Id-Delegazzjoni tal-UE sostniet id-djalogu regolari tagħha mal-organizzazzjonijiet tas-soċjetà ċivili 

u tad-drittijiet tal-bniedem, u ltaqgħet mar-rappreżentanti tal-korpi uffiċjali rilevanti, jiġifieri d-

Direttorat Ġenerali għad-Drittijiet tal-Bniedem u l-Kummissjoni Nazzjonali dwar id-Drittijiet tal-

Bniedem. Fl-2015, l-UE u l-Istati Membri tagħha fasslu pjan direzzjonali għall-involviment 

tagħhom mas-soċjetà ċivili fil-Gabon. 

Fir-rigward tal-kooperazzjoni finanzjarja, il-pajjiż jibbenefika mill-EIDHR. Fl-2015 tnediet sejħa 

għal proposti skont l-Iskema ta' Appoġġ għall-Pajjiżi, b'kuntratt ta' allokazzjoni ta' EUR 600 000. 

Gambja 

Is-sitwazzjoni fil-qasam tad-drittijiet tal-bniedem u l-istat ta' dritt fil-Gambja għadha ta' tħassib 

serju għall-UE. Fl-2015, il-prijoritajiet tal-UE baqgħu l-libertà tal-mezzi tax-xandir, il-piena tal-

mewt, il-vjolenza kontra n-nisa, il-konformità mal-mekkaniżmi internazzjonali tad-drittijiet tal-

bniedem, il-kondizzjonijiet ta' detenzjoni, l-appoġġ għad-difensuri tad-drittijiet tal-bniedem, in-

nondiskriminazzjoni, u l-istat tad-dritt. Fil-kuntest ta' ambjent politiku diffiċli, l-UE kompliet 

timplimenta dawn il-prijoritajiet flimkien mal-Istati Membri rrappreżentati lokalment jew 

akkreditati għall-Gambja. F'Ġunju 2015, issokta d-djalogu politiku skont l-Artikolu 8, li kien ġie 

sospiż mill-Gambja sa minn Novembru 2014. Il-kwistjonijiet tad-drittijiet tal-bniedem tqajmu fid-

djalogu politiku formali u/jew f'kuntatti diplomatiċi mal-awtoritajiet Gambjani matul is-sena. 

Fl-2015, l-UE esprimiet it-tħassib tagħha dwar il-leġislazzjoni eżistenti dwar il-libertà ta' 

espressjoni, li tagħti lok għal interpretazzjonijiet wiesgħa u abbuż potenzjali, u dwar l-arresti u r-

rapporti ta' fastidju ta' ġurnalisti u difensuri tad-drittijiet tal-bniedem. Id-Delegazzjoni tal-UE 

f'Banjul b'mod regolari organizzat ikliet ta' nofsinhar għall-istampa, fejn rappreżentanti tal-mezzi 

tax-xandir lokali kienu mistiedna għal skambju informali ta' fehmiet. Barra minn hekk, l-UE ser 

tappoġġa t-titjib tal-ambjent tal-mezzi tax-xandir permezz ta' proġett tal-UNESCO ffinanzjat mill-

Fond Ewropew għall-Iżvilupp (EUR 870 000). L-UE baqgħet tappoġġa wkoll lis-soċjetà ċivili u lid-

difensuri tad-drittijiet tal-bniedem fil-pajjiż, inkluż permezz ta' appoġġ lil NGOs lokali. 

Xi żviluppi negattivi fl-2015 jinkludu l-introduzzjoni ta' livelli limiti finanzjarji u loġistiċi ogħla 

għall-kandidati elettorali u l-partiti politiċi. Din issaħħaħ id-dubji li jeżistu dwar kondizzjonijiet 

ekwivalenti ta' kompetizzjoni qabel l-elezzjonijiet leġislattivi u presidenzjali li ser isiru fl-2016 u l-

2017. Fil-qasam tal-libertà tar-reliġjon, li b'mod ġenerali kien sodisfaċenti, id-dikjarazzjoni tal-

President Jammeh li l-Gambja hija Repubblika Iżlamika qajmet tħassib. 

F'dak li għandu x'jaqsam mad-drittijiet tan-nisa, sar progress notevoli meta f'Novembru 2015 il-

President Jammeh ħabbar il-projbizzjoni tal-mutilazzjoni ġenitali femminili, li saret liġi kmieni fl-

2016. Qabel dan il-pass importanti, kien hemm lobbjar kontinwu minn assoċjazzjonijiet lokali u 

atturi internazzjonali, fosthom l-UE. Tnedew tliet proġetti ffinanzjati mill-UE li jindirizzaw id-

drittijiet tan-nisa u t-tisħiħ tal-pożizzjoni ekonomika tan-nisa (EUR 800 000). 

Il-Gambja għaddiet mit-tieni EPU f'Novembru 2014, li għalih kienet ikkontribwixxiet l-UE. Il-

grupp ta' ħidma dwar l-EPU indika għadd ta' nuqqasijiet serji fil-qasam tad-drittijiet ċivili u politiċi, 

b'mod partikolari rigward il-libertà ta' espressjoni u ta' għaqda, iżda rrikonoxxa l-progress fl-oqsma 

tad-drittijiet tan-nisa, l-edukazzjoni u l-kura tas-saħħa. Fir-reazzjoni tiegħu f'Marzu 2015, il-gvern 

tal-Gambja aċċetta l-biċċa l-kbira tar-rakkomandazzjonijiet tal-EPU dwar id-drittijiet tan-nisa, 

fosthom il-mutilazzjoni ġenitali femminili, id-drittijiet tat-tfal, id-drittijiet ta' persuni b'diżabbiltà, is-

saħħa, l-edukazzjoni u t-taħriġ, ir-refuġjati, il-Kummissjoni Nazzjonali għad-Drittijiet tal-Bniedem, 

il-konformità mal-obbligi ta' rapportar tan-NU, it-titjib tal-ġudikatura u l-indipendenza tagħha, is-

servizzi soċjali, u l-iżvilupp. Madankollu, ir-rakkomandazzjonijiet kollha tal-EPU dwar il-

projbizzjonijiet jew ir-restrizzjonijiet fuq il-piena tal-mewt jew dwar id-drittijiet ta' persuni LGBTI 

ġew miċħuda. Ir-rakkomandazzjonijiet dwar il-libertà ta' espressjoni kienu 'nnotati'jew aċċettati 

'soġġett għal-liġijiet tal-Gambja'. 

Fi żvilupp pożittiv, f'Ġunju 2015 il-Gambja aderixxiet mal-Konvenzjoni Internazzjonali dwar id-

Drittijiet ta' Persuni b'Diżabbiltà u l-Protokoll Fakultattiv tagħha. Madankollu, għadd ta' 

konvenzjonijiet internazzjonali għadhom ma ġewx ratifikati mill-Gambja, speċjalment dawk dwar 

it-tortura u l-għajbien sfurzat. 

Kmieni fl-2015, ir-Relaturi Speċjali tan-NU dwar l-eżekuzzjonijiet extraġudizzjarji, sommarji jew 

arbitrarji u dwar it-tortura u trattament jew pieni krudili, inumani jew degradanti oħra ppubblikaw 

ir-rapporti tagħhom dwar il-missjoni tagħhom fil-Gambja f'Novembru 2014. Iż-żewġ rapporti 

ssottolinjaw nuqqasijiet serji u ġew miċħuda mill-awtoritajiet tal-Gambja. Il-missjoni kienet ġiet 

sospiża parzjalment, għax ir-relaturi speċjali ma kinux ingħataw aċċess sħiħ għall-ħabs ewlieni, 

kuntrarju għat-termini ta' referenza maqbula minn qabel. B'mod regolari, l-UE ħeġġet lill-gvern 

Gambjan jerġa' jistieden lir-relaturi speċjali. 

F'Lulju ngħatat maħfra presidenzjali lil madwar 300 priġunier. Barra minn hekk, uffiċjali Gambjani 

żaru n-Niġerja biex jinvestigaw il-Kummissjoni għad-Drittijiet tal-Bniedem f'dan il-pajjiż bil-ħsieb 

tal-istabbiliment ta' kummissjoni bħal din fil-Gambja. Madankollu, minkejja tħabbir ripetut ta' 

progress u lobbjar kontinwu mill-UE, il-leġislazzjoni rilevanti għadha ma ġietx adottata. 

Fl-2015, il-president ikkonferma l-pożizzjoni anti-LGBTI tiegħu u kemm il-liġi kontra 'l-aġir mhux 

naturali' u l-emenda dwar 'l-omosesswalità aggravata' għadhom fis-seħħ. L-UE baqgħet tesprimi 

tħassib waqt id-djalogu politiku formali u f'kuntatti diplomatiċi. 

Wara li falla t-tentattiv ta' kolp ta' stat fit-30 ta' Diċembru 2014, l-UE ħarġet dikjarazzjoni lokali li 

tikkundanna l-attakk u tħeġġeġ ir-rispett għall-istat tad-dritt fir-rigward tad-detenuti. Il-fastidju u l-

intimidazzjoni għadhom jitwettqu, fosthom arresti arbitrarji u detenzjoni illegali li taqbeż il-limitu 

kostituzzjonali ta' 72 siegħa, l-aktar mill-Aġenzija Nazzjonali tal-Intelligence (NIA). Fid-djalogu 

skont l-Artikolu 8, l-UE esprimiet tħassib dwar l-arresti illegali u l-każijiet ta' detenzjoni li jaqbżu l-

limitu kostituzzjonali. L-indipendenza tal-ġudikatura għadha dubjuża, minħabba, fost l-oħrajn, it-

tneħħija u l-ħatriet frekwenti ta' mħallfin. Attwalment qed tingħata għajnuna teknika fit-tul għal 

aċċess għall-ġustizzja u l-edukazzjoni legali (EUR 2 689 850), iffinanzjata permezz tal-Fond 

Ewropew għall-Iżvilupp. L-attivitajiet ikopru l-oqsma ta' aċċess għall-ġustizzja, l-edukazzjoni 

legali, ir-riċerka u t-taħriġ, u l-ġestjoni ta' każijiet. 

Ghana 

Skont Freedom House, is-sitwazzjoni tad-drittijiet tal-bniedem tal-Ghana hija pjuttost tajba, b'marka 

ta' 37/40 għal Drittijiet Politiċi u 47/60 għal Libertajiet Ċivili. Madankollu, il-piena tal-mewt 

għadha parti mil-liġi ta' Ghana għalkemm ma ġie kkundannat għaliha l-ebda priġunier mill-1993 'l 

hawn (il-biċċa l-kbira tas-sentenzi tal-mewt jiddawru f'għomor il-ħabs). Bl-istess mod, l-

omosesswalità għadha illegali fil-Ghana għalkemm huwa rari li din il-liġi titħaddem. 

Waqt id-djalogu politiku skont l-Artikolu 8 bejn il-Ghana u l-UE, li sar f'Ġunju 2015 u li kien 

kopresedut mill-President tal-Ghana, John Dramani Mahama, ġiet indirizzata firxa wiesgħa ta' 

kwistjonijiet dwar id-drittijiet tal-bniedem. Kemm l-UE kif ukoll il-Ghana ssottolinjaw l-impenn 

kondiviż tagħhom lejn il-proċess demokratiku u r-rispett għad-drittijiet tal-bniedem, waqt li 

enfasizzaw b'mod partikolari l-importanza ta' elezzjonijiet inklużivi, trasparenti u kredibbli 

f'Novembru 2016 li ser jerġgħu jikkonfermaw il-kredenzjali demokratiċi tal-Ghana diġà stabbiliti. 

Iż-żewġ partijiet qablu dwar ir-rwol importanti li taqdi l-Kummissjoni elettorali f'dan il-proċess. 

Il-korruzzjoni tibqa' ta' tħassib dejjem akbar. F'laqgħa ta' tħejjija mal-organizzazzjonijiet tas-soċjetà 

ċivili li l-UE organizzat f'Mejju 2015 biex tidentifika kwistjonijiet rilevanti li għandhom jiddaħħlu 

fid-djalogu politiku, il-korruzzjoni ġiet identifikata bħala waħda mill-problemi ewlenin. Il-kwistjoni 

tqajmet waqt id-djalogu, fejn l-UE laqgħet l-adozzjoni tal-Pjan ta' Azzjoni Nazzjonali tal-gvern 

Kontra l-Korruzzjoni u ħabbret appoġġ tagħha fil-ġejjieni għall-implimentazzjoni tiegħu. F'Mejju 

2015, l-UE laqgħet l-adozzjoni u l-pubblikazzjoni tal-Pjan ta' Azzjoni tal-Ghana dwar il-Pagi sabiex 

jiġu indirizzati l-irregolaritajiet tal-pagi; u b'konsegwenza, u abbażi tal-valutazzjoni pożittiva tal-

kondizzjonijiet għall-pagament, issokta l-appoġġ baġitarju mill-UE. Madankollu, għad hemm ħafna 

xi jsir biex jittellgħu l-qorti dawk responsabbli mill-korruzzjoni fil-livelli kollha. Ir-retorika tajba 

tal-Ghana dwar din il-kwistjoni mhijiex riflessa f'azzjoni qawwija. 

L-aċċess għal sistema tal-ġustizzja li tista' tinżamm responsabbli u li hija ġusta u effikaċi kienet 

waħda mill-kwistjonijiet ewlenin dwar id-drittijiet tal-bniedem indirizzati matul l-2015. Attenzjoni 

pubblika partikolari ngħatat lil dokumentarju li wera każi ta' korruzzjoni fost l-imħallfin, li ġie 

ppreżentat lill-pubbliku f'Settembru f'Accra. Dan l-iskandlu qajjem dibattitu nazzjonali dwar il-

proċess tal-ħatra tal-imħallfin u diskussjoni aktar ġenerali dwar ir-riforma tas-settur tal-ġustizzja. 

Għaddejja inkjesta dwar din il-kwistjoni, kif ukoll dwar każijiet ta' korruzzjoni preċedenti marbuta 

magħha. 

L-integrazzjoni ta' kwistjonijiet ta' ugwaljanza bejn is-sessi kienet fiċ-ċentru ta' ħafna proġetti u 

diskussjonijiet tal-UE fil-Ghana din is-sena. Il-Ministeru għall-Ugwaljanza bejn is-Sessi, it-Tfal u l-

Ħarsien Soċjali ffinalizza l-Karta għall-Azzjoni Affermattiva, li ser tiġi ppreżentata għall-

konsiderazzjoni tal-kabinett. Hekk kif issir liġi, din mistennija tikkontribwixxi għar-rimedju tal-

inugwaljanzi soċjali, kulturali, ekonomiċi u edukattivi u għat-trawwim tal-ugwaljanza bejn is-sessi 

fil-Ghana. Sadanittant, fl-2015 il-ministeru nieda l-Politika Nazzjonali għall-Ugwaljanza Bejn is-

Sessi biex jintegra l-kwistjonijiet dwar l-ugwaljanza bejn is-sessi fil-proċessi ta' żvilupp nazzjonali. 

Il-politika tiffoka fuq it-titjib tal-kondizzjonijiet soċjali, legali, ċiviċi, politiċi, ekonomiċi u 

soċjokulturali tal-poplu tal-Ghana, speċjalment in-nisa, it-tfal, il-persuni vulnerabbli u dawk bi 

bżonnijiet speċjali, bħall-persuni b'diżabbiltà u l-emarġinati. 

L-UE baqgħet tippromwovi d-drittijiet tal-bniedem permezz tal-kooperazzjoni tagħha għall-iżvilupp. 

Ingħataw EUR 12-il miljun b'appoġġ għall-istituzzjonijiet governattivi involuti fil-proċess elettorali 

(bħall-Kummissjoni Elettorali, il-Kummissjoni għax-Xandir Nazzjonali u l-Kummissjoni Nazzjonali 

għall-Edukazzjoni Ċivika), l-inizjattivi għat-tisħiħ tal-pożizzjoni tan-nisa u ż-żgħażagħ, u l-

organizzazzjonijiet tas-soċjetà ċivili li jippromwovu l-edukazzjoni għal min jivvota u l-edukazzjoni 

ċivika. 

L-EIDHR ipprovda fondi għall-implimentazzjoni ta' għadd ta' attivitajiet bi sħab mal-

organizzazzjonijiet tas-soċjetà ċivili għall-promozzjoni u l-protezzjoni tad-drittijiet tat-tfal fil-pajjiż. 

Dan qed isir b'kollaborazzjoni mill-qrib mal-UNICEF. 

Fis-16 ta' Ottubru 2015, ġie organizzat forum mal-organizzazzjonijiet tas-soċjetà ċivili u l-

awtoritajiet lokali biex ikunu infurmati dwar il-programm tematiku tal-UE dwar l-OSĊ/awtoritajiet 

lokali u biex jintalab il-kontribut tagħhom fit-tfassil tal-linji gwida għat-tnedija ta' sejħa għal 

proposti fl-2016. 

Guinea 

Bħalma kien il-każ fl-2014, matul l-2015 il-Guinea ħabbtet wiċċha ma' sfidi tad-drittijiet tal-bniedem u 

tal-istat tad-dritt f'kuntest ta' tensjonijiet politiċi u ta' dewmien fl-irkupru mediku u ekonomiku mill-

Ebola. L-azzjoni tal-UE fil-qasam tad-drittijiet tal-bniedem kienet tikkonsisti f'involviment mal-

awtoritajiet permezz ta' djalogu regolari u diplomazija pubblika, kif ukoll fl-għoti ta' għajnuna teknika u 

finanzjarja. 

Wara sensiela ta' reġimi awtoritarji u kolpi ta' stat, reġa' ġie elett Alpha Condé (RPG), l-ewwel president 

elett demokratikament (Diċembru 2010), fl-ewwel ċiklu tal-elezzjoni presidenzjali fil-11 ta' Ottubru. 

Minn Settembru sa Novembru 2015 intbagħtet missjoni ta' osservazzjoni elettorali tal-UE biex tosserva 

l-proċess. Minkejja inċidenti vjolenti qabel jum il-votazzjoni, li wasslu għar-rapportar 11-il każ ta' 

mewt, il-votazzjoni saret f'kondizzjonijiet pjuttost kalmi u b'għadd kbir ta' votanti. Madankollu, l-

elezzjoni presidenzjali kienet imtappna bi problemi loġistiċi u organizzattivi, kif ukoll b'nuqqas ta' 

trasparenza mill-Kummissjoni Elettorali, l-imparzjalità amministrattiva ma kinitx suffiċjenti u l-partiti u 

l-kandidati ma kellhomx aċċess indaqs għall-mezzi tax-xandir pubbliċi. Minkejja d-dgħufija 

istituzzjonali, ir-riformi bil-mod u l-kapaċità baxxa tal-istat li jipprovdi servizzi bażiċi lill-popolazzjoni, 

seħħew anqas dimostrazzjonijiet fit-toroq fl-2015 meta mqabbel mal-elezzjonijiet parlamentari fl-2013. 

Wara ġlied vjolenti bejn attivisti tal-oppożizzjoni u l-forzi tas-sigurtà f'April u Mejju 2015 u l-bojkott 

mill-oppożizzjoni tas-sessjonijiet parlamentari ta' April-Lulju, l-oppożizzjoni u l-koalizzjoni fil-gvern 

issoktaw bid-djalogu politiku lejn tmiem Ġunju, bi qbil milħuq bl-appoġġ attiv tal-komunità 

internazzjonali (inkluż tal-UE). 

Bħala sinjal li l-impunità qed tiġi miġġielda, mill-elezzjoni mill-ġdid tiegħu 'l hawn, Alpha Condé 

keċċa ministru u għadd ta' uffiċjali għolja fuq imġiba ħażina. Barra minn hekk, il-Kunsill Superjuri 

tal-Maġistrati (CSM) ħa passi dixxiplinarji kontra ħames maġistrati fuq imġiba ħażina fl-2015. 

L-użu sproporzjonat tal-forza mill-forzi tas-sigurtà biex jistabbilixxi l-ordni pubbliku mill-ġdid 

wassal għal anqas vittmi fl-2015 meta mqabbel mas-sena elettorali tal-2013, li juri titjib fit-tattiċi 

użati mill-forzi tas-sigurtà. Wara li għaddew aktar minn ħames snin, tkompli l-investigazzjoni 

domestika tal-massakru ta' partitarji tal-oppożizzjoni waqt dimostrazzjoni f'Conakry fl-2009, fil-

biċċa l-kbira mwettaq mill-elite tal-gwardja presidenzjali. Fl-2015, il-bord domestiku ta' mħallfin 

tal-Guinea li qed jinvestiga l-massakru għamel ċertu progress bit-tlestija tal-intervisti tal-vittmi u 

b'aktar minn tnax-il ruħ imqiegħda taħt att ta' akkuża. Il-Ministru għall-Ġustizzja attwali wkoll 

esprima l-impenn tiegħu biex il-proċedimenti jimxu 'l quddiem fl-2016. 

Minkejja dan il-progress fil-ġlieda kontra l-impunità, fadal nuqqas ta' responsabbiltà għall-abbużi 

serji mwettqa mill-forzi tas-sigurtà u uffiċjali oħra. Fis-setturi tal-ġustizzja u tas-sigurtà qed jiġu 

implimentati riformi ambizzjużi bl-appoġġ tal-komunità internazzjonali (inkluża l-UE). Bl-

għajnuna teknika tal-UE, diversi testi legali ewlenin (il-Kodiċi Kriminali, il-Kodiċi tal-Proċedura 

Kriminali, il-Kodiċi tal-Ġustizzja Militari, il-Kodiċi Ċivili u l-Kodiċi tat-Tfal) qed jiġu riveduti 

skont standards internazzjonali. Fir-rigward tas-sitwazzjoni tal-ħabsijiet, is-settur tal-korrezzjonijiet 

laħaq stadju kritiku fl-2015 b'għadd ta' ħarbiet mill-ħabs jew attentati ta' ħarbiet, li wasslu fi ġlied 

vjolenti bejn id-detenuti u l-forzi tas-sigurtà. Minħabba l-aċċess inugwali għall-ġustizzja, l-

impunità, l-iffullar fil-ħabsijiet u proċeduri ġudizzjarji twal, iċ-ċittadini Guineani m'għandhomx 

fiduċja fis-sistema ġudizzjarja tagħhom. Madankollu, abbozz ta' liġi li tissimplifika l-

organizzazzjoni tal-proċessi b'ġurija u li tħaffef il-proċessi ġie approvat f'Awwissu 2015. In-nuqqas 

ta' riżorsi u ta' persunal imħarreġ huma ta' sfida għall-implimentazzjoni effikaċi ta' din ir-riforma. 

Permezz ta' programmi tematiċi ffinanzjati mill-UE, komplew diversi proġetti implimentati minn 

NGOs fil-qasam tat-tisħiħ tal-pożizzjoni tan-nisa u d-drittijiet tan-nisa u tat-tfal. 

Il-vjolenza kontra t-tfal u r-rata għolja ħafna tal-prevalenza tal-mutilazzjoni ġenitali femminili 

(MĠF) jibqgħu jqajmu tħassib serju. Madankollu, il-libertà ta' espressjoni, prevista mill-

kostituzzjoni Guineana, hija ġeneralment rispettata. Kien hemm rapporti ta' ġlied fuq bażi regolari 

marbut ma' kwistjonijiet bejn il-friegħi differenti tal-Iżlam u l-awtoritajiet poġġew is-suġġett tat-

theddida mit-terroriżmu Iżlamiku fuq l-aġenda tagħhom. Reċentement, il-gvern ordna li tingħalaq 

moskea minħabba tħassib għas-sigurtà tal-ajruport u nfetaħ dibattitu fuq il-projbizzjoni tal-velu li 

jgħatti l-wiċċ kollu, kwistjoni li l-President Condé huwa ħerqan li jirregola fuq bażi reġjonali 

permezz tal-Komunità Ekonomika tal-Istati tal-Afrika tal-Punent (ECOWAS). Il-Kummissjoni 

Nazzjonali Proviżorja għar-Rikonċiljazzjoni (PNRC) stabbilita fl-2011, li ma kinitx effikaċi, 

issoktat b'xogħolha bi prova fl-2015 mingħajr ma għamlet xi progress kbir. 

Il-Guinea kellha t-tieni Eżami Perjodiku Universali tagħha f'Jannar 2015, fejn aċċettat 179 

rakkomandazzjoni u 'nnotat' 15 oħra. Il-Ministru għad-Drittijiet tal-Bniedem għadu ma rnexxilux 

jintegra dawn ir-rakkomandazzjonijiet fil-Politika Nazzjonali għad-Drittijiet tal-Bniedem; li għadha 

teħtieġ li jsiru konsultazzjonijiet lokali, reġjonali u nazzjonali qabel ma tkun tista' tiġi adottata. 

Fl-2015, l-UE kompliet tagħti appoġġ tekniku u finanzjarju lill-Guinea f'koordinazzjoni man-

Nazzjonijiet Uniti u partijiet internazzjonali oħra kkonċernati. L-attivitajiet ewlenin tal-UE fil-

qasam tad-drittijiet tal-bniedem fl-2015 iffokaw fuq l-appoġġ għall-organizzazzjoni tal-elezzjonijiet 

presidenzjali, l-għajnuna għar-riforma tas-settur tal-ġustizzja (PARJU), il-ġlieda kontra l-impunità u 

r-riforma tas-sistema penitenzjarja. L-appoġġ tal-UE jinkludi wkoll l-għajnuna għar-riforma tas-

settur tas-sigurtà, l-appoġġ għall-protezzjoni ċivili u l-għassiesa tal-foresti (id-disa' FEŻ), il-fondi 

għall-bini ta' kapaċità u l-attivitajiet għas-soċjetà ċivili u l-mezzi tax-xandir dwar il-bini tal-paċi, u 

l-appoġġ għat-tisħiħ tal-pożizzjoni tan-nisa u ta' gruppi vulnerabbli oħra. 

Guinea-Bissau 

Fl-2015 is-sitwazzjoni tad-drittijiet tal-bniedem fil-Guinea-Bissau tjiebet. Madankollu, kien hemm 

rapporti ta' tortura u ta' trattament ħażin ieħor u ta' mwiet fil-kustodja tal-pulizija. L-objettivi 

ewlenin tal-UE għad-demokrazija u d-drittijiet tal-bniedem fil-pajjiż jinkludu l-appoġġ għall-isforzi 

tal-awtoritajiet fit-tisħiħ tal-istabbiltà demokratika u l-istat tad-dritt, il-ġlieda kontra l-faqar u t-titjib 

tad-drittijiet tal-bniedem fil-pajjiż. Wara l-elezzjonijiet tal-2014 u r-restawr tal-ordni 

kostituzzjonali, f'Marzu 2015, l-UE neħħiet ir-restrizzjonijiet tagħha fuq il-kooperazzjoni għall-

iżvilupp li għandha mal-Guinea-Bissau. F'dak l-istess xahar, l-UE flimkien mal-gvern tal-Guinea-

Bissau u l-UNDP, organizzat konferenza tad-donaturi fi Brussell b'appoġġ għall-Istrateġija 

Nazzjonali għall-Iżvilupp 2015-2025 u l-pjan operazzjonali fuq ħames snin 'Terra Ranka', li jinkludi 

pilastru dwar it-tisħiħ tad-demokrazija, l-istat tad-dritt u l-promozzjoni tad-drittijiet tal-bniedem. 

Id-djalogu politiku mal-Guinea-Bissau skont l-Artikolu 8 tal-Ftehim ta' Cotonou ssokta fl-2015, u 

saret sessjoni mal-prim ministru ta' dakinhar fis-7 ta' Lulju f'Bissau. Id-drittijiet tal-bniedem, l-istat 

tad-dritt u l-ġlieda kontra l-impunità tqajmu matul din il-laqgħa u fil-kuntatti bilaterali regolari l-

oħra kollha kemm fil-livell ta' delegazzjoni kif ukoll f'dak ta' kwartieri ġenerali. 

L-avvenimenti politiċi li seħħu minn Awwissu 2015 'l hawn jikkonfermaw li fil-Guinea-Bissau 

waħda mill-problemi ewlenin hija l-istat tad-dritt. 

Fl-2015, l-UE kompliet tipprovdi appoġġ finanzjarju għal proġetti ffinanzjati permezz tal-FEŻ u l-

EIDHR. Dawn il-proġetti ffokaw fuq it-tisħiħ tal-kapaċitajiet tas-soċjetà ċivili fir-rigward tad-

drittijiet tal-bniedem, l-appoġġ għall-ġlieda kontra l-vjolenza abbażi ta' sess u l-promozzjoni tat-

tisħiħ tal-pożizzjoni tan-nisa, il-promozzjoni tad-drittijiet tat-tfal, it-titjib fil-kondizzjonijiet ta' 

detenzjoni u s-sensibilizzazzjoni ġenerali dwar is-suġġett tad-drittijiet tal-bniedem permezz tal-

organizzazzjoni ta' attivitajiet differenti. 

Kenja 

B'mod ġenerali, b'rabta mas-sitwazzjoni tad-drittijiet tal-bniedem fil-Kenja, f'xi oqsma ttieħdu passi 

limitati fid-direzzjoni t-tajba, waqt li f'oħrajn is-sitwazzjoni marret għall-agħar. In-nuqqas ta' sigurtà 

u r-reazzjoni pjuttost ħarxa tal-gvern għat-terroriżmu jibqgħu jqajmu tħassib serju. Għadd ta' 

każijiet ta' għajbien u qtil extraġudizzjarju, detenzjonijiet illegali, tortura u ksur ieħor tad-drittijiet 

tal-bniedem ġew irrapportati mill-Kummissjoni Nazzjonali tal-Kenja għad-Drittijiet tal-Bniedem. 

Id-drittijiet tal-persuni LGBTI għadhom taħt pressjoni billi l-omosesswalità għadha meqjusa reat 

skont il-liġi anke jekk de facto ma ssir l-ebda prosekuzzjoni. Il-Kenja ma abolixxietx il-piena tal-

mewt u l-qrati għadhom jagħtu sentenzi tal-mewt. 

Bħas-snin ta' qabel, l-UE ħadmet fuq firxa wiesgħa ta' kwistjonijiet tad-drittijiet tal-bniedem fil-

Kenja, b'mod partikolari l-appoġġ għall-implimentazzjoni tal-kostituzzjoni tal-2010, il-ġlieda kontra 

l-impunità, il-prevenzjoni tal-qtil extraġudizzjarju, u l-protezzjoni tad-difensuri tad-drittijiet tal-

bniedem. 

Il-kostituzzjoni tal-2010 ħolqot sistema ta' deċentralizzazzjoni li biha l-leġislatura u l-eżekuttiv 

huma mgħoddija lis-47 kontea amministrattiva. Dan il-proċess huwa appoġġat mill-UE. Fadal xi 

sfidi kostituzzjonali, bħall-implimentazzjoni tar-'regola taż-żewġ terzi għall-ugwaljanza bejn is-

sessi'. L-UE tat prijorità partikolari lill-appoġġ għall-implimentazzjoni tal-kostituzzjoni billi 

indirizzat il-kwistjoni fid-djalogu politiku tagħha u permezz tad-diplomazija pubblika. Ħafna 

proġetti ta' kooperazzjoni għall-iżvilupp fl-2015 ukoll iffokaw fuq din il-kwistjoni u reċentement l-

UE għażlet erba' proġetti tal-OSĊ biex tgħin fl-infurzar tar-regola taż-żewġ terzi għall-ugwaljanza 

bejn is-sessi fuq livell lokali fit-tħejjija għall-elezzjonijiet tal-2017, bil-ħsieb li tevita u li tirrapporta 

diskriminazzjoni kontra n-nisa waqt in-nominazzjonijiet tal-partiti. 

Il-President Kenyatta, il-Viċi tiegħu William Ruto u s-sostenituri tagħhom iddefendew pożizzjoni 

qawwija kontra l-QKI biex iwaqqgħu l-akkużi pendenti kontra l-Viċi President Ruto. Permezz ta' 

messaġġi privati lill-gvern u atturi influwenti, l-UE ssottolinjat l-importanza li l-Kenja tkompli 

tikkoopera mal-QKI f'konformità mal-Istatut ta' Ruma. L-impunità għadha kwistjoni fil-Kenja għax 

huwa rari li l-politiċi, il-forzi tas-sigurtà u l-uffiċjali ta' livell għoli jagħtu kont ta' għemilhom. L-UE 

qajmet il-kwistjoni tal-qtil extraġudizzjarju fid-djalogu tagħha mal-gvern. 

Barra minn hekk, ħafna difensuri tad-drittijiet tal-bniedem huma sikwit intimidati, mogħtija fastidju 

u jitqegħdu taħt sorveljanza. Ħafna minnhom huma wkoll vulnerabbli għall-kriminalizzazzjoni u l-

malafama. Id-Delegazzjoni tal-UE u l-Istati Membri tal-UE appoġġaw il-ħidma tal-OSĊ u tad-

difensuri tad-drittijiet tal-bniedem li jiffavorixxu t-tmiem tal-impunità, bħall-Kummissjoni 

Nazzjonali tal-Kenja għad-Drittijiet tal-Bniedem (KNCHR) u l-Unità Mediko-Legali Indipendenti 

(IMLU). In-Netherlands kompliet isservi bħala l-punt fokali tal-UE dwar din il-kwistjoni u 

tippresiedi l-Grupp tad-Difensuri tad-Drittijiet tal-Bniedem li jiltaqa' kull xahar u li jiġbor flimkien 

l-Istati Membri, is-sħab internazzjonali (l-Istati Uniti, il-Kanada, in-Norveġja, l-Iżvizzera) u l-OSĊ 

attivi f'dan il-qasam. 

L-UE ssostni wkoll djalogu regolari mas-soċjetà ċivili dwar id-drittijiet tal-bniedem. 

Il-Kenja għaddiet mill-proċess tal-EPU f'Jannar 2015. Il-Kenja appoġġat il-biċċa l-kbira tar-

rakkomandazzjonijiet, fosthom dawk marbuta mal-istrumenti nazzjonali għall-protezzjoni tad-

drittijiet tal-bniedem, il-qtil extraġudizzjarju, l-ugwaljanza bejn is-sessi, id-drittijiet tat-tfal, u l-

iżgurar tal-konformità mad-dritt internazzjonali fil-ġlieda kontra t-terroriżmu. Madankollu, il-Kenja 

ċaħdet ir-rakkomandazzjonijiet marbuta mar-ratifika ta' konvenzjonijiet internazzjonali differenti, l-

abolizzjoni tal-piena tal-mewt, is-sanzjonijiet kriminali fuq reati tal-mezzi tax-xandir, il-

legalizzazzjoni tal-abort u d-dekriminalizzazzjoni ta' relazzjonijiet bejn persuni tal-istess sess. 

F'dak li għandu x'jaqsam mal-ġlieda kontra t-terroriżmu, għandu jiġi enfasizzat li minkejja l-

konformità ma' normi ġeneralment aċċettati għall-ħarsien tad-drittijiet tal-bniedem, l-istat tad-dritt 

irid jiġi applikat kontra l-forom estremi ta' radikaliżmu u terrur. 

Lesoto 

L-inċidenti ta' abbużi tad-drittijiet tal-bniedem żdiedu fl-2015. L-istat ta' instabbiltà wara l-allegat 

kolp ta' stat ta' Awwissu 2014 dgħajjef l-istat tad-dritt. Il-ksur tad-drittijiet tal-bniedem jinkludu 

każijiet ta' tortura, trattament jew pieni krudili, inumani jew degradanti, qtil arbitrarju, detenzjonijiet 

proviżorji fit-tul, u ħafna dewmien fil-proċessi. Kien hemm ukoll żieda fl-għadd ta' theddid ta' mewt 

kontra avukati, partijiet ikkonċernati mis-soċjetà ċivili u individwi oħrajn, kif ukoll xi limitazzjoni 

tal-libertà tal-espressjoni u tal-ispazju tas-soċjetà ċivili. Il-vjolenza kontra n-nisa u t-tfal tibqa' 

tqajjem tħassib serju fil-pajjiż. 

Minkejja din is-sitwazzjoni, l-indikaturi tal-governanza, l-istat tad-dritt u d-drittijiet tal-bniedem tal-

Lesoto jibqgħu relattivament sodisfaċenti meta mqabbla ma' standards kontinentali u reġjonali. 

L-istituzzjonijiet tal-governanza bħall-Uffiċċju tal-Ombudsman, id-Direttorat dwar il-Korruzzjoni u 

r-Reati Ekonomiċi, u l-Awditur Ġenerali huma operattivi. Madankollu, is-servizz ċivili huwa 

dgħajjef u politiċizzat ħafna, il-kapaċità fil-ġestjoni hija varjabbli u li l-korruzzjoni hija komuni. Il-

ġlieda kontra l-korruzzjoni kienet prijorità tal-eks-prim ministru iżda l-gvern preżenti jidher li mhux 

inkwetat daqstant fuqha. Hemm għadd ta' kawżi pendenti, fosthom kawżi kontra ministri. 

Il-Kummissjoni Nazzjonali għad-Drittijiet tal-Bniedem li ilha mistennija ħafna għadha ma ġietx 

stabbilita. Madankollu, fl-2015 tressaq abbozz ta' liġi fl-Assemblea Nazzjonali bl-intenzjoni li din 

il-kummissjoni tibda taħdem u l-vot mistenni jittieħed fi żmien qasir. 

Is-settur ġudizzjarju huwa relattivament dgħajjef u mtappan b'rivalità interna u dewmien konsistenti 

fil-ġestjoni tal-kawżi. L-Imħallef Majara nħatret il-Prim Imħallef tal-Lesoto fl-2014. Hija mistennija 

li tkun f'pożizzjoni li timplimenta r-riformi meħtieġa u li tħeġġeġ lill-ġudikatura tuża s-sistema 

għall-ġestjoni tal-kawżi li għaliha l-UE tat appoġġ sinifikanti għall-bini ta' kapaċità. Il-President 

attwali tal-Qorti tal-Appell, l-Imħallef Mosito, safa fil-mira ta' attakki mill-prim ministru attwali u 

qed jinfirex l-għajdut li jista' jitkeċċa biex jeħodlu postu individwu kontroversjali. 

Rigward il-piena tal-mewt, qed tfeġġ xejra inkwetanti. Is-sentenzi għall-pieni tal-mewt jgħaddu 

awtomatikament quddiem il-Qorti tal-Appell fejn l-imħallfin, li tradizzjonalment ġew mill-Afrika 

t'Isfel, kienu jdawru l-sentenzi għal għomor il-ħabs; madankollu, dan issa qed jinbidel għax l-

imħallfin ma għadhomx prinċipalment mill-Afrika t'Isfel. 

Il-gvern ta' koalizzjoni bejn seba' partiti fil-Lesoto, iffurmat wara l-elezzjonijiet ta' malajr ta' Frar 

2015, kellu quddiemu sfidi importanti matul is-sena kollha, speċjalment dawk marbuta mal-qtil tal-

eks-Kmandant tal-Forza tad-Difiża tal-Lesoto (LDF) il-Ġeneral Mahao. B'konsegwenza ta' dan, 

f'Lulju 2015 il-Komunità għall-Iżvilupp tan-Nofsinhar tal-Afrika (SADC) iddeċidiet li tistabbilixxi 

kummissjoni ta' inkjesta (CoI) biex tinvestiga ċ-ċirkostanzi marbuta mal-isparatura fuq il-Kmandant 

Mahao, l-allegat pjan ta' ribelljoni fi ħdan l-LDF, l-allegat ħtif tal-eks-membri tal-LDF, u l-allegat 

qtil ta' xi membri tal-oppożizzjoni. Il-ħidma tal-CoI tas-SADC kienet imxekkla minn kooperazzjoni 

xejn sodisfaċenti tax-xhieda mill-armata u mill-gvern. Id-determinazzjoni li għandha l-LDF għal 

qorti marzjali u fl-istess ħin id-dispett tal-ordnijiet tal-Qorti Suprema biex teħles detenuti militari, li 

suppost kellhom jixhdu quddiem il-CoI, ukoll sfratta l-ħidma tal-CoI. Il-mexxejja tal-partiti tal-

oppożizzjoni ilhom fl-eżilju fuq in-naħa l-oħra tal-fruntiera mal-Afrika t'Isfel minn Mejju, bl-iskuża 

tal-biża' għas-sigurtà personali tagħhom, u l-membri tal-oppożizzjoni fil-parlament qegħdin fil-

preżent jibbojkottjaw il-parlament. 

Fl-2015, l-appoġġ tal-UE fis-settur tal-governanza ffoka fuq l-appoġġ għal dawn is-setturi: il-

ġustizzja; il-ħarsien soċjali, speċjalment għal tfal vulnerabbli; il-ġestjoni tal-finanzi pubbliċi; is-

soċjetà ċivili; u d-drittijiet tal-bniedem. Permezz tal-EIDHR, l-UE ffinanzjat ukoll inizjattivi kontra 

t-traffikar u l-vjolenza abbażi ta' sess. L-UE qed tappoġġa wkoll proġett dwar l-integrazzjoni tal-

ugwaljanza bejn is-sessi u l-ġustizzja biex tgħin lill-awtoritajiet jagħmlu progress fuq l-ugwaljanza 

tas-sessi fil-pajjiż. Permezz tal-FEŻ, l-UE qed taħdem ukoll mal-UNICEF biex tipprovdi għajnuna 

teknika lill-Ministru tal-Iżvilupp Soċjali biex jippromwovi d-drittijiet ta' tfal vulnerabbli. 

L-isfidi ewlenin li jridu jiġu indirizzati fis-settur tal-governanza jinkludu l-bidla tal-istituzzjonijiet 

tal-governanza fi gwardjani aktar effikaċi tal-prerogattivi legali tagħhom, l-istabbiliment ta' 

Kummissjoni Nazzjonali għad-Drittijiet tal-Bniedem li tiffunzjona b'mod effikaċi, l-iżgurar tal-

amministrazzjoni effiċjenti tal-ġustizzja, it-twettiq tar-riformi fis-servizz ċivili (u d-

depolitiċizzazzjoni tal-armata), il-ġlieda kontra d-diskriminazzjoni kontra n-nisa, it-titjib tas-sistemi 

ta' ħarsien soċjali, u l-istabbiliment ta' qafas legali biex is-soċjetà ċivili taħdem b'mod effikaċi u fil-

libertà. 

Liberja 

Il-prijoritajiet tal-UE dwar id-drittijiet tal-bniedem għal-Liberja jinkludu l-abolizzjoni uffiċjali tal-

piena tal-mewt, il-promozzjoni u l-protezzjoni tad-drittijiet tan-nisa u tat-tfal, u l-għoti ta' appoġġ 

għas-soċjetà ċivili fl-isforzi tagħha għall-promozzjoni tad-drittijiet tal-bniedem. L-objettivi speċifiċi 

jinkludu l-iżgurar ta' aċċess għas-saħħa u l-edukazzjoni għan-nisa u t-tfal, it-tnaqqis ta' kull forma 

ta' sfruttament, u l-indirizzar tal-vjolenza abbażi ta' sess u tal-mortalità materna. Il-kwistjonijiet ta' 

tħassib jinkludu l-kondizzjonijiet fil-ħabs u l-għadd kbir ta' detenuti qabel il-proċess, li jirriflettu 

dgħufijiet sistematiċi usa' fis-sistema tal-ġustizzja kriminali. Jeżisti tħassib dwar ir-responsabbiltà u 

t-trasparenza f'kull qasam tas-settur pubbliku. 

L-UE baqgħet involuta b'mod attiv fid-drittijiet tal-bniedem fl-2015, inkluż permezz tad-djalogu 

politiku formali bejn l-UE u l-Liberja. L-UE fittxet ukoll li tkattar l-għarfien f'dibattiti pubbliċi fuq 

kwistjonijiet bħall-piena tal-mewt u l-vjolenza abbażi ta' sess, inkluż permezz tal-mezzi tax-xandir. 

Kemm l-UE kif ukoll l-Istati Membri tagħha offrew appoġġ prattiku biex jiġi indirizzat tħassib dwar 

id-drittijiet tal-bniedem, bi proġetti speċifiċi fl-oqsma tad-drittijiet tan-nisa, id-drittijiet tat-tfal u s-

settur tal-ġustizzja. F'Mejju 2015, il-Liberja għaddiet mit-tieni Eżami Perjodiku Universali tagħha 

fil-Kunsill tad-Drittijiet tal-Bniedem tan-Nazzjonijiet Uniti. Hija ġiet imfaħħra għall-isforzi tagħha 

fil-ġlieda kontra l-Ebola u għall-progress fuq it-transizzjoni paċifika f'dawn l-aħħar snin. 

Il-gvern tal-Liberja rrikonoxxa ħafna minn dawn il-kwistjonijiet u qed jieħu passi biex 

jindirizzahom, għalkemm enfasizza wkoll il-ħtieġa li l-opinjoni domestika tkun rispettata dwar 

suġġetti bħad-drittijiet tal-LGBTI u l-piena tal-mewt. F'ħafna oqsma, in-nuqqas ta' riżorsi u l-

limitazzjonijiet fil-kapaċità jxekklu l-isforzi lejn konformità mal-obbligi internazzjonali, fosthom 

fir-rigward tad-drittijiet ekonomiċi u soċjali. 

Billi t-tixrid tal-Ebola fil-Liberja fil-biċċa l-kbira tiegħu nġab taħt kontroll sal-bidu tal-2015, ma 

kienx hemm ripetizzjoni l-istat ta' emerġenza ddikjarat f'Awwissu 2014. L-elezzjonijiet għas-Senat 

f'Diċembru 2014 kienu indikazzjoni pożittiva tal-impenn għad-demokrazija u għall-proċess korrett 

minkejja li saru f'ċirkostanzi diffiċli, filwaqt li l-ftuħ mill-ġdid tal-iskejjel fi Frar 2015 immarka t-

tmiem tar-restrizzjonijiet fuq skala kbira li kellhom impatt dirett fuq id-drittijiet tal-bniedem. 

Madankollu, it-tifqigħa tal-Ebola ssottolinjat il-limitazzjonijiet li għandu l-gvern tal-Liberja biex 

jipprovdi l-ħtiġijiet bażiċi taċ-ċittadini tiegħu u kixef in-nuqqas kontinwu ta' fiduċja bejn il-

popolazzjoni ġenerali u l-klassijiet privileġġjati fit-tmexxija. Dan in-nuqqas ta' fiduċja huwa marbut 

ma' nuqqas ta' trasparenza u responsabbiltà, inkluż il-korruzzjoni mifruxa fil-livelli kollha tas-

servizz pubbliku, kif ukoll fost l-aktar livelli għolja tal-eżekuttiv, il-leġislatura u l-ġudikatura. 

Bil-fondi tal-UE, bħalissa fil-Liberja qed jiġu implimentati diversi proġetti permezz tal-EIDHR 

dwar l-aċċess għall-ġustizzja għan-nisa u l-bniet, il-vjolenza abbażi ta' sess u l-prattiki tradizzjonali 

li jagħmlu ħsara, fosthom il-MĠF. Inizjattiva bbażata fil-komunità għall-promozzjoni tad-drittijiet 

tal-bniedem u l-ugwaljanza bejn is-sessi qed tiġi implimentata fiż-żoni rurali tal-Liberja mis-Soċjetà 

Nazzjonali Liberjana tas-Salib l-Aħmar permezz tas-Soċjetà Daniża tas-Salib l-Aħmar, u qed 

taħdem għat-tisħiħ tal-kapaċità tas-Salib l-Aħmar f'ħidma dwar l-ugwaljanza bejn is-sessi, kif ukoll 

fil-ġlieda kontra d-diskriminazzjoni u l-vulnerabbiltà bejn is-sessi fil-komunitajiet rurali fil-kontei 

ta' Lofa, Bong u Nimba. Il-proġett kien ġie sospiż sa Mejju 2015 minħabba l-epidemija tal-Ebola. 

Fl-2015 intgħażlu proġetti ġodda biex jibdew l-attivitajiet tagħhom fl-2016, fosthom proġetti dwar 

l-istat ta' dritt u l-governanza tajba permezz ta' żieda fit-trasparenza u l-aċċess għall-informazzjoni 

fis-setturi tas-sigurtà u tal-ġustizzja. 

Permezz tal-inizjattiva AWARE: Tweġiba tal-Afrika tal-Punent għall-Ebola, l-UE tat prijorità lis-

settur tal-edukazzjoni fil-Liberja. Wieħed mill-objettivi ewlenin tal-UE huwa li tiżgura aċċess għal 

ilma nadif fl-iskejjel fil-Liberja u timmobilizza lill-komunitajiet biex iżommu u jużaw tajjeb il-

faċilitajiet provduti. Proġett organizzat minn Save the Children u ffinanzjat permezz tal-Istrument 

Ewropew għall-Istabbiltà (IfS) appoġġa l-parteċipazzjoni tat-tfal u taż-żgħażagħ, kif ukoll taħriġ 

vokazzjonali. 

Madagascar 

Il-prijoritajiet ewlenin dwar id-drittijiet tal-bniedem għall-Madagascar fl-2015 kienu l-promozzjoni 

tal-libertajiet fundamentali, il-promozzjoni tad-drittijiet tan-nisa u tat-tfal u l-eliminazzjoni tal-

vjolenza, ir-rispett għad-drittijiet tal-bniedem fl-amministrazzjoni pubblika u l-ġustizzja, u appoġġ 

għas-soċjetà ċivili u d-difensuri tad-drittijiet tal-bniedem. 

Waqt l-2015 seħħew żewġ djalogi skont l-Artikolu 8 fil-livell presidenzjali dwar il-funzjonament 

ħażin tas-sistema ġudizzjarja inġenerali u b'mod partikolari dwar il-ġlieda effettiva kontra l-

korruzzjoni u t-traffikar tar-rosewood, id-diffikultajiet eżistenti għal-libertà tal-espressjoni u l-

Kodiċi l-ġdid dwar il-Kommunikazzjoni li għandu jiġi vvutat f'Lulju 2016. Kwistjonijiet oħra li 

ġew diskussi jinkludu l-abbużi tad-drittijiet tal-bniedem u eżekuzzjonijiet illegali fin-Nofsinhar tal-

pajjiż imwettqa mill-forzi tas-sigurtà waqt ir-repressjoni kontra briganti armati (Dahalo), is-

superviżjoni tal-komunitajiet lokali li jopponu l-impunità ta' dawk il-briganti, u n-nuqqas ta' 

parteċipazzjoni tas-soċjetà ċivili fid-definizzjoni u l-implimentazzjoni tal-politiki tas-settur 

pubbliku. 

L-elezzjonijiet muniċipali tal-2015 kienu trasparenti u paċifiċi b'ammont raġonevoli ta' nies li ħarġu 

jivvutaw (50 %), u ntrebħu mill-partit tal-president. F'konformità mal-isforzi attwali ta' 

stabbilizzazzjoni, l-elezzjonijiet senatorjali seħħew fid-29 ta' Diċembru u l-elezzjonijiet reġjonali 

ser isegwu fl-2016. 

L-UE tagħti attenzjoni partikolari lit-tentattivi rikorrenti biex tiġi newtralizzata (downstream minn 

sistema ġudizzjarja korrotta) jew użurpata (upstream mill-partiti politiċi) l-ħidma tal-aġenzija ta' 

investigazzjoni kontra l-korruzjoni BIANCO (appoġġata minn programm taħt il-11-il FEŻ biex 

tittejjeb l-amministrazzjoni għaċ-ċittadini), u lit-trattament tax-xhieda li jixhdu dwar każijiet ta' 

korruzzjoni speċifiċi (eż. Armand Marozafy u Patrick Zakariasy). L-UE ssegwi wkoll mill-qrib 

ħafna u twettaq missjonijiet fuq il-post biex tivvaluta l-evoluzzjoni tal-korruzzjoni, it-traffikar tal-

armi u l-abbużi tad-drittijiet tal-bniedem kontra l-popolazzjoni mill-forzi tas-sigurtà waqt 

operazzjonijiet li jiġġieldu s-serq ta' bhejjem. Għall-President tal-Madagascar, il-kwistjoni ta' serq 

ta' bhejjem (li taffettwa għexieren ta' eluf ta' zebus) saret waħda ta' brigantaġġ ċar u kriminalità 

organizzata li taffettwa lill-ekonomija u s-sigurtà tal-pajjiż u li twassal għal każijiet iżolati ta' abbużi 

tad-drittijiet tal-bniedem. Fl-opinjoni tiegħu, riforma estensiva biss tas-sigurtà u tas-settur tal-

ġustizzja jistgħu jiksbu treġġigħ lura dejjiemi ta' din is-sitwazzjoni. 

Fl-2015, id-djalogu mas-soċjetà ċivili kkonċentra fuq il-korruzzjoni u l-abbużi tad-drittijiet tal-

bniedem iżda wkoll fuq id-deċentralizzazzjoni tas-setgħa (elezzjonijiet muniċipali f'Lulju 2015) u l-

ħtiġijiet futuri ta' appoġġ f'dan il-kuntest. Żjara mill-President Rajaonarimampianina fi Brussell 

f'Novembru 2015 serviet bħala opportunità għall-istituzzjonijiet Ewropej biex jesprimu t-tħassib 

tagħhom dwar il-korruzzjoni persistenti u l-pass kajman tar-riformi ta' governanza fil-pajjiż, li 

jdgħajfu l-abbiltà tan-nies li jibbenefikaw mid-demokrazija. 

It-tliet laqgħat tal-Grupp ta' Ħidma dwar l-Afrika tal-UE (COAFR) dwar il-Madagascar fl-2015 

għenu biex l-Istati Membri tal-UE jinżammu infurmati dwar il-progress kajman dwar id-drittijiet 

tal-bniedem fil-pajjiż. 

Kmieni fl-2015, il-Madagascar impenja ruħu li jsegwi r-rakkomandazzjonijiet kollha tal-EPU tal-

Kunsill tad-Drittijiet tal-Bniedem tan-NU u li jabolixxi legalment il-piena tal-mewt (li qatt ma ġiet 

infurzata) f'Marzu 2015. Rakkomandazzjoni importanti oħra, il-ħolqien tal-Kunsill Nazzjonali tad-

Drittijiet tal-Bniedem indipendenti, diġà ġiet ibbaġitjata u hija skedata biex tiġi implimentata fl-

2016. B'mod ġenerali, il-Madagascar ġie mfaħħar mill-Kunsill talli ta bidu għal xi titjieb fir-rigward 

tad-drittijiet tal-bniedem minkejja d-diffikultajiet tiegħu li jegħleb il-kriżi politika tiegħu. 

F'konformità mal-erba' prijoritajiet strateġiċi għad-drittijiet tal-bniedem, fl-2015 l-UE kompliet 

tipprovdi appoġġ għall-edukazzjoni ċivika u elettorali fil-Madagascar, tippromwovi d-drittijiet tat-

tfal permezz tal-programm nazzjonali biex jiffaċilita l-aċċess għall-edukazzjoni u jipproteġi t-tfal 

kontra t-turiżmu sesswali u l-prostituzzjoni, it-traffikar ta' bnedmin u l-esplojtazzjoni domestika. L-

UE fittxet ukoll li ttejjeb il-kondizzjonijiet ta' detenzjoni għall-minorenni u ħadmet biex 

tippromwovi d-drittijiet tan-nisa permezz ta' taħriġ u appoġġ għall-emanċipazzjoni ekonomika u 

soċjali tal-aktar vulnerabbli f'żoni urbani. Żoni oħra ta' fokus ikkonsistew f'taħriġ elettorali għall-

elezzjonijiet muniċipali, rispett għad-drittijiet tal-bniedem mill-amministrazzjoni pubblika u 

uffiċjali tal-ġustizzja, u appoġġ għall-professjonijiet legali. Ġew iffinanzjati wkoll proġetti biex 

jittejbu l-kondizzjonijiet ta' detenzjoni u r-riintegrazzjoni soċjali tad-detenuti. 

F'Jum id-Drittijiet tal-Bniedem fl-10 ta' Diċembru, il-Kap tad-Delegazzjoni tal-UE flimkien ma' 

organizzazzjonijiet tas-soċjetà ċivili mill-Madagascar iffirma sitt proġetti ġodda li jiffokaw fuq l-

oqsma ta' hawn fuq; tmienja oħra ser isegwu fil-bidu tal-2016. Saret enfasi partikolari lill-appoġġ 

għall-gruppi vulnerabbli biex jaċċessaw id-drittijiet ekonomiċi tagħhom. 

Malawi 

Fl-2015, l-objettivi tal-UE dwar id-drittijiet tal-bniedem u d-demokrazija fil-qafas tar-relazzjonijiet 

tagħha mal-Malawi ffokaw fuq id-drittijiet politiċi, il-governanza demokratika u d-drittijiet tal-

gruppi vulnerabbli. 

Is-sitwazzjoni ġenerali tad-drittijiet tal-bniedem fil-pajjiż baqgħet pjuttost stabbli fl-2015 u l-isfidi 

ewlenin ikomplu jirrelataw mal-ugwaljanza bejn is-sessi u l-vjolenza kontra n-nisa u t-tfal, ir-rati 

għolja ta' żwiġijiet tat-tfal, id-diskriminazzjoni dwar il-bażi tal-orjentazzjoni sesswali, il-

kondizzjonijiet ta' detenzjonijiet fil-ħabsijiet, u d-drittijiet ekonomiċi u soċjali. Barra minn hekk, 

kien hemm rapporti inkwetanti fl-2015 dwar il-vjolenza u l-qtil ta' persuni bl-albiniżmu. 

F'koordinazzjoni mal-Istati Membri tal-UE, l-UE impenjat ruħha f'diskussjonijiet dwar id-drittijiet 

tal-bniedem u d-demokrazija mal-Malawi f'diversi formati, inkluż permezz ta' djalogu politiku u 

involviment regolari mal-Kummissjoni għad-Drittijiet tal-Bniedem tal-Malawi. 

Ingħata appoġġ mill-UE għall-proċess ta' riforma elettorali li qiegħda tħares lejn l-indirizzar ta' sfidi 

fis-sistema elettorali u l-ġestjoni ta' elezzjonijiet, inkluż is-segwitu tal-missjoni ta' osservazzjoni 

elettorali tal-UE tal-2014. 

Fil-livell lokali, l-UE kompliet tappoġġa l-isforzi tal-edukazzjoni ċivika permezz tal-Inizjattiva 

Nazzjonali ta' Edukazzjoni Ċivika (NICE), li ffokat fuq it-tisħiħ tal-ilħna taċ-ċittadini (inklużi l-

gruppi żvantaġġati) bl-għan li jittejbu t-trasparenza, ir-responsabbiltà u l-ħila ta' rispons ta' dawk 

responsabbli u l-fornituri ta' servizz. 

F'Mejju 2015, iffaċilitata mill-appoġġ tal-UE, il-prestazzjoni dwar id-drittijiet tal-bniedem tal-

Malawi ġiet riveduta skont il-mekkaniżmu tal-Eżami Perjodiku Universali. Wara r-reviżjoni, il-

gvern aċċetta 132 rakkomandazzjoni u rrifjuta 41. Il-maġġoranza tar-rakkomandazzjonijiet rifjutati 

jirreferu għall-piena tal-mewt u l-kwistjonijiet tal-LGBTI. 

Fir-rigward tal-kooperazzjoni finanzjarja, il-Malawi bbenefika minn appoġġ tal-UE għat-titjieb tal-

osservanza tad-drittijiet tal-bniedem fil-pajjiż permezz tal-bini tal-kapaċitajiet tal-Kummissjoni 

dwar id-Drittijiet tal-Bniedem tal-Malawi. L-assistenza fl-2015 ffokat fuq il-monitoraġġ tal-

implimentazzjoni tal-leġislazzjoni relatata mad-drittijiet tal-bniedem u t-tisħiħ tal-qafas 

istituzzjonali għall-ħabsijiet. L-UE pprovdiet ukoll appoġġ lill-investigazzjonijiet fuq il-post u l-

approċċ bbażat fuq id-drittijiet tal-bniedem lill-analiżi baġitarja. 

L-UE kompliet tappoġġa l-aġenda dwar l-ugwaljanza bejn is-sessi permezz tal-proġett tal-

ugwaljanza bejn is-sessi u t-tisħiħ tal-pożizzjoni tan-nisa (GEWE) bi sħab mal-UNFPA, kif ukoll 

permezz ta' ħidma fuq skala iżgħar ma' NGOs lokali. Permezz tal-attivitajiet tiegħu ta' sostenn, il-

programm GEWE kkontribwixxa għall-finalizzazzjoni u l-adozzjoni mill-parlament tal-Abbozz ta' 

Liġi ġdida dwar iż-Żwieġ, id-Divorzju u r-Relazzjonijiet Familjali li tistabbilixxi l-età legali taż-

żwieġ għal 18. 

L-UE u l-Istati Membri tagħha komplew jappoġġaw lill-OSĊ lokali li jippromwovu d-drittijiet ta' 

persuni li ġejjin minn minoranzi u gruppi vulnerabbli, inkluż il-persuni LGBTI u l-persuni 

b'diżabbiltà. Il-kwistjoni tad-drittijiet tat-tfal qiegħda tiġi indirizzata wkoll permezz ta' proġetti li 

jappoġġaw sistemi mtejba għall-protezzjoni tat-tfal. 

Mali 

Il-Mali kien xhud ta' żewġ avvenimenti maġġuri fl-2015, fost l-oħrajn l-iffirmar tal-Ftehim ta' Paċi 

u Rikonċiljazzjoni fil-Mali mill-koalizzjoni ta' Koordinazzjoni ta' gruppi armati fil-15 ta' Mejju u l-

20 ta' Ġunju, u żieda madwar il-pajjiż kollu f'insigurtà u attività terroristika, li nxterdet b'mod 

perikoluż fin-Nofsinhar. 

Il-konklużjonijiet tal-Kunsill Affarijiet Barranin tad-9 ta' Frar tennew l-impenn tal-UE biex 

tappoġġa l-Mali fi triqtu lejn l-iżvilupp, il-paċi, ir-rikonċiljazzjoni u l-istabbiltà. Integrali għal dak l-

appoġġ huwa li jsir progress mill-Gvern tal-Mali f'termini tal-governanza, id-demokrazija, l-istat 

tad-dritt, ir-riforma tas-setturi tal-ġustizzja u tas-sigurtà u l-ġlieda kontra l-impunità. L-isforzi ta' 

stabbilizzazzjoni jridu jimmiraw li jistabbilixxu s-sigurtà għall-popolazzjoni, speċjalment in-nisa u 

t-tfal. 

Ir-Rappreżentant Speċjali tal-UE għas-Saħel li għadu kemm ġie maħtur, Ángel Losada, għamel l-

ewwel żjara uffiċjali tiegħu f'Bamako fis-17-18 ta' Diċembru biex jissottolinja l-importanza tal-Mali 

għall-UE, kif ukoll l-importanza tar-rispett għad-drittijiet tal-bniedem u l-kwistjonijiet ta' sigurtà. 

Il-Kummissarju tal-UE għall-Għajnuna Umanitarja u l-Ġestjoni tal-Kriżijiet, Stylianides, żar il-Mali 

fis-17 ta' Frar u kellu diskussjonijiet mal-President Keïta dwar il-kwistjonijiet ta' skarsezzi tal-ikel u 

l-malnutrizzjoni ta' tfal li tħabbat wiċċha magħhom il-popolazzjoni tal-Mali. 

Il-prijoritajiet tal-UE dwar id-demokrazija jirrigwardaw ir-rinforz tal-istat tal-Mali u l-preżenza tiegħu 

fuq il-post, speċjalment fit-Tramuntana. L-insegwiment ta' dan l-objettiv jinvolvi l-għoti ta' appoġġ lill-

awtoritajiet tal-Mali biex iwettqu proċessi elettorali ħielsa u trasparenti, ugwaljanza bejn is-sessi, 

governanza tajba (inkluż il-ġlieda kontra l-korruzjoni u l-arrikkiment illeċitu), riforma tas-settur 

ġudizzjarju, u modernizzazzjoni u professjonalizzazzjoni tal-forzi tas-sigurtà Maljani permezz tar-

riforma tas-settur tas-sigurtà. 

Id-drittijiet tal-bniedem huma integrati f'kull aspett ta' dan l-appoġġ, peress li r-rispett għad-drittijiet 

fundamentali u l-promozzjoni tagħhom huma l-unika mod biex jinkiseb tmiem dejjiemi għall-kriżi 

attwali, jiġu konsolidati l-istrutturi tal-istat u jiġu rinforzati servizzi. 

L-UE għandha rwol ewlieni fil-proċess ta' segwitu għall-ftehim ta' paċi, u bħalissa tippresiedi s-

sottokumitat tal-iżvilupp soċjoekonomiku tal-Comité de suivi de l'Accord (Kumitat ta' segwitu tal-

Ftehim, CSA). Dan l-impenn għall-paċi u l-istabbiltà jintwera wkoll permezz ta' kontribut attiv lid-

djalogu politiku dwar id-drittijiet tal-bniedem, li jinvolvi l-awtoritajiet tal-Mali, is-soċjetà ċivili u l-

gruppi armati f'konsultazzjoni u negozjar politiċi. Il-missjonijiet tal-Politika ta' Sigurtà u ta' Difiża 

Komuni (PSDK), il-Missjoni ta' Taħriġ tal-UE (EUTM) u l-missjoni tal-UE ta' bini tal-kapaċità fil-Mali 

(EUCAP Sahel Mali) ukoll integraw taqsimiet dwar id-drittijiet tal-bniedem fit-taħriġ tagħhom. 

Il-15-il membru tal-Kummissjoni għall-Verità, il-Ġustizzja u r-Rikonċiljazzjoni ġew maħtura fl-

14 ta' Ottubru 2015, għalkemm għad trid issir operazzjonali. 

Il-liġi li tistabbilixxi l-kwota tal-ġeneru għall-uffiċjali pubbliċi eletti u maħtura ġiet ippromulgata 

f'Diċembru u ddaħħlet f'era ġdida ta' ugwaljanza bejn is-sessi fis-settur pubbliku Maljan. 

Fil-livell operazzjonali, l-UE ħadet azzjoni biex tippromwovi u tipproteġi d-drittijiet tal-bniedem 

f'bosta okkażjonijiet fl-2015. Pereżempju, permezz tal-għotja ta' emerġenza tal-EIDHR, difensur 

tad-drittijiet tal-bniedem u l-familja tiegħu ttieħdu temporanjament barra l-pajjiż għas-sikurezza 

tagħhom. 

Inizjattivi oħra taħt l-EIDHR indirizzaw kwistjonijiet bħat-tfal tat-triq, id-drittijiet tal-priġunieri, u l-

appoġġ għas-soċjetà ċivili fir-rwol tagħha ta' monitoraġġ tal-abbużi tad-drittijiet tal-bniedem. 

Għotja sinifikanti ta' EUR 250 000 mifruxa fuq sentejn ingħatat lill-Kummissjoni Nazzjonali għad-

Drittijiet tal-Bniedem biex jiġu appoġġati l-attività u r-riforma statutorji tagħha. Barra minn hekk, 

erba' kuntratti ta' għotja kbar ġew iffirmati fl-2015 għal ammont totali ta' EUR 1 500 000; dawn 

ikopru żwiġijiet sfurzati, l-abbuż u l-isfruttament tat-tfal, u l-promozzjoni taċ-ċittadinanza fost iż-

żgħażagħ (speċjalment fit-Tramuntana). 

Id-Delegazzjoni tal-UE f'Bamako u l-Istati Membri tal-UE komplew jikkontribwixxu għall-proġett 

ta' appoġġ tal-proċess elettorali (PAPEM). Peress li ġew posposti fl-2015, l-elezzjonijiet 

amministrattivi għandhom jinżammu fl-2016. Fl-2015, il-ħidma taħt il-PAPEM iffokat fuq it-

twettiq ta' ċensiment tal-popolazzjoni għall-uffiċċju tar-reġistru ċivili, bil-għan li jittejjeb l-ambitu 

għal elezzjonijiet demokratiċi ħielsa, rappreżentattivi u trasparenti. 

Fondi speċjali mill-10 FEŻ ġew allokati għar-riforma tas-settur tal-ġustizzja appoġġata mill-UE. Il-

programm ifittex li jipprovdi assistenza strutturali għar-riabilitazzjoni ta' ċentri ta' detenzjoni u 

approċċ fuq diversi livelli għar-riforma tas-settur tal-ġustizzja. 

Mauritania 

L-objettivi tal-UE fl-2015 dwar id-drittijiet tal-bniedem komplew jiffokaw fuq sensiela ta' 

prijoritajiet għall-Mauritania, bħat-titjib tas-sistema ġudizzjarja, il-ġlieda kontra l-iskjavitù, id-

diskriminazzjoni etnika u dik ibbażata fuq is-sessi, l-istatus tal-NGOs, l-abolizzjoni tal-piena tal-

mewt, il-ġlieda kontra t-tortura, il-maltrattament u l-għajbien furzat. Ingħatat ukoll attenzjoni 

speċjali lill-konflitti etniċi u l-libertà ta' espressjoni (reliġjuża). 

Żewġ żviluppi leġislattivi sinifikanti seħħew waqt l-2015: l-adozzjoni ta' żewġ liġijiet, waħda li 

tikkriminalizza t-tortura u prattiki oħra inumani jew krudili bħal delitti kontra l-umanità, u waħda li 

tistabbilixxi Mekkaniżmu Nazzjonali ta' Prevenzjoni (NPM) għall-prevenzjoni tat-tortura u l-

maltrattament. L-adozzjoni ta' liġi ġdida kontra l-iskjavitù ssostitwixxiet dik tal-2007 u rdoppjat is-

sentenza massima ta' ħabs għad-delitt tal-iskjavitù minn 10 snin għal 20. Finalment għarfet ukoll id-

dritt tal-organizzazzjonijiet tas-soċjetà ċivili (iżda dawk biss li jissodisfaw sett ta' kriterji) li jressqu 

lmenti fi qrati bħala parti ċivili f'isem il-vittmi. Ipprevediet ukoll assistenza legali b'xejn għall-

vittmi u semmiet id-dritt tagħhom ta' riparazzjoni. 

Żvilupp inkwetanti kien l-adozzjoni mill-Kunsill tal-Ministri ta' abbozz ta' liġi dwar l-

assoċjazzjonijiet mingħajr konsultazzjonijiet pubbliċi minn qabel mas-soċjetà ċivili; l-abbozz 

iżomm is-sistema attwali, li tirrikjedi li titfittex awtorizzazzjoni minn qabel u tagħti setgħat 

diskrezzjonali lill-Ministeru għall-Intern fir-rigward ta' NGOs u partiti politiċi. 

Minkejja l-progress legali u istituzzjonali dwar id-drittijiet tal-bniedem matul l-aħħar ftit snin, 

b'mod partikolari bl-adozzjoni ta' konvenzjonijiet internazzjonali, il-komunità internazzjonali 

kompliet issemma' tħassib serju f'għadd ta' oqsma u indikat in-nuqqas ta' kwalunkwe 

implimentazzjoni reali ta' leġislazzjoni. Problemi persistenti jinkludu l-kontroll tal-gvern fuq il-

ġudikatura; l-impunità u nuqqas ta' responsabbiltà; it-trattament abbużiv mill-uffiċjali tal-infurzar 

tal-liġi; il-limiti fuq il-libertà ta' għaqda; il-vjolenza fuq in-nisa; iż-żwiġijiet tat-tfal, dawk bikrija u 

dawk sfurzati; id-diskriminazzjoni razzjali u etnika; u t-tħaddim tat-tfal. Għad għandhom jiġu 

indirizzati kondizzjonijiet inumani fil-ħabs, arresti arbitrarji u arresti proviżorji twal. 

F'Ġunju 2015 il-Kumitat dwar l-Applikazzjoni tal-Istandards (CAS) tal-ILO eżamina l-konformità 

tal-Mauritania mal-Konvenzjoni dwar ix-Xogħol Furzat, u ffoka fuq il-problema attwali tal-

iskjavitù. 

L-Eżami Perjodiku Universali tan-NU tad-drittijiet tal-bniedem fil-Mauritania sar f'Ġinevra 

f'Novembru 2015. Il-maġġoranza tar-rakkomandazzjonijiet ikkonċernaw l-eliminazzjoni tal-prattiki 

attwali tal-iskjavitù, it-traffikar u t-tortura ta' bnedmin, l-abolizzjoni tal-piena tal-mewt, il-ġlieda 

kontra l-mutilazzjoni ġenitali femminili (MĠF), l-awtonomizzazzjoni tan-nisa, il-protezzjoni tad-

drittijiet tan-nisa u t-tfal, u r-ratifika ta' għadd ta' strumenti ewlenin tad-drittijiet tal-bniedem. 

Id-djalogu regolari tal-UE mal-awtoritajiet u d-difensuri tad-drittijiet tal-bniedem huwa wieħed 

mill-assi prinċipali tal-ħidma tad-Delegazzjoni tal-UE fil-Mauritania. Fl-2015 l-UE kellha żewġ 

laqgħat uffiċjali mad-difensuri tad-drittijiet tal-bniedem u żewġ sessjonijiet ta' djalogu politiku mal-

gvern skont l-Artikolu 8 tal-Ftehim ta' Cotonou, li koprew ukoll kwistjonijiet tad-drittijiet tal-

bniedem. 

L-UE pprovdiet appoġġ għall-abbozzar ta' liġi ġdida biex tiġi evitata kull forma ta' vjolenza kontra n-

nisa, għalkemm il-preżentazzjoni tagħha lill-parlament ittardjat. Id-Delegazzjoni tal-UE enfasizzat 

ripetutament l-importanza tal-adozzjoni tagħha. Hija appoġġat ukoll il-ħtieġa għal implimentazzjoni 

aħjar tal-ġustizzja għall-minorenni, b'mod partikolari alternattivi għall-inkarċerazzjoni taż-żgħażagħ 

flimkien ma' adulti. 

L-inċidenti li ġejjin kienu ta' sinifikat partikolari, u kienu s-suġġett ta' dikjarazzjonijiet lokali maħruġa 

mill-UE: l-istaġnar fil-kawża legali ta' Cheikh Ould Mohamed Ould M'Kheitir, li waqfet fl-istadju tal-

appell wara li ġie kkundannat għall-mewt għal apostasija fl-aħħar tal-2014; u l-kundanna tal-mexxejja 

tal-moviment kontra l-iskjavitù inizjattiva Initiative de Resurgence du Mouvement Abolitionniste, Biram 

Ould Dah Abeid u Brahim Bilal Ramdhane, għal sentejn priġunerija għall-parteċipazzjoni 

f'dimostrazzjoni mhux awtorizzata kontra l-iskjavitù u prattiki ta' esproprjazzjoni tal-art. 

Fl-2015 ġew implimentati tliet proġetti ġodda taħt l-EIDHR. Dawn koprew il-prijoritajiet strateġiċi 

ewlenin bħalma hi l-prevenzjoni tal-vjolenza kontra n-nisa żgħażagħ impjegati bħala sefturi, it-

tisħiħ tal-pożizzjoni ekonomika ta' persuni li kienu skjavi, l-appoġġ għal koeżistenza paċifika fost 

il-komunitajiet, u r-riżoluzzjoni ta' tilwimiet dwar artijiet. 

Repubblika ta' Mauritius 

L-objettivi tal-UE dwar id-drittijiet tal-bniedem u d-demokrazija fil-qafas tar-relazzjonijiet tagħha 

mar-Repubblika ta' Mauritius huma li tkompli tippromwovi r-rispett għad-drittijiet tal-bniedem, id-

demokrazija u l-istat tad-dritt, b'fokus partikolari fuq il-vjolenza abbażi ta' sess u l-vjolenza kontra t-

tfal. L-UE kompliet tinvolvi ruħha f'diskussjonijiet dwar id-drittijiet tal-bniedem u d-demokrazija 

mar-Repubblika ta' Mauritius f'diversi formati, inkluż permezz tad-djalogu politiku u l-

kooperazzjoni għall-iżvilupp. Il-ħruġ fid-deher ta' każijiet ta' korruzzjoni qajjem tħassib dwar 

kwistjonijiet ta' governanza fil-pajjiż. Il-gvern għamel it-trasparenza u l-governanza tajba prijorità 

ewlenija. Madankollu, xi azzjonijiet tal-gvern ġew ttikkettati bħala vendetti politiċi mill-

oppożizzjoni. Ir-relegazzjoni ta' Mauritius għal-lista ta' sorveljanza tat-tieni livell fir-rapport 

annwali għall-2015 tad-Dipartiment tal-Istat tal-Istati Uniti dwar it-Traffikar tal-Bnedmin hija 

kawża ta' tħassib. 

L-UE wettqet démarche f'April 2015 biex Mauritius jaċċedi għat-Trattat tan-NU dwar il-Kummerċ 

tal-Armi. Il-Mauritius aderixxa ma' dan it-Trattat f'Lulju 2015. F'Ottubru 2015, il-gvern tal-

Mauritius iddepożita l-istrument tiegħu ta' adeżjoni fil-Konvenzjoni dwar il-Munizzjonijiet 

Dispersivi. L-UE għamlet ukoll démarche dwar il-prijoritajiet tal-UE fit-Tielet Kumitat tan-NU. 

L-UE ħarġet dikjarazzjonijiet tar-Rappreżentant Għoli u l-Viċi President fil-Jum Internazzjonali 

kontra l-Piena tal-Mewt. 

Matul is-sena, l-UE żiedet id-djalogu tagħha ma' organizzazzjonijiet tas-soċjetà ċivili billi 

pparteċipat u kkontribwixxiet finanzjarjament għal kampanji biex jiġu promossi d-drittijiet tan-nisa, 

bil-ħsieb li jiġu rivitalizzati r-risponsi nazzjonali għall-vjolenza abbażi ta' sess, kif ukoll li tiżdied is-

sensibilizzazzjoni u jingħata bidu għal djalogu pubbliku. 

Fir-rigward tal-kooperazzjoni finanzjarja, ir-Repubblika ta' Mauritius tibbenifika minn finanzjament 

mil-linja baġitarja tematika tal-UE biex tappoġġa atturi mhux statali. Wara talba għal proposti 

mnedija fl-2013, id-Delegazzjoni tal-UE qiegħda timplimenta erba' kuntratti ma' NGOs attivi fil-

qasam tad-drittijiet tat-tfal u tan-nisa. 

Fl-2015 il-Mauritius irċieva pakkett ta' EUR 0.1 miljun taħt l-EIDHR għall-implimentazzjoni ta' 

azzjonijiet mill-2016. L-ipprogrammar ta' dawn il-fondi ser ikun determinat wara konsultazzjonijiet 

ma' difensuri tad-drittijiet tal-bniedem u partijiet ikkonċernati rilevanti oħra. Barra minn hekk, l-UE 

kompliet tipprovdi appoġġ finanzjarju lir-Repubblika tal-Mauritius permezz tal-programm ta' 

appoġġ baġitarju ta' EUR 86 miljun. Fi ħdan dan il-programm, tnejn mill-indikaturi jirrigwardaw il-

promozzjoni tas-saħħa materna u t-tnaqqis tal-imwiet fost it-tfal. 

Mozambique 

It-tensjoni politika u l-konflitti armati lokalizzati li segwew l-elezzjonijiet f'Ottubru 2014 komplew 

waqt l-2015. Din is-sitwazzjoni ħolqot stress addizzjonali għall-proċess demokratiku u ta' 

rikonċiljazzjoni u ambjent li fih il-ksur tad-drittijiet tal-bniedem huwa dejjem aktar probabbli, 

minkejja l-passi pożittivi li ħadu l-awtoritajiet tal-Mozambique f'xi oqsma. 

Il-missjoni ta' osservazzjoni elettorali tal-UE għall-Mozambique wettqet żjara ta' ritorn fi Frar u 

ħarġet ir-rapport finali tagħha b'rakkomandazzjonijiet ewlenin għal elezzjonijiet futuri. Barra minn 

hekk, l-UE kompliet tipprovdi appoġġ lill-OSĊ li jaħdmu fuq id-drittijiet tal-bniedem, l-edukazzjoni 

ċivika, il-libertà ta' informazzjoni u d-demokrazija, kif ukoll lill-parlament. Fir-rigward tal-Istati 

Membri, il-Portugall organizza żjarat ta' skambju bejn il-parlament Mozambiquejan u dak Portugiż 

u l-Finlandja appoġġat riċerka ta' politika dwar id-demokratizzazzjoni fl-universitajiet lokali. 

Fir-rigward tal-istat tad-dritt, Kodiċi Penali riveduta daħlet fis-seħħ f'Ġunju 2015 li llegalizzat l-

abort u neħħiet akkużi relatati ma' 'atti kontra n-natura', azzjoni li kienet interpretata b'mod mifrux 

bħala d-dekriminalizzazzjoni tal-omosesswalità. Il-kodiċi jissimplifika għadd ta' proċeduri penali, 

jnaqqas iż-żmien ta' arrest proviżorju u jipprevedi sentenzi mhux ta' priġunerija. 

L-UE u għadd ta' Stati Membri oħra appoġġaw il-bini tal-kapaċitajiet fis-settur tal-ġustizzja. L-UE 

pprovdiet appoġġ għall-uffiċċju tal-prosekutur pubbliku, l-uffiċċju kontra l-korruzzjoni u l-Qorti 

Suprema. Il-Portugall irranġa kooperazzjoni bejn l-avukat ġenerali. Il-Ġermanja appoġġa d-

deċentralizzazzjoni tas-sistema ġudizzjarja, l-ombudsman u l-Kumitat tal-Etika. L-UE, l-Italja u l-

Iżvezja appoġġaw ukoll inizjattivi biex jittejjeb l-aċċess għal sistema ġudizzjarja inklussiva. 

Dwar il-libertà ta' espressjoni, il-Mozambique niżel sitt postijiet fl-Indiċi Dinji tal-Libertà tal-

Istampa tal-2015 (85/180). Madankollu, huwa adotta liġi dwar l-aċċess għall-informazzjoni, li 

kienet ikkunsidrata bħala nuqqas kbir. L-UE, u b'mod partikolari l-Iżvezja, appoġġaw l-isforzi tas-

soċjetà ċivili biex tagħti kontribut lil-liġi l-ġdida u r-regolament tagħha u, flimkien mal-Istati 

Membri tal-G14, kellhom djalogu regolari mal-gvern biex jiġi inkluż dritt għall-informazzjoni fil-

qafas ġenerali ta' valutazzjoni tal-prestazzjoni tal-appoġġ baġitarju. L-UE ppromwoviet ukoll it-

tixrid ta' informazzjoni billi appoġġat il-Forum Nazzjonali għar-Radji tal-Komunità. 

F'Marzu, Gilles Cistac, professur tal-liġi kostituzzjonali ġie assassinat. L-akkademiku kien magħruf 

għall-opinjonijiet legali tiegħu dwar il-kostituzzjonalità tal-proposta ta' RENAMO għal provinċji 

awtonomi. F'Awwissu, il-ġurnalist Paulo Machava nqatel b'arma tan-nar, iżda għad m'hemmx 

ċertezza dwar il-motiv. L-investigazzjonijiet fl-omiċidji għadhom ma tawx riżultati, u l-pajjiżi tal-

UE jkomplu jsegwu mill-qrib din il-kwistjoni, kif ukoll l-omiċidju tal-Imħallef Silica fl-2014. 

F'Awwissu, seħħ proċess ta' diffamazzjoni ta' profil għoli kontra l-akkademiku magħruf Carlos 

Nuno Castel-Branco, li kiteb kumment fuq Facebook li fih ikkritika l-President Guebuza, u l-

ġurnalist Fernando Mbanze, li reġa' ppubblika t-test. Iż-żewġ imputati ġew liberati. Madankollu, l-

Uffiċċju tal-Prosekutur imbagħad ippreżenta appell kontra ż-żewġ verdetti. Il-proċess ġie osservat 

minn bosta Stati Membri. 

Twettqu wkoll sforzi b'appoġġ għal-libertà ta' assoċjazzjoni u ta' OSĊ u pjattaformi li jitolbu r-

responsabbiltà domestika, inkluż appoġġ għall-ħolqien ta' unjonijiet tal-ħaddiema. 

L-UE u bosta Stati Membri qegħdin jappoġġaw ukoll attivitajiet relatati mal-ugwaljanza bejn is-

sessi u t-tisħiħ tal-pożizzjoni tan-nisa, b'enfasi fuq il-vjolenza abbażi ta' sess u ż-żwieġ tat-tfal. 

Kważi 50 % tal-bniet Mozambiquejani għadhom jiżżewġu qabel l-età ta' 18-il sena. Iż-żwieġ tat-tfal 

huwa illegali, iżda mhux ikkastigat mil-liġi. F'Diċembru, Strateġija Nazzjonali għall-Prevenzjoni u 

l-Eliminazzjoni taż-Żwieġ tat-Tfal ġiet adottata mill-gvern. Oqsma oħra tal-attività tal-UE jinkludu 

appoġġ għall-aċċess għall-edukazzjoni, il-parteċipazzjoni politika tan-nisa u assistenza legali. L-UE 

u bosta Stati Membri jipprovdu appoġġ għall-NGOs, trade unions u attivitajiet tal-gvern li jimmiraw 

li jżidu s-sensibilizzazzjoni pubblika dwar id-drittijiet tat-tfal u r-riskju ta' abbuż, filwaqt li 

jiffaċilitaw l-aċċess għall-edukazzjoni u s-servizzi soċjali. 

It-tieni sessjoni tal-EPU tal-Mozambique ser isseħħ fid-19 ta' Jannar 2016. Filwaqt li r-rapport tal-

gvern issottolinja l-kondizzjonijiet ta' detenzjoni u l-affollament eċċessiv fil-ħabsijiet bħala waħda 

mill-isfidi prinċipali, ir-rapport parallel tal-OSĊ ffoka minflok fuq oqsma bħall-aċċess għall-

ġustizzja, il-minoritajiet sesswali, id-drittijiet tal-komunità u l-libertà ta' espressjoni. Mill-aħħar 

EPU tiegħu fl-2011, il-Mozambique ħa passi biex isaħħaħ aktar il-qafas tiegħu tad-drittijiet tal-

bniedem, bħar-ratifika tal-Protokoll Fakultattiv għall-Konvenzjoni tan-NU Kontra t-Tortura, u l-

adozzjoni ta' liġi dwar l-aċċess għall-informazzjoni. Madankollu, għadha ma ssodisfatx l-impenji 

biex tirratifika l-Patt Internazzjonali dwar id-Drittijiet Ekonomiċi, Soċjali u Kulturali u l-Protokoll 

Fakultattiv tal-Patt Internazzjonali dwar id-Drittijiet Ċivili u Politiċi. L-istediniet pendenti għall-

proċeduri speċjali tal-Kunsill tad-Drittijiet tal-Bniedem ma ġewx estiżi lanqas. Rapporti kontinwi ta' 

detenzjonijiet arbitrarji, użu eċċessiv tal-forza u anki qtil mill-pulizija jissuġġerixxu li r-

rakkomandazzjonijiet li jiġu indirizzati dawn il-kwistjonijiet għandhom mnejn ma ġewx segwiti 

b'mod sodisfaċenti. Ir-Relatur Speċjali għall-eżekuzzjonijiet extraġudizzjarji, sommarji jew 

arbitrarji kien qiegħed jistenna tweġiba mill-gvern dwar żjara mill-2008. 

Rapporti ta' persekuzzjoni ta' persuni b'albiniżmu (maqtula għal ċerimonji tal-maġija sewda) 

f'partijiet tal-pajjiż ukoll kienu kawża ta' tħassib matul l-2015. Il-gvern ħatar kumitat biex ifassal 

miżuri għall-protezzjoni ta' persuni bl-albiniżmu u huma ppjanati kampanji pubbliċi ta' 

sensibilizzazzjoni dwar l-albiniżmu. 

Namibja 

In-Namibja għandha qafas leġislattiv avvanzat għall-protezzjoni tad-drittijiet tal-bniedem u hija 

parti mill-konvenzjonijiet l-aktar internazzjonali dwar il-kwistjoni. Hija wkoll waħda mill-ftit pajjiżi 

li adottaw Pjan ta' Azzjoni dwar id-Drittijiet tal-Bniedem. Implimentat ħafna rakkomandazzjonijiet 

tal-EPU u tagħraf ukoll nuqqasijiet ewlenin dwar is-sitwazzjoni tal-individwi LGBTI. L-

implimentazzjoni tad-drittijiet soċjali u ekonomiċi, madankollu, mhijiex sodisfaċenti. L-EPU tal-

2011 enfasizza nuqqasijiet kbar dwar l-aċċess għall-ġustizzja, is-sitwazzjoni fiċ-ċentri ta' 

detenzjoni, il-protezzjoni tal-minoranzi (b'mod partikolari l-persuni San), u l-vjolenza abbażi ta' 

sess. 

Il-pajjiż sejjer tajjeb fl-Indiċi tal-Libertà tal-Istampa kif ukoll fl-Indiċi Ibrahim tal-Governanza 

Afrikana. Matul is-sena li għaddiet, in-Namibja żiedet ukoll b'mod konsiderevoli l-parteċipazzjoni 

tan-nies fil-politika. Madankollu, il-qgħad, il-povertà u l-inugwaljanza jibqgħu sfidi ewlenin li 

tiffaċċa n-Namibja, u jaffettwaw is-sitwazzjoni tad-drittijiet tal-bniedem fil-pajjiż9. Dan l-ambjent 

soċjoekonomiku, flimkien mal-abbuż tad-droga u l-alkoħol, edukazzjoni insuffiċjenti u ċerti 

attitudnijiet soċjali, jiffavorixxu klima li fih il-vjolenza kontra n-nisa u l-bniet tilħaq livelli 

sinifikanti. 

F'Marzu 2015 ittieħed pass pożittiv dwar id-drittijiet tat-tfal bl-adozzjoni tal-Abbozz ta' Liġi tant 

mistennija dwar il-Kura u l-Protezzjoni tat-Tfal. Din għandha tidħol fis-seħħ fl-2016. L-UE u l-

Istati Membri tagħha ser isegwu mill-qrib l-implimentazzjoni tal-liġi. Il-ħidma reċenti ta' kuntatt tal-

UE mal-gvern dwar kull forma ta' vjolenza kontra t-tfal u n-nisa, mwettqa fis-

26 ta' Novembru 2015, ikkonfermat li n-Namibja hija konxja sew ta' dawn il-kwistjonijiet. Id-

diskussjonijiet iffokaw prinċipalment fuq iż-żwieġ tat-tfal, bikri u furzat, li ġie kriminalizzat fil-

leġislazzjoni nazzjonali tan-Namibja sa mill-indipendenza. Madankollu, għad hemm xi problemi 

dwar il-vjolenza kontra t-tfal fi ħdan il-komunitajiet indiġeni (u speċjalment il-persuni San). 

Sfida li tibqa' għad-drittijiet tat-tfal tikkonċerna l-ħruġ taċ-ċertifikati tat-twelid peress li dawn 

jintbagħtu awtomatikament lill-isptarijiet u b'hekk dawk li twieldu d-dar jew f'żoni remoti huma 

esklużi. 

Rigward il-persuni indiġeni, il-gvern il-ġdid ħa xi passi importanti fl-2015. San etniku ġie maħtur 

Viċi Ministru għall-Komunitajiet Marġinalizzati fi ħdan l-Uffiċċju tal-President sabiex iħares 

speċifikament fil-każ tal-persuni San u komunitajiet marġinalizzati oħra. F'Ġunju 2015 l-Uffiċċju 

tal-Ombudsman iffinalizza White Paper dwar id-drittijiet tal-komunitajiet marġinalizzati. L-

ombudsman għamel ukoll pressjoni biex id-drittijiet tal-komunitajiet marġinalizzati jiġu inklużi fil-

Pjan ta' Azzjoni Nazzjonali għad-Drittijiet tal-Bniedem għall-2015-2019. 

                                                 
9 29 % tal-popolazzjoni Namibjana hija klassifikata bħala fqira jew fqira ħafna, il-koeffiċjent 

Gini huwa 0.58 u r-rata tal-qgħad hija 33.8 %. 

Il-verdett fil-kawża dwar it-tradiment ta' Caprivi fl-aħħar ingħata f'Settembru 2015. Bħala l-itwal 

proċess tan-Namibja, fir-rigward ta' attakk armat seċessjonist fl-istrixxa ta' Caprivi, huwa kien 

tebgħa fuq ir-rekord tad-drittijiet tal-bniedem tan-Namibja għal snin sħaħ. Huwa proċess uniku fl-

istorja legali Namibjana, li jinvolvi għadd kbir mingħajr preċedent ta' akkużati li tressqu l-qorti fuq 

total ta' 278 akkuża fuq perijodu ta' madwar 12-il sena. Il-proċess illibera 35 persuna akkużata bi 

tradiment għoli, omiċidju u attentat ta' omiċidju u sab 30 persuna ħatja tal-istess akkużi. Dawk 

liberati wara li qattgħu 12-il sena l-ħabs bdew il-proċess ta' azzjoni ċivili kontra l-istat għal 

detenzjoni illegali. 

Fl-2015, barra li wettqu démarches dwar kwistjonijiet tad-drittijiet tal-bniedem, l-UE u l-Istati 

Membri tagħha appoġġaw attivitajiet fin-Namibja relatati mal-prevenzjoni tat-tortura, it-tisħiħ tal-

parlament, l-ugwaljanza bejn is-sessi, id-drittijiet tat-tfal, il-persuni indiġeni, u l-bini tal-kapaċitajiet 

għall-NGOs u dawk li jaħdmu fil-qasam tad-drittijiet ċivili. Il-Grupp ta' Ħidma tal-UE għad-

Drittijiet tal-Bniedem jiltaqa' fuq bażi regolari biex jiddiskuti d-demokrazija u d-drittijiet tal-

bniedem. Fl-2015, l-Unjoni Ewropea ffinanzjat programm biex issaħħaħ il-prestazzjoni u r-

responsabbiltà domestika tal-parlament bil-għan li tappoġġa l-involviment tiegħu fl-aġenda ta' 

żvilupp tan-Namibja. L-UE qiegħda tappoġġa wkoll proġett biex issaħħaħ il-kontribut tas-soċjetà 

ċivili lill-iżvilupp sostenibbli u l-ġustizzja soċjoekonomika fin-Namibja. It-tielet programm tal-UE 

fin-Namibja jiffoka fuq l-assistenza lill-gvern, u b'mod partikolari lill-Ministeru għall-Edukazzjoni, 

sabiex jinkiseb aċċess ġust għall-forniment tas-servizz tal-edukazzjoni ta' kwalità tajba u effiċjenti 

fil-livelli ta' edukazzjoni aktar baxxi, u jitnaqqsu l-inugwaljanzi f'termini ta' aċċess għall-iskejjel u l-

kwalità tagħhom permezz ta' pjanifikazzjoni abbażi tal-ħtiġijiet. Permezz tal-linja baġitarja tematika 

tal-Istrument Ewropew għad-Demokrazija u għad-Drittijiet tal-Bniedem (EIDHR) u s-Soċjetà Ċivili 

u l-Awtoritajiet Lokali (CSO-LA), l-UE qiegħda tappoġġa wkoll l-NGOs Namibjani u Ewropej fl-

implimentazzjoni ta' bosta proġetti fl-oqsma li ġejjin: aċċess għall-ġustizzja; elezzjonijiet u 

edukazzjoni tal-votant; vjolenza abbażi ta' sess; orfni u tfal vulnerabbli, inklużi tfal b'diżabbiltà ta' 

smigħ; adolexxenti vulnerabbli, inklużi dawk li jgħixu bl-HIV/AIDS; Kwistjonijiet tal-LGBTI; u t-

trawwim tal-proċess ta' deċentralizzazzjoni. 



 

 

12299/16   agi/vp  xuj/DG 133 
ANNESS DGC 2B  MT 
 

Niġer 

Is-sitwazzjoni tad-drittijiet tal-bniedem fin-Niġer ma avvanzatx fl-2015, minkejja xi sforzi mill-

awtoritajiet. Dan huwa prinċipalment minħabba dgħufijiet istituzzjonali stabbiliti u sitwazzjoni ta' 

sigurtà aggravata li tfixkel ir-riformi strutturali u l-implimentazzjoni tad-drittijiet internazzjonali tal-

bniedem. Barra minn hekk, peress li n-Niġer huwa wieħed mill-pajjiżi ta' transitu mill-Afrika tal-

Punent lejn l-Ewropa, huwa jrid jittratta l-migrazzjoni irregolari u t-traffikar relatat, kif ukoll il-

persuni rimpatrijati u l-migranti maqbuda ġejjin minn pajjiżi oħra. 

Iż-żieda fil-preżenza ta' Boko Haram fix-Xlokk tirrapreżenta fattur aggravanti kbir, b'attakki kuljum 

fuq il-popolazzjoni ċivili u l-forzi ta' sigurtà. Il-ġlieda kontra Boko Haram ipprovokat ukoll abbużi 

tad-drittijiet tal-bniedem mill-forzi tas-sigurtà, li mhumiex dejjem ippreparati li jirrispettaw in-

normi internazzjonali. Dan kien evidenti mit-trattament tagħhom ta' spostamenti massivi tal-

popolazzjoni u mill-arresti ta' mijiet ta' persuni, inkluż tfal, difensuri tad-drittijiet tal-bniedem u 

ġurnalisti. 

Is-sitwazzjoni tas-sigurtà, l-istat ta' emerġenza ddikjarat fir-reġjun ta' Diffa u l-klima ta' tensjoni 

preelettorali (elezzjonijiet presidenzjali u leġislattivi seħħew fi Frar 2016) wasslu għal xi abbużi ta' 

poter mill-istabbiliment tas-sigurtà, b'mod partikolari b'rabta mal-libertà ta' espressjoni, ta' għaqda u 

tal-istampa. Dimostrazzjonijiet vjolenti kontra Charlie Hebdo f'Jannar 2015 pprovokaw il-qirda ta' 

għadd ta' knejjes u propjetà Insara, u rriżultaw fl-imwiet ta' għexieren ta' persuni. Minkejja r-

reazzjoni rapida tal-awtoritajiet, din iż-żieda f'daqqa fi vjolenza turi l-preżenza li qiegħda tikber tar-

reliġjon fil-ħajja soċjoekonomika tal-pajjiż u firxa sinifikanti tat-twemmin radikali. Barra minn 

hekk, it-tmiem tas-sena kien ikkaratterizzat mit-tħabbira ta' kolp ta' stat fallut, li għal darba oħra juri 

l-klima politika ta' tensjoni. 

Id-diskriminazzjoni u l-vjolenza kontra n-nisa għadha sseħħ fin-Niġer. Għalkemm l-awtoritajiet 

Niġerjani huma konxji tal-konsegwenzi tat-tkabbir demografiku mhux kontrollat, huma 

kkonfrontati mill-piż tat-tradizzjoni u b'hekk mhumiex kapaċi jagħmlu progress fil-possibbiltà tan-

nisa li jkunu edukati aħjar. Dan ġie ċċarat mill-inabbiltà tal-Assemblea Nazzjonali li tagħmel 

progress fil-Kodiċi tal-Familja dwar kwistjonijiet taż-żwiġijiet tat-tfal, bikrija u furzati, kif ukoll 

mill-fatt li kien impossibbli li jitneħħew riżervi Niġerjani fuq il-Konvenzjoni dwar l-Eliminazzjoni 

ta' Kull Forma ta' Diskriminazzjoni kontra n-Nisa tan-NU (CEDAW). 

Il-prijoritajiet tal-UE dwar id-drittijiet tal-bniedem fin-Niġer jinkludu r-rispett għall-prinċipji 

demokratiċi u l-istat tad-dritt; it-tisħiħ tas-sistema ġudizzjarja, b'mod speċjali aċċess għall-ġustizzja 

u kondizzjonijiet ta' detenzjoni; u l-protezzjoni tad-drittijiet tan-nisa u tat-tfal. Dawn il-prijoritajiet 

huma deskritti f'inizjattivi speċifiċi bħall-Pjan ta' Azzjoni dwar l-Ugwaljanza bejn is-Sessi u l-pjan 

direzzjonali għall-involviment tas-soċjetà ċivili. Laqgħat ta' djalogu politiku skont l-Artikolu 8 tal-

Ftehim ta' Cotonou kienu għodda essenzjali għat-trasmissjoni tat-tħassib tal-UE dwar id-drittijiet 

tal-bniedem lill-gvern. Id-Delegazzjoni tal-UE f'Niamey kienet ukoll f'kuntatt mal-awtoritajiet 

Niġerjani dwar it-tħejjijiet għall-Eżami Perjodiku Universali tan-NU tad-drittijiet tal-bniedem li ser 

iseħħ f'Jannar 2016. 

Ta' min jenfasizza għadd ta' azzjonijiet li seħħew fl-2015. F'Jum id-Drittijiet tal-Bniedem, id-

Delegazzjoni tal-UE f'Niamey wettqet żewġ inizjattivi relatati mal-ġlieda kontra kull forma ta' 

vjolenza kontra n-nisa u t-tfal li jiffokaw fuq iż-żwieġ tat-tfal, bikri u furzat u l-mutilazzjoni ġenitali 

femminili (MĠF). Ġew approvati erba' proġetti ġodda taħt l-EIDHR li jkopru t-titjieb tal-

kondizzjonijiet fil-ħabs, inkluż il-kondizzjonijiet ta' għajxien tal-minorenni detenuti, u l-ġlieda 

kontra ż-żwieġ tat-tfal. Il-missjoni EUCAP Sahel Niger tkompli tħarreġ il-forzi ta' sigurtà u xi 

partijiet ikkonċernati ġudizzjarji dwar l-implimentazzjoni korretta tal-leġislazzjoni kontra t-

terroriżmu f'konformità sħiħa mad-dritt internazzjonali dwar id-drittijiet tal-bniedem u d-dritt 

umanitarju internazzjonali, id-dritt kriminali, u l-protezzjoni tal-vittmi u l-gruppi vulnerabbli bħal 

nisa, tfal u refuġjati. 

Niġerja 

L-impenn tal-UE dwar id-drittijiet tal-bniedem u d-demokrazija fin-Niġerja fl-2015 iffoka l-aktar 

fuq il-prijoritajiet tas-sena, bħall-elezzjonijiet presidenzjali, ir-ribelljoni ta' Boko Haram, ir-riforma 

tas-settur tas-sigurtà u l-ġustizzja, l-abolizzjoni tal-piena tal-mewt, u d-drittijiet tat-tfal. 

L-elezzjonijiet ġenerali tal-2015 kienu storiċi, bl-oppożizzjoni tirbaħ għall-ewwel darba mit-

transizzjoni mit-tmexxija militari fl-1999 u bi trasferiment paċifiku tal-poter. Il-poplu Niġerjan wera 

impenn lejn id-demokrazija u ta eżempju lill-pajjiżi Afrikani l-oħra. Madankollu, għandu jingħad 

ukoll li l-elezzjonijiet ferm kompetittivi kienu mtebbgħin minn inċidenti ta' vjolenza, abbuż tas-

setgħa fil-kariga u tentattivi ta' manipulazzjoni. Ġie rapportat li 160 persuna mietu kawża tal-

vjolenza relatata mal-elezzjonijiet. L-UE bagħtet missjoni ta'osservazzjoni elettorali (MOE), li 

kienet imfaħħra minn diversi partijiet ikkonċernati elettorali għall-kontribut pożittiv tagħha għall-

konsolidazzjoni demokratika fin-Niġerja. 

Il-president il-ġdid, Muhammadu Buhari, li beda l-mandat tiegħu fl-aħħar ta' Mejju, enfasizza l-

impenn tal-gvern il-ġdid għad-drittijiet tal-bniedem, b'mod partikolari b'rabta mal-ġlieda kontra r-

ribelljoni ta' Boko Haram li kompliet tirriżulta fi ksur serju tad-drittijiet tal-bniedem u d-dritt 

umanitarju internazzjonali fl-2015. Minkejja avvanzi mill-forzi Niġerjani u l-forzi armati ġirien, u l-

irkupru tal-parti l-kbira miż-żoni kkontrollati mill-Boko Haram, ir-ribelli komplew jolqtu persuni 

ċivili permezz ta' bombi u attakki suwiċidji, kif ukoll permezz ta' omiċidju, tortura, stupru, żwieġ 

furzat, ir-reklutaġġ ta' ġellieda tfal u l-qerda ta' skejjel u propjetà. Aktar minn 3 600 ċivil miet 

kawża tal-attakki ta' Boko Haram fl-2015. Il-grupp terrorista estenda wkoll attakki fil-pajjiżi ġirien 

iċ-Chad, in-Niġer u l-Kamerun, filwaqt li sar theddida reġjonali għall-paċi u s-sigurtà. L-impatt 

umanitarju tal-vjolenza huwa rrapportat bħala l-kriżi li qiegħda tikber b'mod l-aktar rapidu fl-

Afrika, bi stima ta' 2.2 miljun persuna spostata u aktar minn 190 000 Niġerjan li ħarbu lejn il-pajjiżi 

ġirien. 

Ikompli l-approċċ aħrax lejn ir-ribelljoni tal-armata Niġerjana. F'rapport maħruġ f'Ġunju 2015, l-

Amnesty International allegat li l-armata Niġerjana qatlet illegalment aktar minn 1 200 persuna, 

filwaqt li 7 000 raġel u tifel inqatlu f'detenzjoni militari. Ir-rapport sejjaħ għal investigazzjoni fid-

delitti tal-gwerra minn uffiċjali militari anzjani Niġerjani. Il-qtil allegat tal-massa ta' mijiet ta' 

protestanti ta' Musulmani Xiita li huma parti mill-Moviment Iżlamiku tal-Grupp tan-Niġerja f'Zaria, 

l-istat ta' Kaduna, mill-militar Niġerjan f'Diċembru 2015 huwa wkoll ta' tħassib kbir. L-armata 

Niġerjana wkoll spiċċat taħt kritika ħarxa wara l-konflitti vjolenti fil-belt tat-Tramuntana, Zaria, fl-

istat ta' Kaduna, f'Diċembru 2015, li wasslu biex il-kelliem tas-SEAE joħroġ stqarrija li fiha 

jappella biex tinfetaħ investigazzjoni bir-reqqa sabiex dawk responsabbli jiġu identifikati u 

jittellgħu l-qorti. Skont rapport sussegwenti maħruġ minn Amnesty International f'April 2016, 

inqatlu aktar minn 350 ruħ wara l-konflitti bejn il-membri tal-Moviment Iżlamiku tan-Niġerja u l-

armata Niġerjana. 



 

 

12299/16   agi/vp  xuj/DG 136 
ANNESS DGC 2B  MT 
 

Il-ksur tad-drittijiet tat-tfal jibqa' wkoll problema fin-Niġerja. Skont is-sejbiet tal-Istħarriġ tat-Tfal 

Kontra l-Vjolenza Niġerjana (VACS), 60 % tat-tfal Niġerjani taħt l-età ta' 18-il sena jesperjenzaw xi 

forma ta' vjolenza fiżika, emozzjonali jew sesswali. Il-VACS, ippubblikat fl-2015 u appoġġat mill-

UE, kien l-ewwel tat-tip tiegħu fl-Afrika tal-Punent. Barra minn hekk, ir-rapport annwali tas-SĠNU 

dwar it-tfal u l-konflitt armat poġġa lill-Boko Haram fuq il-lista ta' partijiet li jirreklutaw jew jużaw 

tfal, joqtlu jew jimmankaw tfal, jwettqu stupri u forom oħra ta' vjolenza sesswali kontra t-tfal, jew 

jinvolvu ruħhom f'attakki fuq skejjel u/jew sptarijiet. 

Kien hemm xi progress fuq il-front leġislattiv, b'għadd ta' liġijiet promettenti adottati qabel l-ex 

President Goodluck Jonathan għadda l-poter f'Mejju 2015, inkluż l-Att dwar l-Amministrazzjoni 

tal-l-Ġustizzja Kriminali, li jistabbilixxi qafas komprensiv għar-riforma tas-settur, u l-Att ta' 

Projbizzjoni tal-Vjolenza Kontra l-Persuni, li jindirizza l-vjolenza kontra n-nisa u l-bniet. L-Abbozz 

ta' Liġijiet dwar il-projbizzjoni ta' tortura u dwar persuni b'diżabbiltà huma fi stadju avvanzat fl-

Assemblea Nazzjonali. 

Peress li l-gvern il-ġdid ma nħatarx u ma daħalx fis-seħħ qabel il-11 ta' Novembru, ma setax jiġi 

organizzat djalogu ministerjali formali bejn l-UE u n-Niġerja jew djalogu dwar id-drittijiet tal-

bniedem bejn l-UE u n-Niġerja fl-2015. Madankollu l-Grupp ta' Ħidma lokali tal-UE dwar id-

Drittijiet tal-Bniedem iltaqa' b'mod regolari u stieden bosta attivisti u professjonali tad-drittijiet tal-

bniedem sabiex ikompli l-involviment tiegħu mas-soċjetà ċivili. 



 

 

12299/16   agi/vp  xuj/DG 137 
ANNESS DGC 2B  MT 
 

Barra minn hekk, l-UE u l-Istati Membri tagħha wettqu bosta azzjonijiet fl-2015, lokalment u fil-

livell ta' HQ, biex iwasslu għal aktar progress fil-qasam tad-drittijiet tal-bniedem u d-demokrazija. 

Fid-9 ta' Frar 2015, il-Kunsill Affarijiet Barranin ħareġ konklużjonijiet dwar ir-ribelljoni ta' Boko 

Haram, filwaqt li għadd ta' dikjarazzjonijiet tar-Rappreżentant Għoli u Viċi President u tal-kelliem 

ġew ippubblikati dwar l-elezzjonijiet, l-attakki fatali mwettqa minn Boko Haram u l-maħfra 

mgħotija lil priġunier ikkundannat għall-mewt. Dibattiti ta' urġenza fil-Parlament Ewropew 

semmew lin-Niġerja darbtejn fl-2015: f'Jannar biex jindirizzaw l-atroċitajiet fin-Niġerja tat-

Tramuntana, u f'Ottubru biex jindirizzaw is-sitwazzjoni mwiegħra ta' tfal affettwati mir-ribelljoni 

attwali. Permezz tal-EIDHR, tnieda proġett ġdid biex tiġi promossa l-adozzjoni tal-Abbozz ta' Liġi 

dwar il-Moratorju fuq il-Piena tal-Mewt u jinżammu kampanji strateġiċi għall-abolizzjoni tal-piena 

tal-mewt, flimkien mal-provvediment ta' servizzi legali pro bono għall-priġunieri kundannati għall-

mewt jew li huma fir-riskju li jiġu kkundannati għall-mewt. Tnedew erba' proġetti oħra tal-EIDHR 

fl-2015 li jimmiraw id-drittijiet tat-tfal. Id-démarches tal-UE għall-Ministeru Niġerjan għall-

Affarijiet Barranin saru b'appoġġ għall-prijoritajiet u l-inizjattivi tal-UE, b'mod partikolari dawk 

tad-29 Kunsill tad-Drittijiet tal-Bniedem. Biex josservaw il-Jum Internazzjonali tad-Drittijiet tal-

Bniedem 2015, Franza u d-Delegazzjoni tal-UE organizzaw avveniment dwar il-vjolenza kontra n-

nisa u l-bniet bil-wiri tal-film 'The Man Who Mends Women' u l-parteċipazzjoni attiva tar-rebbieħ 

tal-Premju Sakharov Hauwa Ibrahim bħala wieħed mill-kelliema. 

Rwanda 

L-iżvilupp pożittiv prinċipali dwar id-drittijiet tal-bniedem fl-2015 kien id-depożitu formali tal-

istrument ta' ratifika għall-Protokoll Fakultattiv għall-Konvenzjoni Kontra t-Tortura (OPCAT) fl-

1 ta' Lulju 2015 (dħul fis-seħħ fit-30 ta' Lulju 2015). Filwaqt li dan għad irid jiġi segwit mill-

istabbiliment tal-mekkaniżmu nazzjonali ta' prevenzjoni, ir-ratifika tal-OPCAT hija impenn formali 

sinifikanti mir-Rwanda biex tipprevjeni l-abbużi tad-drittijiet tal-bniedem bħat-tortura billi taċċetta 

s-sorveljanza formali internazzjonali. 

Kif deskritt waqt l-Eżami Perjodiku Universali tal-2015 tal-pajjiż, l-isfidi relatati mad-drittijiet tal-

bniedem, jibqgħu fl-oqsma tal-libertà ta' espressjoni u l-libertà tal-mezzi tax-xandir, l-iżvilupp tas-

soċjetà ċivili, il-libertà ta' assoċjazzjoni, u oqsma oħra relatati mad-drittijiet politiċi. Il-Liġi dwar il-

Mezzi tax-Xandir tal-2013 għad trid tiġi implimentata sew b'mod li tħalli r-regolamentazzjoni 

primarjament f'idejn korp indipendenti milli f'idejn il-gvern. Il-libertà ta' espressjoni tiġi msaħħa 

aktar jekk il-leġislazzjoni – u l-implimentazzjoni tagħha mill-istat – ikollha l-għan li tipproteġi d-

drittijiet tal-individwu, milli li tillimita u tikkontrolla l-espressjoni. Minkejja r-riforma tal-passat u l-

isforzi tal-gvern li jintroduċi aktar trasparenza, il-qafas regolatorju għall-organizzazzjonijiet 

nongovernattivi jibqa' ta' piż u jfixkel l-iżvilupp ta' soċjetà nazzjonali ċivili vibranti li hija kapaċi 

tikkontribwixxi għad-djalogu ta' politika, it-twassil ta' servizzi u l-ħolqien ta' xogħol. Kien hemm 

bosta każijiet ta' organizzazzjonijiet tas-soċjetà ċivili li ma kinux kapaċi jirreġistraw fl-2015. 

L-UE kompliet timpenja ruħha rigward id-drittijiet tal-bniedem mal-gvern, l-organizzazzjonijiet tas-

soċjetà ċivili, id-difensuri tad-drittijiet tal-bniedem u partijiet ikkonċernati oħra fl-2015, kemm 

permezz ta' djalogu politiku kif ukoll permezz ta' attivitajiet operazzjonali. Id-djalogu politiku (l-

Artikolu 8 tal-Ftehim ta' Cotonou bejn l-UE u l-AKP), li jibqa' l-pjattaforma prinċipali għall-

involviment mal-gvern f'dan il-qasam, kien iffokat fl-2015 fuq il-proċess ta' reviżjoni 

kostituzzjonali u l-kwistjonijiet tal-mezzi tax-xandir u l-libertà ta' espressjoni, u s-soċjetà ċivili u l-

libertà ta' assoċjazzjoni, kif ukoll kwistjonijiet oħra tad-drittijiet tal-bniedem. Intlaħaq qbil li l-UE u 

l-gvern tar-Rwanda għandhom isegwu fl-2016 b'involviment aktar iffokat l-implimentazzjoni tar-

rakkomandazzjonijiet tal-EPU tal-2015. 

Minbarra d-djalogu politiku skont l-Artikolu 8, l-UE involviet ruħha wkoll mal-ministri governattivi 

rilevanti dwar il-kwistjonijiet speċifiċi dwar id-drittijiet tal-bniedem bħall-każijiet tal-mezzi tax-

xandir u d-detenzjoni. Ir-Rappreżentant Speċjali tal-Unjoni Ewropea għad-Drittijiet tal-Bniedem, 

Stavros Lambrinidis, li żar ir-Rwanda fl-2015 għad-djalogu dwar id-drittijiet tal-bniedem bejn l-UE 

u l-UA, ħa din l-opportunità biex jappoġġa li r-Rwanda ssir stat membru tal-Qorti Kriminali 

Internazzjonali u biex il-pajjiż ikabbar l-ispazju għall-eżerċitar tal-libertà ta' espressjoni u l-mezzi 

tax-xandir. L-UE ħarġet dikjarazzjonijiet lokali dwar il-libertà ta' espressjoni (fil-Jum Dinji tal-

Libertà tal-Istampa f'Marzu 2015), u dikjarazzjoni aktar speċifika dwar il-libertà tal-mezzi tax-

xandir f'Ġunju 2015 b'segwitu għas-sospensjoni indefinita tax-xandir tal-BBC f'Kinyarwanda. 

Fil-livell nongovernattiv, l-UE kellha laqgħat kull xahar mad-difensuri tad-drittijiet tal-bniedem 

dwar suġġetti li jinkludu l-proċess tal-EPU, il-libertà ta' assoċjazzjoni u kwistjonijiet ta' detenzjoni, 

kif ukoll laqgħat ad hoc ma' rappreżentanti oħra tal-organizzazzjonijiet tas-soċjetà ċivili. Laqgħat 

bħal dawn għandhom isiru aktar strutturati fid-dawl tal-pjan direzzjonali tal-UE li għadu kemm ġie 

żviluppat għall-involviment mas-soċjetà ċivili. 

Mil-lat operazzjonali, l-UE pprovdiet ukoll appoġġ finanzjarju lil-Ligue des droits de la personne 

dans la région des Grands Lacs (Lega għad-drittijiet tal-persuna fir-Reġjun tal-Lagi l-Kbar, LDGL) 

biex tħejji rapport parallel tal-EPU, u tniedi sejħa għal proposti b'appoġġ tas-soċjetà ċivili u l-

organizzazzjonijiet għad-drittijiet tal-bniedem. Fil-qasam ta' appoġġ tas-soċjetà ċivili, is-sejħa 

ffokat fuq it-trasparenza baġitarja u l-parteċipazzjoni taċ-ċittadini fil-monitoraġġ tal-

implimentazzjoni ta' politika, il-bini tal-kapaċitajiet għall-istazzjonijiet tar-radju komunitarji, u t-

tisħiħ tal-fluss liberu ta' informazzjoni bejn il-gvern u l-partijiet ikkonċernati l-oħra. Fil-qasam tad-

drittijiet tal-bniedem, is-sejħa ffokat fuq il-parteċipazzjoni taċ-ċittadini fil-proċessi demokratiċi u 

elettorali; Id-drittijiet tad-detenuti, inkluż aċċess għall-għajnuna legali fis-sistema ġudizzjarja 

kriminali; u miżuri alternattivi għad-detenzjoni fil-fażijiet ta' qabel u wara proċess. L-UE u l-

ambaxxati tal-Istati Membri jappoġġaw ukoll bosta proġetti għat-tisħiħ tal-mezzi tax-xandir fir-

Rwanda permezz tal-bini tal-kapaċitajiet għall-korp ta' awtoregolamentazzjoni Kummissjoni tal-

Mezzi tax-Xandir tar-Rwanda, ta' appoġġ għax-xandiriet tar-radju ta' dibattiti dwar kwistjonijiet 

politiċi, u appoġġ għall-istazzjonijiet tar-radju komunitarji li jinvolvu ċ-ċittadini. 

São Tomé u Príncipe 

Il-prijoritajiet tal-UE f'São Tomé u Príncipe fir-rigward tad-drittijiet tal-bniedem u d-demokrazija 

jinkludu r-ratifika tat-trattati internazzjonali dwar id-drittijiet tal-bniedem, miżuri ta' appoġġ għas-

sistema ġudizzjarja, l-abolizzjoni tal-maltrattament mill-forzi tal-pulizija, sforzi biex tiġi miġġielda 

l-korruzjoni, u s-sensibilizzazzjoni tal-ħtieġa li tiġi miġġielda d-diskriminazzjoni. Fl-2015, il-gvern 

ħa bosta passi pożittivi biex jagħmel progress f'dawn il-kwistjonijiet. Pereżempju, fil-5 ta' 

Novembru São Tomé rratifika l-Konvenzjoni tan-NU dwar id-Drittijiet ta' Persuni b'Diżabbiltà. L-

UE laqgħet dan l-iżvilupp importanti permezz ta' dikjarazzjoni lokali tal-UE. 

São Tomé u Príncipe sarilhom it-tieni Eżami Perjodiku Universali (EPU) tagħhom f'Ottubru 2015. 

Ir-reviżjoni għarfet il-progress li sar mill-aħħar EPU fl-2011 u ħeġġet lill-pajjiż jirratifika strumenti 

addizzjonali tad-drittijiet tal-bniedem. 

São Tomé ġie affettwat minn bidliet ripetuti tal-amministrazzjoni fis-snin reċenti, hekk kif 

gvernijiet suċċessivi damu medja ta' sentejn mill-erba' snin mandati. Din ix-xejra tidher li treġġgħet 

lura mill-elezzjonijiet tal-2014, li wasslu biex ġie elett gvern appoġġat mill-maġġoranza tal-

Assemblea Nazzjonali (60 %). Ta' min wieħed jinnota wkoll il-fatt li dan huwa t-tieni gvern mill-

1990 'l hawn li għandu l-appoġġ tal-maġġoranza fl-Assemblea Nazzjonali. Din l-istabbiltà politika 

titqies bħala opportunità pożittiva għall-gvern biex jindirizza kwistjonijiet li ilhom traskurati bħall-

istabbiliment ta' istituzzjoni nazzjonali tad-drittijiet tal-bniedem f'konformità mal-Prinċipji ta' Pariġi 

u l-protezzjoni ulterjuri tad-drittijiet tal-bniedem tan-nisa u t-tfal. 

Il-pajjiż ġie allokat EUR 150 000 taħt l-EIDHR. Is-sejħa għal proposti tnediet fl-ewwel nofs tal-

2015 u ffokat fuq l-indirizzar tad-diskriminazzjoni sesswali u t-titjib tal-parteċipazzjoni tan-nisa fil-

ħajja soċjali, ekonomika u pubblika. Il-kuntratt ġie ffirmat f'Diċembru 2015 ma' NGO lokali u l-

proġett ser jikkomplementa aktar inizjattiva attwali dwar il-prevenzjoni tal-vjolenza abbażi ta' sess. 

Senegal 

Is-sitwazzjoni ġenerali tas-Senegal fir-rigward tad-drittijiet tal-bniedem hija sodisfaċenti. 

Madankollu, id-drittijiet tan-nisa, it-tfal u l-persuni LGBTI jibqgħu kawża ta' tħassib. Fl-2015, l-UE 

kienet involuta kemm fid-diplomazija pubblika kif ukoll fil-kooperazzjoni għall-iżvilupp 

b'azzjonijiet li jiffokaw fuq dawn l-oqsma, kif ukoll fuq l-impunità, l-appoġġ għall-proċess ta' paċi 

fir-reġjun Casamance, u l-libertà ta' assoċjazzjoni u ta' espressjoni. Dawn il-prijoritajiet ġew 

indirizzati wkoll waqt id-djalogu politiku u laqgħat speċifiċi ma' ministeri kompetenti u 

organizzazzjonijiet tas-soċjetà ċivili. 

Il-liġijiet tal-familja, dawk penali u dawk tax-xogħol ikomplu jiddiskriminaw kontra n-nisa u jfixklu 

l-aċċess tagħhom għad-drittijiet soċjali u ekonomiċi. L-aċċess għas-saħħa (inkluż abort sikur), l-

edukazzjoni, ix-xogħol, l-art, il-kreditu u l-ġustizzja jibqgħu problematiċi, speċjalment fiż-żoni 

rurali. Il-vjolenza sesswali kontra n-nisa, inkluż prattiki dannużi bħall-mutilazzjoni ġenitali 

femminili (MĠF) u ż-żwieġ bikri, tippersisti. Miżuri protettivi, b'mod partikolari l-liġi dwar il-parità 

u kontra l-MĠF, jibqgħu jkunu infurzati ħażin. L-awtoritajiet urew ir-rieda li jiġi adottat abbozz ta' 

liġi li jippermetti abort mediku f'għadd limitat ta' każijiet. 

Is-sitwazzjoni ta' tfal tallaba (talibés) li jattendu skejjel tal-Koran (daaras) marret għall-agħar fl-

2015. Il-prosekuzzjoni baqgħet marġinali minkejja bosta mwiet vjolenti ta' talibés madwar il-pajjiż. 

L-abbozz ta' liġi tal-2013 biex tirregola u timmodernizza d-daaras jibqa' f'sitwazzjoni ta' inċertezza. 

Madankollu, il-gvern qiegħed iżid l-isforzi biex jiġi rinnovat id-daaras u jtejjeb il-kwalità tat-

tagħlim. 

L-UE enfasizzat il-ħtieġa li jiġu implimentati liġijiet u rakkomandazzjonijiet eżistenti rigward id-

drittijiet tan-nisa u t-tfal waqt id-djalogu politiku tagħha skont l-Artikolu 8 f'Ġunju. Sabiex 

tiċċelebra l-Jum Internazzjonali tan-Nisa tal-2015, id-Delegazzjoni tal-UE pparteċipat f'diskussjoni 

madwar mejda dwar ir-rwol tal-mezzi tax-xandir fil-promozzjoni tal-ugwaljanza bejn is-sessi, 

organizzata mill-NGOs lokali. Id-Delegazzjoni wettqet ukoll démarche dwar il-vjolenza kontra n-

nisa u t-tfal, filwaqt li ffokat b'mod partikolari dwar iż-żwieġ tat-tfal, bikri u sfurzat (CEFM) u l-

mutilazzjoni ġenitali femminili (MĠF). Mil-lat tal-kooperazzjoni għall-iżvilupp, ingħataw 

EUR 4.2 miljun biex jissaħħu l-kapaċitajiet tal-OSĊ li jipproteġu, jappoġġaw u jrawmu 

sensibilizzazzjoni dwar id-drittijiet tat-tfal. 

Rigward il-ġlieda kontra l-impunità, il-proċess storiku kontra l-president Chadjan Hissène Habré 

għad-delitti tal-gwerra, id-delitti kontra l-umanità u t-tortura fetaħ f'Dakar qabel l-Awli Afrikani 

Straordinarji. 

Fil-livell domestiku, il-Qorti Suprema żammet fis-seħħ is-sentenza ta' ħabs ta' sitt snin u multa 

sostanzjali għal arrikkiment illeċitu li l-qorti speċjali kontra l-korruzzjoni (Cour de repression de 

l'enrichissement illicite, CREI) tat kontra Karim Wade (iben l-ex President Abdoulaye Wade u ex 

ministru). B'reazzjoni għall-kritika tar-rispett tal-CREI għall-istandards ġudizzjarji internazzjonali, 

il-legalità u l-leġittimità espressi min-NU u għadd ta' organizzazzjonijiet tas-soċjetà ċivili, il-gvern 

ħabbar l-intenzjoni tiegħu li joħloq Kamra tal-Appelli. 

Waqt l-2015, il-gvern żied l-isforzi biex jitnaqqsu l-perijodi ta' arresti proviżorji u jittejbu l-

kondizzjonijiet ta' detenzjoni permezz ta' proġetti biex jinbnew ħabsijiet ġodda u jingħata taħriġ lill-

persunal tal-ħabsijiet. Abbozz ta' liġi li jħaddan id-dritt ta' aċċess għal avukat f'kawżi ċivili huwa 

pendenti. 

L-azzjonijiet tal-UE fir-rigward tal-ġlieda kontra l-impunità inkludew il-parteċipazzjoni fil-Kumitat 

ta' Tmexxija tal-proċess ta' Hissène Habré, l-għoti ta' assistenza finanzjarja biex jiġi msaħħaħ l-istat 

tad-dritt tas-Senegal (qrati, ħabsijiet, taħriġ, sensibilizzazzjoni), u l-finanzjament tal-bini tal-

kapaċitajiet għall-Qorti tal-Awdituri Senegaliża. L-UE pprovdiet aktar minn EUR 400 000 biex 

tappoġġa l-uffiċċju nazzjonali kontra l-frodi u l-korruzzjoni (OFNAC) fl-oqsma ta' taħriġ, 

sensibilizzazzjoni, komunikazzjoni u investigazzjonijiet. 

FL-2015, il-President Macky Sall esprima ripetutament appoġġ għall-kriminalizzazzjoni tal-

omosesswalità. B'mod ġenerali, id-diskriminazzjoni, l-intimidazzjoni u l-istigmatizzazzjoni tal-

individwi LGBTI jibqgħu fis-Senegal. Omofobija mifruxa, forza tal-pulizija wisq żelanti u 

ġudikatura ta' spiss konservattiva rriżultaw f'aktar sentenzi u f'sentenzi aktar ħarxa għal irġiel 

omosesswali. Barra minn hekk, il-proċessi għal relazzjonijiet bejn persuni tal-istess sess huma 

karatterizzati minn diversi vjolazzjonijiet ta' salvagwardji proċedurali bażiċi, l-użu ta' livelli limitu 

ta' prova baxxi u diffamazzjoni pubblika. Xejriet inkwetanti oħra huma n-nuqqas dejjem akbar tal-

ħeġġa tal-organizzazzjonijiet tad-drittijiet tal-bniedem li jiddefendu pubblikament id-drittijiet tal-

persuni LGBTI u r-retorika dejjem aktar omofobika u l-azzjonijiet tal-NGOs Iżlamiċi. 

B'mod ġenerali, is-sitwazzjoni fir-reġjun ta' Casamance, li huwa soġġett għal konflitt separatist fit-

tul fil-livelli baxxi, tjiebet matul is-sena. Il-proċess ta' paċi jibqa' fraġli iżda jibqa' jgawdi l-impenn 

tal-awtoritajiet. L-UE tappoġġa l-proċess ta' paċi permezz ta' programm ta' EUR 3 miljun taħt l-

Istrument li jikkontribwixxi għall-Istabbiltà u l-Paċi (IcSP). Barra minn hekk, l-UE kompliet l-

appoġġ tagħha għall-iżvilupp tar-reġjun tal-Casamance permezz tal-Fond Ewropew għall-Iżvilupp, 

għal total ta' EUR 35 miljun. 

Digriet presidenzjali ġdid ħarrax il-kontroll fuq l-NGOs billi ddefinixxiehom prinċipalment bħala 

fornituri ta' servizz li l-baġits u l-interventi tagħhom iridu jiġu approvati minn qabel b'kont meħud 

tal-politiki ta' żvilupp tal-gvern. L-UE u bosta Stat Membri approvaw pjan direzzjonali għal 

kooperazzjoni mal-OSĊ Senegaliżi. Il-pjan direzzjonali għandu l-għan li jrawwem djalogu u 

relazzjonijiet kostruttivi bejn l-awtoritajiet Senegaliżi u dawn l-organizzazzjonijiet u li jsaħħaħ il-

kapaċitajiet tagħhom. 

Fir-rigward tal-libertà tal-istampa, u bħas-snin preċedenti, bosta drabi ġurnalisti ġew detenuti għal 

reati tal-istampa u nħelsu. Il-President Sall irtira l-appoġġ tiegħu għall-abbozz tal-Kodiċi tal-

Istampa li jiddekriminalizza reati bħal dawn u l-abbozz ta' liġi jibqa' f'sitwazzjoni ta' inċertezza fil-

parlament. 

Repubblika tas-Seychelles 

L-objettivi tal-UE għad-drittijiet tal-bniedem u d-demokrazija fir-relazzjonijiet tagħha mar-

Repubblika tas-Seychelles jinkludu l-konsolidazzjoni tal-proċess ta' riforma elettorali, is-segwitu 

għall-implimentazzjoni tal-EPU u l-appoġġ tad-domestikazzjoni ta' konvenzjonijiet u trattati 

internazzjonali. 

L-elezzjonijiet presidenzjali f'Diċembru 2015 urew livell għoli ta' maturità demokratika fis-

Seychelles. Huma twettqu b'mod paċifiku, ordnat u trasparenti, kienu aktar kompetittivi minn qatt 

qabel, b'sitt kandidati. 

L-UE kompliet tinvolvi ruħha f'diskussjonijiet dwar id-drittijiet tal-bniedem u d-demokrazija mas-

Seychelles f'formati diversi, inkluż permezz ta' djalogu politiku skont l-Artikolu 8 tal-Ftehim ta' 

Cotonou li sar f'Lulju 2015. 

L-UE tenniet ripetutament l-appelli tagħha għal titjib tal-ambjent demokratiku, b'enfasi fuq il-

konsolidazzjoni tal-proċess ta' riforma elettorali u l-emenda tad-dispożizzjonijiet legali għal-libertà 

ta' għaqda, il-libertà ta' espressjoni, il-libertà tal-istampa msaħħin, in-nondiskriminazzjoni kontra n-

nisa u l-protezzjoni tad-drittijiet tat-tfal. 

Sierra Leone 

Il-progress miksub mis-Sierra Leone dwar id-drittijiet tal-bniedem mit-tmiem tal-gwerra ċivili ta' 

min ifaħħru. Madankollu, għad hemm sfidi konsiderevoli. L-objettivi tal-UE għad-drittijiet tal-

bniedem jinkludu l-abolizzjoni tal-piena tal-mewt, l-ugwaljanza bejn is-sessi, it-tisħiħ tal-pożizzjoni 

tan-nisa, l-infurzar tal-leġislazzjoni kontra t-tħaddim u l-isfruttar tat-tfal, it-tnaqqis tal-faqar, u 

aċċess imtejjeb għall-ġustizzja, is-saħħa u l-edukazzjoni. Id-drittijiet ta' persuni affettwati minn kiri 

ta' art u industriji estrattivi fuq skala kbira jeħtieġu wkoll attenzjoni kontinwa. L-UE qajmet 

kwistjonijiet internazzjonali dwar id-drittijiet tal-bniedem mal-gvern fil-kuntest tas-sħubija ta' Sierra 

Leone fil-Kunsill tad-Drittijiet tal-Bniedem, u kompliet tappoġġa proġetti għall-promozzjoni tad-

drittijiet fundamentali fil-pajjiż. 

Fl-2015, is-sitwazzjoni tad-drittijiet tal-bniedem kienet fil-parti l-kbira ddominata mit-tifqigħa tal-

Ebola. Hija assorbiet ammont kbir mir-riżorsi finanzjarji u umani tal-pajjiż u titqies li kellha 

konsegwenzi negattivi fuq id-drittijiet ekonomiċi u soċjali. Madankollu, l-istat ta' emerġenza 

pubblika relatat mal-Ebola u s-setgħat wesgħin ħafna mogħtija lill-eżekuttiv ma wasslux għal 

abbużi usa' tad-drittijiet tal-bniedem, bl-eċċezzjoni ta' xi inċidenti lokalizzati. 

Fit-tielet sena tiegħu bħala membru tal-Kunsill tad-Drittijiet tal-Bniedem tan-NU, il-pajjiż kompla 

jilgħab rwol kostruttiv. L-aħħar Eżami Perjodiku Universali jmur lura għall-2011 u s-Sierra Leone 

qiegħda tħejji evalwazzjoni oħra bejn il-pari f'Jannar 2016. Il-gvern aċċetta 126 mill-129 

rakkomandazzjoni; ittieħdet nota ta' tliet rakkomandazzjonijiet li jirreferu għall-orjentazzjoni u l-

prattiki sesswali. 

Fit-2 ta' Lulju 2015, il-parlament irratifika l-Protokoll għall-Karta Afrikana għad-Drittijiet tal-

Bniedem u tal-Popli dwar id-Drittijiet tan-Nisa fl-Afrika, magħruf b'mod aktar komuni bħala l-

Protokoll ta' Maputo. Waqt id-diskussjonijiet fil-parlament, il-gvern u r-rappreżentanti tal-parlament 

innotaw li ma kienx hemm intenzjoni immedjata li jiġu implimentati bidliet għall-prattiki 

tradizzjonali dannużi bħall-MĠF. Hija meħtieġa l-implimentazzjoni ta' liġijiet aktar b'saħħithom u 

aktar aċċess għall-ġustizzja mis-superstiti ta' vjolenza sesswali u abbażi ta' sess. L-NGOs 

organizzaw kampanji biex iwaqqfu l-prattika tal-MĠF fost il-bniet taħt l-età ta' 18-il sena. 

Fil-5 ta' Novembru 2015, il-Kummissjoni għad-Drittijiet tal-bniedem tas-Sierra Leone (HRCSL), 

appoġġata mir-Renju Unit u l-Irlanda, ippreżentat ir-rapport tagħha lill-Kummissjoni Afrikana dwar 

id-Drittijiet tal-Bniedem u tal-Popli (ACHPR) fis-57 Sessjoni f'Banjul. Is-Sierra Leone ssodisfat ir-

rekwiżit ta' rapportar tagħha taħt il-Karta Afrikana għall-ewwel darba mindu din ġiet adottata mill-

OUA fis-27 ta' Ġunju 1981. 

Imħabbra bosta drabi, id-diskussjoni rigward l-Att dwar il-Proċedura Kriminali fil-parlament qed 

tavvanza sew iżda għad trid tiġi implimentata. L-att ser jippermetti lill-Prim Imħallef joħroġ 

regolamenti dwar politiki - eż. dwar pleġġ u l-għoti ta' sentenza – u jnaqqas il-każijiet pendenti u l-

għadd ta' persuni rimandati fil-ħabsijiet. 

Għadhom qed jintużaw id-diffamazzjoni, il-libell kriminali u aspetti ta' sedizzjoni tal-Att tal-Ordni 

Pubbliku (1965) biex jiġu arrestati u detenuti ġurnalisti. Is-sitwazzjoni tal-ġurnalist tar-radju David 

Baryoh, li ġie arrestat u detenut bosta drabi u li l-passaport tiegħu nżamm mill-awtoritajiet, tibqa' 

mhux solvuta. Huwa ppreżenta każ fil-Qorti Suprema ta' Freetown fejn argumenta kontra d-

deċiżjoni li ħadet il-Kummissjoni Indipendenti tal-Mezzi tax-Xandir (IMC) li tissospendi l-

programm tar-radju 'Monologue' indefinittivament. 

Fl-2015, il-Ministru għall-Finanzi u l-Iżvilupp Ekonomiku beda jabbozza politika ġdida tal-NGOs. 

Hemm tħassib li l-politika l-ġdida twassal għal kontrolli aktar stretti tat-tħaddim tal-

organizzazzjonijiet tas-soċjetà ċivili fis-Sierra Leone, permezz ta' rekwiżiti amministrattivi ta' piż 

żejjed li huma ta' piż żejjed għall-organizzazzjonijiet tas-soċjetà ċivili u fil-prattika għandhom l-

effett li jillimitaw il-kapaċità operazzjonali tagħhom. F'pass li pprova jindirizza xi wħud minn dawn 

il-kwistjonijiet, il-gvern ġie mħeġġeġ jiżgura li l-proċess tal-abbozzar jkun jinkludi aktar il-leħen 

tas-soċjetà ċivili. Il-proċess għadu għaddej. 

Id-drittijiet tal-bniedem, flimkien ma' miżuri speċifiċi għall-appoġġ tal-ugwaljanza bejn is-sessi u l-

edukazzjoni bħala kontribut importanti għat-tnaqqis tal-faqar, huma parti mill-Aġenda nazzjonali 

għall-Prosperità (2013-2018) imnedija mill-gvern f'Lulju 2013. L-UE tappoġġa dan il-proċess. Hija 

tappoġġa wkoll, permezz tal-pakkett ta' fondi mmexxi mill-UNDP, il-proċess ta' reviżjoni 

kostituzzjonali għal demokrazija aktar inklużiva, koeżjoni soċjali msaħħa, strumenti ta' prevenzjoni 

ta' konflitti. Minħabba l-Ebola, l-iskadenza għall-Kumitat ta' Reviżjoni Kostituzzjonali nazzjonali 

biex jippreżenta rapport lill-gvern u l-parlament ġiet posposta għal Marzu 2016 u referendum huwa 

mistenni jseħħ fil-ħarifa tal-2017. 

Permezz ta' djalogu politiku u l-komunikazzjoni tal-mezzi tax-xandir, l-UE tkompli tappoġġa d-

drittijiet tat-tfal, b'mod partikolari dwar il-kwistjoni taż-żwieġ tat-tfal, bikri u furzat u d-dritt għal 

edukazzjoni/edukazzjoni tal-bniet. Il-Ministeru tal-Edukazzjoni, ix-Xjenza u t-Teknoloġija għadu 

qed jimplimenta politika li tipprojbixxi lill-bniet tqal milli jattendu l-edukazzjoni formali u jagħmlu 

l-eżamijiet tal-istat. Fl-2015, ġie stabbilit proġett ta' transizzjoni, bl-appoġġ tal-Irlanda u r-Renju 

Unit, li jippermetti lill-bniet tqal ikomplu l-edukazzjoni tagħhom, u l-lobbjar għadu għaddej bl-għan 

li jitneħħew il-projbizzjonijiet. Permezz ta' proġett dwar id-drittijiet tat-tfal, id-Delegazzjoni tal-UE 

qiegħda ssaħħaħ il-kapaċità tal-Koalizzjoni għad-Drittijiet tat-Tfal fi Sierra Leone u n-netwerks tat-

tfal biex tappoġġa u timmonitorja l-promozzjoni u l-protezzjoni tad-drittijiet tat-tfal fil-livell 

nazzjonali u distrettwali. 

L-UE tippromwovi wkoll 'xogħol deċenti u djalogu soċjali' permezz ta' proġett attwali li jallinja l-

liġijiet tax-xogħol mad-drittijiet fundamentali rikonoxxuti internazzjonalment tal-ħaddiema. Il-

proġett huwa assoċjat mill-qrib mal-istrateġiji reċenti tal-gvern għall-indirizzar tal-ħolqien tal-

impjiegi u d-drittijiet għan-nisa u ż-żgħażagħ, kif jinsabu fl-Aġenda għall-Prosperità. 

 

Somalja 

Is-Somalja qiegħda toħroġ bil-mod minn għexieren ta' snin ta' konflitti u anarkija u s-sitwazzjoni 

tad-drittijiet tal-bniedem tibqa' tkun speċjalment kritika. Minkejja tentattivi biex tittejjeb is-

sitwazzjoni, il-ksur tad-drittijiet tal-bniedem fuq skala kbira kompla fl-2015, inkluż il-qtil 

extraġudizzjarju, il-vjolenza kontra n-nisa u t-tfal, it-traffikar tat-tfal, l-attakki kontra l-ġurnalisti u 

l-libertà ta' espressjoni, id-detenzjoni arbitrarja, u l-użu tal-piena tal-mewt. Is-sitwazzjoni tas-sigurtà 

għadha ġeneralment volatili minkejja li l-awtoritajiet Somali u l-Armata Nazzjonali Somala (SNA), 

appoġġati mill-Missjoni tal-Unjoni Afrikana fis-Somalja (AMISOM), issoktaw l-isforzi tagħhom 

biex jegħlbu l-irvell ta' Al-Shabaab u jillimitaw kemm jista' jkun il-ksur tad-drittijiet tal-bniedem 

fuq skala kbira, li fil-biċċa l-kbira tiegħu huwa attribwit lill-organizzazzjoni terroristika Al-

Shabaab. B'mod ġenerali, is-sitwazzjoni tad-drittijiet tal-bniedem ser tibqa' marbuta mill-qrib mal-

iżviluppi politiċi u s-sitwazzjoni tas-sigurtà fil-pajjiż. 

Il-Grupp ta' Ħidma għad-Drittijiet tal-Bniedem (HRWG) kien ippresedut fl-2015 mill-Iżvezja u d-

Danimarka. Minbarra l-UE u l-Istati Membri tagħha, in-Norveġja, l-Iżvizzera u l-Istati Uniti 

jipparteċipaw ukoll fil-grupp ta' ħidma. L-HRWG involva ruħu matul l-2015 mal-kontropartijiet 

Somali u s-sħab internazzjonali. F'Ġunju 2015, huwa organizza laqgħat konġunti f'Mogadishu biex 

jinteraġixxi ma' sħab u jipprovdi messaġġi komuni. L-HRWG ħareġ ukoll stqarrija tal-istampa biex 

jagħti importanza lil Jum id-Drittijiet tal-Bniedem fl-10 ta' Diċembru 2015. 

Matul l-2015, u bl-objettiv ġenerali li jittejjeb l-aċċess għal forom inklussivi, ekwitabbli u 

responsabbli tas-sigurtà u l-protezzjoni għas-Somali kollha, l-UE ffokat fuq l-istat tad-dritt, l-aċċess 

għall-ġustizzja u l-ġlieda kontra l-impunità, biex b'hekk tgħin trawwem ambjent li huwa aktar 

favorevoli għar-rispett tad-drittijiet tal-bniedem. Dan inkluda l-użu ta' qrati mobbli, il-provvediment 

ta' għajnuna legali, ir-riżoluzzjoni tradizzjonali ta' tilwim, it-taħriġ ta' pulizija u uffiċjali tal-korp ta' 

kustodja, il-bini mill-ġdid ta' infrastruttura ġudizzjarja, u diplomazija pubblika u privata. L-UE 

kienet involuta ukoll fil-libertà ta' espressjoni u fil-libertà tal-mezzi tax-xandir, pereżempju bl-

appoġġ lill-ġurnalisti detenuti. 

F'konformità mal-Istrateġija tal-Pajjiż dwar id-Drittijiet tal-Bniedem, l-UE kienet minn ta' quddiem 

fl-appoġġ tal-proċessi ta' demokratizzazzjoni f'Puntland u Somaliland bl-għan li żżid l-effettività u 

d-dover ta' rendikont tal-istituzzjonijiet tal-istat. Barra minn hekk, l-UE qed tappoġġa attivament l-

elezzjonijiet ta' Somaliland ippjanati għal Marzu 2017 biex dawn ikunu kredibbli u inklużivi, billi 

tiffinanzja r-reġistrazzjoni tal-votanti u l-appoġġ tekniku. 

L-UE, flimkien man-NU, kienet ukoll fuq quddiem biex tħeġġeġ proċess elettorali kredibbli u aktar 

inklużiv biex jiġi elett parlament u President ġdid fl-2016. Dan inkluda li l-awtoritajiet Somali 

jinżammu responsabbli għall-impenn tagħhom li jirriżervaw 30 fil-mija tas-siġġijiet fiż-żewġ 

kmamar tal-Parlament għan-nisa. Huwa rikonoxxut li elezzjonijiet ta' 'persuna waħda vot wieħed' 

mhux ser ikunu fattibbli fl-2016 iżda li l-proċess tal-2016 ser ikollu elettorat akbar li għandu jservi 

bħala tħejjija għal elezzjonijiet 'persuna waħda vot wieħed' fl-2020. 

Minħabba s-sitwazzjoni tal-konflitt attwali, l-2015 rat bosta każijiet serji ta' vittmi ċivili, iżda grazzi 

għall-involviment tal-UE, ġiet stabbilita Ċellola tal-Insegwiment, l-Analiżi u r-Rispons ta' 

Diżgrazzji Ċivili fi ħdan l-AMISOM. B'appoġġ għad-drittijiet tat-tfal, l-UE kompliet l-isforzi 

tagħha biex tipprevjeni t-traffikar tat-tfal, bl-awtoritajiet lokali, dawk li jfasslu l-politika, il-pulizija, 

l-uffiċjali tal-immigrazzjoni u l-komunitajiet affettwati fil-mira. Barra minn hekk, l-attivitajiet tal-

UE għall-prevenzjoni tal-vjolenza kontra t-tfal u t-twaqqif ta' ksur gravi tad-drittijiet tat-tfal 

jkomplu permezz tal-appoġġ għall-pjanijiet ta' azzjoni tal-gvern Somalu dwar it-tmiem tar-

reklutaġġ u l-użu ta' suldati tfal u l-qtil u l-immankar ta' tfal. 

F'Jannar 2015, is-Somalja rratifikat il-Konvenzjoni dwar id-Drittijiet tat-Tfal, li oriġinalment ġiet 

iffirmata fl-2002. L-istrument ġie ddepożitat man-NU f'Ottubru 2015. 

Barra minn hekk, fid-dawl tar-rapport tal-Human Rights Watch ta' Settembru 2014 dwar l-abbuż 

sesswali mwettqa mill-forzi tal-AMISOM fis-Somalja, pereżempju, l-UE ffokat ukoll fuq il-

vjolenza u l-abbuż sesswali kontra n-nisa, filwaqt li kienet f'kuntatt mill-qrib mal-UA u ppreżentat 

bosta démarches. 

B'livell għoli ta' appoġġ nazzjonali għall-piena kapitali, is-Somalja hija każ diffiċli għall-

promozzjoni kontra l-piena tal-mewt. Matul l-2015, l-UE ħadet pożizzjoni ta' prinċipju dwar l-

applikazzjoni tal-piena tal-mewt fis-Somalja. Il-Kapijiet tal-Missjonijiet tal-UE kkritikaw 

pubblikament it-tmiem tal-moratorju de facto pluriennali fuq l-applikazzjoni tal-piena tal-mewt 

f'Somaliland f'Marzu 2015. Ma saret l-ebda eżekuzzjoni oħra f'Somaliland fl-2015. L-attivist tad-

drittijiet tal-bniedem mis-Somaliland Guled Jama tkellem ukoll kontra l-eżekuzzjonijiet u 

sussegwentement ġie mitfugħ il-ħabs. Id-Delegazzjoni tal-UE u bosta Stati Membri intervjenew 

f'ismu mal-awtoritajiet tas-Somaliland u sussegwentement Guled Jama nħeles. Permezz tal-Fond ta' 

Emerġenza tal-EIDHR, l-UE ffaċilitat l-evakwazzjoni ta' Guled Jama mis-Somaliland, waqt li 

ppermettietlu jirkupra fl-Ewropa u tagħtu l-opportunità li jwettaq sforzi ta' promozzjoni u lobbjar 

madwar għadd ta' kapitali tal-UE. 

Fil-Jum Dinji u Ewropew kontra l-Piena tal-Mewt, il-Kapijiet tal-Missjoni tal-UE ħarġu stqarrija 

tal-istampa dwar il-piena tal-mewt fis-Somalja li ffokat wkoll fuq il-proċess ġust, l-użu tal-qrati 

militari u l-ħtieġa li jiġi implimentat moratorju fuq il-piena tal-mewt f'konformità mal-impenji fl-

aħħar EPU tal-2001. 

Is-Somalja jmissha proċess tal-Eżami Perjodiku Universali (EPU) fl-2016, li għalih il-Gvern 

Federali tas-Somalja kien involut b'mod kostruttiv fit-tħejjijiet. 

Fl-2015, id-Delegazzjoni tal-UE kkuntrattat sett ġdid ta' azzjonijiet (b'bidu fl-2016) permezz tal-

EIDHR li speċifikament għandu fil-mira r-rabta bejn id-drittijiet tal-bniedem u s-sigurtà. Wieħed 

mill-għanijiet prinċipali huwa li tinħoloq rabta aħjar bejn l-attivisti tad-drittijiet tal-bniedem u l-

organizzazzjonijiet għall-gvern, inkluż il-pulizija, il-professjonisti legali u l-ġudikatura, sabiex 

jingħataw servizzi ta' sikurezza u sigurtà ta' kwalità għolja, responsabbli u abbażi tad-drittijiet għall-

vittmi tal-vjolenza sesswali u dik abbażi ta' sess (SGBV) u b'hekk titkisser il-kultura tal-impunità 

għall-awturi ta' delitti bħal dawn. 

Afrika t'Isfel 

Il-kostituzzjoni impressjonanti u progressiva tal-Afrika t'Isfel tinkorpora d-drittijiet tal-bniedem u 

tipproteġi l-libertajiet politiċi bażiċi. B'mod ġenerali, l-istituzzjonijiet demokratiċi qegħdin 

jiffunzjonaw sew u kontrolli u bilanċi huma fis-seħħ. Il-ġudikatura hija indipendenti fl-azzjoni 

tagħha u l-mezzi tax-xandir u s-soċjetà ċivili għandhom l-ispazju li jesprimu ruħhom liberament. 

Sfortunatament, minkejja l-qafas legali ambizzjuż tal-Afrika t'Isfel u l-isforzi tal-gvern, ħafna minn 

dawn id-drittijiet jibqgħu fuq il-karta biss. L-Afrika t'Isfel trid tkampa b'wirt storiku diffiċli ta' 

inugwaljanza u diskriminazzjoni, li għadu mhux solvut b'ħafna modi, kif ukoll sfidi ekonomiċi u 

nuqqas ta' kapaċità, li lkoll jikkontribwixxu għal opportunitajiet inugwali, tensjonijiet soċjali u 

reazzjonijiet vjolenti, li jolqtu b'mod sproporzjonat lin-nisa u l-bniet. 

L-UE u l-Istati Membri tagħha appoġġaw tradizzjonalment il-promozzjoni u l-protezzjoni tad-

drittijiet tal-bniedem fl-Afrika t'Isfel b'mod integrat filwaqt li għaqdu flimkien assistenza teknika u 

finanzjarja, il-kuntatt mal-pubbliku u djalogu politiku. L-assistenza finanzjarja tingħata 

primarjament permezz tal-Istrument Ewropew għad-Demokrazija u għad-Drittijiet tal-Bniedem 

(EIDHR) u l-istrument ta' finanzjament tal-kooperazzjoni għall-iżvilupp (DCI). Id-Delegazzjoni tal-

UE u l-Istati Membri huma involuti wkoll f'attivitajiet ta' diplomazija pubblika dwar kwistjonijiet 

tad-drittijiet tal-bniedem f'formati differenti u ma' interlokuturi differenti u jesprimu wkoll l-appoġġ 

tagħhom permezz ta' kuntatti regolari, impenn pubbliku, u djalogu. Hemm storja twila ta' appoġġ 

għal istituzzjonijiet parlamentari u involviment effettiv mal-istituzzjonijiet pubbliċi (eż. il-Protettur 

Pubbliku, il-Kummissjoni għad-Drittijiet tal-Bniedem u l-Kummissjoni għall-Ugwaljanza bejn is-

Sessi) u l-korpi tal-gvern (eż. id-Dipartiment tal-Ġustizzja u l-Iżvilupp Kostituzzjonali). Ir-

relazzjonijiet mas-soċjetà ċivili huma regolari, wiesgħa u produttivi. Dawn ivarjaw minn 

interazzjonijiet fil-qafas tal-implimentazzjoni tal-attivitajiet iffinanzjati mill-UE fil-livell lokali u 

wkoll dak nazzjonali, għal konsultazzjonijiet u djalogi strutturati. 



 

 

12299/16   agi/vp  xuj/DG 150 
ANNESS DGC 2B  MT 
 

It-tielet djalogu annwali bejn l-UE u l-Afrika t'Isfel dwar id-drittijiet tal-bniedem, li seħħ fi Pretoria fil-

11 ta' Diċembru 2015 u li kien kopresedut mir-RSUE għad-Drittijiet tal-Bniedem, Stavros Lambrinidis, 

huwa eżempju tajjeb tad-diskussjonijiet sinċiera u diretti li jikkontribwixxu għall-bini ta' fiduċja u fehim 

aħjar tal-pożizzjonijiet rispettivi. B'segwitu għad-djalogu, l-Afrika t'Isfel biddlet il-vot 'kontra' tagħha 

għar-riżoluzzjoni tal-AĠNU dwar id-drittijiet tal-bniedem għal vot 'iva'. L-Afrika t'Isfel taqbel ukoll li 

tikkunsidra tikkoorganizza avveniment konġunt mal-UE dwar it-tortura, li tinvolvi ruħha b'mod aktar 

estensiv mal-UE f'Ġinevra u fi New York, u li ssib approċċ aħjar għall-interazzjoni mas-soċjetà ċivili 

qabel id-djalogu li jmiss. Ir-RSUE ddiskuta wkoll mal-kontropartijiet tiegħu dwar l-importanza, kemm 

għall-Afrika t'Isfel kif ukoll għall-Afrika b'mod usa', tal-appoġġ lill-ħidma tal-Qorti Kriminali 

Internazzjonali. It-tielet djalogu dwar id-drittijiet tal-bniedem bejn l-Afrika t'Isfel u l-UE kien preċedut 

minn involviment ripetut mir-Rappreżentant Speċjali tal-UE għad-Drittijiet tal-Bniedem mal-

organizzazzjoni tas-soċjetà ċivili, l-avukati għad-drittijiet tal-bniedem u l-pubbliku tal-Afrika t'Isfel, 

f'forma ta' avvenimenti magħluqa u pubbliċi. 

Ir-relazzjoni mal-organizzazzjoni tas-soċjetà ċivili (OSĊ) ġiet imsaħħa fl-2015. Din ġiet appoġġata 

minn pjan direzzjonali tal-UE għall-involviment mas-soċjetà ċivili fl-Afrika t'Isfel, li fiha d-

Delegazzjoni tal-UE għall-Afrika t'Isfel identifikat il-ħtieġa li tiżviluppa ulterjorment il-vuċi tas-soċjetà 

ċivili fi proċessi ewlenin ta' politika, inkluż uħud li jsostnu s-Sħubija Strateġika bejn l-UE u l-Afrika 

t'Isfel. Il-pjan direzzjonali ġie wara seminar dwar l-organizzazzjoni tas-soċjetà ċivili lejn l-aħħar tal-

2014 li laqqa' flimkien il-partijiet ikkonċernati kollha mill-Afrika t'Isfel u l-UE u rriżulta 

f'rakkomandazzjonijiet f'għadd ta' oqsma relatati mad-drittijiet tal-bniedem, bħall-kontroll tal-

migrazzjoni, ir-razziżmu, il-ksenofobija, l-Afrofobija, l-ugwaljanza bejn is-sessi u n-

nondiskriminazzjoni, id-drittijiet tat-tfal, id-drittijiet ta' persuni b'diżabbiltà, u spazju għas-soċjetà ċivili. 

Dan is-seminar ipprovda pjattaforma għal diskussjoni dwar il-kwistjonijiet topiċi relatati mad-drittijiet 

tal-bniedem u dwar it-tisħiħ tal-protezzjoni u l-promozzjoni tad-drittijiet tal-bniedem fiż-żewġ oqsma 

ġeografiċi. 

L-impenn dwar suġġetti relatati mad-drittijiet tal-bniedem kellu diversi forom fl-2015. Huwa inkluda 

appoġġ għal proġetti tas-soċjetà ċivili ffinanzjati taħt il-programmi bilaterali tad-DCI (ġustizzja, 

edukazzjoni, saħħa) u l-EIDHR. Kien fih ukoll għadd ta' avvenimenti, organizzati jew mid-Delegazzjoni 

tal-UE permezz ta' attivitajiet ta' diplomazija pubblika (bħas-serje tal-UE 'Inspiring Thinkers' u ċ-

ċelebrazzjonijiet ta' Jum l-Ewropa), jew mis-sħab tal-UE fil-kuntest ta' avvenimenti kulturali (bħall-

Festival tal-Film Trikontinentali), jew inkella implimentati mill-benefiċjarji tal-proġett tal-UE jew il-

ministeri tal-Afrika t'Isfel li d-Delegazzjoni tal-UE u xi Stati Membri tal-UE kienu assoċjati magħhom. 

Fl-2015 dawn l-avvenimenti ffukaw l-aktar fuq id-drittijiet tal-persuni b'diżabbiltà, l-ugwaljanza bejn is-

sessi u l-vjolenza abbażi ta' sess, id-drittijiet tal-persuni LGBTI, il-migrazzjoni u l-ksenofobija. 

Flimkien ma' dawn l-avvenimenti, fil-Jum Internazzjonali għad-Drittijiet tal-Bniedem, li kien ukoll 

l-aħħar jum tas-16-il Jum ta' Attiviżmu kontra l-Vjolenza Abbażi ta' Sess, id-Delegazzjoni tal-UE 

ospitat diskussjoni roundtable dwar is-servizzi aċċessibbli għan-nisa li huma vittmi tal-vjolenza. 

Hija kienet koospitata mill-Fond Konġunt tal-Ġeneru, li jipprovdi appoġġ lill-OSĊ dwar 

kwistjonijiet ta' vjolenza abbażi ta' sess fl-Afrika t'Isfel. Ir-rappreżentanti minn organizzazzjonijiet 

tas-soċjetà ċivili li joffru servizzi għan-nisa (bħal rifuġji, konsulenza u ċentri għall-kriżijiet tal-

istupru) u rappreżentanti mill-gvern tal-Afrika t'Isfel identifikaw sfidi ewlenin fl-għoti ta' riżorsi lil 

dawn is-servizzi, b'aspettattiva li dawn id-diskussjonijiet jiġu avvanzati fis-sena li ġejja. 

Fir-rigward taż-żjara tal-President al-Bashir lill-Afrika t'Isfel biex jattendi s-summit tal-Unjoni 

Afrikana, l-UE ħarġet dikjarazzjoni fl-14 ta' Ġunju fejn stiednet lill-Afrika t'Isfel biex taġixxi 

f'konformità mar-riżoluzzjoni 1593 tal-Kunsill tas-Sigurtà tan-NU fl-eżekuzzjoni tal-mandat ta' 

arrest kontra kwalunkwe akkużat tal-QKI preżenti fil-pajjiż. Il-kwistjoni tqajmet ukoll fit-tielet 

djalogu dwar id-drittijiet tal-bniedem mal-Afrika t'Isfel. 

Sudan t'Isfel 

Il-konflitt li beda f'nofs Diċembru 2013 bejn il-fazzjonijiet leali lejn il-President Salva Kiir u l-Viċi 

President Riek Machar kompla fl-2015. Il-konflitt ra minn April sa Ġunju ġlied intens li reġa' beda, 

qabel ma ġie ffirmat Ftehim dwar ir-Riżoluzzjoni tal-Konflitt fir-Repubblika tas-Sudan t'Isfel 

(ARCISS) fis-26 ta' Awwissu 2015. L-implimentazzjoni tal-ARCISS mill-partijiet qed issir b'pass 

estremament lajjem; il-Gvern Transizzjonali ta' Għaqda Nazzjonali, li skont il-Ftehim kellu jidħol 

fil-kariga f'Novembru, kien għadu ma ġiex iffurmat sa tmiem is-sena. 

Seħħew għadd ta' ksur tal-waqfien mill-ġlied, u konflitti ġodda f'żoni li qabel kienu paċifiċi, b'mod 

partikolari l-Equatorias, faqqgħu u ngħaqdu mal-konflitt prinċipali. 

Bosta eluf mietu fil-konflitt, għalkemm huwa impossibbli li jiġi stabbilit in-numru eżatt tal-imwiet. 

Kummissjoni ta' Inkjesta dwar is-Sudan t'Isfel ġiet stabbilita mill-Unjoni Afrikana biex tinvestiga 

kwistjonijiet dwar il-kriżi, inkluż abbużi mid-drittijiet tal-bniedem. Ir-rapport tal-kummissjoni, 

ippublikat f'Ottubru 2015, ikkonkluda li kien hemm bażi raġonevoli biex wieħed jemmen li matul 

il-konflitt twettqu delitti bħal omiċidju, esterminazzjoni, qtil indiskriminat taċ-ċivili, qtil ta' suldati 

meta jkunu hors de combat, tortura (inkluż atti ta' kannibaliżmu sfurzat) stupru, persekuzzjoni għal 

raġunijiet politiċi, lieva furzata ta' suldati tfal, u trattament inuman u degradanti f'diversi partijiet 

tas-Sudan t'Isfel. Kien hemm ukoll raġunijiet biex wieħed jemmen li dawn id-delitti twettqu b'mod 

mifrux jew sistematiku. Il-biċċa l-kbira tal-atroċitajiet twettqu kontra ċivili li ma ħadux sehem fil-

konflitt. Huwa stmat li madwar 16 000 tifel u tifla ġew reklutati bħala suldati tfal waqt il-konflitt. Il-

kummissjoni ġibdet l-attenzjoni lejn il-brutalità eċċezzjonali tal-ksur imwettaq, waqt li nnotat 

rapporti ta' persuni li nħarqu f'postijiet ta' qima u fi sptarijiet, qtil bil-massa, nisa ta' kull età soġġetti 

għall-istupru kollettiv, u persuni li mhux sempliċiment jinqatlu b'arma tan-nar iżda huma soġġetti 

għal swat qabel ma jiġu mġiegħla jaqbżu fin-nar. Il-kummissjoni nnotat li dawn id-delitti jistgħu 

jikkostitwixxu delitti kontra l-umanità jew delitt tal-gwerra u talbet aktar investigazzjoni biex tiġi 

stabbilita r-responsabbiltà individwali. Il-kapitolu V tal-ARCISS jipprevedi l-istabbiliment ta' 

mekkaniżmu tal-ġustizzja transizzjonali, inkluż qorti ibrida li ġiet mandata tinvestiga u tipproċedi 

kontra individwi responsabbli għall-ksur tal-liġi internazzjonali. 

Madwar 1.66 miljun persuna Sud Sudaniża baqgħu spostati internament u 645 000 oħra fittxew 

refuġju fil-pajjiżi ġirien. Ir-rapport tal-Kummissjoni tal-UA nnota li f'ħafna każijiet, persuni spostati 

internament ġew imħajra barra l-kampijiet tal-Protezzjoni tal-popolazzjoni u imbagħad ġew 

maqtula, stuprati jew imsawwta; dawn l-attakki kienu mwettqa bil-ħsieb li jinxtered it-terrur fost il-

persuni spostati internament. 

Kien stmat li madwar 4.6 miljun Sud Sudaniż kienu qed ibatu nuqqas gravi ta' sigurtà tal-ikel u 

kienu jeħtieġu għajnuna umanitarja matul l-2015. 

Aktar minn 245 000 tifel u tifla huma mistennija li huma malnutriti severament. Il-provvediment 

tal-assistenza umanitarja internazzjonali kien ġie mxekkel ta' spiss mill-partijiet fil-gwerra. Kemm 

il-gvern kif ukoll fuq il-forzi tal-oppożizzjoni ssakkeġġaw l-uffiċċji tal-aġenziji tal-għajnuna u tas-

swieq u qerdu l-infrastruttura, u b'hekk xekklu l-isforzi tal-għajnuna. Ġew reġistrati għadd ta' 

attakki fuq sptarijiet u kliniċi. 

L-awtoritajiet tas-Sudan t'Isfel, b'mod speċjali s-Servizz tas-Sigurtà Nazzjonali (NSS), illimita 

strettament il-libertà ta' espressjoni. Il-forzi tas-sigurtà intimidaw u ddetenew arbitrarjament 

ġurnalisti, għalqu gazzetti u sfurzaw l-istazzjonijiet tar-radju biex iwaqqfu x-xandir. L-attivisti tas-

soċjetà ċivili ġew intimidati wkoll. F'Diċembru 2015, 13-il attivist li akkużaw lill-forzi tal-gvern li 

wettqu abbużi kontra ċivili ġew arrestati mill-NSS f'Wau, akkużati li huma alleati ribelli u li 

kkawżaw 'diżunur pubbliku' lill-gvern tal-istat. Ġiet adottata Abbozz ta' Liġi tal-NSS li tat setgħat 

estensivi ta' sorveljanza, arrest u detenzjoni lill-uffiċjali tal-NSS, kif ukoll immunità wiesgħa, iżda 

ma akkumpanjawx dawn is-setgħat bi drittijiet adegwati ta' proċess ġust. 

F'April, is-Sudan t'Isfel aderixxa mal-Konvenzjoni tan-NU dwar id-Drittijiet tat-Tfal, il-

Konvenzjoni tan-NU kontra t-Tortura u l-Protokoll Fakultattiv tagħha, u l-Konvenzjoni tan-NU 

dwar l-Eliminazzjoni ta' Kull Forma ta' Diskriminazzjoni kontra n-Nisa u l-Protokoll Fakultattiv 

tagħha. 

L-UE appoġġat b'mod attiv l-isforzi biex jiġi konkluż u implimentat l-ARCISS; B'mod partikolari, 

l-UE pprovdiet assistenza biex tappoġġa l-istabbiliment tad-diversi korpi amministrattivi maħsuba 

fil-ftehim, inkluż mekkaniżmi ta' ġustizzja transizzjonali. L-UE imponiet projbizzjonijiet fuq l-

ivvjaġġar u ffriżar tal-assi fuq mexxejja militari li pperikolaw il-proċess ta' paċi, u embargo fuq l-

armi impost f'Lulju 2011 baqa' fis-seħħ. F'Ottubru 2015, il-Kunsill tal-Unjoni Ewropea adotta 

konklużjonijiet li jesprimu x-xokk tiegħu għall-ksur terribbli tad-drittijiet tal-bniedem fis-Sudan fis-

Sudan t'Isfel u li jitolbu responsabbiltà. L-UE appellat biex il-mekkaniżmi ta' ġustizzja transitorji 

deskritti fil-ftehim ta' paċi jiġu implimentati bħala prijorità u biex jinżammu responsabbli dawk 

responsabbli għall-ksur tad-drittijiet tal-bniedem. L-UE tenniet il-kundanna tagħha għall-ksur tad-

drittijiet tal-bniedem fis-Sudan t'Isfel f'sensiela ta' dikjarazzjonijiet matul is-sena. Fil-Kunsill tad-

Drittijiet tal-Bniedem tan-NU, l-UE appellat għal detentur ta' mandat dwar is-Sudan t'Isfel u 

nkoraġġiet kooperazzjoni mill-qrib bejn l-UA u n-NU. L-UE pprovdiet kemm appoġġ finanzjarju 

kif ukoll appoġġ politiku lid-difensuri individwali tad-drittijiet tal-bniedem fis-Sudan t'Isfel. 

Sudan 

Matul l-2015, is-sitwazzjoni tad-drittijiet tal-bniedem fis-Sudan ma wriet l-ebda titjib ġenerali u 

marret għall-agħar f'żoni oħra. Il-konflitti f'Darfur, il-Kordofan tan-Nofsinhar u l-Blue Nile żdiedu. 

Minħabba l-ambjent politiku, l-elezzjonijiet tal-2015 ma setgħux ikunu kredibbli u l-President al-

Bashir kiseb il-pożizzjoni tiegħu għal mandat ieħor. Ksur serju tad-drittijiet tal-bniedem twettaq 

b'impunità min-naħa tal-atturi statali, il-milizzja appoġġata mill-Gvern u l-forzi ribelli, mingħajr 

ebda kunsiderazzjoni għall-kostituzzjoni tal-2005, l-impenji internazzjonali, jew ir-

rakkomandazzjonijiet ippreżentati mill-Kunsill tad-Drittijiet tal-Bniedem. Kien hemm każijiet 

kontinwi ta' kwistjonijiet ta' aċċess umanitarju, attakki kontra ċ-ċivili, inkluż bumbardamenti 

indiskriminati mill-ajru u tattiċi tal-art maħruqa, vjolenza abbażi ta' sess, qtil extraġudizzjarju, u 

detenzjoni arbitrarja. Is-sitwazzjoni fis-Sudan baqgħet aggravata min-nuqqas ġenerali ta' 

responsabbiltà. 

Fl-2015, l-isforzi għall-paċi u d-drittijiet tal-bniedem baqgħu prijorità għall-UE. L-UE, b'mod 

partikolari permezz tar-Rappreżentant Speċjali tal-UE għall-Qarn tal-Afrika, Alexander Rondos, 

appoġġat sforzi lejn soluzzjoni olistika u inklussiva fis-Sudan. Ġie pprovdut appoġġ politiku u 

finanzjarju għall-isforzi ta' medjazzjoni mmexxija mill-President Mbeki fil-qafas tal-Grupp ta' 

Implimentazzjoni ta' Livell Għoli tal-UA dwar is-Sudan u s-Sudan t'Isfel. L-UE kkunsidrat li l-

gravità tas-sitwazzjoni tad-drittijiet tal-bniedem fis-Sudan teħtieġ attenzjoni kontinwa mill-UNHRC 

u għaldaqstant appoġġat l-estensjoni tal-mandat tal-Espert Indipendenti dwar is-Sudan filwaqt li 

għamlet pressjoni qawwija għall-aċċess sħiħ tiegħu fiż-żoni kollha tal-pajjiż. Filwaqt li ma setgħa 

jkun hemm l-ebda djalogu bejn l-UE u l-gvern fil-qasam tad-drittijiet tal-bniedem fl-2015, l-UE 

kompliet tappoġġa l-bini tal-kapaċitajiet għall-istituzzjonijiet nazzjonali tad-drittijiet tal-bniedem u 

trawwem koordinazzjoni internazzjonali madwar il-kwistjonijiet tad-drittijiet tal-bniedem permezz 

tal-Forum tas-Sħab Internazzjonali għad-Drittijiet tal-Bniedem. Id-djalogu mas-soċjetà ċivili sar 

ukoll regolarment. 

L-UE kienet attiva wkoll fil-promozzjoni tal-libertà ta' espressjoni u l-libertà tal-mezzi tax-xandir 

fil-kuntest tad-djalogu nazzjonali u l-elezzjonijiet. L-UE ħarġet bosta dikjarazzjonijiet fejn appellat 

lill-gvern biex jirrispetta l-libertà ta' espressjoni, ta' għaqda paċifika u l-mezzi tax-xandir, il-ħelsien 

ta' detenuti u l-għoti lid-detenuti ta' opportunità għal proċess ġust, u t-twettiq ta' investigazzjoni 

kredibbli fil-ksur tad-drittijiet tal-bniedem li wassal għal qtil, korrimenti u dannu materjali. L-UE 

mmonitorjat b'mod kontinwu l-kawżi tal-qorti kontra bosta personalitajiet u attivisti politiċi. Hija 

wettqet ukoll diplomazija silenzjuża f'għadd ta' każijiet individwali ta' abbużi tad-drittijiet tal-

bniedem kontra attivisti politiċi. Taħt il-programm tematiku tal-EIDHR, l-UE appoġġat bosta 

proġetti dwar l-edukazzjoni ċivika u d-drittijiet tal-bniedem, kif ukoll il-libertà tal-istampa. 

B'mod partikolari, id-Delegazzjoni tal-UE segwiet bi tħassib kbir id-detenzjoni ta' żewġ pastors 

mis-Sudan t'Isfel fis-Sudan, filwaqt li segwiet is-smigħ tagħhom u qajmet il-kwistjoni fil-livell 

politiku fi djalogi mal-awtoritajiet Sudaniżi bil-ħsieb li jintbagħat sinjal politiku b'saħħtu tal-

importanza li l-UE tagħti lil-libertà tar-reliġjon u t-twemmin, il-libertà ta' espressjoni, u d-dritt ta' 

proċess ġust. 

Is-sitwazzjoni diżastruża f'Darfur kompliet iżżomm l-attenzjoni tal-UE. F'bosta każijiet, l-UE 

esprimiet it-tħassib tagħha dwar il-ġlied kontinwu u l-ispostament mifrux taċ-ċivili f'Darfur u 

wissiet ukoll kontra t-tluq tal-UNAMID, li trid iseħħ biss ladarba jintlaħqu ċerti punti ta' riferiment, 

b'mod partikolari soluzzjoni politika għall-konflitti ta' Darfur, sigurtà msaħħa, u arranġamenti għaċ-

ċivili u għal dawk spostati internament. 

Id-Delegazzjoni tal-UE organizzat ukoll bosta avvenimenti pubbliċi b'appoġġ għad-drittijiet tal-

bniedem u ppromwoviet id-drittijiet tan-nisa u t-tfal fis-Sudan permezz ta' proġetti ta' żvilupp u 

permezz ta' djalogu lokali mas-sħab nazzjonali u internazzjonali. 

Finalment, l-UE qiegħda tappoġġa bosta organizzazzjonijiet għad-drittijiet tal-bniedem u OSĊ 

permezz tal-EIDHR u l-programmi tematiċi tal-NSA-LA, bl-objettiv li ssaħħaħ il-kapaċitajiet u l-

ħiliet ta' promozzjoni tagħhom, tappoġġa l-koordinazzjoni u n-netwerking, u l-promozzjoni ta' 

ambjent aktar favorevoli għall-OSĊ. 

Swaziland 

Il-kapitolu 3 tal-kostituzzjoni nazzjonali adottata fl-2005 tipprevedi 'Dikjarazzjoni tad-Drittijiet', li 

tiggarantixxi r-rispett tad-drittijiet u l-libertajiet fundamentali u l-promozzjoni tagħhom. 

Madankollu, għad hemm tħassib fil-pajjiż li liġijiet speċifiċi jillimitaw iċ-ċittadini milli jgawdu bis-

sħiħ dawn id-drittijiet. Filwaqt li partiti politiċi huma ħielsa li joperaw, huma ma jistgħux 

jipparteċipaw fil-formazzjoni tal-gvern peress li l-persuni huma eletti f'partit abbażi tal-mertu 

individwali. L-Att tal-Ordni Pubbliku tal-1988 jikkonċedi lill-Kummissarju tal-Pulizija d-dritt li 

jissanzjona kwalunkwe laqgħa pubblika u dan jaffettwa b'mod negattiv il-libertà ta' għaqda u 

assoċjazzjoni. 

L-intimidazzjoni u l-arrest ta' mexxejja politiċi komplew fl-2015 taħt l-Att dwar is-Soppressjoni tat-

Terroriżmu tal-2008, li huwa kkunsidrat bħala strument li jintuża mill-awtoritajiet biex irażżan 

kwalunkwe vuċi ta' kritika fil-pajjiż. Wara li qattgħu aktar minn 12-il xahar il-ħabs peress li ġew 

miċħuda l-ħelsien fuq pleġġ, Mario Masuku, il-President tal-PUDEMO (Moviment Popolari 

Demokratiku Magħqud), u Maxwell Dlamini, is-Segretarju Ġenerali ta' SWAYOCO (il-Kungress 

taż-Żgħażagħ Swazilandiż), inħelsu mill-kustodja mill-Qorti tal-Appell wara li bagħtu t-tielet 

applikazzjoni għall-ħelsien fuq pleġġ. Rigward il-piena tal-mewt, is-Swaziland għandu moratorju de 

facto u l-aħħar eżekuzzjoni seħħet fl-1983. Waqt is-sessjoni tan-NU fl-2015, għall-ewwel darba s-

Swaziland ma opponiex ir-riżoluzzjoni dwar il-moratorju fuq l-użu tal-piena tal-mewt. 

Ir-ratifika tal-konvenzjonijiet u l-protokolli internazzjonali dwar id-drittijiet tal-bniedem ma tidhirx 

li hija problema għall-pajjiż. L-isfida tinsab fl-implimentazzjoni tal-konvenzjonijiet bħas-CEDAW, 

kif muri mill-fatt li n-nisa jibqgħu jżommu l-istatus ta' minoranza fl-attivitajiet soċjoekonomiċi u 

politiċi tal-pajjiż. 

L-aċċess għall-ġustizzja jibqa' sfida fil-pajjiż minħabba l-ispejjeż involuti. Barra minn hekk, qabel 

it-tkeċċija tal-Prim Imħallef f'Mejju 2015, l-indipendenza tal-ġudikatura kienet dubjuża peress li 

kien hemm allegazzjonijiet serji dwar il-każijiet li kienu qegħdin jiġu diskussi u deċiżi mill-ex Prim 

Imħallef tal-Ġustizzja u l-ex Ministru għall-Ġustizzja qabel ma ttellgħu l-qorti. 

Fl-2014, il-libertà ta' espressjoni u l-libertà tal-mezzi tax-xandir ġew limitati b'segwitu għall-arrest ta' 

Bheki Makhubu, editur ta' rivista, u Thulani Maseko, avukat tad-drittijiet tal-bniedem. It-tnejn instabu 

ħatja ta' disprezz tal-qorti minħabba li eżerċitaw b'mod paċifiku d-dritt tagħhom għal-libertà ta' 

espressjoni. Fil-21 ta' Mejju, il-Parlament Ewropew adotta riżoluzzjoni dwar is-Swaziland fejn esprima 

t-tħassib tiegħu dwar ksur serju tad-drittijiet tal-bniedem wara li ġew arresti ż-żewġ akkużati. Wara li 

skontaw 15-il xahar mis-sentenzi tagħhom ta' sentejn, f'Ġunju 2015 il-Qorti Suprema ta' Swaziland 

ordnat il-ħelsien tas-Sur Maseko u s-Sur Makhubu. 

Ir-riżoluzzjoni tal-Parlament Ewropew dwar din il-kwistjoni wasslet għal aktar għarfien internazzjonali 

dwar is-Swaziland, kif ukoll tefgħet dawl fuq ir-rekord negattiv tal-pajjiż fir-rigward tad-drittijiet tal-

bniedem. 

Il-104 Konferenza Internazzjonali dwar ix-Xogħol iddeċidiet li żżomm is-Swaziland 'f''paragrafu 

speċjali' (li jinvolvi għassa stretta mill-ILO) minħabba n-nonkonformità persistenti tiegħu mal-

Konvenzjoni 87 tal-ILO dwar il-Libertà ta' Assoċjazzjoni u l-Protezzjoni tad-Dritt għall-

Organizzazzjoni. 

Fl-1 ta' Jannar 2015, is-Swaziland ġie eskluż effettivament mill-programm tal-kummerċ tal-Istati Uniti, 

l-Att ta' Tkabbir u l-Opportunitajiet fl-Afrika (AGOA), minħabba tħassib relatat mad-drittijiet tal-

ħaddiema. 

Id-Delegazzjoni tal-UE, f'kollaborazzjoni ma' partijiet ikkonċernati oħra, wettqet għadd ta' azzjonijiet 

biex tippromwovi d-drittijiet tal-bniedem fis-Swaziland fl-2015. L-UE kompliet tinvolvi l-awtoritajiet 

Swazilandiżi dwar kwistjonijiet tad-drittijiet tal-bniedem u d-demokrazija permezz tad-djalogu politiku 

skont l-Artikolu 8. L-UE esprimiet ukoll tħassib dwar l-Abbozz ta' Liġi ġdida dwar is-Servizz Pubbliku 

tal-2015, li fih dispożizzjonijiet regressivi b'rabta mal-pożizzjoni politika tal-impjegati taċ-ċivil. 

L-UE pprovdiet appoġġ finanzjarju lill-OSĊ permezz ta' għadd ta' strumenti finanzjarji bħall-EIDHR, il-

linji baġitarji tematiċi CSO-LA u l-FEŻ, għal proġetti li jiffukaw fuq kwistjonijiet bħad-drittijiet 

kulturali, id-drittijiet tat-tfal u n-nisa, u l-aċċess għall-ġustizzja u l-informazzjoni. Il-finanzjament intuża 

biex jappoġġa r-riforma politika u s-sistema elettorali billi jipprovdi taħriġ għall-OSĊ dwar il-ħiliet fin-

negozjar, il-komunikazzjoni u d-diplomazija. Bl-appoġġ tal-UE, l-OSĊ pproduċew rapport parallel li 

jiddeskrivi s-sitwazzjoni tad-drittijiet tal-bniedem fil-pajjiż. Ir-rapport jipproponi xi 

rakkomandazzjonijiet dwar kif jista' jiġi indirizzat it-tħassib dwar id-drittijiet tal-bniedem. Peress li l-

vjolenza kontra t-tfal u n-nisa fil-pajjiż tibqa' għolja ħafna, fl-2015 l-UE appoġġat għadd ta' inizjattivi 

biex ittejjeb l-istatus tan-nisa, u twettqu inizjattivi ta' promozzjoni biex tiġi appoġġata l-mogħdija tal-

Abbozz ta' Liġi dwar ir-Reati Sesswali u l-Vjolenza Domestika. 

Tanzanija 

It-tħejjijiet tat-Tanzanija għall-elezzjonijiet ġenerali f'Ottubru 2015 pprovdew kuntest speċifiku 

għall-monitoraġġ mill-UE tad-drittijiet tal-bniedem u ppromwovew dejjem aktar id-drittijiet politiċi. 

Il-manteniment tal-ispazju politiku, l-inklussività tal-proċess elettorali, il-libertà tal-mezzi tax-

xandir u d-dritt għall-informazzjoni u l-libertà ta' assoċjazzjoni lkoll dehru fost l-ogħla prijoritajiet 

tal-UE. 

Id-djalogu politiku, li huwa karatteristika ewlenija tar-relazzjonijiet bilaterali skont l-Artikolu 8 tal-

Ftehim ta' Cotonou għad-diskussjoni tal-kwistjonijiet tad-drittijiet tal-bniedem u l-istat tad-dritt, ma 

seħħx bejn it-Tanzanija u l-UE fl-2015. Madankollu, kien hemm konsultazzjonijiet regolari dwar id-

drittijiet tal-bniedem mal-partijiet ikkonċernati nazzjonali, bħall-Kummissjoni dwar id-Drittijiet tal-

Bniedem u l-Governanza Tajba, partiti politiċi u s-soċjetà ċivili, inkluż il-Koalizzjoni tad-Difensuri 

tad-Drittijiet tal-Bniedem. 

L-appoġġ tal-UE għat-tħejjijiet elettorali ngħata permezz ta' pakkett ta' fondi ġestit mill-UNDP, il-

Proġett tat-Tisħiħ tal-Pożizzjoni Demokratika. Huwa pprovda assistenza finanzjarja u teknika lill-

Kummissjoni Elettorali Nazzjonali u lill-Kummissjoni Elettorali taz-Zanzibar, u ppromwova riformi 

legali u istituzzjonali relatati mal-elezzjonijiet kif ukoll edukazzjoni ċivika u għall-votanti. L-UE 

mmonitorjat il-proċess tar-reġistrazzjoni bijometrika tal-votanti u bagħtet missjoni ta' osservazzjoni 

elettorali fuq skala sħiħa, immexxija minn Judith Sargentini, Membru tal-Parlament Ewropew, 

għall-elezzjonijiet ġenerali f'Ottubru. Proġett li għandu fil-mira tiegħu l-prevenzjoni u l-medjazzjoni 

ta' konflitti tnieda qabel l-elezzjonijiet f'Zanzibar, flimkien mal-involviment tal-partijiet 

ikkonċernati elettorali rilevanti kollha. Id-Delegazzjoni tal-UE u l-Istati membri tal-UE ħarġu 

dikjarazzjoni lokali xi jiem wara jum l-elezzjoni, fejn esprimew it-tħassib tagħhom dwar id-

deċiżjoni tal-President tal-Kummissjoni Elettorali taz-Zanzibar (ZEC) li jiġu kkanċellati l-

elezzjonijiet taz-Zanzibar, b'mod partikolari peress li l-osservaturi internazzjonali kollha taw 

valutazzjoni pożittiva tal-proċess ta' votazzjoni. Id-dikjarazzjoni kompliet tħeġġeġ liz-ZEC biex 

terġa' tibda u ttemm it-talja u tħabbar ir-riżultati tal-vot, u talab lill-partijiet ikkonċernati kollha biex 

jipparteċipaw fi djalogu kostruttiv bħala l-mezz primarju biex jiġu solvuti d-differenzi u jiġu 

preservati l-kisbiet demokratiċi u ekonomiċi li saru matul ħafna snin ta' sforz. 

Rigward il-libertà tal-mezzi tax-xandir u d-dritt għall-informazzjoni, kmieni fl-2015, is-sospensjoni 

ta' The East African, gazzetta magħrufa indipendenti, wasslet biex l-UE ħarġet dikjarazzjoni lokali 

li tenfasizza l-importanza li tiġi ssalvagwardjata l-libertà ta' espressjoni, id-dritt għall-informazzjoni 

u l-ħtieġa għal leġislazzjoni dwar il-mezzi tax-xandir ġusta u bbilanċjata. Diskors mogħti mill-Kap 

tad-Delegazzjoni fl-okkażjoni tal-Jum Dinji tal-Libertà tal-Istampa ġie ċċitat b'mod mifrux mill-

mezzi tax-xandir. B'segwitu għall-elezzjonijiet, inħarġet dikjarazzjoni lokali konġunta mill-UE u 

sħab tal-istess fehma li ġibdet l-attenzjoni għall-konsegwenzi tal-Att ġdid dwar iċ-Ċiberkriminalità, 

kif intwerew mill-ksur tad-drittijiet tal-bniedem kontra osservaturi domestiċi. Lejn tmiem is-sena, 

ġie organizzat forum ma' partijiet ikkonċernati tal-mezzi tax-xandir biex jiġu diskussi r-rwoli u r-

responsabbiltajiet tal-mezzi tax-xandir fis-soċjetà u l-ħajja politika. 

L-UE kompliet turi interess qawwi fit-tilwim dwar artijiet fit-Tanzanija, b'mod partikolari fejn 

ikunu affettwati l-għajxien u d-drittijiet konswetudinarji miksuba tal-komunitajiet pastoralisti. 

Riżoluzzjoni tal-Parlament Ewropew f'Marzu kkundannat il-ksur tad-drittijiet tal-bniedem bażiċi 

tal-komunitajiet rurali lokali, l-ispostament illegali tagħhom u l-qerda ta' djarhom u l-istil ta' ħajja 

tradizzjonali tagħhom. Talbet ukoll lill-awtoritajiet biex jgħaddu u jimplimentaw politiki effettivi 

dwar l-art u jipprovdu mekkaniżmi adegwati u f'waqthom għas-soluzzjoni tat-tilwim. 

Żewġ proġetti ffinanzjati mill-UE li jiffukaw fuq il-prattiki tradizzjonali dannużi tnedew fil-bidu 

tal-2015. Proġett minnhom iffoka fuq iż-żwieġ tat-tfal u l-mutilazzjoni ġenitali femminili, waqt li l-

ieħor fuq id-drittijiet tan-nisa aktar anzjani fil-kuntest tal-attakki b'segwitu għall-allegazzjonijiet ta' 

seħer. L-implimentazzjoni ta' portafoll komprensiv ta' azzjonijiet iffinanzjati mill-UE dwar id-

drittijiet tat-tfal u t-tisħiħ tal-pożizzjoni tan-nisa fit-Tanzanija kompliet fl-2015. 

Fl-okkażjoni tal-Jum Internazzjonali ta' Sensibilizzazzjoni dwar l-Albiniżmu f'Ġunju, id-

Delegazzjoni tal-UE ħarġet stqarrija għall-istampa li kkonfermat it-tħassib serju tagħha dwar id-

diskriminazzjoni u l-vjolenza mġarrba mill-persuni bl-albiniżmu u ssottolinjat il-ħtieġa li n-nies jiġu 

edukati u li jiġi spjegat li l-ħrejjef assoċjati mal-albiniżmu huma foloz u qarrieqa iżda wkoll ksur 

tad-drittijiet tal-bniedem, kontra l-liġi u, b'mod usa' kontra l-kunċett tal-umanità. 

Bħala parti mill-isforzi ta' promozzjoni tal-UE kontra l-piena tal-mewt għall-Jum Dinji kontra l-

Piena tal-Mewt f'Ottubru, il-Kapijiet tal-Missjoni tal-UE żaru ħabs, inkluż ħabsin ikkundannati 

għall-mewt, u skambjaw fehmiet mal-gvern u l-partijiet ikkonċernati tad-drittijiet tal-bniedem, 

filwaqt li laqgħu b'sodisfazzjon il-moratorju kontinwu fuq il-piena tal-mewt fit-Tanzanija u 

ppromwovew l-abolizzjoni tagħha. 

Finalment, f'Jum id-Drittijiet tal-Bniedem f'Diċembru, id-Delegazzjoni tal-UE ppubblikat messaġġ 

f'żewġ gazzetti ewlenin ta' kuljum kemm bl-Ingliż kif ukoll bil-Kiswahili, dwar l-importanza li t-

Tanzani jgawdu d-drittijiet u l-libertajiet tagħhom. 

Togo 

Jistgħu jiġu enfasizzati tliet elementi ewlenin fir-rigward tas-sitwazzjoni tad-drittijiet tal-bniedem 

fit-Togo fl-2015. L-ewwel nett, l-elezzjonijiet presidenzjali f'April 2015 seħħew mingħajr ebda 

inċident vjolenti jew problema relatata mad-drittijiet tal-bniedem. It-tieni nett, ġie adottat Kodiċi 

Penali ġdid, b'diversi dispożizzjonijiet li jirrappreżentaw avvanzi f'oqsma bħall-kriminalizzazzjoni 

tat-tortura, it-traffikar illegali ta' migranti, it-traffikar ta' bnedmin tal-bnedmin tal-persuni kollha 

(mhux biss tfal), ir-regolamentazzjoni tad-diskriminazzjoni kontra n-nisa u l-pazjenti tal-AIDS, u l-

mutilazzjoni ġenitali femminili. It-tielet nett, l-impunità, l-użu eċċessiv ta' forza u nuqqas ta' fiduċja 

fil-pulizija u l-ġudikatura jibqgħu l-isfidi ewlenin; dan kien evidenti mill-fatt li l-forzi ta' sigurtà 

qatlu aktar minn għexieren ta' nies waqt id-dimostrazzjonijiet. 

Ġeneralment, il-pass tar-riformi u l-implimentazzjoni tagħhom kienu bil-mod biex iwasslu għal 

titjib ġenwin tal-kondizzjonijiet tal-għajxien taċ-ċittadini Togoliżi. Kondizzjonijiet ħżiena fil-ħabs u 

l-abbuż tal-arrest preventiv jibqgħu problema. 

L-azzjoni tal-UE fil-qasam tad-drittijiet tal-bniedem fit-Togo fl-2015 kien jinkludi djalogu regolari 

mal-awtoritajiet, il-mexxejja u l-organizzazzjonijiet tas-soċjetà ċivili, kif ukoll diplomazija pubblika 

u assistenza finanzjarja u teknika. L-azzjonijiet iffokaw fuq it-tisħiħ tas-soċjetà ċivili u l-appoġġ tal-

isforzi favur ir-rikonċiljazzjoni nazzjonali, ir-riforma tal-ġustizzja u tas-setturi tas-sigurtà u l-

prevenzjoni tal-konflitti elettorali. Is-sitwazzjoni tad-drittijiet tal-bniedem fit-Togo tqajmet fid-

djalogu politiku regolari tal-UE, inkluż fis-sessjoni formali ta' djalogu politiku f'Novembru 2015. 

L-UE kompliet taħdem matul l-2015 biex timplimenta r-rakkomandazzjonijiet tal-Kummissjoni 

għall-Verità, il-Ġustizzja u r-Rikonċiljazzjoni u tappoġġa s-soċjetà ċivili u ssaħħaħ l-awtoritajiet 

lokali, speċjalment permezz tal-proġett ta' Pascrena biex jiġu appoġġati s-soċjetà ċivili u r-

rikonċiljazzjoni nazzjonali (Projet d'appui à la société civile et à la reconciliation nationale) taħt l-

EIDHR. Fl-aħħar xhur tal-2015, l-UE għamlet progress fit-tħejjija ta' programm ġdid dedikat għall-

konsolidazzjoni tal-istat u nediet programm biex tappoġġa l-modernizzazzjoni tas-settur tal-

ġustizzja. Għaddejja wkoll ħidma biex jissaħħu l-kapaċitajiet tal-forzi tas-sigurtà u biex il-metodi ta' 

ħidma tagħhom jkunu aktar professjonali u aktar kompatibbli mad-drittijiet tal-bniedem; proġett 

biex jiġi stabbilit kulleġġ ġdid tal-pulizija ser jirċievi wkoll appoġġ. 

Uganda 

Fiż-żmien qabel l-elezzjonijiet presidenzjali u parlamentari li għandhom iseħħu fl-2016, l-UE 

kompliet tħeġġeġ lill-awtoritajiet Ugandiżi biex jimplimentaw ir-rakkomandazzjonijiet tal-missjoni 

ta' osservazzjoni elettorali tal-UE (MOE) tal-2011. L-UE ddispjaċiha li l-Att Kostituzzjonali (ta' 

Emenda) tal-2015, li oriġinarjament kien mistenni li jimplimenta riformi sinifikanti fis-sistema 

elettorali, ma qisx ir-rakkomandazzjonijiet kostruttivi mill-Organizzazzjoni bejn il-Partiti għad-

Djalogu, li laqqgħet flimkien il-partijiet politiċi kollha tal-Uganda li għandhom tal-anqas siġġu 

parlamentari wieħed, jew mill-MOE. L-UE ddeċidiet li tibgħat MOE għall-elezzjonijiet tal-2016. 

Il-libertà ta' assoċjazzjoni u dik ta' għaqda jibqgħu ta' tħassib fl-2015. L-UE kienet imħassba li l-

ewwel abbozz tal-Liġi dwar l-Organizzazzjonijiet Mhux Governattivi quddiem il-parlament jagħti 

lill-korpi regolatorji setgħat estensivi ta' kontroll fuq l-attivitajiet tas-soċjetà ċivili. L-UE semmiet 

it-tħassib b'mod intensiv mal-awtoritajiet Ugandiżi, resqet bil-miktub l-osservazzjonijiet tagħha lill-

Kumitat Parlamentari dwar id-Difiża u l-Affarijiet Interni, li kien responsabbli għall-iskrutinju tal-

abbozz tal-liġi. L-emendi introdotti mill-kumitat neħħew xi wħud mid-dispożizzjonijiet l-aktar 

restrittivi, iżda madankollu l-att adottat jimponi obbligi vagi u wesgħin dwar l-NGOs li jista' jxekkel 

l-attivitajiet tagħhom. L-UE ser issegwi l-implimentazzjoni tal-att bir-reqqa inkluż il-formulazzjoni 

tar-regolamenti biex l-Att jiġi operazzjonalizzat. 

L-Att dwar l-Immaniġġjar tal-Ordni Pubbliku tal-2013 intuża bħala bażi biex jiġi evitat li jseħħu 

għadd ta' laqgħat politiċi organizzati mill-partiti tal-oppożizzjoni. Il-kontroversja ffukat fuq jekk l-

interpretazzjoni korretta tal-att hux dejjem teħtieġ li l-organizzaturi ta' laqgħat politiċi jiksbu l-

permess tal-pulizija qabel ma jkollhom laqgħa. L-UE ħeġġet lill-pulizija u l-partiti tal-oppożizzjoni 

biex jilħqu interpretazzjoni komuni tal-att li tiffaċilita assemblei politiċi paċifiċi. 

L-UE ddiskutiet id-drittijiet tal-bniedem mal-President Museveni waqt id-djalogu tagħha skont l-

Artikolu 8 tal-24 ta' April 2015. Id-diskussjoni kopriet il-proċess elettorali, il-libertà ta' 

assoċjazzjoni, l-ugwaljanza bejn is-sessi, ir-responsabbiltà tal-pulizija u l-ġlieda kontra t-tortura. 

L-adozzjoni tal-Att dwar il-Prevenzjoni u Projbizzjoni tat-Tortura fl-2012 ħolqot qafas legali 

komprensiv għall-prevenzjoni tat-tortura fl-Uganda. L-UE kompliet tappoġġa l-implimentazzjoni ta' 

din il-liġi, pereżempju billi xerrdet il-kontenut tagħha permezz tat-traduzzjoni fil-lingwi lokali. L-

UE pprovdiet ukoll appoġġ għaċ-Ċentru Afrikan għat-Trattament u r-Riabilitazzjoni tal-Vittmi tat-

Tortura, u għall-Kummissjoni Ugandiża għad-Drittijiet tal-Bniedem biex jinvestigaw 

allegazzjonijiet ta' tortura. L-UE ħeġġet lill-awtoritajiet Ugandiżi biex jirratifikaw il-Protokoll 

Fakultattiv tan-NU għall-Konvenzjoni Kontra t-Tortura mill-iktar fis possibbli. 

Filwaqt li laqgħet il-kontinwazzjoni tal-moratorju de facto fuq il-piena tal-mewt, l-UE kompliet 

tħeġġeġ lill-awtoritajiet Ugandiżi biex jabolixxu l-piena tal-mewt fil-liġi. 

L-UE ħadmet mas-sħab tas-soċjetà ċivili li jippromwovu d-drittijiet tan-nisa u tat-tfal. B'mod 

partikolari, hija għenet lill-Assoċjazzjoni Parlamentari tan-Nisa tal-Uganda biex ikollha sessjoni 

parlamentari tan-nisa f'Lulju 2015, appoġġat proġett konġunt li jinvolvi s-soċjetà ċivili u l-Ministeru 

għall-Ġeneri, ix-Xogħol u l-Iżvilupp Soċjali kontra l-vjolenza abbażi ta' sess u pparteċipa fil-Forum 

Nazzjonali dwar l-Istat tat-Tfal tal-Uganda. 

L-UE kompliet tappoġġa l-ħidma tal-Kummissjoni tad-Drittijiet tal-Bniedem tal-Uganda; 

pereżempju, l-UE għenet lill-UHRC u lill-Kummissjoni għall-Opportunitajiet Indaqs biex 

jimmonitorjaw l-aċċess għas-servizzi tas-saħħa fl-Uganda kollha, kif ukoll il-kondizzjonijiet tax-

xogħol fl-industrija, il-minjieri u l-komunitajiet tas-sajd. L-UE esprimiet tħassib li, minn April 

2015, il-UHRC tnaqqset għal żewġ Kummissarji biss u kienet mingħajr president, u ħeġġet il-ħatra 

ta' sostituti. 

F'Jannar 2015, l-UE laqgħet iċ-ċediment ta' Dominic Ongwen, allegatament il-kmandant tal-brigata 

tal-Armata ta' Reżistenza tas-Sinjur, u t-trasferiment tiegħu lill-Qorti Kriminali Internazzjonali biex 

jaffaċċja proċess fuq akkużi ta' delitti kontra l-umanità u delitti tal-gwerra. 

Il-Premju annwali tal-UE għad-Difensur tad-Drittijiet tal-Bniedem fl-Uganda ngħata fl-2015 lil Dr 

Livingstone Sewanyana, il-fundatur u Direttur Eżekuttiv tal-Fondazzjoni għall-Inizjattiva tad-

Drittijiet tal-Bniedem. 

Żambja 

L-elezzjonijiet presidenzjali parzjali f'Jannar 2015 kienu kkunsidrati fil-biċċa l-kbira ħielsa u 

demokratiċi. Għalkemm il-mezzi tax-xandir kritiċi tal-gvern jibqgħu jeżistu, l-elezzjonijiet ġenerali 

ta' Awwissu 2016 u l-mandat limitat li rriżulta tal-gvern il-ġdid tal-Front Patriotiku (PF) kellhom 

madankollu diġà impatt fuq il-libertà tal-istampa u l-libertà ta' espressjoni. Il-Ministru għall-

Informazzjoni u x-Xandir joħroġ regolarment theddid pubbliku kontra mezzi tax-xandir, li jwassal 

għall-awtoċensura fost il-mezzi tax-xandir statali (u wħud privati). Fl-2015, il-gazzetta ewlenija 

indipendenti The Post rat il-ġurnalisti tagħha arrestati u intimidati filwaqt li l-Awtorità Fiskali taż-

Żambja ppruvat tagħlaqha kompletament minħabba l-obbligi tat-taxxa. Ir-radji tal-komunitajiet ġew 

mhedda mill-cadres tal-PF talli kellhom ir-rappreżentanti tal-oppożizzjoni fuq il-programmi 

tagħhom. Il-kantant Pilato ġie arrestat u soġġett għal proċedura kriminali għall-pubblikazzjoni ta' 

diska li twaqqa' għaċ-ċajt lill-president, iżda wara nħeles. 

L-UE u l-Istati Membri tagħha jinsabu mħassba li l-ksur ta' drittijiet politiċi u ċivili jistgħu jiżdiedu 

fiż-żmien qabel l-elezzjonijiet tal-2016. Il-korruzzjoni u l-vjolenza politika jibqgħu problema fiż-

Żambja (eż. Eks politiċi li jingħataw maħfriet bikrija minn sentenzi ta' ħabs, cadres tal-partiti 

vjolenti li jinterferixxu fl-elezzjonijiet parlamentari parzjali, mexxejja tal-oppożizzjoni attakkati u 

detenuti/arrestati għal perijodi qosra taħt l-Att tal-Ordni Pubbliku), anki jekk komparattivament 

dawn l-oqsma huma inqas inkwetanti minn pajjiżi oħra fir-reġjun. It-transizzjoni għall-governanza 

elettronika fiż-Żambja ġiet interpretata bħala pass pożittiv fil-ġlieda kontra l-korruzzjoni u lejn 

trasparenza akbar. 

L-appoġġ politiku għad-drittijiet tan-nisa u tat-tfal, inkluż dak kontra ż-żwieġ tat-tfal, bikri u 

sfurzat, jeżisti fuq il-karta, kemm mir-rappreżentanti governattivi ta' livell għoli kif ukoll minn 

mexxejja tradizzjonali, iżda l-maħfra presidenzjali motivata politikament għall-kantant Ġeneral 

Kanene li huwa favur il-PF u li kien qiegħed jiskonta sentenza għall-korruzzjoni ta' minorenni, u l-

ħatra sussegwenti tiegħu bħala l-ambaxxatur tal-vjolenza abbażi ta' sess taż-Żambja, juru l-

limitazzjonijiet ta' dan l-impenn. L-inċidenti ta' vjolenza abbażi ta' sess qegħdin jiżdiedu, 

possibbilment bħala riżultat ta' żieda fir-rapportar. Id-deterjorament drammatiku fil-klima 

ekonomika fl-2015 jista' jwassal għal ambjent ferm aktar ostili għan-nisa u t-tfal vulnerabbli, 

speċjalment fil-komunitajiet foqra. 

Il-maħfra presidenzjali li bidlet il-pieni tal-mewt ta' aktar minn 330 priġunier f'priġunerija għall-

għomor intlaqgħet mill-UE. Ma kien hemm l-ebda eżekuzzjoni mill-1997 'l hawn taħt moratorju de 

facto. Madankollu, il-kondizzjonijiet fil-ħabsijiet iffullati tal-pajjiż għadhom lura ħafna, speċjalment 

għan-nisa, it-tfal li jakkumpanjawhom u gruppi vulnerabbli oħra. Mil-lat pożittiv, jidher li hemm 

appoġġ politiku dejjem jikber għat-transizzjoni minn approċċ strettament punittiv lejn approċċ 

korrettiv fis-sistema tal-ħabsijiet taż-Żambja. 

Ir-rikonoxximent tad-drittijiet ta' persuni LGBTI għadu problema fiż-Żambja, kif muri mill-

kundanna ta' mara transġeneru li issa taffaċċja sa 15-il sena ħabs u sensiela kontinwa ta' kolonni 

kontra l-LGBTI f'waħda mill-gazzetti statali. Madankollu, mil-lat pożittiv, il-Qorti Għolja 

Żambjana kkonfermat il-liberazzjoni tal-attivist LGBT Paul Kasonkomona u d-dritt tiegħu għal-

libertà tal-espressjoni, filwaqt li fi tliet kawżi LGBTI rġiel akkużati li kellhom x'jaqsmu ma' rġiel 

ġew meħlusa mill-qrati inferjuri matul il-perijodu ta' sena. 

Żimbabwe 

Is-sitwazzjoni tad-drittijiet tal-bniedem fiż-Żimbabwe tibqa' waħda stabbli iżda fraġli. Għalkemm 

il-frekwenza ta' ksur serju tad-drittijiet tal-bniedem baqgħet relattivament baxxa meta mqabbla mal-

perijodu massimu ta' vjolenza waqt l-elezzjonijiet tal-2008, xorta kien hemm xi inċidenti 

inkwetanti. 

In-nuqqas ta' progress tal-awtoritajiet Żimbabweni fil-każ tas-sekwestru tal-attivist tad-drittijiet tal-

bniedem, Itai Dzamara, jibqa' tħassib serju. Itai Dzamara, attivist favur id-demokrazija, ġie 

sekwestrat minn irġiel mhux identifikati f'Marzu 2015. Il-Qorti Għolja ħarġet ordni li ġiegħlet lill-

Ministru għall-Affarijiet Interni u l-Kummissarju Ġenerali tal-Pulizija biex jagħmlu dak kollu 

meħtieġ biex jinstab l-attivist nieqes u jaħdmu mill-qrib mal-avukati tiegħu. S'issa, jibqa' mhux 

magħruf fejn jinsab u f'liema kondizzjoni qiegħed. Il-Parlament Ewropew esprima t-tħassib tiegħu 

fid-19 ta' Mejju 2015 u d-Delegazzjoni tal-UE ħarġet dikjarazzjonijiet lokali fil-11 ta' Marzu, id-

9 ta' April, id-9 ta' Mejju, id-9 ta' Ġunju, is-7 ta' Lulju, is-7 ta' Awwissu u d-9 ta' Settembru 2015 u 

tibqa' tappoġġa t-talbiet tas-soċjetà ċivili għaċ-ċarezza dwar il-każ permezz tal-mezzi ta' 

komunikazzjoni soċjali. 

B'segwitu għal sensiela ta' inċidenti ta' vjolenza bejn il-partiti u fihom stess, fis-17 ta' Novembru l-

UE ħarġet dikjarazzjoni lokali li tesprimi t-tħassib tagħha u tħeġġeġ lill-partijiet kollha biex 

jirrispettaw il-prinċipji demokratiċi. Matul l-2015, l-ambjent elettorali madwar l-elezzjonijiet 

parzjali kien fil-biċċa l-kbira tiegħu ħieles mill-vjolenza. Madankollu, fl-10 ta' Ġunju, Hurungwe 

West esperjenza inċident ta' intimidazzjoni u ta' vjolenza politika fiż-żmien qabel il-vot u 

immedjatament wara. 

Il-leġislazzjoni repressiva (l-Att dwar l-Ordni Pubbliku u s-Sigurtà Pubblika, l-Att dwar l-Aċċess 

għall-Informazzjoni u l-Protezzjoni tal-Privatezza) tibqa' fis-seħħ. Ir-ripressjoni ta' bejjiegħa 

mingħajr liċenzja li joperaw f'siti mhux speċifiċi f'Harare u bliet oħra eskalaw matul is-sajf. Il-

pulizija ġiet ikkritikata mis-soċjetà ċivili għall-użu ta' forza eċċessiva. Madankollu, hemm 

indikazzjonijiet li d-dispożizzjoni kostituzzjonali li teħtieġ li d-detenuti jinħelsu fi żmien 48 siegħa 

jekk ma jitressqux l-akkużi qiegħda ġeneralment tiġi rispettata fil-każ tad-difensuri tad-drittijiet tal-

bniedem. 

Mill-adozzjoni tal-kostituzzjoni progressiva l-ġdida fl-2013, għaxar atti nġiebu f'konformità mal-

kostituzzjoni. L-abbozz ta' tliet liġijiet ewlenin fi stadji differenti fil-parlament (inkluż l-Abbozz ta' 

Emenda tal-Liġijiet Ġenerali, li ser ibiddel l-Att Elettorali). L-Abbozz ta' Liġi tal-Kummissjoni 

dwar il-Ġeneru jeħtieġ approvazzjoni presidenzjali. L-abbozz ta' tnejn u għoxrin liġi qiegħed jiġi 

mħejji mit-task force ppreseduta mill-Ministeru għall-Ġustizzja (bl-appoġġ tad-Delegazzjoni tal-

UE). 

Jibqa' t-tħassib dwar l-istat tad-dritt, inkluż is-sekwestri tal-art u l-ġestjoni ta' nies urbani li 

stabbilixxew ruħhom b'mod informali u persuni spostati internament. 

B'mod ġenerali, u minkejja t-tħassib, hemm xi oqsma inkoraġġanti fejn sar progress fil-qasam tad-

drittijiet tal-bniedem. Il-ġudikatura qed turi xi sinjali ta' indipendenza, inkluż f'xi invażjonijiet tal-

art ta' profil għoli, anke jekk id-deċiżjonijiet tal-qorti mhux dejjem ġew esegwiti. Kien hemm ċaqliq 

lejn it-tħaddim tal-kummissjonijiet kostituzzjonali indipendenti. F'Ġunju, il-President Mugabe ħatar 

membri tal-Kummissjoni dwar is-Sessi u f'Diċembru ħatar membri tal-Kummissjoni Nazzjonali 

għall-Paċi u r-Rikonċiljazzjoni Nazzjonali. Il-Kummissjoni għad-Drittijiet tal-Bniedem qed issir 

dejjem aktar operazzjonali. Madankollu, dawn il-kummissjonijiet ewlenin għad jeħtieġu aktar 

indipendenza u riżorsi. 

L-ispazju li fih is-soċjetà ċivili tista' taħdem għadu relattivament miftuħ. Il-gvern qed jaħdem 

dejjem aktar mill-qrib ma' xi OSĊ, inkluż fil-livell tal-gvern lokali rigward id-drittijiet soċjali u 

ekonomiċi. Matul is-sena l-OSĊ setgħu josservaw l-elezzjonijiet parzjali mingħajr tfixkil. 

Għalkemm limitati fiċ-ċirkolazzjoni (l-aktar għaż-żoni urbani), il-mezzi tax-xandir stampati privati 

fiż-Żimbabwe għadhom liberi b'mod ġenerali u l-parti l-kbira tal-ġurnalisti jistgħu jikkritikaw lill-

gvern. Madankollu, il-ġurnaliżmu investigattiv li għandu l-għan li jikxef il-korruzzjoni għadu 

diffiċli. Il-libertà tal-mezzi tax-xandir, b'mod partikolari f'żoni rurali, fejn huma s-sors prinċipali ta' 

informazzjoni, hija limitata mill-Istat. L-aċċess għall-mezzi ta' komunikazzjoni soċjali qed jiżdied u 

s'issa mhuwiex impedit. 

Għal 10 snin kien hemm moratorju de facto fuq it-twettiq tal-piena tal-mewt. L-ebda ordni għall-

mewt ma ġiet iffirmata għall-eżekuzzjoni fl-2015. 

 

VI. Peniżola Għarbija 

Bahrain 

Erba' snin wara li reġa' beda l-inkwiet fir-Renju tal-Bahrain, fl-2015 l-UE kompliet tissorvelja l-

iżviluppi lokali mill-qrib u fejn adatt, kompliet turi t-tħassib tagħha, permezz ta' mezzi differenti, 

dwar is-sitwazzjoni interna tad-drittijiet tal-bniedem, tilqa' r-riformi pożittivi u kompliet toffri l-

appoġġ tagħha biex jiżdied il-ħarsien effettiv tad-drittijiet tal-bniedem. 

L-UE appellat b'mod konsistenti lin-naħat kollha biex jidħlu b'mod kostruttiv fi proċess ta' 

rikonċiljazzjoni nazzjonali ġenwina u djalogu, mingħajr prekondizzjonijiet u b'mod paċifiku. L-UE 

laqgħet ukoll uħud mill-inizjattivi li ħa l-gvern tal-Bahrain – inkluż l-implimentazzjoni tar-

rakkomandazzjonijiet tal-Kummissjoni ta' Inkjesta Indipendenti – u segwiet mill-qrib il-ħidma tal-

istituzzjonijiet li nħolqu reċentement bħall-ombudsman tal-pulizija għall-Ministeru tal-Intern, l-

Istituzzjoni Nazzjonali għad-Drittijiet tal-Bniedem, l-Unità ta' Investigazzjoni Speċjali u l-

Kummissjoni għad-Drittijiet tal-Priġunieri u d-Detenuti. Il-kondizzjonijiet meħtieġa għal 

rikonċiljazzjoni reali u dejjiema għadhom ma nkisbux u għadhom jeħtieġu aktar ħidma. L-UE 

appellat ripetutament lill-poplu kollu tal-Bahrain biex jagħmel użu mill-istituzzjonijiet il-ġodda 

sabiex jiġi żgurat li dawn jistgħu jwasslu għal titjib ġenwin fis-sitwazzjoni tad-drittijiet tal-bniedem 

fil-Bahrain, inkluż fuq il-bażi tar-rakkomandazzjonijiet robusti magħmula fir-rapporti ppreżentati 

mill-NIHR u l-ombudsman. 

L-UE impenjat ruħha b'mod konsistenti mal-awtoritajiet tal-Bahrain rigward it-tħassib dwar id-

drittijiet tal-bniedem fir-renju, filwaqt li appoġġat il-miżuri ta' riformi li għaddejjin. L-UE wettqet 

diversi inizjattivi ta' komunikazzjoni formali u informali indirizzati lill-awtoritajiet tal-Bahrain dwar 

l-arrest ta' għadd ta' individwi prominenti talli kkritikaw lill-gvern tal-Bahrain u tal-Arabja Sawdija. 

L-UE wriet tħassib dwar il-libertà tal-istampa u l-libertà ta' espressjoni fil-kuntest tas-sospensjoni 

temporanja ta' pubblikazzjoni tal-gazzetta prominenti Al Wasat, liema sospensjoni tneħħiet 

immedjatament. 

Minbarra s-sensiela ta' dikjarazzjonijiet pubbliċi, ir-RGħ/VP u uffiċjali tas-SEAE kellhom kuntatti 

diretti regolari ma' atturi politiċi u attivisti tal-Bahrain. Ir-Rappreżentant Speċjali tal-UE għad-

Drittijiet tal-Bniedem, Lambrinidis, għamel żjara fil-Bahrain għat-tieni darba f'Mejju 2015 u kellu 

firxa wiesgħa ta' konsultazzjonijiet mal-awtoritajiet, is-soċjetajiet politiċi tal-oppożizzjoni, il-korpi 

nazzjonali għad-drittijiet tal-bniedem u l-atturi tas-soċjetà ċivili, il-parti l-kbira jiffokaw fuq ir-

rikonċiljazzjoni nazzjonali u s-sitwazzjoni tad-drittijiet tal-bniedem. Matul din iż-żjara, huwa tenna 

l-offerta tal-UE biex tappoġġa l-implimentazzjoni tal-impenji internazzjonali tal-Bahrain u r-

rakkomandazzjonijiet tal-EPU, li jiffokaw b'mod partikolari fuq kwistjonijiet ta' responsabbiltà u t-

trattament ħażin f'detenzjoni. 

L-UE kompliet tħeġġeġ lis-soċjetajiet politiċi kollha biex jidħlu fi djalogu nazzjonali mmirat lejn ir-

riforma u r-rikonċiljazzjoni nazzjonali u biex b'mod inekwivoku jiċħdu l-vjolenza, filwaqt li titlob 

lill-awtoritajiet biex jikkomunikaw mal-oppożizzjoni u biex jikkunsidraw miżuri għat-tisħiħ tal-

fiduċja, inkluż il-ħelsien ta' attivisti paċifiċi. 

Fl-14 ta' Settembru, f'Ġinevra, dsatax-il Stat Membru tal-UE appoġġaw dikjarazzjoni konġunta 

dwar l-Uffiċċju tal-Kummissarju Għoli għad-Drittijiet tal-Bniedem (OHCHR) u s-sitwazzjoni tad-

drittijiet tal-bniedem fil-Bahrain skont il-Punt 2. 

Kuwajt 

Il-kwistjonijiet ewlenin li qajmet l-UE mal-awtoritajiet tal-Kuwajt matul l-2015 kienu s-sitwazzjoni 

tal-bidoons (residenti apolidi), il-piena tal-mewt, il-libertà ta' espressjoni u s-sitwazzjoni tal-

ħaddiema barranin u tal-ħaddiema domestiċi. 

L-UE laqgħet l-adozzjoni ta' żewġ liġijiet li jirregolaw id-drittijiet tax-xogħol tal-ħaddiema 

domestiċi. Skont il-leġislazzjoni l-ġdida, id-drittijiet u l-obbligi tal-ħaddiema domestiċi huma 

definiti b'mod ċar. Il-liġijiet il-ġodda jintroduċu xi bidliet pożittivi u l-UE ser tkompli tissorvelja l-

implimentazzjoni tagħhom u l-mekkaniżmi għall-infurzar tagħhom. 

Fil-kuntatti tagħha mal-awtoritajiet tal-Kuwajt l-UE wriet it-tħassib tagħha dwar l-arrest ta' għadd 

ta' attivisti tad-drittijiet tal-bniedem talli eżerċitaw b'mod paċifiku d-drittijiet tagħhom tal-libertà ta' 

espressjoni, ta' assoċjazzjoni u ta' għaqda. L-UE tenniet ukoll l-oppożizzjoni tagħha għall-piena tal-

mewt fil-każijiet kollha u fiċ-ċirkostanzi kollha, filwaqt li talbet lill-Kuwajt jirrikorri għall-

moratorju de facto fuq l-użu tal-piena kapitali. 

Għadd ta' Stati Membri tal-UE ħadu sehem fl-eżami dwar il-Kuwajt magħmul mill-Grupp ta' Ħidma 

għall-Eżami Perjodiku Universali (EPU) tal-Kunsill tad-Drittijiet tal-Bniedem f'Jannar 2015. L-UE 

tħeġġeġ lill-awtoritajiet tal-Kuwajt biex jimplimentaw ir-rakkomandazzjonijiet tal-EPU u ser 

tkompli tissorvelja l-proċess. 

L-UE qed tissorvelja mill-qrib is-sitwazzjoni tal-persuni apolidi fil-Kuwajt peress li s'issa għadha 

ma nstabet l-ebda soluzzjoni finali għal din il-kwistjoni. 

L-UE qajmet ukoll il-kwistjoni tad-drittijiet tal-ħaddiema migranti, speċjalment id-dritt għall-

edukazzjoni fl-iskejjel tal-istat. 

Oman 

B'mod ġenerali, l-Oman għandu wħud mill-ogħla standards tad-drittijiet tal-bniedem fir-reġjun u 

huwa kburi li huwa pajjiż paċifiku u relattivament tolleranti, iżda għad fadal xi tħassib dwar id-

drittijiet tal-bniedem, partikolarment il-libertà tal-espressjoni. 

L-UE kienet imħassba dwar bosta kawżi ġudizzjarji kontra attivisti li pprotestaw jew esprimew 

fehmiet fuq il-mezzi ta' komunikazzjoni soċjali, iżda nnotat ukoll li ngħatat il-maħfra fil-parti l-

kbira ta' dawn il-każijiet. L-UE ssorveljat mill-qrib għadd ta' każijiet individwali, inkluż dawk ta' 

Ismaeel al-Meqbali, Helal al-Alawi, Saeed Jadad u Hassan al-Basham. 

L-UE laqgħet iż-żjara f'Settembru 2014 ta' Maina Kiai, ir-Relatur Speċjali tan-NU dwar id-drittijiet 

ta' għaqda paċifika u ta' assoċjazzjoni. Fir-rapport tiegħu dwar iż-żjara lill-Kunsill tad-Drittijiet tal-

Bniedem tan-NU, is-Sur Kiai qal li d-dritt tal-Omanin għal għaqda paċifika 'virtwalment ma jeżistix 

fil-prattika' u għamel rakkomandazzjonijiet lill-Oman dwar id-drittijiet għal-libertà ta' għaqda u ta' 

assoċjazzjoni. 

Kwistjoni oħra ta' tħassib għall-UE kienet id-diskriminazzjoni kontra ħaddiema espatrijati fl-

applikazzjoni tal-liġijiet tax-xogħol u fil-prattika, u l-istatus u s-sitwazzjoni ġenerali ta' dawn il-

ħaddiema. L-UE kkoordinat mal-awtoritajiet tal-Oman dwar is-sitwazzjoni tal-ħaddiema barranin u 

dwar it-traffikar tal-bnedmin. Barra minn hekk ma kienx hemm biżżejjed ħarsien għall-vittmi ta' 

vjolenza domestika u parzjalità kontra n-nisa. 

Qatar 

L-UE u l-Istati Membri tagħha ffokaw b'mod partikolari fuq il-libertà ta' espressjoni u l-iżvilupp ta' 

mezzi tax-xandir indipendenti, l-isforzi biex tissaħħaħ is-soċjetà ċivili permezz ta' leġislazzjoni 

aktar liberali rigward il-libertà ta' assoċjazzjoni u inizjattivi tas-soċjetà ċivili; l-appoġġ għad-

difensuri tad-drittijiet tal-bniedem; id-drittijiet tan-nisa, u t-titjib tal-kondizzjonijiet tax-xogħol u tal-

għajxien ta' ħaddiema migranti. 

L-attenzjoni tal-UE ffokat fuq il-kondizzjonijiet tal-ħaddiema migranti fil-Qatar, wara rapporti ta' 

pagi li ma tħallsux, nuqqasijiet fl-oqsma tas-saħħa u s-sikurezza, akkomodazzjoni inadegwata, u 

aġenziji tal-impjiegi bla skruplu fil-pajjiżi ta' oriġini tal-ħaddiema fit-tħejjija għat-Tazza tad-Dinja 

tal-FIFA fl-2022. L-UE laqgħet liġi ġdida li ġiet introdotta lejn l-aħħar ta' Ottubru, li għandha tiġi 

implimentata sa Diċembru 2016, bħala pass importanti f'dan il-qasam, filwaqt li ħeġġet lill-

awtoritajiet tal-Qatar biex ikomplu jirriformaw is-sistema kafala (sponsorizzazzjoni) u minflokha 

jdaħħlu sistema bbażata fuq kuntratti. 

Il-Qatar qed jiffaċċa wkoll ilment skont l-Artikolu 26 tal-Kostituzzjoni tal-ILO għall-ksur tal-

Konvenzjoni 81 tal-ILO dwar l-Ispezzjoni tax-Xogħol u l-Konvenzjoni 29 dwar ix-Xogħol Sfurzat, 

imressaq fl-ILO kontra l-istat. Fit-12 ta' Novembru saret diskussjoni tripartitika f'laqgħa tal-Bord 

Governattiv tal-ILO, li matulha l-Qatar tenna r-rieda tiegħu li jinvolvi ruħu ma' korpi 

internazzjonali u mal-ILO, b'mod partikolari biex itejjeb id-drittijiet tal-migranti. L-UE, fid-

dikjarazzjoni komuni tagħha, talbet lill-Qatar biex jikkoopera mill-qrib mal-ILO. 

Arabja Sawdija 

L-UE impenjat ruħha mal-awtoritajiet tal-Arabja Sawdija fir-rigward tat-tħassib dwar id-drittijiet 

tal-bniedem fir-renju, filwaqt li inkoraġġiet miżuri ta' riforma. L-oqsma ta' tħassib ewlieni inkludew 

is-sistema ta' kurazija mill-irġiel u d-drittijiet tan-nisa, il-piena tal-mewt, ir-riforma tal-ġudikatura, 

il-libertà ta' espressjoni, it-tolleranza reliġjuża, u d-diskriminazzjoni u d-drittijiet tal-ħaddiema 

barranin. 

Minbarra sensiela ta' dikjarazzjonijiet pubbliċi, l-UE wettqet bosta inizjattivi ta' komunikazzjoni 

formali u informali indirizzati lill-awtoritajiet tal-Arabja Sawdija f'bosta kawżi ġudizzjarji relatati 

mad-drittijiet tal-bniedem f'koordinazzjoni mill-qrib mal-Istati Membri tal-UE u sħab li jaħsbuha bl-

istess mod, b'mod partikolari li esprimew tħassib dwar il-kawżi ta' għadd ta' attivisti bħal Raif 

Badawi u Ali al-Nimr. Il-Parlament Ewropew appella għall-ħelsien immedjat u mingħajr 

kondizzjonijiet ta' Raif Badawi fir-riżoluzzjoni ta' urġenza tiegħu ta' Frar 2015. Ir-riżoluzzjoni 

kkundannat bis-sħiħ is-swat fil-pubbliku tiegħu mill-awtoritajiet tal-Arabja Sawdija u appellat biex 

jiġu annullati l-kundanna u s-sentenza tiegħu, inkluż il-projbizzjoni fuq l-ivvjaġġar tiegħu. Il-

Parlament Ewropew ta wkoll il-Premju Sakharov għal-Libertà tal-Ħsieb lil Raif Badawi. Fit-

18 ta' Diċembru, martu Ensaf Haidar, aċċettat il-premju f'isem żewġha, li baqa' l-ħabs. 

F'Diċembru, id-Delegazzjoni tal-Unjoni Ewropea, f'kooperazzjoni mill-qrib mal-ambaxxati tal-Istati 

Membri tal-Unjoni Ewropea, tat il-Premju Chaillot għall-Promozzjoni tad-Drittijiet tal-Bniedem fir-

reġjun tal-GCC fl-2015 lill-Inizjattiva Baladi flimkien mal-Forum Kulturali Thulatha. Ingħata 

Premju Chaillot speċjali lil Ibrahim al-Mugaiteeb għal dak li għamel matul ħajtu bħala 

rikonoxximent u aktar inkoraġġiment tal-isforzi u l-ħidma tiegħu favur il-promozzjoni u l-ħarsien 

tad-drittijiet tal-bniedem fir-Renju tal-Arabja Sawdija. 

L-UE żammet kuntatti regolari mal-organizzazzjonijiet tas-soċjetà ċivili u d-difensuri tad-drittijiet 

tal-bniedem u f'bosta okkażjonijiet qajmet każijiet ta' tħassib mal-awtoritajiet rilevanti. Mill-2013 

'l hawn, id-Delegazzjoni tal-UE kisbet permess biex id-diplomatiċi jattendu proċessi pubbliċi 

(f'Diċembru 2015 l-Arabja Sawdija adottat Liġi dwar l-NGOs). 

Permezz tad-Delegazzjoni tal-Unjoni Ewropea, l-UE ppreżentat il-prijoritajiet u l-inizjattivi tal-UE 

lill-awtoritajiet tal-Arabja Sawdija qabel kull laqgħa tal-Kunsill tad-Drittijiet tal-Bniedem u t-Tielet 

Kumitat tal-AĠNU. 

Fi Frar, il-Parlament Ewropew għamel żjara fir-Renju tal-Arabja Sawdija fil-qafas ta' laqgħa 

interparlamentari bejn il-Parlament Ewropew u Majlis Ash-Shura. 

Fit-8 ta' Ottubru, il-Parlament Ewropew għadda riżoluzzjoni li tħeġġeġ lill-Arabja Sawdija biex 

twaqqaf l-eżekuzzjoni ta' Ali Mohammed al-Nimr u appellat għal moratorju fuq il-piena tal-mewt. 

Fl-10 ta' Diċembru 2015, id-Delegazzjoni tal-Unjoni Ewropea organizzat Panel ta' Diskussjoni dwar 

il-Vjolenza kontra n-Nisa u t-Tfal fil-Arabja Sawdija f'kollaborazzjoni mill-qrib ma' xi ambaxxati 

tal-Istati Membri Ewropej u l-awtoritajiet tal-Arabja Sawdija. L-avveniment kien parti mill-kuntatti 

diplomatiċi tal-UE b'attenzjoni globali fuq il-forom kollha tal-vjolenza kontra t-tfal u n-nisa. 

Fit-12 ta' Diċembru, l-UE laqgħet l-elezzjonijiet muniċipali tal-Arabja Sawdija li fihom kemm l-

irġiel kif ukoll in-nisa setgħu jivvutaw u jiġu eletti għall-ewwel darba, u dan kien pass importanti 

għat-tisħiħ tal-pożizzjoni tan-nisa f'dan il-pajjiż. 

L-UE għandha l-istess tħassib bħal xi esperti tan-NU dwar id-drittijiet tal-bniedem rigward miżuri 

komprensivi żżejjed kontra t-terroriżmu li jistgħu jwasslu għall-abbuż tad-drittijiet tal-bniedem 

relatati ma' persuni mhux terroristi u ta' attivisti politiċi online. 



 

 

12299/16   agi/vp  xuj/DG 172 
ANNESS DGC 2B  MT 
 

Emirati Għarab Magħquda 

F'koordinazzjoni mill-qrib mal-ambaxxati tal-Istati Membri tal-UE, l-UE baqgħet attiva fis-

sorveljanza tas-sitwazzjoni tad-drittijiet tal-bniedem fl-Emirati Għarab Magħquda. 

L-Emirati Għarab Magħquda reġgħu ġew eletti fil-Kunsill tad-Drittijiet tal-Bniedem f'Ġinevra 

f'Ottubru 2015. L-UE tat attenzjoni partikolari lill-wegħdiet u l-impenji volontarji li saru mill-

EGħM għall-perijodu 2016-2018. 

Ir-raba' u l-ħames laqgħa tal-grupp ta' ħidma tekniku bilaterali bejn l-UE u l-Emirati Għarab 

Magħquda dwar id-drittijiet tal-bniedem saru f'Mejju u f'Novembru rispettivament. Il-laqgħat 

indirizzaw il-firxa sħiħa ta' tħassib tal-UE, inkluż il-piena tal-mewt, il-libertà ta' espressjoni, l-

għajbien furzat, kwistjonijiet ta' migrazzjoni u impjiegi, u l-vjolenza domestika. 

Fid-69 sessjoni tal-Assemblea Ġenerali tan-NU, l-Emirati Għarab Magħquda astjenew mill-vot 

dwar ir-riżoluzzjoni tan-NU dwar moratorju fuq l-użu tal-piena tal-mewt. L-Emirati Għarab 

Magħquda japplikaw l-istandards minimi tal-ECOSOC tan-NU u rarament jagħtu sentenzi tal-

mewt. Madankollu, f'Lulju 2015, mara mill-EGħM nqatlet għall-omiċidju volontarju ta' mara 

Amerikana/Rumena f'kumpless kummerċjali. Ma hemm l-ebda konferma uffiċjali li din l-

eżekuzzjoni ser twitti t-triq biex tissokta b'mod ġenerali l-implimentazzjoni tal-piena tal-mewt fil-

pajjiż. F'Jannar 2014, il-President Khalifa waqqaf l-eżekuzzjonijiet imminenti kollha fil-każijiet ta' 

omiċidju volontarju sabiex isib soluzzjoni f'konformità max-Xarija (prezz tad-demm), li jista' jiġi 

interpretat bħala moratorju de facto fuq il-piena tal-mewt. 

F'kooperazzjoni mal-pajjiżi ta' oriġini, l-Emirati Għarab Magħquda wrew impenn biex jippruvaw 

jillimitaw l-abbużi fir-reklutaġġ ta' ħaddiema migranti. Il-punt kruċjali huwa li jiġi ggarantit id-dritt 

tal-ħaddiema li jagħżlu min jimpjegahom. Fid-29 ta' Settembru 2015, il-Ministru għax-Xogħol tal-

Emirati Għarab Magħquda ħabbar digriet ġdid li jirregola r-relazzjonijiet industrijali li huwa 

mistenni jidħol fis-seħħ fl-1 ta' Jannar 2016. Bla dubju, dawn id-dispożizzjonijiet jikkostitwixxu 

progress fil-protezzjoni ta' ħaddiema migranti fl-Emirati Għarab Magħquda. Fil-prattika, huma 

għandhom partikolarment l-għan li jipprevjenu li opportunità ta' xogħol inizjali tiġi sostitwita 

b'kuntratt tax-xogħol finali differenti li jkun inqas favorevoli għall-ħaddiem, kif ukoll li jippermettu 

lill-ħaddiem ma jibqax jaħdem ma' min iħaddmu u jibda jaħdem ma' ħaddieħor fl-Emirati Għarab 

Magħquda mingħajr ma jkun obbligat imur lura lejn il-pajjiż ta' oriġini tiegħu. 

L-awtoritajiet tal-Emirati Għarab Magħquda baqgħu jżommu limitazzjonijiet stretti kemm fuq il-

libertà ta' espressjoni u kif ukoll fuq il-libertà ta' assoċjazzjoni, speċjalment f'każijiet fejn kien 

ikkritikat il-gvern tal-Emirati Għarab Magħquda u saru appelli għal riformi demokratiċi. L-Att tal-

Emirati Għarab Magħquda tal-2012 dwar iċ-Ċiberkriminalità, li jiddikjara li kull forma ta' użu ħażin 

ta' kompjuter/apparat intelliġenti jew netwerk/sistema elettronika jista' jwassal għal sentenza ta' 

għomor il-ħabs u/jew multa li tvarja bejn AED 50 000 u AED 3 miljun, ġie invokat bosta drabi 

matul is-sena. 

Il-Premju Martin Ennals għad-Difensuri tad-Drittijiet tal-Bniedem tal-2015 ingħata lil Ahmed 

Mansour. Minħabba l-projbizzjoni fuq l-ivvjaġġar imposta mill-gvern tal-Emirati Għarab 

Magħquda, huwa ma setax jattendi ċ-ċerimonja tal-premjazzjoni f'Ġinevra. 

Matul is-sena ġew enfasizzati każijiet ta' allegat għajbien sfurzat, inkluż dak tad-Dott. Nasser Bin 

Ghaith, ekonomista u akkademiku Emiratjan, li allegatament ġie arrestat u ttieħed f'post mhux 

magħruf fit-18 ta' Awwissu u nżamm iżolat għal kważi tmien xhur. 

It-tielet elezzjoni tal-Kunsill Nazzjonali Federali (FNC) saret fit-3 ta' Ottubru b'kulleġġ elettorali 

darbtejn ikbar minn dak tal-elezzjonijiet tal-2011 u b'żieda ta' votanti; sinjal li l-poplu tal-EGħM 

qed jieħu aktar interess fil-proċess. Għall-ewwel darba fil-Golf, mara, Amal al-Qubaisi, inħatret kap 

tal-Assemblea Nazzjonali. 

Jemen 

Id-drittijiet tal-bniedem u d-demokrazija kienu fuq quddiem nett tal-impenn tal-UE fil-Jemen. Il-

Konferenza dwar id-Djalogu Nazzjonali u r-riżultati tagħha, li influwenzaw il-proċess ta' abbozzar 

kostituzzjonali, dehru li qed jidderieġu lill-Jemen lejn rotta ġdida f'dak li jirrigwarda d-drittijiet tal-

bniedem u l-proċess demokratiku, sabiex ikun konformi għalkollox mad-dritt internazzjonali. 

Madankollu, lejn il-bidu tal-2015 it-transizzjoni tal-Jemen, li għall-bidu dehret promettenti, ġiet 

imfixkla minn taħlita ta' fatturi wara li forzi alleati Houthi/Saleh ħadu kontroll ta' Sanaa u biċċiet 

kbar mill-pajjiż f'Settembru 2014, vojt dejjem akbar fil-poter u sfidi kumplessi ta' governanza. Minn 

Marzu 2015 koalizzjoni militari mmexxija mill-Arabja Sawdija qed tintervjeni fil-Jemen bi tweġiba 

għal talba mill-President Hadi, bil-għan li l-gvern leġittimu tal-Jemen jerġa' jingħata s-setgħa u l-

forzi fidili għall-Houthi/Saleh jintbagħtu lura filwaqt li, b'mod parallel, għaddejjin sforzi għall-paċi 

taħt il-patroċinju tan-NU. Hemm riskju li l-konflitt tal-Jemen isir gwerra mtawla li ddum, li tista' 

twassal għal aktar diżintegrazzjoni tal-istat, frammentazzjoni territorjali u vjolenza settarja – kollha 

kemm huma x'aktarx iċaħħdu liċ-ċittadini tiegħu minn għadd ta' drittijiet bażiċi tal-bniedem. 

Bħalissa, ħafna mill-istituzzjonijiet tal-Jemen ibbażati f'Sana'a għadhom jaħdmu iżda ma għadhomx 

taħt il-kontroll sħiħ tal-gvern leġittimu, u dan jagħmel l-involviment internazzjonali dwar 

kwistjonijiet tad-drittijiet tal-bniedem diffiċli ħafna, filwaqt li n-Nofsinhar tal-Jemen huwa wkoll 

ambjent diffiċli ħafna għall-ħidma. F'din is-sitwazzjoni, id-drittijiet tal-bniedem l-aktar bażiċi tal-

Jemeniti, inkluż id-dritt għall-ħajja, qed jiġu mhedda primarjament mill-konflitt innifsu. Il-konflitt 

ifixkel ukoll il-ħidma tal-organizzazzjonijiet umanitarji u tad-difensuri tad-drittijiet tal-bniedem. In-

NU u l-organizzazzjonijiet għad-drittijiet tal-bniedem kkundannaw ksur frekwenti tad-drittijiet tal-

bniedem u d-dritt umanitarju internazzjonali min-naħat kollha tal-konflitt. 

Is-sitwazzjoni umanitarja makabra, b'mod partikolari n-nuqqas ta' sigurtà alimentari u servizzi 

soċjali essenzjali, x'aktarx ser ikollhom impatt wara l-ġenerazzjoni attwali. Barra minn hekk, il-

livell ta' qerda huwa tant li t-triq tal-Jemen lejn it-tkabbir u l-iżvilupp ekonomiku ser tibqa' sfida 

sinifikanti hekk kif il-popolazzjoni qed tikber b'rata ta' 3.1 %, b'xi 70 % tal-popolazzjoni taħt l-età 

ta' 35 sena. 

Id-Delegazzjoni tal-UE tappoġġa l-isforzi tal-Mibgħut Speċjali tan-NU u t-tim tiegħu biex jerġgħu 

jqiegħdu lill-Jemen fir-rotta politika u jtemmu l-konflitt armat. L-UE talbet ukoll lill-partijiet kollha 

biex jimxu mal-prinċipji tad-drittijiet tal-bniedem u d-dritt internazzjonali. Dikjarazzjonijiet mir-

RGħ/VP Mogherini u l-Kummissarju għall-Għajnuna Umanitarja u l-Ġestjoni tal-Kriżijiet, 

Stylianides indirizzaw fost l-oħrajn, l-immirar ta' persuni ċivili u l-aċċess umanitarju. Id-

Delegazzjoni tal-UE impenjat ruħha wkoll mal-atturi Houthi/favur Saleh biex tikkonvinċihom 

jirrimedjaw l-azzjoni tagħhom li tmur kontra l-prinċipji demokratiċi, id-drittijiet tal-bniedem 

internazzjonali u d-dritt umanitarju internazzjonali (ħelsien ta' priġunieri politiċi, protezzjoni tal-

ġurnalisti, eċċ.) filwaqt li indirizzat ukoll kwistjonijiet relatati mal-libertà ta' reliġjon jew ta' 

twemmin. Madankollu, il-ksur tad-drittijiet tal-bniedem kompla, inkluż id-detenzjoni ta' ġurnalisti u 

attakki mmirati lejn żoni ċivili. 

Fit-30 sessjoni tal-Kunsill tad-Drittijiet tal-Bniedem, l-UE appoġġat l-isforzi tan-Netherlands biex 

jiġi żgurat abbozz ta' riżoluzzjoni dwar il-Jemen skont il-Punt 10 (kooperazzjoni teknika). Din ir-

riżoluzzjoni proposta ffokat fuq mekkaniżmu indipendenti u imparzjali għall-investigazzjoni tal-

ksur tad-drittijiet tal-bniedem fil-konflitt attwali sabiex ikun hemm konformità mar-rapport tal-

OHCHR dwar din il-kwistjoni. Madankollu, riżoluzzjoni konġunta mressqa mill-gvern tal-Jemen u 

mill-Arabja Sawdija ġiet adottata mill-Kunsill tad-Drittijiet tal-Bniedem tan-NU fit-

2 ta' Ottubru 2015 dwar 'assistenza teknika u bini tal-kapaċitajiet għall-Jemen fil-qasam tad-drittijiet 

tal-bniedem' li tistabbilixxi l-kondizzjonijiet għal kummissjoni ta' inkjesta nazzjonali li l-UE 

tistenna li taħdem b'mod indipendenti. L-UE esprimiet tħassib għad-deterjorament tas-sitwazzjoni 

tad-drittijiet tal-bniedem fil-Jemen u appellat biex l-awtoritajiet leġittimi jiżguraw li l-ksur allegat 

jiġi kkastigat. L-UE tenniet l-appoġġ tagħha għall-aġġornament bil-fomm mill-Kummissarju Għoli 

waqt il-31 sessjoni tal-Kunsill; fit-33 sessjoni tal-HRC huwa mistenni rapport ta' kompromess bil-

miktub. 

L-UE tkompli tħeġġeġ lill-Jemen biex jaderixxi mat-Trattat dwar il-Kummerċ tal-Armi peress li l-

armamenti eċċessivi tal-Jemen matul id-deċenji taħt it-tmexxija tal-eks President Saleh mhux talli 

żvijaw il-fondi pubbliċi f'wieħed mill-inqas nazzjonijiet Għarab żviluppati imma qed ikomplu 

jkabbru l-konflitt attwali. Bl-istess mod, ser ikun jeħtieġ li l-Jemen jimpenja ruħu f'riforma 

komprensiva tas-settur tas-sigurtà biex ibiddel it-triq futura tiegħu għall-iżvilupp u biha jtejjeb id-

drittijiet ekonomiċi u soċjali taċ-ċittadini tiegħu. L-UE ser tkompli taħdem biex taqdi rwol fl-

assistenza lin-naħa ċivili tar-riforma tas-settur tas-sigurtà. Proġett ippjanat fl-2015 skont l-Istrument 

li jikkontribwixxi għall-Istabbiltà u l-Paċi (IcSP) kellu jindirizza r-riforma tal-pulizija permezz tal-

istabbiliment ta' għassa tal-pulizija pilota f'San'a li juri approċċ ibbażat fuq id-drittijiet tal-bniedem 

lejn iż-żamma tal-ordni lokali. Il-pjan ta' azzjoni għal dan u għal proġetti relatati jibqa' validu fiż-

żmien meta l-konflitt jonqos. 

Bl-istess mod, l-UE kompliet tappoġġa lil ħafna organizzazzjonijiet tas-soċjetà ċivili Jemeniti, li 

minkejja l-ostakli l-kbar ikomplu jaħdmu fil-qasam tad-drittijiet tal-bniedem u l-medjazzjoni sabiex 

jipproteġu l-istruttura soċjali fraġli tal-Jemen. F'Diċembru 2015 tnieda proġett flimkien mal-

UNICEF dwar il-ħarsien tat-tfal f'konflitt armat. Matul l-2015 kompliet tingħata assistenza diretta 

lid-difensuri tad-drittijiet tal-bniedem fil-bżonn, permezz ta' diversi mekkaniżmi ta' appoġġ tal-UE. 

Minkejja s-sospensjoni ta' għadd ta' proġetti u t-tnaqqis tal-attivitajiet kruċjali, xi 

organizzazzjonijiet tas-soċjetà ċivili Jemeniti ssorveljaw b'mod attiv il-ksur tad-drittijiet tal-

bniedem f'żoni magħżula (eż. diżgrazzji ċivili, għajbien sfurzat jew valutazzjoni tal-ħsara) jew 

ħadmu biex jitjiebu s-sigurtà legali, il-proċeduri ta' arrest u l-kondizzjonijiet ta' detenzjoni, inkluż 

dawk tan-nisa u l-bniet. 

Skont l-IcSP, l-UE tat l-għajnuna fil-Mekkaniżmu ta' Verifika u Spezzjoni tan-NU (UNVIM) biex 

tiffaċilita l-fluss mingħajr xkiel ta' oġġetti kummerċjali lejn il-Jemen – pajjiż li kważi jiddependi 

għalkollox fuq l-importazzjoni ta' prodotti u ikel bażiċi. Il-UNVIM għandu l-għan li jiżgura li l-

merkanzija kummerċjali u l-għajnuna umanitarja li jidħlu fl-ilmijiet territorjali tal-pajjiż ikunu 

konformi mar-Riżoluzzjoni 2216 tal-KSNU. Fil-kuntest tal-appoġġ kontinwu tal-UE għar-riforma 

tas-settur tas-sigurtà ċivili, anke ċ-Ċentru ta' Ġinevra għall-Kontroll Demokratiku tal-Forzi Armati 

(DCAF) irċieva finanzjament skont l-IcSP biex iħejji proġetti futuri f'dan is-settur. Barra minn 

hekk, sejħa għal proposti ffinanzjata mill-IcSP dwar appoġġ lill-atturi tas-soċjetà ċivili fil-pajjiż fil-

prevenzjoni ta' konflitti, il-konsolidazzjoni tal-paċi u t-tħejjija għall-kriżi fil-Jemen irriżultat 

f'allokazzjonijiet għall-proġetti dwar il-konsolidazzjoni tal-paċi lokali u n-nisa u t-tfal 

f'sitwazzjonijiet ta' konflitt armat. 

Fl-aħħar nett, id-Delegazzjoni tal-UE ffokat l-isforzi ta' sostenn tagħha u d-diplomazija pubblika 

fuq it-tisħiħ tal-pożizzjoni tan-nisa u l-prattika prevalenti ta' żwieġ prekoċi fil-Jemen, permezz tal-

wiri tal-film rebbieħ ta' premju bit-titlu 'I am Nojoom, Age 10 and Divorced' u wirja ta' ritratti 

relatata li tippromwovi fotografi nisa Jemeniti. Il-film ġibed udjenzi ta' madwar 1 000 persuna 

f'Pariġi u fi Brussell, b'avvenimenti ta' segwitu fi Brussell (il-festival 'Elles tournent') u dawk 

ippjanati għall-bidu tal-2016 fi New York, li jorbtu l-kondizzjonijiet fil-Jemen mal-kampanji 

dinjija. 

Iran 

Minkejja l-wegħdiet li saru mill-President Rouhani li l-libertajiet ċivili ser jitjiebu taħt il-gvern 

tiegħu, ftit li xejn sar progress fl-2015. Għad hemm problemi, b'mod partikolari għadd dejjem akbar 

ta' eżekuzzjonijiet, in-nuqqas ta' garanziji ta' proċess liberu u ġust, u ksur tal-libertà ta' espressjoni, 

ta' reliġjon u ta' twemmin u tad-drittijiet tan-nisa. 

Il-kuntatti tal-UE mal-Iran fl-2015 baqgħu ffokati fuq is-soluzzjoni tal-kwistjoni nukleari. 

Madankollu, l-UE kompliet tindirizza t-tħassib dwar id-drittijiet tal-bniedem fl-Iran bl-użu ta' 

varjetà ta' modi bilaterali u multilaterali, formali u informali. L-UE ħarġet dikjarazzjonijiet dwar 

bosta każijiet individwali bħall-eżekuzzjonijiet imminenti ta' trasgressuri żgħażagħ u tenniet it-

tħassib tagħha dwar l-għadd kbir ta' eżekuzzjonijiet fl-Iran, partikolarment għal reati kriminali bħar-

reati relatati mad-droga li ma jikkwalifikawx bħala "l-aktar reati kriminali serji" skont id-dritt 

internazzjonali dwar id-drittijiet tal-bniedem. L-UE talbet lill-gvern Iranjan biex ma jibqax juża l-

piena tal-mewt. 

B'765 eżekuzzjoni rrapportati li saru fl-2015 (skont data disponibbli fl-2014 ġew irrapportati 

482 eżekuzzjoni u fl-2013 500 eżekuzzjoni), l-applikazzjoni tal-piena tal-mewt kienet kwistjoni 

serja tad-drittijiet tal-bniedem. 

Matul l-ewwel żjara tagħha f'Tehran fit-28 ta' Lulju 2015, ir-RGħ/VP tal-UE Mogherini għamlet 

pressjoni fuq il-ħtieġa li tittejjeb is-sitwazzjoni tad-drittijiet tal-bniedem. 

Il-Parlament Ewropew kompla jieħu interess kbir fis-sitwazzjoni tad-drittijiet tal-bniedem fl-Iran. 

Delegazzjoni mill-Kumitat għall-Affarijiet Barranin tal-Parlament Ewropew (AFET) immexxija 

minn Elmar Brok għamlet żjara fl-Iran f'Ġunju 2015 u l-President tal-Parlament Ewropew Schulz 

għamel żjara f'Ottubru 2015. 

L-Iran sarlu t-tieni Eżami Perjodiku Universali (EPU) matul it-28 sessjoni tal-Kunsill tad-Drittijiet 

tal-Bniedem f'Marzu 2015. L-UE ħadet sehem fil-proċess u laqgħet il-fatt li l-Iran aċċetta 

130 rakkomandazzjoni (minn 291). Matul l-Assemblea Ġenerali tan-Nazzjonijiet Uniti fi 

New York, l-UE għal darba oħra appoġġat riżoluzzjoni, ippreżentata mill-Kanada, li tikkundanna s-

sitwazzjoni tad-drittijiet tal-bniedem fl-Iran. 

Il-mekkaniżmi superviżorji tal-ILO qiesu bħala ksur tal-libertà ta' assoċjazzjoni mill-Iran, u 

enfasizzaw każijiet serji u urġenti f'dan ir-rigward. 

Iraq 

L-Iraq qed jissielet mas-sitwazzjoni kritika tad-drittijiet tal-bniedem fl-isfond tal-abbużi enormi 

mwettqa mid-Da'esh, iż-żieda tal-vjolenza settarja u s-sitwazzjoni diffiċli li qed jiffaċċaw il-

minoranzi etniċi u reliġjużi. Il-pajjiż qed jiffaċċa emerġenza umanitarja, bi 3.2 miljun persuna 

spostata f'pajjiżha u 8.7 miljun Iraqi fil-bżonn ta' assistenza. 

Matul is-sena, l-UE kompliet tagħmel pressjoni biex tinstab soluzzjoni politika għall-konflitt fl-Iraq, 

billi jiġu indirizzati l-għeruq tagħha. L-UE appoġġat lill-Prim Ministru al-Abadi fl-

implimentazzjoni tal-programm ta' riforma tiegħu li jindirizza l-korruzzjoni mifruxa u s-servizzi 

pubbliċi defiċjenti. Hija talbet ukoll lill-gvern biex jiddjaloga mal-komponenti kollha tas-soċjetà 

Iraqija u biex jagħmel progress fir-rikonċiljazzjoni nazzjonali. 

Fis-16 ta' Marzu 2015, il-Kunsill Affarijiet Barranin adotta Strateġija Reġjonali tal-UE dwar is-Sirja 

u l-Iraq kif ukoll it-theddida tal-ISIL/Da'esh, li għandha l-għan li tikseb paċi, stabbiltà u sigurtà 

dejjiema fir-reġjun. Hija tiggwida l-azzjonijiet tal-UE u tal-Istati Membri fuq il-post, inkluż fl-

oqsma rilevanti għad-drittijiet tal-bniedem, eż. l-istat tad-dritt, l-inklużività politika, il-governanza 

lokali, il-ġlieda kontra l-korruzzjoni, ir-riforma tal-ġudikatura kif ukoll l-appoġġ għall-għoti ta' 

servizzi bażiċi, u l-iżvilupp ekonomiku. Fil-konklużjonijiet tal-Kunsill tagħhom tal-

14 ta' Diċembru 2015, il-Ministri għall-Affarijiet Barranin ikkundannaw bis-sħiħ l-abbużi serji, 

sistematiċi, mifruxa u kontinwi tad-drittijiet tal-bniedem imwettqa mid-Da'esh u appellaw biex l-

awturi jinżammu responsabbli. Huma għamluha ċara wkoll li l-ġlieda kontra d-Da'esh għandha 

tibqa' konformi mad-drittijiet tal-bniedem. 

Fil-qafas tal-Ftehim ta' Sħubija u Kooperazzjoni (FSK) bejn l-UE u l-Iraq, iffirmat f'Mejju 2012, is-

Sottokumitat għad-Drittijiet tal-Bniedem u d-Demokrazija ltaqa' għat-tieni darba f'Baghdad 

f'April 2015, biex jiddiskuti t-traffikar ta' nisa u bniet Yezidi, l-użu tat-tortura u l-konfessjonijiet 

furzati, u l-libertà tal-mezzi tax-xandir. Ġew enfasizzati l-oqsma fejn sar progress li jirrigwardaw is-

sorveljanza tal-priġunieri u l-kapaċità tal-pulizija Iraqija li tittratta każijiet ta' vjolenza domestika, 

anke permezz ta' uffiċjali tal-pulizija nisa. 

Il-Parlament Ewropew adotta bosta riżoluzzjonijiet li jikkundannaw l-azzjoni tad-Da'esh u li jqajmu 

tħassib dwar is-sitwazzjoni umanitarja kif ukoll id-drittijiet ta' persuni li ġejjin minn minoranzi fl-

Iraq. Is-sitt laqgħa interparlamentari bejn il-Parlament Ewropew u tal-Iraq saret fi Brussell 

f'Diċembru 2015. 

Fil-livell lokali, id-Delegazzjoni tal-UE fl-Iraq ippresediet u organizzat laqgħat ta' kull xahar tal-

Grupp ta' Ħidma dwar id-Drittijiet tal-Bniedem imsemmi EU+ (Stati Membri tal-UE flimkien ma' 

pajjiżi li jaħsbuha bl-istess mod u n-NU), pjattaforma għal komunikazzjoni u djalogu regolari ma' 

uffiċjali tal-gvern, membri parlamentari, atturi politiċi, NGOs u OSĊ Iraqin. Fi Frar 2015, id-

Delegazzjoni tal-UE u l-ambaxxati tal-Istati Membri tal-UE ħarġu dikjarazzjoni rigward l-

implimentazzjoni tar-Riżoluzzjoni 1325 tal-KSNU dwar in-nisa, il-paċi u s-sigurtà. 

F'Novembru 2015, saret komunikazzjoni lokali mal-partiti politiċi fil-Kurdistan b'reazzjoni għall-

impass politiku fir-reġjun u d-dimostrazzjonijiet tal-poplu. Ittieħdu bosta azzjonijiet dwar it-tortura, 

inkluż fil-konfront tal-pulizija, u dwar il-piena tal-mewt, inkluż komunikazzjoni mill-Kap tad-

Delegazzjoni mal-President tar-Repubblika. Fl-2015, ir-Reġjun tal-Kurdistan tal-Iraq wettaq l-

eżekuzzjonijiet ta' tliet persuni, u b'hekk għalaq l-2008 b'moratorju de facto tal-piena tal-mewt. 

Skont sorsi tal-gvern federali, 37/38 persuna ġew ikkundannati għall-mewt fl-2015. 

F'Novembru 2015, id-Delegazzjoni tal-UE għamlet komunikazzjoni fir-rigward ta' artikolu 

kontroversjali tal-Liġi dwar il-Karta tal-Identità Nazzjonali li jikser il-libertà ta' reliġjon jew ta' 

twemmin ta' gruppi mhux Musulmani. Barra minn hekk, l-UE ġeddet l-appell tagħha lill-Iraq biex 

jiffirma l-Istatut tal-Qorti Kriminali Internazzjonali, il-Protokolli Fakultattivi għall-CAT u s-

CEDAW kif ukoll it-Tieni Protokoll Fakultattiv għall-Konvenzjonijiet ta' Ġinevra. Id-Delegazzjoni 

tal-UE kkontribwixxiet għall-formulazzjoni ta' interventi tal-UE fil-Grupp ta' Ħidma għall-Eżami 

Perjodiku Universali dwar l-Iraq. 

L-Iraq jibbenefika minn bosta proġetti ffinanzjati mill-UE relatati mad-drittijiet tal-bniedem, l-istat 

tad-dritt, l-edukazzjoni u l-appoġġ lill-awtoritajiet lokali. Madwar 15 % tal-Programm Indikattiv 

Pluriennali (MIP) tal-Iraq 2014-2017 huwa ddedikat għall-proġetti speċifiċi għad-drittijiet tal-

bniedem. Il-proġetti li għaddejjin jipprovdu appoġġ għas-settur tal-ġustizzja kriminali, jgħinu fil-

bini tal-kapaċitajiet fil-Kummissjoni Għolja Indipendenti għad-Drittijiet tal-Bniedem u għandhom l-

għan li jsaħħu r-reżiljenza tal-governanza reġjonali u lokali. L-Istrument Ewropew għad-

Demokrazija u għad-Drittijiet tal-Bniedem (EIDHR) bħalissa qed jiffinanzja t-taħriġ tal-OSĊ, l-

għalliema u l-professuri tal-università biex isiru workshops dwar id-drittijiet tal-bniedem, it-

tolleranza reliġjuża, il-ġlieda kontra d-diskriminazzjoni u t-tisħiħ tal-pożizzjoni tan-nisa. 

L-UE appoġġat sħab umanitarji fl-Iraq b'EUR 104.65 miljun fl-2015, filwaqt li mmira l-assistenza 

bbażata fuq il-ħtiġijiet lejn iż-żoni diffiċli li jintlaħqu. Saret diplomazija umanitarja bil-għan li jiġi 

kkundannat il-ksur estensiv tal-IHL mill-partijiet kollha tal-konflitt. F'dan il-kuntest, il-

Kummissarju Ewropew għall-Għajnuna Umanitarja u l-Protezzjoni Ċivili, Stylianides, għamel żewġ 

żjarat fl-Iraq. 

 

VII. ASJA 

Afganistan 

Fl-2015 l-UE impenjat ruħha flimkien mal-gvern, il-parlament u s-soċjetà ċivili Afgani, il-komunità 

internazzjonali kif ukoll mal-Istati Membri bil-għan li jiżdiedu r-rispett lejn id-drittijiet tal-bniedem 

u s-sensibilizzazzjoni dwarhom. L-oqsma ewlenin ta' tħassib baqgħu jkunu d-drittijiet tan-nisa u tat-

tfal, is-soċjetà ċivili u d-difensuri tad-drittijiet tal-bniedem, it-tortura u l-abbuż, il-libertà ta' 

espressjoni, ta' reliġjon u/jew tat-twemmin, il-piena tal-mewt u l-aċċess għall-ġustizzja. 

Fil-15 ta' Ġunju 2015, sar l-ewwel djalogu lokali bejn l-Afganistan u l-UE dwar id-drittijiet tal-

bniedem b'attenzjoni fuq il-kwistjonijiet tad-drittijiet tan-nisa, id-drittijiet tat-tfal, it-tortura u t-

trattament ħażin, l-aċċess għall-ġustizzja, il-libertà ta' espressjoni u l-persuni soċjalment vulnerabbli 

u/jew il-persuni b'diżabbiltà. Fl-1 ta' Diċembru 2015 saret laqgħa ta' segwitu mal-gvern. 

L-UE kompliet tappoġġa t-tisħiħ tal-oqfsa internazzjonali, reġjonali u nazzjonali għall-ħarsien u l-

promozzjoni tad-drittijiet tal-bniedem fl-Afganistan. L-UE żammet ir-rwol prinċipali tagħha fid-

djalogu politiku inkluż fir-rigward tal-Qafas favur l-Awtonomija permezz ta' Responsabbiltà 

Reċiproka (SMAF). F'Settembru 2015 intlaħaq qbil dwar l-SMAF, li jiffoka fuq ir-riformi ewlenin 

f'oqsma bħall-governanza, l-istat tad-dritt u d-drittijiet tal-bniedem, inkluż id-drittijiet tan-nisa, l-

eliminazzjoni tal-vjolenza kontra n-nisa (EVAW) u l-implimentazzjoni tar-Riżoluzzjoni 1325 tal-

KSNU dwar in-nisa, il-paċi u s-sigurtà. Anke d-drittijiet tat-tfal kienu prijorità fuq l-aġenda tad-

djalogu politiku. 

L-UE kompliet tippromwovi l-ħatra ta' Avukat Ġenerali sa tmien l-2015 u r-riforma tas-settur tal-

ġustizzja sal-aħħar tal-2016. L-UE ppromwoviet ukoll il-ħatra ta' mħallef mara fil-Qorti Suprema; 

madankollu, il-mara nominata ġiet irrifjutata mill-parlament. 

L-UE enfasizzat il-ħtieġa li l-gvern Afgan juri impenn politiku lejn il-Kummissjoni Indipendenti 

għad-Drittijiet tal-Bniedem fl-Afganistan (AIHRC) u l-appoġġ tiegħu lilha. 

Sabiex tippromwovi l-implimentazzjoni ta' Pjan ta' Azzjoni Nazzjonali dwar in-Nisa, il-Paċi u s-

Sigurtà (Riżoluzzjoni 1325 tal-KSNU), li l-gvern nieda fit-30 ta' Ġunju 2015, l-UE u l-Ambaxxata 

Finlandiża għamlu konferenza dwar l-implimentazzjoni tan-NAP 1325 flimkien mal-gvern Afgan 

fl-20 ta' Settembru 2015. 

Fl-2015, l-UE ħarġet bosta dikjarazzjonijiet pubbliċi b'reazzjoni għal ksur serju tad-drittijiet tal-

bniedem. L-UE spiss uriet it-tħassib tagħha dwar l-għadd għoli ta' diżgrazzji ta' persuni ċivili 

konsegwenza ta' attakki terroristiċi, konflitt armat u s-sitwazzjoni ta' sigurtà fraġli. F'Marzu, l-UE 

ħarġet dikjarazzjoni għall-istampa li kkundannat il-qtil brutali ta' żagħżugħa minn folla rrabjata 

f'Kabul. Ħames nisa kienu mħaġġra sal-mewt f'żoni kkontrollati mit-Taliban fl-2015 u l-UE ħarġet 

dikjarazzjonijiet li kkundannaw dan l-att. 

Matul is-sena l-UE baqgħet tappoġġa l-avvenimenti pubbliċi li ppromwovew id-drittijiet tal-

bniedem u d-drittijiet tan-nisa, anke billi sponsorjat u ppromwoviet dibattiti, u preżentazzjonijiet, 

avvenimenti u diskorsi pubbliċi. 

Wara t-theddidiet diretti li t-Taliban għamel lill-ġurnalisti, l-UE stabbilixxiet laqgħa kull xahrejn 

mal-ġurnalisti dwar il-libertà tal-mezzi tax-xandir u s-sigurtà tal-ġurnalisti. 

L-UE kompliet tkun donatur ewlieni fl-Afganistan, billi tiddefendi d-drittijiet tal-bniedem permezz 

ta' strumenti u programmi tematiċi differenti tagħha. Id-Delegazzjoni tal-UE implimentat 

23 kuntratt b'appoġġ għas-soċjetà ċivili, id-drittijiet tal-bniedem, it-tisħiħ tal-pożizzjoni tan-nisa, il-

protezzjoni tal-mezzi tax-xandir u l-protezzjoni soċjali. Il-proġetti tfasslu biex jappoġġaw ir-rwol 

tas-soċjetà ċivili fil-promozzjoni tad-drittijiet tal-bniedem u r-riforma demokratika; joħolqu ambjent 

li jagħti aktar opportunitajiet lin-nisa Afgani biex jieħdu sehem fil-ħajja pubblika; isaħħu l-

parteċipazzjoni politika u l-ħarsien tad-drittijiet f'żoni urbani għall-persuni spostati f'pajjiżhom 

(IDPs) u emarġinati; jiżviluppaw l-għarfien tal-mexxejja taż-żgħażagħ dwar kwistjonijiet ta' 

drittijiet ċiviċi, drittijiet relatati mas-sessi u tad-drittijiet tal-bniedem; jappoġġaw lid-difensuri tad-

drittijiet tal-bniedem; inaqqsu kemm jista' jkun u jipprevjenu l-vjolenza kontra n-nisa u l-bniet u 

jipprovdu appoġġ politiku, aċċess għat-taħriġ vokazzjonali, bini tal-kapaċitajiet u konsulenza 

psikoloġika. 

Fl-2015, l-UE tat żewġ għotjiet ġodda skont l-Iskema ta' Appoġġ għall-Pajjiżi (CBSS) tal-EIDHR li 

ffokaw fuq is-sorveljanza tad-drittijiet tal-bniedem u r-rapportar dwarhom, il-bini tal-kapaċitajiet 

fil-mezzi tax-xandir, fosthom il-ġurnaliżmu investigattiv u t-tisħiħ tal-pożizzjoni taċ-ċivil u drittijiet 

tan-nisa, permezz tal-impenn flimkien mal-mexxejja reliġjużi u l-mullahs. L-UE tat ukoll għotja ta' 

emerġenza, skont l-EIDHR, biex tappoġġa lill-attivisti tad-drittijiet tal-bniedem u tad-drittijiet tan-

nisa evakwati minn Kunduz wara li t-Taliban ħataf il-belt. 

Il-EUPOL qed taħdem mill-qrib mal-Ministeru tal-Intern u qed tappoġġah b'pariri strateġiċi dwar il-

kompiti u r-responsabbiltajiet tiegħu, b'attenzjoni speċjali fuq il-pjanijiet għall-implimentazzjoni 

tal-istrateġija għall-pulizija nisa. B'mod partikolari, huwa ppjanat li jiġu stabbiliti kumitat li 

jissorvelja l-fastidju u l-abbuż sesswali ta' uffiċjali tal-pulizija nisa fl-ANP u kummissjoni separata 

biex tirrapporta u tissorvelja l-prestazzjoni tal-ANP u l-ksur tad-drittijiet tal-bniedem imwettaq mill-

persunal tal-ANP. Il-EUPOL tat il-parir lill-unità għall-ugwaljanza bejn is-sessi fl-Uffiċċju tal-

Avukat Ġenerali (AGO) biex jiffoka fuq il-bini tal-kapaċitajiet fil-qasam tad-drittijiet tal-bniedem u 

l-ugwaljanza bejn is-sessi. Il-EUPOL appoġġat diskussjonijiet bejn il-Ministeru tal-Intern u l-

AIHRC/Uffiċċju tal-Ombudsman tal-Pulizija dwar il-Memorandum ta' Qbil tagħhom. Il-EUPOL 

ipparteċipat ukoll fil-Grupp ta' Ħidma dwar ir-Riforma tal-Liġi Kriminali, li qed ifassal il-Kodiċi 

Penali. 

In-negozjati għal Ftehim ta' Kooperazzjoni dwar is-Sħubija u l-Iżvilupp mal-gvern Afgan ġew 

konklużi b'suċċess u ngħata bidu għall-istess ftehim fl-1 ta' Lulju 2015. 

ASEAN (Assoċjazzjoni tan-Nazzjonijiet tax-Xlokk tal-Asja) 

Wara l-adozzjoni ta' Dikjarazzjoni tad-Drittijiet tal-Bniedem tal-ASEAN mill-Kapijiet ta' Stat jew 

ta' Gvern tal-ASEAN fl-2012, ġiet intensifikata l-ħidma tal-Kummissjoni Intergovernattiva tal-

ASEAN dwar id-Drittijiet tal-Bniedem (AICHR), il-korp prinċipali tad-drittijiet tal-bniedem tal-

ASEAN. Abbażi tal-Pjan ta' Azzjoni ta' Bandar Seri Begawan 2013-2017 għat-Tisħiħ tas-Sħubija 

Mtejba ASEAN-UE, tjiebu b'mod sostanzjali d-djalogu u l-kooperazzjoni bejn l-UE u l-ASEAN 

rigward id-drittijiet tal-bniedem. 

F'Ottubru, l-UE stiednet lill-membri tal-AICHR, il-Kummissjoni tal-ASEAN dwar il-Promozzjoni u 

l-Protezzjoni tad-Drittijiet tan-Nisa u t-Tfal (ACWC), il-Kumitat tal-ASEAN dwar in-Nisa (ACW), 

il-Kumitat tal-ASEAN dwar l-Implimentazzjoni tad-Dikjarazzjoni tal-ASEAN dwar il-Protezzjoni u 

l-Promozzjoni tal-Ħaddiema Migranti (ACMW) lis-Segretarjat tal-ASEAN (ASEC) fi Brussell għal 

żjara ta' ġimgħa. Matul iż-żjara, l-UE u l-ASEAN kellhom l-ewwel djalogu politiku tagħhom dwar 

id-drittijiet tal-bniedem, li kien kopresedut mir-RSUE għad-Drittijiet tal-Bniedem, Stavros 

Lambrinidis. Fuq in-naħa tal-UE, l-objettiv kien li tissaħħaħ il-fiduċja reċiproka u tiġi stabbilita t-

triq għal djalogi regolari dwar id-drittijiet tal-bniedem u kooperazzjoni bilaterali u multilaterali 

mtejba, filwaqt li l-korpi tal-ASEAN għad-drittijiet tal-bniedem jiġu inkoraġġiti jinvolvu ruħhom 

b'mod aktar miftuħ mas-soċjetà ċivili u jiżviluppaw il-parti tal-mandati tagħhom li tirrigwarda l-

protezzjoni. Id-diskussjonijiet wittew it-triq għal skambji politiċi kostruttivi dwar suġġetti bħas-

CSR u d-drittijiet tal-bniedem, u d-drittijiet tan-nisa u tat-tfal. Barra d-djalogu formali, ir-RSUE 

mexxa workshop ta' nofstanhar dwar il-kooperazzjoni mas-soċjetà ċivili. L-AICHR kellha wkoll l-

opportunità li tiltaqa' mal-Parlament Ewropew, l-NGOs tal-UE u ma' rappreżentanti tal-intrapriżi 

biex tiddiskuti s-CSR. Il-programm għalaq b'xi żjarat fuq il-post u b'laqgħat ta' ġurnata sħiħa mal-

awtoritajiet Belġjani. 

Bangladesh 

Il-prijoritajiet ewlenin tal-UE fil-qasam tad-drittijiet tal-bniedem u d-demokrazija għadhom ir-

riforma ġudizzjarja, moratorju fuq il-piena tal-mewt, l-implimentazzjoni tal-Ftehim ta' Paċi taċ-

Chittagong Hill Tracts, l-appoġġ għar-Rohingyas, id-drittijiet ta' persuni li ġejjin minn minoranzi, 

id-difensuri tad-drittijiet tal-bniedem, id-drittijiet tan-nisa u tat-tfal, l-appoġġ lis-soċjetà ċivili u l-

implimentazzjoni tad-drittijiet tal-ħaddiema. 



 

 

12299/16   agi/vp  xuj/DG 185 
ANNESS DGC 2B  MT 
 

Fl-2015, il-Bangladesh kien xhud ta' spazju demokratiku li qed jiċkien u ta' deterjorament kontinwu 

tad-drittijiet politiċi u ċivili, inkluż qtil extraġudizzjarju, għajbien sfurzat u azzjoni restrittiva kontra 

l-oppożizzjoni u l-attivisti tad-drittijiet tal-bniedem. Żdiedet ukoll l-intimidazzjoni ta' ġurnalisti u 

edituri, filwaqt li ttieħdu miżuri biex tiddgħajjef il-vijabbiltà ekonomika ta' wħud mill-gazzetti 

prominenti. Fl-2015, l-attakki fuq il-libertà ta' espressjoni mmultiplikaw. Il-qtil ta' erba' bloggers 

"atei" u ta' pubblikatur fl-2015 taw prova li l-pajjiż mhuwiex indifferenti għat-theddida tal-

estremiżmu reliġjuż li qed ikompli jiżdied. Is-sitwazzjoni tas-sigurtà li qed tmur għall-agħar ġiet 

enfasizzata bil-qtil ta' żewġ ċittadini barranin. Mil-lat pożittiv, sar xi progress f'dak li jirrigwarda d-

drittijiet soċjali u ekonomiċi. 

L-UE kompliet id-djalogu tagħha dwar id-drittijiet tal-bniedem u d-demokrazija mal-Bangladesh 

fil-laqgħat tas-Sottogrupp dwar il-Governanza Tajba, id-Drittijiet tal-Bniedem u l-Migrazzjoni fi 

Frar 2015 u l-Kummissjoni Konġunta UE-Bangladesh f'Novembru 2015. Il-kwistjonijiet ewlenin li 

ġew diskussi kienu l-ħarsien tad-drittijiet demokratiċi fundamentali, il-qtil extraġudizzjarju, l-

għajbien sfurzat, l-azzjoni restrittiva kontra l-oppożizzjoni u l-attivisti tad-drittijiet tal-bniedem, is-

sitwazzjoni tal-minoranzi u l-popli indiġeni u l-vjolenza kontra n-nisa u t-tfal. 

L-UE u l-Istati Membri tagħha segwew b'mod regolari s-sitwazzjoni tad-drittijiet tal-bniedem fil-

Bangladesh permezz tad-djalogu politiku, id-diplomazija pubblika, l-assistenza u proġetti tal-

iżvilupp, l-involviment mar-rappreżentanti tal-Bangladesh billi ltaqgħu mal-attivisti tad-drittijiet tal-

bniedem jew organizzaw żjarat fuq il-post biex isiru midħla tas-sitwazzjoni fuq il-post. Il-Kapijiet 

tal-Missjoni tal-UE ħarġu bosta dikjarazzjonijiet dwar inċidenti ta' vjolenza. Fil-15 ta' Jannar 2015, 

il-Kapijiet tal-Missjoni ltaqgħu wkoll mal-Ministru għall-Affarijiet Barranin biex juru d-dispjaċir 

tagħhom għall-vjolenza politika u d-diżgrazzji li ġabet magħha. 

L-UE kkundannat bis-sħiħ l-omiċidju volontarju tal-bloggers f'bosta dikjarazzjonijiet u talbet lill-

awtoritajiet biex iwettqu investigazzjonijiet kif suppost sabiex l-awturi jidhru quddiem il-ġustizzja. 

Fis-26 ta' Novembru 2015, il-Parlament Ewropew adotta riżoluzzjoni dwar il-libertà ta' espressjoni 

fil-Bangladesh, li tikkundanna l-attakki kontra l-kittieba sekularisti, il-bloggers, il-minoranzi 

reliġjużi u ħaddiema umanitarji barranin u titlob lill-awtoritajiet tal-Bangladesh biex iwaqqfu 

immedjatament kull att ta' vjolenza, fastidju, intimidazzjoni u ċensura. Fid-29 ta' Settembru 2015, 

il-kelliem għar-RGħ/VP ħareġ dikjarazzjoni li tikkundanna l-qtil ta' ħaddiem umanitarju Taljan u 

appella biex dawk responsabbli għar-reat kriminali jitressqu quddiem il-ġustizzja. 

Fir-rigward tal-piena tal-mewt, il-Bangladesh baqa' jwettaq eżekuzzjonijiet u baqa' jagħti sentenzi 

tal-mewt. Fid-9 ta' April 2015, wara li l-Qorti Suprema tal-Bangladesh ikkonfermat is-sentenza tal-

mewt fil-kawża ta' Muhammad Kamaruzzaman, il-kelliem għar-RGħ/VP ħareġ dikjarazzjoni li 

tikkundanna l-piena tal-mewt. In-nuqqas ta' korrettezza u trasparenza fil-proċedimenti tat-Tribunal 

Kriminali Internazzjonali tal-Bangladesh ġew ikkritikati minn esperti legali u mill-president tad-

Delegazzjoni tal-Parlament Ewropew għar-relazzjonijiet mal-pajjiżi tal-Asja t'Isfel. 

B'reazzjoni għall-prestazzjoni fjakka tal-Kumissjoni Elettorali fi tliet elezzjonijiet konsekuttivi (l-

aktar reċenti, l-elezzjonijiet tal-gvern lokali f'April 2015 f'Dhaka u f'Chittagong kienu mfixkla 

b'ħafna irregolaritajiet li tagħhom kienu xhieda l-osservaturi tal-UE), u skont l-Artikolu 1 tal-Ftehim 

ta' Kooperazzjoni tal-2001 li jistipula li r-rispett lejn id-drittijiet tal-bniedem u l-prinċipji 

demokratiċi huwa element essenzjali, l-UE ddeċidiet flimkien ma' donaturi oħra li ttemm il-

programm li jappoġġa lill-Kummissjoni Elettorali tal-Bangladesh. 

Il-kooperazzjoni skont il-qafas tal-Patt ta' Sostenibbiltà kompliet fl-2015 bil-għan li jittejbu d-

drittijiet tal-ħaddiema, il-kondizzjonijiet għas-saħħa u sigurtà fuq il-post tax-xogħol fl-industrija tal-

ilbies fil-Bangladesh. Ir-regoli ta' implimentazzjoni tant mistennija għall-Att rivedut tal-Bangladesh 

dwar ix-Xogħol ġew ippubblikati f'Settembru 2015 u l-ispezzjonijiet fil-fabbriki fis-settur tal-ilbies 

lest komplew isiru b'pass tajjeb. Dawn il-kwistjonijiet ġew diskussi f'konferenza bit-titlu 

'Remembering Rana Plaza: The road ahead' fil-Parlament Ewropew f'April 2015. Fil-104 

Konferenza Internazzjonali tax-Xogħol, l-UE kkontribwixxiet għall-eżami tal-konformità tal-

Bangladesh mal-Konvenzjoni 87 tal-ILO dwar il-Libertà ta' Assoċjazzjoni. 

Sabiex tavvanza l-implimentazzjoni tal-Ftehim ta' Paċi taċ-Chittagong Hill Tracts (CHT), l-UE 

ffinanzjat żewġ proġetti: il-proġett tal-Faċilità għall-Iżvilupp fiċ-CHT, li rċieva EUR 24 miljun, u 

proġett biex tissaħħaħ l-edukazzjoni bażika fiċ-CHT. 

L-UE kompliet id-djalogu tagħha mal-organizzazzjonijiet tas-soċjetà ċivili u mad-difensuri tad-

drittijiet tal-bniedem. Ingħata appoġġ kontinwu lil NGOs tad-drittijiet tal-bniedem permezz tal-

Istrument Ewropew għad-Demokrazija u d-Drittijiet tal-Bniedem. 

Fl-2015 kien hemm madwar 35 proġett għaddejjin, li jindirizzaw kwistjonijiet li jvarjaw mid-

drittijiet tat-tfal, in-nisa u l-persuni b'diżabbiltà, il-minoranzi u d-drittijiet tal-popli indiġeni u d-

drittijiet tal-ħaddiema sat-tisħiħ tal-pożizzjoni tas-soċjetà ċivili, bi spiża totali ta' EUR 210 miljun. 

Fl-2015, intgħażlu seba' proġetti ġodda biex jirċievu EUR 6.8 miljun li jiffokaw fuq is-soċjetà ċivili. 

Anke t-tisħiħ tal-governanza demokratika huwa waħda mill-prijoritajiet tal-Programm Indikattiv 

Pluriennali għall-2014-2020. 

Bhutan 

Fl-2015, il-prijorità ewlenija tal-UE għad-drittijiet tal-bniedem u d-demokrazija baqgħet l-appoġġ 

għall-proċess kontinwu u b'suċċess tad-demokratizzazzjoni u l-immodernizzar, b'mod partikolari t-

tisħiħ tad-drittijiet ċivili u politiċi, filwaqt li jitrawmu soċjetà ċivili vibranti u appoġġ għall-isforzi 

tal-gvern tal-Bhutan biex jiġġieled il-vjolenza kontra n-nisa u t-tfal. L-UE kompliet tinvolvi ruħha 

mal-Bhutan biex issolvi l-problema li ilha għaddejja fin-Nepal tar-refuġjati Bhutaniżi li jitkellmu n-

Nepaliż. 

Mill-aħħar Eżami Perjodiku Universali (fl-2014) 'l hawn, il-Bhutan indirizza sensiela ta' 

rakkomandazzjonijiet tal-EPU, bħall-aċċess għas-servizzi soċjali (eż. is-saħħa u l-edukazzjoni), il-

qerda tal-faqar, il-ġlieda kontra l-vjolenza domestika, l-indirizzar tal-kwistjonijiet relatati mas-sessi 

u l-ġlieda kontra l-korruzzjoni. Il-Bhutan ħa passi importanti, speċjalment fil-ġlieda kontra l-

korruzzjoni u l-ħarsien tad-drittijiet tan-nisa u tat-tfal. Madankollu, jeħtieġ li jiġu indirizzati d-

dewmien fir-ratifika tal-istrumenti kruċjali għad-drittijiet tal-bniedem u xi restrizzjonijiet fuq il-

libertà ta' għaqda u ta' assoċjazzjoni. 

Fl-2015, l-UE involviet ruħha mal-gvern Bhutaniż fi kwistjonijiet tad-drittijiet tal-bniedem b'diversi 

modi, b'mod partikolari matul l-aħħar (sitt) konsultazzjonijiet biennali f'Thimphu f'Novembru 2015 

u l-laqgħat mal-Prim Ministru u l-Ministru għall-Affarijiet Barranin. Tqajmu wkoll kwistjonijiet 

matul l-ewwel żjara tal-Prim Ministru Tobgay fi Brussell f'Ġunju 2015. Iż-żjara tal-Kapijiet tal-

Missjoni tal-UE fil-Bhutan f'Mejju 2015 tat opportunità għal diskussjonijiet komprensivi dwar il-

progress tad-demokratizzazzjoni mal-awtoritajiet Bhutaniżi u partijiet ikkonċernati oħra. 

Skont il-Programm Indikattiv Pluriennali (2014-2020), l-UE ffokat l-appoġġ tagħha fuq it-tisħiħ tar-

riforma tas-soċjetà ċivili u l-gvern lokali bil-għan li jiġu kkonsolidati l-proċess tad-

deċentralizzazzjoni u d-devoluzzjoni tal-poter u tar-riżorsi. 

Brunei 

Il-Brunei Darussalam huwa monarkija assoluta, li ilha mmexxija taħt stat ta' emerġenza mill-1963. 

Taħlita ta' "kunsilli" tal-villaġġi u korpi konsultattivi inkluż Kunsill Legislattiv (LegCo) jeżerċitaw 

rwol limitat fir-rakkomandazzjoni u l-approvazzjoni tal-leġislazzjoni. F'soċjetà b'xi mod ieħor 

tolleranti, il-Brunei adotta forma konservattiva tal-Iżlam li qed tfittex li tkompli tiżviluppa taħt il-

kunċett tal-Monarkija Iżlamika Malasjana. 

Għalkemm teoretikament il-kostituzzjoni tipproteġi l-libertà ta' reliġjon, fil-prattika jiġu esegwiti 

diversi restrizzjonijiet. Fl-2015, il-gvern kompla l-politiki fit-tul tiegħu biex jippromwovi d-duttrina 

Shafi'i tas-Saltna tal-Iżlam Sunnita (ir-reliġjon uffiċjali tal-Istat). F'Diċembru, kien hemm rapportar 

internazzjonali dwar ċerimonji fil-moskej li jiskuraġġixxu lill-Musulmani milli jassoċjaw ruħhom 

ma' simboli Nsara, għalkemm, pereżempju l-qima ta' persuni mhux Musulmani fi knejjes Insara jew 

Anglikani hija permessa. Fl-Iżlam innifsu, il-liġijiet u l-prattiki jqiegħdu restrizzjonijiet fuq gruppi 

reliġjużi li ma jħaddnux id-duttrina Shafi'i. Ordni tal-kodiċi penali tax-xarija, ippubblikata 

f'Ottubru 2013, tinkludi dispożizzjonijiet li jinfluwenzaw l-istruttura legali li tirregola l-libertà ta' 

reliġjon. L-ewwel fażi (b'kastigi limitati għal multi u priġunerija) ġiet introdotta f'Mejju 2014. Ftit 

każijiet ġew irrapportati lill-qrati. Fl-2015 ma kien hemm l-ebda indikazzjoni ta' jekk jew meta ser 

jiġu introdotti fażijiet ulterjuri tal-kodiċi. 

F'Settembru 2015, il-Brunei ffirma l-Konvenzjoni tan-NU kontra t-Tortura, iżda għadu ma ħabbarx 

meta ser jirratifikaha. 

L-introduzzjoni gradwali tal-liġi kriminali tax-xarija tista' titqies bħala tentattiv biex tiżdied id-

dixxiplina soċjali kif ukoll reliġjuża u biex jiġu protetti l-kultura, it-tradizzjonijiet u t-tendenzi 

Malasjani aktar milli biex tiġi kkastigata jew titrażżan iż-żieda fil-kriminalità, li ftit li xejn hemm 

minnha fil-Brunei. L-għan huwa li tiġi protetta s-soċjetà tal-Brunei kif inhi bħalissa u biex jintirtu l-

"valuri kruċjali" tagħha. Il-Kodiċi Kriminali jikkomplementa l-liġi tal-familja eżistenti tax-xarija. 

Peress li għadu ma ngħatax bidu għat-tieni u t-tielet fażi, u peress li hemm biss dettalji preliminari 

dwar kif il-kunċett legali tax-xarija ser ikun fis-seħħ b'mod parallel għal-liġijiet eżistenti, għadu 

diffiċli biex f'dan l-istadju jiġi analizzat kif il-liġi kriminali tax-xarija tista' tiġi implimentata fil-

futur. 

L-UE użat regolarment laqgħat bilaterali mal-awtoritajiet tal-Brunei biex tqajjem kwistjonijiet tad-

drittijiet tal-bniedem. L-Istati Membri tal-UE ħeġġew regolarment lill-Brunei biex jaderixxi ma' 

aktar strumenti kruċjali tan-NU għad-drittijiet tal-bniedem. L-Istati Membri rrappreżentati fil-

Brunei ħadu sehem f'avvenimenti li jimmarkaw il-Jum Internazzjonali tan-Nisa biex jagħmlu 

sensibilizzazzjoni dwar il-Konvenzjoni tan-NU dwar l-Eliminazzjoni ta' Kull Forma ta' 

Diskriminazzjoni kontra n-Nisa (CEDAW). 

Myanmar/Burma 

Id-drittijiet tal-bniedem u d-demokrazija, b'mod partikolari s-sitwazzjoni fl-Istat ta' Rakhine, in-

nondiskriminazzjoni, il-libertà ta' reliġjon u ta' twemmin u dik ta' espressjoni għadhom fil-qalba tal-

involviment tal-UE mal-Myanmar/Burma. 

91 partit politiku u aktar minn 6 000 kandidat ikkontestaw għall-elezzjonijiet storiċi fil-

Myanmar/Burma fit-8 ta' Novembru 2015. Il-parteċipazzjoni impressjonanti tal-votanti ta' 69 % hija 

xhieda tal-impenn tal-poplu tal-Myanmar/Burma lejn il-bidla. Missjoni ta' osservazzjoni elettorali 

tal-UE (MOE tal-UE) immexxija mill-Viċi President tal-Parlament Ewropew Graf Lambsdorff 

għenet biex ingħata kontribut għat-twettiq tal-elezzjonijiet b'suċċess. Il-MOE tal-UE b'150 membru, 

inkluż seba' Membri tal-Parlament Ewropew, kienet l-akbar missjoni ta' osservazzjoni elettorali 

internazzjonali; hija kienet preżenti fil-pajjiż kollu, billi ħadmet f'koordinazzjoni mill-qrib ma' 

osservaturi internazzjonali oħra. Id-dikjarazzjoni preliminari tal-MOE tal-UE tal-

10 ta' Novembru 2015 enfasizzat li fil-jum tal-elezzjoni mar kollox sew u li l-poloz kienu 

kompetittivi. Madankollu, biex l-elezzjonijiet ikunu ġenwinament demokratiċi, ser ikun jeħtieġ li 

jsiru aktar riformi legali u titjib fil-proċedura, inkluż l-emendi għall-kostituzzjoni. 

Għalkemm il-Liga Nazzjonali għad-Demokrazija, immexxija mir-rebbieħa tal-Premju Nobel għall-

Paċi Aung San Suu Kyi, kisbet maġġoranza assoluta fil-parlament u ser taħtar il-president li jmiss u 

tifforma l-gvern il-ġdid, il-militar ser jibqa' jżomm 25 % tas-siġġijiet vojta fil-parlament; hija ser 

ikollha s-setgħa tal-veto u ser tkun tista' taħtar tliet ministri prinċipali fl-amministrazzjoni li jmiss. 

Fit-22 ta' Ġunju 2015, il-Kunsill Affarijiet Barranin adotta konklużjonijiet dwar l-elezzjonijiet li 

jmiss fil-Myanmar/Burma bil-għan li jibgħat messaġġ bikri lill-gvern li l-aspettattivi tal-UE huma li 

fl-2015 isiru elezzjonijiet kredibbli, inklużivi u trasparenti. 

Fl-2015 is-sitwazzjoni tad-drittijiet tal-bniedem ma ttejbitx, speċjalment b'rabta mat-tneħħija tad-

dritt tal-vot tal-minoranzi etniċi, b'mod partikolari r-Rohingya Musulmana u l-arresti u d-

detenzjonijiet li komplew tal-attivisti politiċi u tad-difensuri tad-drittijiet tal-bniedem. Minkejja t-

tħassib serju muri mill-komunità internazzjonali, inkluż l-UE, il-Myanmar/Burma adotta erba' 

liġijiet dwar il-"protezzjoni tar-razza u tar-reliġjon". Dawn il-liġijiet jirrestrinġu t-tgawdija sħiħa 

tad-drittijiet tal-bniedem għan-nisa u l-persuni li ġejjin minn minoranzi kif ukoll il-libertà ta' 

reliġjon u ta' twemmin. Huma jmorru kontra wkoll l-obbligi internazzjonali tal-pajjiż f'dak li 

jirrigwarda d-drittijiet tal-bniedem. 

It-tensjonijiet bejn il-komunitajiet, b'mod partikolari fl-Istat ta' Rakhine għadhom kbar. Madwar 

140 000 persuna spostata f'pajjiżha, il-parti l-kbira minnhom huma Rohingya, inżammu magħluqin 

f'kampijiet maħmuġin mill-2012 mingħajr drittijiet bażiċi bħal-libertà ta' moviment u l-aċċess għall-

edukazzjoni, il-kura tas-saħħa u l-kapaċità li jaqilgħu l-għajxien. Ir-Rohingya fit-Tramuntana tal-

Istat ta' Rakhine, fejn hija tifforma maġġoranza, qed tiffaċċa restrizzjonijiet addizzjonali u abbużi 

tad-drittijiet tal-bniedem. Id-diskriminazzjoni u l-emarġinazzjoni sistematiċi ta' kull sena jħajru lil 

eluf ta' persuni Rohingya jmorru fuq vjaġġi b'riskji kbar biex mit-Tajlandja jaqsmu l-baħar u jmorru 

l-Malasja, u ta' spiss jispiċċaw vittmi tat-traffikanti u l-faċilitaturi tad-dħul klandestin ta' persuni. 

Uħud minnhom jispiċċaw fl-iskjavitù tad-dinja moderna, kif enfasizzata mill-kriżi migratorja fil-

Bajja ta' Bengal u l-Baħar Andaman f'Mejju 2015, u l-esponiment mill-Indoneżja ta' ħut maqbud 

mill-iskjavi. 

Fl-2015, għall-ewwel darba, dawk li qabel kienu detenturi tal-karta tar-reġistrazzjoni temporanja, l-

hekk imsejħa detenturi tal-karta l-bajda, inkluż ir-Rohingya u minoranzi etniċi oħra, ma setgħux 

jivvutaw jew joħorġu għall-elezzjoni peress li ma kellhomx ċittadinanza. L-ebda wieħed miż-żewġ 

partiti l-kbar ma nnomina kandidati Musulmani minħabba l-influwenza qawwija tal-konservattivi 

Buddisti matul il-kampanja elettorali. B'riżultat ta' dan, il-parlament ġdid mhu ser ikollu l-ebda 

rappreżentant Musulman. L-inċitament għall-mibegħda u d-diskors ta' mibegħda baqgħu ma jiġux 

ikkastigati. 



 

 

12299/16   agi/vp  xuj/DG 191 
ANNESS DGC 2B  MT 
 

F'dan il-kuntest, ir-Rappreżentant Speċjali tal-UE (RSUE) għad-Drittijiet tal-Bniedem, Lambrinidis, 

kompla l-involviment tiegħu għad-drittijiet tal-bniedem fil-pajjiż. Fl-okkażjoni tat-tieni djalogu bejn 

l-UE u l-Myanmar dwar id-drittijiet tal-bniedem f'Ġunju 2015, ir-RSUE żar l-Istat ta' Rakhine biex 

jinvestiga l-isfidi kumplessi li qed jiffaċċaw il-komunitajiet Rohingya u Rakhine. Huwa kellu 

laqgħat importanti ma' għadd ta' ministri, il-kap tal-NLD Aung Saan Su Kyi, is-soċjetà ċivili, inkluż 

forum dedikat tas-soċjetà ċivili qabel id-djalogu dwar id-drittijiet tal-bniedem, u ma' mexxejja 

reliġjużi. Ir-RSUE ħadem biex isir progress fil-kwistjonijiet prinċipali kollha, inkluż is-

segregazzjoni tal-komunitajiet u t-tħassib relatat mad-drittijiet tal-bniedem, iċ-ċittadinanza, id-

drittijiet tal-vot, l-erba' liġijiet dwar il-protezzjoni tar-razza u r-reliġjon u ż-żieda fid-diskors ta' 

mibegħda, speċjalment kontra l-Musulmani, kemm mal-gvern kif ukoll ma' rappreżentanti ta' 

komunitajiet differenti. Id-djalogu dwar id-drittijiet tal-bniedem indirizza għadd ta' kwistjonijiet 

tad-drittijiet tal-bniedem, inkluż id-drittijiet tal-ħaddiema, id-drittijiet tal-art, il-migrazzjoni, il-

priġunieri minħabba t-twemmin, il-kondizzjonijiet tad-detenzjoni, in-nondiskriminazzjoni, ir-

ratifika u l-implimentazzjoni tal-konvenzjonijiet kruċjali dwar id-drittijiet tal-bniedem u l-

kooperazzjoni f'fora multilaterali. 

Fil-15 ta' Ottubru 2015, l-UE ffirmat, bħala xhud internazzjonali, ftehim ta' waqfien mill-ġlied fil-

pajjiż kollu bejn il-gvern tal-Myanmar/Burma u l-gruppi armati etniċi. Il-ftehim huwa pass 

importanti lejn il-paċi, is-sigurtà u l-prosperità u jippermetti li jinbeda djalogu politiku nazzjonali. 

F'dikjarazzjoni maħruġa f'isem l-UE, ir-RGħ/VP Mogherini laqgħet l-iffirmar tal-ftehim u appellat 

biex il-gruppi mhux firmatarji jiġu inklużi fil-fażi li jmiss tal-proċess. L-inklużività ser tkun 

importanti għar-rikonċiljazzjoni nazzjonali, ir-rispett lejn id-drittijiet tal-persuni li ġejjin minn 

minoranzi u l-iżvilupp ġust għal kulħadd. Minkejja li sar progress fit-taħditiet tal-paċi, kompla l-

ġlied bejn l-armata u xi gruppi armati etniċi b'mod partikolari fl-Istat ta' Kachin u ta' Shan, li wassal 

għal aktar spostament tal-popolazzjoni. Hemm rapporti ta' vjolenza sesswali, reklutaġġ furzat u x-

xogħol furzat. 

L-UE wriet l-impenn tagħha biex taħdem mal-gvern, l-ILO u ma' sħab oħra (eż. l-Istati Uniti u l-

Ġappun) f'dak li jirrigwarda d-drittijiet tal-ħaddiema u r-responsabbiltà soċjali tal-kumpanniji meta 

ngħaqdet fl-Inizjattiva għall-Promozzjoni tad-Drittijiet u l-Prattiki Fundamentali tax-Xogħol fil-

Myanmar f'Mejju 2015. Il-kooperazzjoni mas-soċjetà ċivili kompliet tissaħħaħ. L-UE organizzat 

forum tas-soċjetà ċivili qabel id-djalogu dwar id-drittijiet tal-bniedem biex tagħti informazzjoni 

dwar l-isfidi fil-Myanmar/Burma f'dak li jirrigwarda d-drittijiet tal-bniedem. Il-pjan direzzjonali tal-

UE għall-involviment mas-soċjetà ċivili tnieda fis-16 ta' Settembru 2015. Inħolqu erba' gruppi ta' 

referenza magħmula minn OSĊ lokali, rappreżentanti mill-Istati Membri tal-UE, l-NGOs 

internazzjonali u sħab oħra fl-iżvilupp. Komplew il-laqgħat mad-difensuri tad-drittijiet tal-bniedem. 

L-UE mexxiet u kkoordinat osservazzjoni regolari ta' smigħ fil-qorti u proċessi ta' difensuri u 

attivisti tad-drittijiet tal-bniedem, inkluż studenti detenuti matul protesti f'Marzu 2015. 

Fl-2015, għal darba oħra l-UE ppreżentat riżoluzzjoni dwar id-drittijiet tal-bniedem fil-

Myanmar/Burma kemm lit-Tielet Kumitat tal-Assemblea Ġenerali tan-Nazzjonijiet Uniti kif ukoll 

lill-Kunsill tad-Drittijiet tal-Bniedem. Iż-żewġ riżoluzzjonijiet ġew adottati mingħajr vot. 

L-Eżami Perjodiku Universali dwar il-Myanmar/Burma sar fis-6 ta' Novembru 2015. 

Il-Myanmar/Burma ffirma l-Patt Internazzjonali dwar id-Drittijiet Ekonomiċi, Soċjali u Kulturali u 

l-Protokoll Fakultattiv għall-Konvenzjoni dwar id-Drittijiet tat-Tfal dwar l-Involviment tat-Tfal 

f'Konflitti Armati, u ngħaqad mal-pajjiżi sħab fl-Inizjattiva skont il-Konvenzjoni tan-NU kontra t-

Tortura. 

Kambodja 

Is-sitwazzjoni tad-drittijiet tal-bniedem fil-Kambodja għadha prijorità kbira għall-UE. Fil-bidu tal-

2015, kien hemm progress f'xi oqsma b'mod partikolari fil-qbil dwar emendi għal-liġi elettorali, l-

istabbiliment ta' Kumitat Elettorali Nazzjonali (NEC) magħmul minn żewġ partiti u xi ftit tal-

involviment tal-gvern fir-rigward ta' kwistjonijiet tal-artijiet. Madankollu, ir-relazzjonijiet bejn iż-

żewġ partiti politiċi ewlenin marru għall-agħar b'mod sinifikanti fit-tieni nofs tas-sena, b'sensiela ta' 

inċidenti apparentement maħsuba biex jintimidaw l-oppożizzjoni u jnaqqsu l-libertà ta' espressjoni 

tagħhom, u b'hekk inaqqsu d-drittijiet politiċi. Għadd ta' liġijiet ġodda li ġew adottati, jew li jinsabu 

fl-aħħar stadju ta' tħejjija, iqajmu tħassib dwar l-użu possibbli tagħhom biex jirrestrinġu l-libertà ta' 

espressjoni u l-libertà ta' assoċjazzjoni. Għad hemm kwistjonijiet serji dwar l-indipendenza tal-

ġudikatura. 

Fid-9 ta' April 2015, id-Delegazzjoni tal-UE ħarġet dikjarazzjoni lokali li tilqa' l-ħatra tal-NEC il-

ġdid. Fil-15 ta' Lulju 2015, il-kelliem tar-RGħ/VP ħareġ dikjarazzjoni dwar l-adozzjoni ta' liġi ġdida 

dwar l-NGOs u l-assoċjazzjonijiet, li turi d-dispjaċir għan-nuqqas ta' konsultazzjoni minn qabel tal-

partijiet ikkonċernati u t-tħassib dwar il-potenzjal tal-liġi li tirrestrinġi l-attivitajiet tal-NGOs. Fis-

27 ta' Ottubru 2015, id-Delegazzjoni tal-UE ħarġet dikjarazzjoni lokali wara li ġew imsawwta żewġ 

membri parlamentari tal-oppożizzjoni minn dimostranti, li titlob lill-awtoritajiet biex iressqu lil 

dawk responsabbli quddiem il-ġustizzja u jieħdu passi biex jiżguraw is-sikurezza tar-rappreżentanti 

kollha eletti b'mod demokratiku. 

L-UE kellha djalogu regolari dwar id-drittijiet tal-bniedem mal-awtoritajiet Kambodjani. Id-

Delegazzjoni kellha wkoll kuntatt regolari mal-organizzazzjonijiet tas-soċjetà ċivili, inkluż ir-

rappreżentanti ta' komunitajiet indiġeni. B'kollaborazzjoni mal-Ġermanja, l-UE kompliet tħeġġeġ 

lill-gvern tal-Kambodja biex isolvi d-dewmien fil-ħruġ ta' titli tal-artijiet komunali tal-popli 

indiġeni, u baqgħet tissorvelja mill-qrib l-inklużività tar-reġistrazzjoni tal-art. Fl-2015, iż-żjarat fuq 

il-post mill-persunal tal-UE indirizzaw speċifikament dawn is-suġġetti u kienu l-okkażjoni għal 

koordinazzjoni fuq il-post mal-NGOs u l-popolazzjoni lokali. 

Id-distribuzzjoni tal-art hija prijorità kbira fir-relazzjonijiet u d-diskussjonijiet tal-UE mal-gvern tal-

Kambodja. Id-Delegazzjoni tal-UE baqgħet tisħaq fuq il-ħtieġa ta' aktar trasparenza fir-rieżami tal-

art tal-Istat mogħtija bħala konċessjonijiet ekonomiċi tal-art (ELCs), l-użu futur tal-art diġà meħuda 

lura mill-ELCs, u l-isforzi għar-riżoluzzjoni tal-konflitt dwar artijiet. L-UE pprovdiet assistenza 

teknika lill-Gvern Rjali tal-Kambodja fit-tfassil ta' mekkaniżmu indipendenti ta' valutazzjoni u 

kumpens għall-komunitajiet affettwati mill-konċessjonijiet ekonomiċi tal-art tal-kannamiela; għad 

irid jintlaħaq qbil mal-gvern dwar it-tfassil. 

Il-kwistjonijiet tad-drittijiet tat-trade union, il-vjolenza kontra l-ħaddiema u r-reviżjoni tal-paga 

minima kienu prijorità fid-djalogu politiku. L-UE kellha wkoll djalogi regolari mal-assoċjazzjonijiet 

ta' impriżi (b'mod partikolari dawk fl-industrija tal-ilbies) u ma' investituri individwali rigward ir-

rispett għad-drittijiet tal-ħaddiema u x-xogħol deċenti. 

Fil-104 Konferenza Internazzjonali tax-Xogħol, l-UE kkontribwixxiet għall-eżami tal-konformità 

tal-Kambodja ma' Konvenzjoni 182 tal-ILO dwar l-Agħar Forom ta' Tħaddim tat-Tfal. Il-

mekkaniżmi superviżorji tal-istandard tal-ILO qiesu wkoll ksur tal-libertà ta' assoċjazzjoni, u 

enfasizzaw każijiet serji u urġenti f'dan ir-rigward. 

Fl-2015, l-UE baqgħet tappoġġa lil bosta NGOs relatati mad-drittijiet tal-bniedem u tat total ta' 

miljun euro f'għotjiet ġodda u tat għotjiet lil erba' difensuri tad-drittijiet tal-bniedem. 

L-UE qed tikkontribwixxi EUR 10 miljun għall-baġit 2015-2016 għall-komponenti nazzjonali u 

internazzjonali tal-Awli Straordinarji tal-Qrati tal-Kambodja (ECCC). Fl-2015, l-UE saret 

formalment membru tal-Grupp ta' Donaturi Prinċipali tal-ECCC. 

Repubblika tal-Poplu taċ-Ċina 

Għas-sena 2015, l-objettivi ewlenin tal-UE baqgħu r-ratifika miċ-Ċina tal-Patt Internazzjonali dwar 

id-Drittijiet Ċivili u Politiċi (ICCP), iffirmat fl-1998, bl-objettiv għal tul ta' żmien medju tal-

konformità mad-dispożizzjonijiet tal-ICCPR kif ukoll il-Kostituzzjoni, il-Liġi Kriminali u l-Liġi 

Proċedurali Kriminali taċ-Ċina. L-UE ħadmet ukoll favur il-kampanja globali tagħha kontra l-piena 

tal-mewt, speċjalment minħabba li ċ-Ċina għadha l-pajjiż bl-ogħla għadd ta' eżekuzzjonijiet, 

minkejja l-isforzi tal-pajjiż biex inaqqas b'mod sinifikanti l-għadd ta' reati kriminali li jwasslu għall-

piena tal-mewt, anke permezz tal-emenda tal-2015 għal-Liġi Proċedurali Kriminali, li naqqset l-

għadd għal 46. Bħala wieħed mill-pilastri ċentrali tal-ICCPR, anke l-libertà ta' espressjoni fiċ-Ċina, 

online u offline, baqgħet prijorità għall-UE, kif baqa' wkoll l-iżvilupp ta' soċjetà ċivili vibranti u 

difensuri attivi tad-drittijiet tal-bniedem. L-aħħar imma mhux l-inqas, l-UE kompliet tippromwovi t-

tgawdija tad-drittijiet tal-bniedem kollha minn persuni li ġejjin minn minoranzi, b'mod partikolari l-

Uighurs u t-Tibetani. 

B'mod ġenerali, is-sitwazzjoni tad-drittijiet tal-bniedem baqgħet tmur konsiderevolment għall-agħar 

b'mewġa ġdida ta' arresti u detenzjonijiet li tagħhom kienu l-mira madwar 300 avukat, attivist u 

membru tal-persunal ta' ditti legali għad-drittijiet tal-bniedem li bdew f'Lulju, għalkemm l-arrest ta' 

avukat famuż għad-drittijiet tal-bniedem, Pu Zhiqiang, f'Mejju 2014, li kien involut f'għadd ta' 

każijiet relatati mal-libertà tal-istampa, il-libertà ta' espressjoni u l-protezzjoni tad-difensuri tad-

drittijiet tal-bniedem, jista' jitqies bħala preludju għaż-żieda l-ġdida tar-repressjoni. Sal-aħħar tas-

sena, madwar 30 avukat kienu għadhom taħt sorveljanza residenzjali, jiġifieri detenuti f'postijiet 

sigrieti, mingħajr aċċess għal parir legali jew żjarat minn qrabathom, u b'hekk iqajmu dubji serji 

dwar l-impenn iddikjarat taċ-Ċina għat-tisħiħ tal-istat tad-dritt. 

Fl-20 ta' Mejju 2015, l-UE ħarġet dikjarazzjoni tal-kelliem dwar l-akkużi kontra Pu Zhiqiang. 

F'Diċembru 2015, Pu Zhiqiang fl-aħħar għadda ġuri f'Beijing għal kummentarju soċjali online li 

jikkritika l-Partit Komunista fil-poter u ngħata sentenza ta' tliet snin talli pprovoka ġlied u inċita 

mibegħda etnika, li ġiet sospiża b'libertà kondizzjonata fuq bażi medika. 

Is-sena ntemmet bi tkeċċija de facto ta' ġurnalist Franċiż li ppubblika artiklu li jikkritika l-politika 

taċ-Ċina f'Xinjiang f'rivista Franċiża. 

Ir-riforma legali ħadet spinta 'l quddiem bl-adozzjoni ta' leġislazzjoni dwar is-sigurtà nazzjonali u l-

ġlieda kontra t-terroriżmu u l-introduzzjoni ta' abbozz ta' leġislazzjoni dwar NGOs barranin u ċ-

ċibersigurtà, li kollha għandhom konsegwenzi negattivi għad-drittijiet tal-bniedem u l-ispazju għas-

soċjetà ċivili, kif ukoll għall-komunità kummerċjali. L-UE sistematikament bagħtet kummenti bi 

tweġiba għal konsultazzjonijiet pubbliċi taċ-Ċina dwar l-abbozz ta' leġislazzjoni sabiex tħeġġeġ liċ-

Ċina biex tevita restrizzjonijiet legali fuq id-drittijiet tal-bniedem mingħajr salvagwardji u li 

mhumiex konformi mal-istandards internazzjonali. 

Is-sitwazzjoni fir-reġjun Tibetan ma tjibitx, u f'Awwissu 2015 seħħ il-143 każ ta' persuni li taw in-

nar lilhom innifishom fost it-Tibetani (sebgħa fl-2015) minn Frar 2009 'l hawn. Barra minn hekk, il-

kriminalizzazzjoni ta' persuni li taw in-nar lilhom innifishom għadu għaddej, li qed iwassal għal 

kastig kollettiv tal-membri tal-familja u l-komunitajiet. F'Xinjiang, kien hemm aktar ġlied vjolenti 

bejn il-persuni Uighur u l-awtoritajiet Ċiniżi, li wassal għall-mewt ta' aktar minn 100 persuna matul 

is-sena li għaddiet, għalkemm in-nuqqas ta' informazzjoni mogħti mill-awtoritajiet Ċiniżi u n-

nuqqas ta' aċċess lill-ġurnalisti u l-membri tal-korp diplomatiku qed jagħmilha diffiċli li tinkiseb 

stampa preċiża. 

Minkejja d-dikjarazzjonijiet li għamlet iċ-Ċina quddiem il-Kumitat tal-CAT (Konvenzjoni kontra t-

Tortura) li hija ħadet "miżuri leġislattivi, amministrattivi, ġudizzjarji effettivi u miżuri oħra bil-għan 

li tipprojbixxi strettament l-atti kollha tat-tortura", il-Kumitat wera tħassib serju dwar l-

allegazzjonijiet kredibbli ta' tortura, imwiet ta' persuni f'kustodja, detenzjoni arbitrarja u għajbien ta' 

Tibetani, Uighurs u Mongoljani, kif ukoll rapporti regolari dwar prattika kontinwa ta' detenzjoni 

illegali f'postijiet ta' detenzjoni mhux rikonoxxuti u mhux uffiċjali – l-hekk imsejħa "l-ħabsijiet is-

suwed" – u r-ritorn furzat ta' persuni li jaħarbu mill-Korea ta' Fuq. 

L-UE kompliet tinvolvi ruħha fi kwistjonijiet tad-drittijiet tal-bniedem maċ-Ċina b'diversi modi u 

f'diversi livelli. Pereżempju, fis-summit bejn l-UE u ċ-Ċina ta' Ġunju, il-President Tusk qajjem is-

sitwazzjoni tad-drittijiet tal-bniedem u għamel kummenti fil-konferenza stampa ta' għeluq is-

summit fejn wera l-appoġġ tal-UE għall-proċess ta' riforma ambizzjuża taċ-Ċina, ix-xewqa komuni 

li tkompli tittejjeb il-kooperazzjoni f'dak li jirrigwarda d-drittijiet tal-bniedem fil-livell bilaterali u 

internazzjonali, it-tħassib tal-UE dwar il-libertà ta' espressjoni u ta' assoċjazzjoni, kif ukoll is-

sitwazzjoni ta' persuni li ġejjin minn minoranzi, bħat-Tibetani u l-Uighurs. F'dak il-kuntest, il-

President Tusk ħeġġeġ liċ-Ċina biex tissokta bi djalogu ġenwin ma' rappreżentanti tad-Dalai Lama. 

Matul l-avveniment annwali tal-Kumitat Konġunt tal-Kummerċ bejn l-UE u ċ-Ċina (Ottubru 2015), 

il-Kummissarju Malmström enfasizzat l-importanza li jissaħħu l-istat tad-dritt u sistema ġudizzjarja 

indipendenti, filwaqt li l-avukati jitħallew jaħdmu b'mod liberu u indipendenti u jingħata appoġġ 

għall-ħidma ta' negozji u ċittadini barranin. Hija u tirreferi għall-importanza tas-soċjetà diġitali 

għan-negozji li joperaw fiċ-Ċina, il-Kummissarju Malström talbet lill-kontroparti Ċiniża tagħha 

"biex tikkontribwixxi sabiex l-internet isir strument għal-libertà ta' espressjoni u l-kummerċ ħieles". 

Ir-Rappreżentant Speċjali tal-UE għad-Drittijiet tal-Bniedem, Lambrinidis, ivvjaġġa lejn iċ-Ċina 

(Beijing, Guangzhou, Shenzhen u Hong Kong) għat-tieni darba f'Novembru, u kellu aktar minn 

30 laqgħa separata ma' uffiċjali għolja Ċiniżi, rappreżentanti mis-soċjetà ċivili Ċiniża u Ewropea 

(inkluż avukati, ġurnalisti fuq l-internet, akkademiċi, difensuri tad-drittijiet tal-bniedem li 

jirrappreżentaw in-nisa u l-minoranzi sesswali, attivisti tad-drittijiet tal-ħaddiema u uffiċjali ta' 

organizzazzjonijiet internazzjonali). Ir-RSUE wera tħassib partikolari dwar repressjoni dejjem akbar 

kontra d-difensuri tad-drittijiet tal-bniedem u avukati, kif ukoll id-direzzjoni tar-riforma legali, 

speċjalment l-abbozz ta' leġislazzjoni dwar NGOs barranin u liġijiet jew abbozzi ta' liġijiet oħra 

dwar is-sigurtà nazzjonali u l-impatt negattiv tagħhom fuq id-drittijiet tal-bniedem u s-soċjetà ċivili. 

Fl-20 anniversarju tad-Dikjarazzjoni ta' Beijing u l-abbozz ta' liġi dwar il-vjolenza domestika, li fl-

aħħar ġiet adottata f'Diċembru 2015, li tinkludi xi emendi proposti mill-UE, ir-RSUE ddiskuta d-

drittijiet tal-ħaddiema, id-drittijiet kummerċjali u tal-bniedem, id-drittijiet ta' persuni li ġejjin minn 

minoranzi reliġjużi u etniċi, fosthom fit-Tibet u Xinjiang, it-tortura u l-piena tal-mewt. 

L-34 djalogu dwar id-drittijiet tal-bniedem bejn l-UE u ċ-Ċina sar f'Beijing fit-30 ta' Novembru u l-

1 ta' Diċembru. Iċ-Ċina baqgħet tagħmel enfasi fuq is-suċċessi tagħha fit-tnaqqis tal-faqar u t-titjib 

ġenerali tal-istandards tal-għajxien fiċ-Ċina u wriet diżappunt meta l-UE qajmet it-tħassib tagħha, 

muri permezz tal-każijiet individwali. Iċ-Ċina qajmet il-ġestjoni tal-kriżi tar-refuġjati u l-ġlieda 

kontra t-terroriżmu tal-UE u wriet ix-xewqa tagħha li jkun hemm aktar proġetti ta' kooperazzjoni 

fil-qasam tad-drittijiet tal-bniedem mal-UE fir-rigward ta' suġġetti bħad-drittijiet ambjentali, id-

drittijiet tal-bniedem tan-nisa, u d-drittijiet kummerċjali u dawk tal-bniedem. 

Matul l-2015, il-kelliem tar-RGħ/VP ħareġ seba' dikjarazzjonijiet dwar iċ-Ċina: dwar l-arrest u d-

detenzjoni ta' attivisti tad-drittijiet tan-nisa fiċ-Ċina f'Marzu, dwar l-għoti ta' sentenza lill-ġurnalista 

Gao Yu f'April, dwar l-akkużi kontra l-avukat tad-drittijiet tal-bniedem Pu Zhiqiang f'Mejju, dwar l-

iżviluppi reċenti fis-sitwazzjoni tad-drittijiet tal-bniedem f'Lulju, dwar id-detenzjoni kontinwa ta' 

avukati u difensuri tad-drittijiet tal-bniedem u t-trattament ta' qrabathom f'Ottubru, u dwar l-għoti ta' 

sentenza lill-avukat tad-drittijiet tal-bniedem Pu Zhiqiang, u dwar in-nuqqas taċ-Ċina milli ġġedded 

il-viża tal-ġurnalista Ewropea s-Sinjura Ursula Gauthier f'Diċembru. 

L-UE semmiet is-sitwazzjoni tad-drittijiet tal-bniedem fiċ-Ċina anke fid-dikjarazzjonijiet li hija 

ħarġet matul it-tliet sessjonijiet regolari tal-Kunsill tad-Drittijiet tal-Bniedem, f'Marzu, f'Ġunju u 

f'Settembru, u fis-70 Assemblea Ġenerali tan-NU, biex turi d-diversi kwistjonijiet ta' tħassib tal-UE. 

Hong Kong 

L-UE segwiet mill-qrib l-iżviluppi relatati mal-vot universali għall-elezzjoni tal-Kap Eżekuttiv fl-

2017. Fit-18 ta' Ġunju 2015, l-UE ħarġet dikjarazzjoni mill-Kelliem dwar ir-riformi politiċi f'Hong 

Kong, li titlob lill-partijiet kollha biex jinvolvu ruħhom f'diskussjonijiet kostruttivi bil-għan li ma 

jdumx ma jissokta l-proċess ta' riforma elettorali. L-UE kompliet tappoġġa lis-soċjetà ċivili 

f'Hong Kong permezz ta' kuntatti regolari mad-difensuri tad-drittijiet tal-bniedem, l-NGOs, u l-

mezzi tax-xandir, u l-organizzazzjoni ta' seminars u workshops dwar id-drittijiet tal-bniedem. 

F'Novembru 2015, ir-Rappreżentant Speċjali tal-UE għad-Drittijiet tal-Bniedem Stavros 

Lambrinidis għamel żjara f'Hong Kong għall-ewwel darba u ddiskuta firxa wiesgħa ta' kwistjonijiet, 

inkluż l-istat tad-dritt u l-indipendenza tal-ġudikatura skont il-prinċipju ta' "pajjiż wieħed, żewġ 

sistemi", id-drittijiet tal-ħaddiema, il-libertà akkademika u l-libertà tal-istampa, l-inugwaljanza 

soċjali u l-opportunitajiet indaqs. Lejn tmiem l-2015 ħames pubblikaturi minn Hong Kong, li tnejn 

minnhom għandhom ċittadinanzi tal-UE u huma assoċjati ma' kumpannija ta' pubblikazzjoni u 

ħanut tal-kotba f'Hong Kong, għebu. Iċ-ċirkostanzi tal-għajbien kienu suspettużi. 

Tajwan 

B'mod ġenerali, is-sitwazzjoni tad-drittijiet tal-bniedem hija tajba. Madankollu, il-piena kapitali 

għadha prattika li l-UE tikkundanna. F'Ġunju saru sitt eżekuzzjonijiet, wara ċikli preċedenti fl-2014, 

l-2013 u l-2012, li kisru l-moratorju de facto osservat mill-2005 sal-2010. Fid-dikjarazzjoni tagħha, 

l-UE appellat għal moratorju immedjat fuq l-eżekuzzjonijiet, kif ġie rrakkomandat minn bord ta' 

esperti internazzjonali fl-2013. L-UE baqgħet tinvolvi ruħha mal-awtoritajiet lokali u s-soċjetà ċivili 

biex issir ħidma effettiva biex jissokta l-moratorju fuq il-piena tal-mewt bil-għan li tiġi abolita 

formalment. F'dan il-kuntest, l-UE kompliet tappoġġa lill-NGO 'Taiwan Alliance to End the Death 

Penalty' permezz tal-Istrument Ewropew għad-Demokrazija u għad-Drittijiet tal-Bniedem. Fid-

djalogu regolari tagħha mat-Tajwan – il-konsultazzjonijiet annwali bejn l-UE u t-Tajwan dwar 

kwistjonijiet mhux kummerċjali – l-UE qajmet it-tħassib tagħha dwar il-piena tal-mewt u l-

applikazzjoni kontinwa tagħha. 



 

 

12299/16   agi/vp  xuj/DG 199 
ANNESS DGC 2B  MT 
 

Indja 

Fl-2015, il-prijoritajiet tal-UE għall-Indja f'dak li jirrigwarda d-drittijiet tal-bniedem iffokaw fuq il-

ħarsien tad-drittijiet tan-nisa u tat-tfal, il-prevenzjoni tat-tortura u d-drittijiet tad-difensuri tad-

drittijiet tal-bniedem. Il-kisba ta' moratorju fuq l-eżekuzzjonijiet li jwassal għall-abolizzjoni tal-

piena tal-mewt u l-wiegħda li jiġu miġġielda l-forom kollha ta' diskriminazzjoni għadhom 

prominenti fuq l-aġenda. 

L-Indja tikkostitwixxi demokrazija vasta u vibranti b'qafas kostituzzjonali u istituzzjonali sod li 

għandu l-għan li jħares id-drittijiet tal-bniedem. Prattiċi soċjali b'għeruq fondi li l-gvern ma jistax 

jegħleb permezz ta' azzjoni affermattiva biss għadhom il-kawża ewlenija ta' ħafna kwistjonijiet tad-

drittijiet tal-bniedem fl-Indja. L-abbużi u l-kwistjonijiet ta' diskriminazzjoni, li jaffettwaw b'mod 

partikolari l-komunità Dalita, kif ukoll il-vjolenza abbażi ta' sess u l-intolleranza reliġjuża, huma 

rrapportati b'mod mifrux mill-mezzi tax-xandir u s-soċjetà ċivili. B'mod ġenerali, il-libertà ta' 

espressjoni hija rispettata. F'Marzu, il-Qorti Suprema ma aċċettatx emenda leġislattiva 

kontroversjali li tirrestrinġi l-libertà ta' espressjoni fuq l-internet. Implimentazzjoni aktar stretta tal-

Att li Jirregola Kontribuzzjonijiet Barranin, emendat fl-2010, affettwat l-aċċess ta' madwar 

13 000 OSĊ għall-finanzjament barrani. Fl-Indja hemm mill-inqas żewġ miljun OSĊ, li 42 000 

minnhom huma awtorizzati jirċievu finanzjament barrani. 

L-UE involviet ruħha fi djalogu ma' firxa wiesgħa ta' partijiet ikkonċernati għad-drittijiet tal-

bniedem, fosthom rappreżentanti tas-soċjetà ċivili, uffiċjali tal-gvern u istituzzjonijiet speċifiċi, 

minkejja n-nuqqas ta' djalogu annwali dwar id-drittijiet tal-bniedem. Fl-aħħar sena, personaġġi 

politiċi ewlenin, inkluż il-Ministri tal-Istat jew il-Ministri Kapijiet (Chief Ministers), attendew 

riċevimenti għal proġetti tad-drittijiet tal-bniedem iffinanzjati mill-UE. Il-kwistjonijiet tad-drittijiet 

tal-bniedem ġew diskussi matul iż-żjara tal-Kelliem tal-Lok Sabha fil-Parlament Ewropew f'Ġunju 

u ż-żjara tad-Delegazzjoni tal-Parlament Ewropew għar-Relazzjonijiet mal-Indja fi New Delhi 

f'Marzu. 

Bil-għan li tippromwovi d-drittijiet tan-nisa u tat-tfal, l-UE ħadet sehem f'bosta avvenimenti, b'mod 

partikolari dawk viċin il-Jum Internazzjonali tan-Nisa u l-Jum Internazzjonali tal-Bniet. F'Ottubru, 

f'Jaipur sar djalogu ta' intervent mill-komunità mal-uffiċjali tal-gvern bħala parti minn proġett ta' 

tliet snin iffinanzjat mill-UE dwar il-promozzjoni tal-ugwaljanza bejn is-sessi u l-ġlieda kontra d-

diskriminazzjoni kontra l-bniet f'għadd ta' distretti ta' Uttar Pradesh u Rajasthan, Jharkhand. 

Wara pawża ta' madwar sentejn, fit-30 ta' Lulju 2015 saret eżekuzzjoni, peress li ġiet applikata 

piena kapitali għal individwu misjub ħati talli ħa sehem fl-attakki ta' Bombay fl-1993. Wara xahar 

biss, il-Kummissjoni tal-Liġi tal-Indja ppreżentat ir-rapport tagħha dwar il-piena tal-mewt li 

jissuġġerixxi l-abolizzjoni tal-piena kapitali fiċ-ċirkostanzi kollha ħlief fil-każ ta' terroriżmu u 

gwerra kontra l-pajjiż. Sabiex jimmarka l-Jum Dinji kontra l-Piena tal-Mewt fl-10 ta' Ottubru, 

proġett sponsorjat mill-EIDHR organizza avveniment, li jirrifletti l-interess kontinwu tal-UE. 

L-UE involviet ruħha fis-sitwazzjoni tad-difensuri tad-drittijiet tal-bniedem, billi interaġixxiet ma' 

netwerks tad-difensuri tad-drittijiet tal-bniedem, fosthom matul vjaġġi fuq il-post (eż. f'Manipur) 

filwaqt li indirizzat il-każijiet individwali ta' difensuri tad-drittijiet tal-bniedem u pprovdiet 

assistenza lil dawk fil-bżonn permezz tal-mekkaniżmu ta' appoġġ ta' emerġenza għad-difensuri tad-

drittijiet tal-bniedem skont il-każ. 

Proġett ieħor sponsorjat mill-UE ħadem fil-qasam tar-riformi tal-pulizija fl-Asja t'Isfel, u inkluda 

attivitajiet bħall-iżvilupp ta' għassa tal-pulizija virtwali, għodda innovattiva ta' taħriġ diġà 

implimentati mill-Akkademja għat-Taħriġ tal-Pulizija f'Rajasthan. 

Portafoll kbir ta' proġetti li għaddejjin sponsorjati mill-UE u/jew mill-Istati Membri jkopri d-

drittijiet relatati mas-sessi u tat-tfal, id-drittijiet tal-persuni b'diżabbiltà, id-drittijiet tal-popli 

indiġeni, it-traffikar tal-bnedmin, l-abolizzjoni tal-piena tal-mewt, u l-libertà ta' espressjoni online u 

offline. 

Skont l-EIDHR, l-UE nediet sejħa għal proposti lokali, b'baġit ta' EUR 1.9 miljun, li l-objettiv 

tagħha huwa li jiżdiedu l-kapaċitajiet tal-OSĊ lokali biex jippromwovu d-drittijiet tal-bniedem 

abbażi tal-prinċipji tal-ugwaljanza, l-inklużjoni u n-nondiskriminazzjoni. Il-proġetti magħżula 

jiffokaw fuq l-inklużjoni soċjali ta' komunitajiet emarġinati, b'mod partikolari l-minoranzi reliġjużi, 

iż-żamma tal-ordni inklużiva, l-aċċess għall-ġustizzja lil dawk ikkundannati għall-mewt, il-

promozzjoni tal-pluraliżmu u d-diversità fi ħdan l-istituzzjonijiet nazzjonali tad-drittijiet tal-

bniedem u t-trawwim tal-inklużjoni u d-diversità fuq il-post tax-xogħol. 

Indoneżja 

Matul is-sena, l-UE qagħdet ferm attenta b'mod partikolari għall-kwistjonijiet tal-libertà ta' reliġjon 

u ta' twemmin u l-protezzjoni ta' persuni li ġejjin minn gruppi ta' minoranza. Id-Delegazzjoni tal-UE 

f'Ġakarta kellha laqgħat regolari mal-gruppi ta' minoranzi, il-vittmi tal-intolleranza u l-

organizzazzjonijiet għad-drittijiet tal-bniedem li qegħdin jaħdmu fuq din il-kwistjoni. Id-

Delegazzjoni tal-UE baqgħet tikkoopera ma' Nahdlatul Ulama, l-akbar organizzazzjoni Musulmana 

fil-pajjiż li tiddefendi t-tolleranza u l-pluraliżmu. Id-Delegazzjoni organizzat ukoll seminar 

pubbliku dwar "ir-reliġjon u l-pjetà reliġjuża", flimkien mal-Università Gadjah Mada f'Yogyakarta. 

Fl-2015, l-Indoneżja wettqet l-eżekuzzjoni ta' 14-il persuna (sitta f'Jannar u tmienja f'April) għal 

reati relatati mad-droga, inkluż 12-il ċittadin barrani. Mill-inqas 130 priġunier għadhom qed 

jistennew il-piena tal-mewt, bejn wieħed u ieħor nofshom għal reati relatati mad-droga. F'Jannar, fi 

Frar u f'April, l-UE ħarġet dikjarazzjonijiet li jikkundannaw l-eżekuzzjonijiet. L-UE żammet kuntatt 

mill-qrib ma' uffiċjali ta' livell għoli, filwaqt li enfasizzat l-oppożizzjoni tagħha għall-piena tal-

mewt u talbet lill-gvern Indoneżjan biex iwaqqaf eżekuzzjonijiet ulterjuri. Flimkien mal-Jum Dinji 

kontra l-Piena tal-Mewt fl-10 ta' Ottubru, id-Delegazzjoni tal-UE nediet kampanja fuq il-mezzi ta' 

komunikazzjoni soċjali kontra l-piena tal-mewt. 

Il-gvern tal-provinċja awtonoma ta' Aceh ħabbar li mit-23 ta' Ottubru fil-provinċja beda japplika l-

Kodiċi Kriminali Iżlamiku (qanun jinayat). Din il-liġi amministrattiva tikkriminalizza, fost affarijiet 

oħra, relazzjonijiet sesswali bejn persuni tal-istess sess u s-sess kunsenswali barra ż-żwieġ. 

F'laqgħat mal-gvern ċentrali u uffiċjali lokali, id-Delegazzjoni tal-UE qajmet tħassib dwar l-

implikazzjonijiet possibbli tal-liġi amministrattiva ġdida tax-Xarija għal gruppi ta' minoranza u 

appellat lill-awtoritajiet biex iħarsu d-drittijiet tal-bniedem, inkluż id-dritt ta' persuni li ġejjin minn 

minoranzi, irrispettivament mir-reliġjon, l-etniċità jew l-orjentazzjoni sesswali. 

L-UE segwiet mill-qrib l-iżviluppi fil-provinċji ta' Papua u Papua tal-Punent u laqgħet id-deċiżjoni 

tal-President Widodo li jagħti l-klemenza lil bosta priġunieri politiċi u jiftaħ l-aċċess tal-ġurnalisti 

barranin kollha għall-Papua. Għad hemm tħassib dwar il-vjolenza u l-ksur tad-drittijiet tal-bniedem 

mis-servizzi tas-sigurtà kif ukoll dwar ir-restrizzjonijiet fuq il-libertà ta' espressjoni fil-provinċji. Id-

Delegazzjoni tal-UE ospitat bosta laqgħat mad-difensuri tad-drittijiet tal-bniedem Papuani. 

Il-prevenzjoni tat-tortura fl-Indoneżja għadha prijorità għall-UE. Id-Delegazzjoni tal-UE qed 

taħdem mal-Kummissjoni Nazzjonali għad-Drittijiet tal-Bniedem u l-Assoċjazzjoni għall-

Prevenzjoni tat-Tortura bbażata f'Ġinevra sabiex issaħħaħ il-mekkaniżmi ta' sorveljanza. Id-

Delegazzjoni organizzat kampanja fuq il-mezzi ta' komunikazzjoni soċjali biex tfakkar il-Jum 

Internazzjonali b'Appoġġ għall-Vittmi tat-Tortura. 

Rigward il-kwistjoni tad-drittijiet kummerċjali u d-drittijiet tal-bniedem, id-Delegazzjoni tal-UE tat 

appoġġ lill-Fondazzjoni għall-Istandards tar-Rapportar Internazzjonali dwar id-Drittijiet tal-

Bniedem (FIHRRST) li fasslet u qed tippromwovi standards tar-rapportar dwar id-drittijiet tal-

bniedem għall-kumpanniji u abbozzat Karta tad-Drittijiet tal-Bniedem għall-belt ta' Bandung, 

flimkien mas-sindku. 

Fl-2015, l-EIDHR appoġġa 13-il proġett, li jkopru firxa wiesgħa ta' kwistjonijiet, inkluż l-

elezzjonijiet, ir-riżoluzzjoni tal-konflitt u l-medjazzjoni, il-libertà ta' reliġjon, id-drittijiet 

kummerċjali u d-drittijiet tal-bniedem, ir-responsabbiltà għal ksur tad-drittijiet tal-bniedem u l-

protezzjoni ta' gruppi vulnerabbli. 

Ġappun 

L-UE żammet il-kooperazzjoni tagħha li ilha għaddejja f'dak li jirrigwarda d-drittijiet tal-bniedem 

mal-Ġappun, pajjiż li għandu l-istess valuri u prospetti tagħna f'ħafna aspetti u trid li titqies bħala 

attur globali responsabbli. Il-Ġappun huwa interessat aktar minn qatt qabel f'involviment mal-UE fi 

kwistjonijiet ta' drittijiet tal-bniedem. Fl-2015, l-UE u l-Ġappun komplew għaddejjin bil-

konsultazzjonijiet tagħhom dwar id-drittijiet tal-bniedem bħala parti minn impenn komuni biex 

jippromwovu ir-rispett għad-drittijiet tal-bniedem fid-dinja kollha. Huma komplew juru impenn lejn 

id-drittijiet tal-bniedem fin-NU, billi ħadu sehem b'mod attiv fil-ħidma tal-Kunsill tad-Drittijiet tal-

Bniedem u l-Assemblea Ġenerali tan-NU, inkluż fuq riżoluzzjoni sponsorjata b'mod konġunt dwar 

ir-Repubblika Demokratika tal-Poplu tal-Korea. Matul is-sena, sar progress fil-ħidma fuq in-

negozjati rigward il-Ftehim ta' Sħubija Strateġika bejn l-UE u l-Ġappun dwar il-kooperazzjoni 

politika, globali u kooperazzjoni settorjali oħra, li tinkludi l-aspetti tad-drittijiet tal-bniedem. 

Fl-2015, il-piena tal-mewt baqgħet prominenti fuq l-aġenda tad-drittijiet tal-bniedem minħabba li l-

Ġappun baqa' japplikaha, minkejja l-appelli mill-UE għall-abolizzjoni tagħha jew għall-adozzjoni 

ta' moratorju fuq l-eżekuzzjonijiet. Fl-2015, saru eżekuzzjonijiet ta' tliet persuni (waħda f'Ġunju u 

tnejn f'Diċembru). L-UE kkundannat pubblikament dawn l-eżekuzzjonijiet. Hija baqgħet tinvolvi 

ruħha b'mod attiv mal-gvern u s-soċjetà ċivili Ġappuniżi f'dak li jirrigwarda l-kwistjoni tal-piena 

tal-mewt permezz ta' dikjarazzjonijiet politiċi, messaġġi mtellgħin fuq il-mezzi ta' komunikazzjoni 

soċjali u laqgħat mar-rappreżentanti tal-assemblea leġislattiva u s-soċjetà ċivili biex tippromwovi d-

dibattitu pubbliku dwar il-piena tal-mewt. L-UE appoġġat ukoll studju mill-Università ta' Waseda 

dwar il-piena tal-mewt fil-Ġappun. 

L-ambitu tal-ħidma tal-UE mal-Ġappun fil-qasam tad-drittijiet tal-bniedem kompla jikber: saru 

attivitajiet speċifiċi fil-qasam tal-ugwaljanza bejn is-sessi; l-UE qajmet il-kwistjoni tal-libertà tal-

istampa (wara l-adozzjoni tal-leġislazzjoni l-ġdida dwar is-sigrieti tal-Istat) u l-kondizzjonijiet fil-

ħabs fil-Ġappun, u għamlet sensibilizzazzjoni dwar kwistjonijiet tal-LGBT fil-Ġappun (permezz ta' 

attivitajiet konġunti fl-okkażjoni tal-ġimgħa ddedikata lill-persuni LGBT f'Tokyo (Tokyo Rainbow 

Week)). 

Fil-qafas tad-djalogu dwar il-politika industrijali tal-KE mal-Ġappun, il-Grupp ta' Ħidma bejn l-UE 

u l-Ġappun dwar ir-Responsabbiltà Soċjali tal-Kumpanniji ltaqa' għat-tieni darba fil-25 u s-

26 ta' Novembru 2015. Il-parteċipanti kellhom diskussjoni dwar il-kooperazzjoni bejn il-Ġappun u 

l-UE fil-qasam tar-responsabbiltà soċjali tal-kumpanniji. 

Repubblika tal-Korea 

Ir-rispett għall-prinċipji universali tad-drittijiet tal-bniedem huwa element essenzjali tal-Ftehim 

Qafas bejn l-UE u r-Repubblika tal-Korea li ntlaħaq qbil dwaru, flimkien mal-Ftehim dwar il-

Kummerċ Ħieles u d-dikjarazzjoni ta' Sħubija Strateġika, fl-2010. 

Fis-Summit bejn l-UE u r-Repubblika tal-Korea li sar f'Settembru 2015, il-mexxejja tennew li l-

promozzjoni u l-ħarsien tad-drittijiet tal-bniedem huma kruċjali biex jibqa' jkun hemm il-paċi u s-

sigurtà u jsir żvilupp sostenibbli. Huma qasmu l-fehma tagħhom li l-kriżijiet kumplessi u t-tentattivi 

biex jonqos l-ispazju tas-soċjetà ċivili fid-dinja kienu jitolbu attenzjoni u sforzi konġunti. F'dan il-

kuntest, huma ntrabtu li jkomplu jsaħħu l-kooperazzjoni fil-qasam tad-drittijiet tal-bniedem. 

Skont l-UE, ir-Repubblika tal-Korea għadha wieħed mill-aktar sħab li jaħsibha bl-istess mod f'fora 

tan-NU dwar id-drittijiet tal-bniedem, jiġifieri fit-Tielet Kumitat tal-Assemblea Ġenerali u l-Kunsill 

tad-Drittijiet tal-Bniedem. Huwa ppreżenta r-rapport tiegħu lill-Kumitat tad-Drittijiet tal-Bniedem 

dwar l-implimentazzjoni tiegħu tal-Patt Internazzjonali dwar id-Drittijiet Ċivili u Politiċi u l-

Kumitat ħareġ il-konklużjonijiet tiegħu f'Ottubru 2015. Ir-Repubblika tal-Korea reġgħet ġiet eletta 

fil-Kunsill tad-Drittijiet tal-Bniedem u ser taqdi l-funzjoni ta' President tal-HRC fl-2016. 

It-tieni ċiklu ta' Konsultazzjonijiet bejn l-UE u r-Repubblika tal-Korea dwar id-Drittijiet tal-

Bniedem sar fi Brussell f'Ġunju 2015 u ta opportunità biex tkompli tissaħħaħ il-kooperazzjoni 

internazzjonali fi prijoritajiet għall-2015. Iż-żewġ naħat ħadmu b'mod partikolari biex iżommu l-

attenzjoni internazzjonali fuq is-sitwazzjoni tad-drittijiet tal-bniedem fir-Repubblika Demokratika 

tal-Poplu tal-Korea. 

F'Seoul, l-UE ssorveljat l-iżviluppi fl-implimentazzjoni ta' liġijiet li jistgħu jaffettwaw is-

sitwazzjoni ġenerali għall-eżerċizzju tal-libertà ta' għaqda u l-libertà ta' espressjoni, filwaqt li 

tinnota l-firxa wiesgħa ta' opinjonijiet u d-dibattitu politiku vibranti fid-demokrazija tal-Korea 

t'Isfel. Tqajjem xi ftit tat-tħassib dwar l-inkarċerazzjoni kontinwa tal-objetturi ta' kuxjenza ta' 

servizz militari (madwar 600 raġel qed jiskontaw sentenzi ta' priġunerija ta' 18-il xahar talli 

rrifjutaw li jwettqu servizz militari armat). Ir-Repubblika tal-Korea għadha ma rratifikatx il-

konvenzjonijiet ċentrali dwar l-istandards tax-xogħol dwar il-libertà ta' assoċjazzjoni u n-negozjar 

kollettiv. Dan huwa indirizzat fil-laqgħat bejn l-UE u r-Repubblika tal-Korea fis-segwitu tal-Ftehim 

ta' Kummerċ Ħieles bejn l-UE u r-Repubblika tal-Korea. L-UE u r-Repubblika tal-Korea qablu 

f'dan il-qafas fuq kooperazzjoni konġunta dwar l-implimentazzjoni tal-konvenzjonijiet ċentrali dwar 

l-istandards tax-xogħol dwar in-nondiskriminazzjoni fix-xogħol. Il-Konferenza Internazzjonali dwar 

ix-Xogħol ikkunsidrat problemi fl-applikazzjoni fir-Repubblika tal-Korea f'din il-konvenzjoni. 

L-UE laqgħet il-moratorju de facto li ilu għaddej fuq l-implimentazzjoni ta' eżekuzzjonijiet, li ilu 

fis-seħħ 17-il sena, u kompliet tinkoraġġixxi l-abolizzjoni legali tal-piena kapitali. L-UE kienet 

sodisfatta li kkooperat mal-organizzazzjonijiet tas-soċjetà ċivili fiċ-ċelebrazzjoni tad-drittijiet 

indaqs tal-persuni LGBT fil-'Pride Festival' fil-qalba ta' Seoul. 

Repubblika Demokratika tal-Poplu tal-Korea 

L-UE tibqa' mħassba dwar ir-rapporti ta' abbużi tad-drittijiet tal-bniedem serji u mifruxa fir-

Repubblika Demokratika tal-Poplu tal-Korea. It-titjib fir-rigward tar-rispett għad-drittijiet tal-

bniedem fil-pajjiż jibqa' fiċ-ċentru tal-politika tal-UE għar-Repubblika Demokratika tal-Poplu tal-

Korea. Matul l-2015, l-UE kompliet bl-isforzi tagħha biex tinvolvi lill-komunità internazzjonali 

b'mod ġenerali fl-indirizzar ta' dan it-tħassib, filwaqt li pparteċipat fil-fora ewlenin rilevanti kollha u 

kkooperat mill-qrib mas-sħab tagħha. B'mod regolari hija qajmet il-kwistjoni tar-refoulement taċ-

ċittadini tar-Repubblika Demokratika tal-Poplu tal-Korea minn pajjiżi oħra, speċjalment dawk minn 

pajjiżi bi fruntiera komuni mar-Repubblika Demokratika tal-Poplu tal-Korea, filwaqt li appellat 

għal rispett sħiħ għall-prinċipju ta' non-refoulement. 

L-UE, flimkien mal-Ġappun, bdiet b'mod konġunt żewġ riżoluzzjonijiet fil-Kunsill tad-Drittijiet tal-

Bniedem u l-Assemblea Ġenerali tan-NU li għal darb'oħra kienu riflessjoni tal-konklużjonijiet u r-

rakkomandazzjonijiet tar-rapport tal-Kummissjoni ta' Inkjesta tan-NU maħruġ fl-2014 u r-rapporti 

tas-SĠNU u r-Relatur Speċjali. Huma ssottolinjaw il-gravità u l-urġenza tas-sitwazzjoni u 

rrakkommandaw li l-Kunsill tas-Sigurtà tan-NU jikkunsidra li jirreferi s-sitwazzjoni lill-Qorti 

Kriminali Internazzjonali (QKI) u jimponi sanzjonijiet fuq dawk li jidhru l-aktar responsabbli għal 

delitti kontra l-umanità. Għadd ta' Stati Membri tal-UE ħadmu ma' sħab oħrajn biex jiffaċilitaw l-

inklużjoni tas-sitwazzjoni fir-Repubblika Demokratika tal-Poplu tal-Korea fl-aġenda tal-Kunsill tas-

Sigurtà tan-NU, li ddiskuta s-sitwazzjoni għat-tieni darba f'Diċembru 2015. 

L-UE laqgħet il-bidu tal-attivitajiet tal-istruttura fuq il-post tal-Uffiċċju tal-Kummissarju Għoli tan-

Nazzjonijiet Uniti għad-Drittijiet tal-Bniedem f'Seoul. L-għan tagħha huwa li jissaħħu l-monitoraġġ 

u d-dokumentazzjoni tas-sitwazzjoni tad-drittijiet tal-bniedem, li tiġi żgurata r-responsabbiltà, li r-

Relatur Speċjali jingħatalu aktar appoġġ, li jissaħħu l-involviment u l-bini ta' kapaċità tal-gvernijiet 

tal-istati kollha kkonċernati, is-soċjetà ċivili u partijiet ikkonċernati oħra u li tissaħħaħ il-viżibbiltà 

tas-sitwazzjoni tad-drittijiet tal-bniedem fil-pajjiż. 

Bħala parti mill-politika kritika tagħha ta' involviment, l-UE baqgħet miftuħa għal djalogu mar-

Repubblika Demokratika tal-Poplu tal-Korea. Ġie indirizzat it-tħassib dwar id-drittijiet tal-bniedem 

matul id-djalogu politiku bejn l-UE u r-Repubblika Demokratika tal-Poplu tal-Korea ta' Ġunju 

2015. Ir-RSUE għad-Drittijiet tal-Bniedem tibqa' lesta li żżur il-pajjiż jekk ikun hemm il-

kondizzjonijiet għal involviment kostruttiv, bl-objettiv li jsir skambju ta' fehmiet u insistenza għal 

titjib konkret fuq il-post. L-UE laqgħet xi sinjali pożittivi mir-Repubblika Demokratika tal-Poplu 

tal-Korea (bħalma huma r-ratifikazzjoni tal-Protokoll Fakultattiv għall-Konvenzjoni dwar id-

Drittijiet tat-Tfal u t-tħejjijiet biex jiġi ppreżentat rapport dwar l-implimentazzjoni tagħha tal-

Konvenzjoni dwar id-Drittijiet tat-Tfal lill-Kumitat dwar id-Drittijiet tat-Tfal) u ħeġġitha biex 

tagħmel ħafna aktar, inkluż biex timplimenta b'mod sħiħ ir-rakkomandazzjonijiet tal-EPU li hi 

aċċettat lura fl-2014 u li tikkoopera mal-mekkaniżmi tad-drittijiet tal-bniedem tan-NU. L-UE 

kompliet tinvolvi ruħha fir-Repubblika Demokratika tal-Poplu tal-Korea f'għadd ta' proġetti, l-aktar 

dawk li jiffukaw fuq is-sigurtà tal-ikel, is-saħħa, l-ilma u s-sanità, li minnhom jibbenefikaw uħud 

mill-aktar nies vulnerabbli fir-Repubblika Demokratika tal-Poplu tal-Korea. Hija tilqa' l-

kooperazzjoni kontinwa f'dawn l-oqsma bejn l-awtoritajiet tar-Repubblika Demokratika tal-Poplu 

tal-Korea u l-partijiet ikkonċernati internazzjonali, inkluż is-sħab ta' implimentazzjoni tal-UE. 

Laos 

Fl-2015 is-sitwazzjoni tad-drittijiet tal-bniedem f'Laos baqgħet diffiċli. Il-libertà tal-espressjoni fil-

Laos għadha mhix aċċettata bħala dritt fundamentali fil-prattika. Il-mezzi tax-xandir huma 

skrutinizzati ħafna mill-aġenziji tal-istat u l-awtoċensura tal-ġurnalisti hija realtà ta' kuljum. L-

adozzjoni tal-liġi dwar iċ-ċiberkriminalità żiedet iktar il-kontroll tal-istat fuq l-'użu negattiv' tal-

internet u l-mezzi ta' komunikazzjoni soċjali. Diversi persuni li jużaw l-internet kienu l-oġġett ta' 

intimidazzjoni talli esprimew il-fehmiet tagħhom fuq l-internet. Il-libertà ta' għaqda u ta' 

assoċjazzjoni għadhom ukoll mhux qed jiġu rispettati. Mhux possibbli li titwettaq azzjoni legali tas-

soċjetà ċivili dwar firxa ta' kwistjonijiet sensittivi li jinkludu d-drittijiet tal-art, il-korruzzjoni u 

drittijiet ta' persuni li ġejjin minn minoranzi etniċi mingħajr ir-riskju ta' intimidazzjoni u tpattija. L-

istat xorta għadu qed jipprova jmexxi parti kbira mill-ispazji għas-soċjetà ċivili permezz ta' 

'organizzazzjonijiet tal-massa' li huma effettivament estensjoni tal-istat. Ir-riforma tal-ambjent 

leġislattiv u regolatorju għall-Organizzazzjonijiet tas-Soċjetà Ċivili (OSĊ) u l-INGOs tal-Lao ma 

espandietx l-ispazju operattiv limitat tagħhom, u s-settur huwa kkaratterizzat minn atmosfera ta' 

intimidazzjoni. Ir-rata tar-reġistrazzjoni ta' OSĊ nazzjonali hija baxxa u qiegħda tonqos. 

Il-piena kapitali xorta għadha minquxa fil-Kodiċi Penali għall-aktar reati kriminali serji (eż. it-

traffikar tad-droga). Japplika moratorju de facto. Fil-kuntest tal-eżami tal-Kodiċi Penali, qegħdin 

isiru sforzi sabiex jitnaqqas l-użu tal-piena kapitali. M'hemmx informazzjoni pubblika dwar l-użu 

tal-piena tal-mewt. 

It-tieni Eżami Perjodiku Universali tal-Laos sar fl-2015. F'Ġunju il-Laos aċċetta 116 minn 196 

rakkomandazzjoni proposta. Ħafna mir-rakkomandazzjonijiet li jikkonċernaw id-drittijiet ċivili u 

politiċi ġew miċħuda. Dawn inkludew l-Istatut ta' Ruma, kooperazzjoni ma' proċeduri speċjali u 

Istituzzjonijiet Nazzjonali għad-Drittijiet tal-Bniedem, il-piena tal-mewt, il-libertà ta' 

espressjoni/assoċjazzjoni/għaqda, is-soċjetà ċivili u l-għajbien ta' Sombath Somphone. F'dan ir-

rigward, wara aktar minn 1 000 ġurnata, l-UE tkompli tesprimi tħassib serju dwar l-għajbien bla 

spjegazzjoni ta' Sombath Somphone u talbet aktar spjegazzjonijiet dwar l-investigazzjoni. 

Matul id-djalogu dwar id-drittijiet tal-bniedem bejn l-UE u l-Laos f'Novembru, il-Laos qabel li 

jorganizza laqgħa għall-UE u l-Istati Membri mal-Kap tat-Tim ta' Investigazzjoni. L-UE stħarrġet 

ukoll dwar id-destin ta' Bounthanh Thammavong, ċittadin Pollakk, li ġie arrestat fid-19 ta' Ġunju u 

li ngħata sentenza fil-25 ta' Settembru, għal propaganda kontra l-Laos, għal ħames snin ħabs u 

multa ta' LAK 9.5 miljun. Matul id-djalogu dwar id-drittijiet tal-bniedem bejn l-UE u l-Laos 

f'Novembru, l-UE esprimiet it-tħassib tagħha dwar il-każ u dwar restrizzjonijiet inġusti, fid-dawl 

tal-obbligi internazzjonali tal-Laos, rigward l-aċċess għall-assistenza konsulari u proċess ġust. 

Malasja 

Fl-2015 l-UE u l-Malasja ffinalizzaw it-test tal-Ftehim ta' Sħubija u Kooperazzjoni, wara kważi 

ħames snin ta' negozjati. It-test tal-FSK fih 60 artikolu, inkluż klawżola tad-drittijiet tal-bniedem li 

tipprevedi djalogu strutturat dwar id-drittijiet tal-bniedem. 

Il-livell għoli ta' kontroll fuq il-mezzi tax-xandir stampati baqa' l-istess, filwaqt li l-libertà ta' 

espressjoni online kompliet tonqos fl-2015: 220 individwu ġew investigati taħt l-Att dwar is-

Sedizzjoni, li ħdax minnhom ġew akkużati u tlieta ngħataw sentenza. L-att qed jintuża dejjem aktar 

biex jiġu kkontrollati l-mezzi ta' komunikazzjoni soċjali. Verżjoni msaħħa tal-Att dwar is-

Sedizzjoni testendi b'mod konsiderevoli l-pieni għas-sedizzjoni. 

Il-gvern irrikorra għat-tattiċi ta' intimidazzjoni permezz ta' aktar użu ta' liġijiet ripressivi biex 

joħonqu l-oppożizzjoni. Att ġdid dwar il-Prevenzjoni tat-Terroriżmu jippermetti detenzjoni 

indefinita mingħajr proċess jew stħarriġ ġudizzjarju. Serje ta' liġijiet oħra jħallu lill-bords 

amministrattivi jestendu l-perijodi ta' detenzjoni, kif ukoll jippermettu l-użu ta' evidenza u xhieda 

sigrieti. Dawn il-passi jirrappreżentaw rigressjoni serja u jikkostitwixxu theddida serja għal-libertà 

ta' espressjoni li diġà hija limitata ħafna fil-pajjiż. 

Barra minn hekk, fit-3 ta' Diċembru, il-Parlament tal-Malasja għadda l-Liġi dwar il-Kunsill tas-

Sigurtà Nazzjonali tal-2015. Il-liġi tinkludi setgħat estensivi għad-dikjarazzjoni ta' 'żoni ta' sigurtà' u 

għall-arrest, iż-żamma u s-sekwestru ta' proprjetà mingħajr mandat. L-ebda azzjoni jew kawża ma 

tista' titressaq kontra l-forzi ta' sigurtà. It-terminu 'sigurtà nazzjonali' ma kienx definit b'mod ċar. Xi 

Membri Parlamentari, avukati u attivisti tad-drittijiet tal-bniedem qajmu tħassib dwar in-nuqqas ta' 

konsultazzjoni u l-lok għall-abbuż. 

Il-kundanna tal-mexxej tal-oppożizzjoni de facto Anwar Ibrahim għal ħames snin priġunerija fuq 

akkuża ta' sodomija u l-andament tal-proċess ħolqu tħassib serju dwar il-motivazzjoni politika 

tiegħu. F'Ottubru, il-Grupp ta' Ħidma tan-NU kontra d-Detenzjoni Arbitrarja sabet li ċ-ċaħda ta' 

libertà ta' Anwar kienet arbitrarja. 

Il-komunità LGBTI tkompli tiffaċċa diskriminazzjoni serja fil-Malasja, fejn ir-relazzjonijiet bejn 

persuni tal-istess sess qegħdin jiġu kriminalizzati. F'Ottubru, il-Qorti Federali ddikjarat invalida 

abbażi ta' teknikalità, deċiżjoni preċedenti tal-Qorti tal-Appell li l-kriminalizzazzjoni tat-

travestiżmu kienet tmur kontra l-kostituzzjoni. 

F'Lulju, id-Dipartiment tal-Istat tal-Istati Uniti uffiċjalment għolla lill-Malasja għal Livell 2 tal-

Lista ta' Sorveljanza fir-Rapport annwali tiegħu dwar it-Traffikar ta' Bnedmin (TIP). Il-Malasja 

kienet f'Livell 3 fl-2014. Ir-Rapport TIP iddikjara li l-iskopertà f'Mejju ta' aktar minn 139 qabar fi 

28 kamp ta' tranżitu tat-traffikar tal-bnedmin f'Rohingya saret barra l-perijodu ta' rapportar. 

Id-Delegazzjoni tal-UE ospitat diversi laqgħat mad-difensuri tad-drittijiet tal-bniedem matul il-

perijodu ta' rapportar. Barra minn hekk, l-EUDEL, l-Istati Membri tal-UE, pajjiżi b'ideoloġija simili 

u l-OHCHR kellhom laqgħat ta' koordinazzjoni regolarment dwar id-difensuri tad-drittijiet tal-

bniedem (HRDs). Id-Delegazzjoni tal-UE u l-Istati Membri tal-UE attendew regolarment is-seduti 

tal-qorti dwar każijiet li jikkonċernaw HRDs prominenti, qajmu l-każijiet tagħhom mal-gvern u 

kienu involuti magħhom waqt żjarat ta' livell għoli. 

Fl-10 ta' Frar 2015, il-kelliem għar-RGħ/VP ħareġ dikjarazzjoni dwar il-kundanna u l-għoti ta' 

sentenza tal-mexxej tal-oppożizzjoni Anwar Ibrahim li, fil-fehma tal-UE, qajmu kwistjonijiet serji 

dwar il-proċess dovut tal-liġi. 

Fis-17 ta' Marzu 2015, il-kelliem għar-RGħ/VP ħareġ dikjarazzjoni dwar id-detenzjoni u l-

investigazzjoni tal-MP Nurul Izzah, filwaqt li saħaq li l-libertà tal-espressjoni, l-indipendenza tal-

ġudikatura u l-istat tad-dritt huma elementi essenzjali ta' sistema demokratika u jeħtieġ li jinżammu. 

Fil-15 ta' April 2015, il-kelliem għar-RGħ/VP ħareġ dikjarazzjoni dwar l-emenda adottata 

reċentement għall-Att dwar is-Sedizzjoni, fejn indika li l-Att dwar is-Sedizzjoni kellu jitħassar, kif 

kien imħabbar qabel fl-2012, u li t-tisħiħ tiegħu jista' jkollu implikazzjonijiet fuq l-eżerċizzju tal-

libertà ta' espressjoni, kif juru l-każijiet kontroversjali reċenti tal-applikazzjoni tal-Att. 

F'Mejju 2015, flimkien mal-Jum Dinji tal-Libertà tal-Istampa, id-Delegazzjoni tal-UE organizzat il-

Forum "Journalism Now" bil-parteċipazzjoni ta' ġurnalisti, maniġers tal-mezzi tax-xandir, edituri, 

attivisti politiċi u diplomatiċi. Il-forum issottolinja l-importanza tal-libertà tal-istampa fil-Malasja. 

Bejn il-11 u t-12 ta' Ġunju, id-Delegazzjoni tal-UE u l-Ambaxxata ta' Franza appoġġaw Ensemble 

Contre La Peine de Mort (Flimkien kontra l-Piena tal-Mewt, ECPM) u n-Netwerk tal-Asja kontra l-

Piena tal-Mewt (ADPAN) fl-organizzazzjoni ta' Kungress Reġjonali Asjatiku kontra l-piena tal-

mewt f'Kuala Lumpur. Fis-17 ta' Novembru, id-Delegazzjoni tal-UE u l-FCO tar-Renju Unit 

appoġġaw lill-Parlamentari għall-Azzjoni Globali bl-organizzazzjoni ta' laqgħa ta' diskussjoni dwar 

l-abolizzjoni tal-piena tal-mewt obbligatorja fil-Malasja, li saret fil-parlament Malasjan. 

F'Settembru 2015, l-UE sponsorjat il-parteċipazzjoni tal-karikaturist politiku Malasjan, Zunar, 

f'avveniment dwar il-libertà tal-espressjoni organizzat f'Pariġi minn "Cartooning for Peace" bl-

appoġġ tal-UE. 

F'Diċembru, il-Parlament Ewropew adotta riżoluzzjoni dwar il-Malasja. Ir-riżoluzzjoni kkundannat 

is-sitwazzjoni deterjoranti tad-drittijiet tal-bniedem fil-pajjiż, ħeġġet lill-gvern tal-Malasja biex 

jeħles lill-priġunieri politiċi kollha u jħassar il-leġislazzjoni restrittiva u ħeġġet lill-UE biex iżżid l-

isforzi tagħha sabiex tiffinanzja l-proġetti fil-Malasja, inkluż taħt l-EIDHR. 

Fit-23 ta' Diċembru, id-Delegazzjoni bagħtet démarche lill-Ministeru għall-Affarijiet Barranin tal-

Malasja dwar il-vjolenza kontra t-tfal u n-nisa, b'enfasi partikolari fuq it-tmiem taż-żwieġ tat-tfal, 

dak bikri u dak sfurzat (CEFM) u l-mutilazzjoni/qtugħ ġenitali femminili (FGM/C). 

Għaddej proġett iffinanzjat mill-EIDHR dwar "Networking for freedom online and offline: 

protecting freedom of information, expression and association on the internet in India, Malaysia and 

Pakistan". Il-proġett huwa mmexxi mid-Delegazzjoni fi New Delhi u qiegħed jiġi implimentat fil-

Malasja minn EMPOWER Malaysia bejn Frar 2014 u Frar 2017. 

Maldivi 

L-2015 kienet sena politikament turbulenti fil-Maldivi, b'konsegwenzi negattivi għad-demokrazija u 

d-drittijiet tal-bniedem. L-UE kompliet tesprimi tħassib serju dwar l-istat tad-dritt fil-pajjiż, 

speċjalment l-intervent politiku fil-ġudizzjarja, il-manipulazzjoni mhux kostituzzjonali tal-liġijiet 

għall-finijiet politiċi u bidliet mil-lum għal għada fil-kostituzzjoni sabiex tiġi kkonsolidata s-setgħa 

eżekuttiva. 

Is-sena kienet karatterizzata bi spazju li dejjem qed jonqos għall-organizzazzjonijiet tas-soċjetà 

ċivili li qegħdin jaħdmu fuq id-demokrazija u d-drittijiet tal-bniedem, inkluż b'riżultat ta' 

restrizzjonijiet legali (eż. Regolamenti ġodda dwar organizzazzjonijiet mhux governattivi) u fastidju 

mill-awtoritajiet. Il-kwistjonijiet bħar-radikalizzazzjoni taż-żgħażagħ, l-estremiżmu reliġjuż, il-

vjolenza abbażi ta' sess u l-politiċizzazzjoni tal-istituzzjonijiet intensifikaw. Tħassib kbir ieħor 

għall-UE huwa ċ-ċaqliq lejn il-bidu mill-ġdid ta' eżekuzzjonijiet wara moratorju ta' aktar minn sittin 

sena. 

Il-prosekuzzjoni u l-priġunerija kontinwa tal-eks-President Nasheed, kif ukoll ta' persuni politiċi 

oħra fl-oppożizzjoni, inkluż l-eks-Ministru għad-Difiża Mohamed Nazim u l-eks-Viċi President 

Ahmed Adeeb, ġew ikkritikati fuq livell internazzjonali kif ukoll dak lokali għan-nuqqas ta' proċess 

ġust u minħabba irregolaritajiet proċedurali. L-UE ħarġet dikjarazzjonijiet wara l-arrest u l-għoti ta' 

sentenza tal-eks-President Nasheed għal tlettax-il sena priġunerija fuq akkużi tat-terroriżmu. F'April 

il-Parlament Ewropew adotta riżoluzzjoni li tappella għall-ħelsien tas-Sur Nasheed. F'Ottubru, il-

Grupp ta' Ħidma dwar id-Detenzjoni Arbitrarja tan-NU ppubblika opinjoni li tikkonkludi li d-

detenzjoni tas-Sur Nasheed kienet arbitrarja u appella li jinħeles immedjatament. 

L-UE ħarġet aktar dikjarazzjonijiet li jesprimu tħassib dwar is-sitwazzjoni tal-istat tad-dritt fil-

Maldivi u li jikkundannaw il-vjolenza li saret matul id-dimostrazzjoni pubblika tal-Ewwel ta' Mejju 

u waqt protesti oħra kontra l-gvern aktar tard f'dik is-sena. 

F'April, il-Kapijiet tal-Missjonijiet tal-UE fis-Sri Lanka ltaqgħu f'Male mal-gvern tal-Maldivi, il-

partiti politiċi ewlenin, il-Kelliem tal-Parlament, u l-Kummissjoni tal-Elezzjonijiet. Fil-laqgħat 

kollha l-Kapijiet tal-Missjonijiet tennew il-messaġġi ewlenin tal-UE: l-importanza tal-prinċipji 

demokratiċi bħall-istat tad-dritt u l-protezzjoni tad-drittijiet tal-bniedem, appell għall-kalma u t-

trażżin min-naħat kollha fil-konfront ta' sitwazzjonijiet ta' tensjoni, u appell għal djalogu politiku 

biex jiġu riżolti kwistjonijiet politiċi. 

L-UE u l-Istati Membri tagħha kienu attivi matul it-tieni Eżami Perjodiku Universali (EPU) tal-

Maldivi fis-6 ta' Mejju. Filwaqt li ġie nnotat il-progress f'ċerti oqsma, bħall-adeżjoni tal-Maldivi fl-

Istatut ta' Ruma tal-Qorti Kriminali Internazzjonali u l-passi meħudin biex jiġi promoss l-aċċess 

għall-edukazzjoni u s-saħħa, is-sentiment ġenerali kien li kien hemm tfixkil serju fis-sitwazzjoni 

tad-drittijiet tal-bniedem fil-pajjiż mill-aħħar reviżjoni tiegħu erba' snin ilu. Barra minn hekk, l-

indipendenza tal-Kummissjoni tad-Drittijiet tal-Bniedem tal-Maldivi u l-abbiltà tagħha li tinvolvi 

ruħha fis-sistema tad-drittijiet tal-bniedem tan-NU ddgħajfu b'mod serju permezz tas-sentenza tal-

Qorti Suprema f'kawża suo motu mibdija fl-2014 kontra ħames membri, wara l-preżentazzjoni tal-

Kummissjoni ta' kontribuzzjoni bil-miktub lill-EPU. 

F'Novembru, l-UE ħarġet dikjarazzjoni li tikkritika d-dikjarazzjoni ta' tletin jum ta' stat ta' 

emerġenza mill-President Yameen, li semma żieda fit-theddida għas-sigurtà nazzjonali wara 

splużjoni fuq speedboat tal-President f'Settembru u l-iskopertà ta' armi f'żewġ żoni differenti tal-

pajjiż. L-istat ta' emerġenza tneħħa wara sitt ijiem. Madankollu, id-digriet, li rrestrinġa diversi 

drittijiet fundamentali stipulati fil-kostituzzjoni, intuża fit-tfittxijiet mill-pulizija fi proprjetajiet 

privati u ta' żewġ stazzjonijiet tat-televixin u f'arresti ta' ġurnalisti. 

F'Diċembru, il-Parlament Ewropew adotta riżoluzzjoni oħra li tesprimi tħassib dwar 'id-

deterjorament gradwali tal-istandards demokratiċi u t-tendenzi awtoritarji li dejjem qegħdin jiżdiedu 

fil-Maldivi'. Ir-riżoluzzjoni tistieden lill-gvern biex jeħles, b'mod immedjat u mingħajr 

kondizzjonijiet, lill-eks-President Mohamed Nasheed, lill-eks-Viċi President Ahmed Adeeb u lill-

eks-Ministri tad-Difiża Tholhath Ibrahim u Mohamed Nazim, flimkien max-Sheikh Imran Abdulla 

u priġunieri politiċi oħra. Hija stiednet ukoll lill-UE biex timponi ffriżar tal-assi u projbizzjonijiet 

fuq vjaġġar fuq membri tal-gvern tal-Maldivi u s-sostenituri ewlenin tagħhom fil-komunità tan-

negozju tal-Maldivi. 

L-UE u l-Istati Membri komplew ukoll jinvolvu ruħhom mal-gvern tal-Maldivi, il-Kummissjoni 

tad-Drittijiet tal-Bniedem, il-politikanti fl-oppożizzjoni, u s-soċjetà ċivili. 

Mongolja 

Fl-2015 il-Mongolja ċċelebrat il-25 anniversarju tal-ewwel elezzjonijiet liberi u ġusti tagħha. Matul 

dan il-perijodu, il-Mongolja kkonsolidat is-sistema demokratika tagħha, li hija kkaratterizzata minn 

fergħat ta' gvern eżekuttivi u leġislattivi indipendenti, u awtoritajiet nazzjonali li esprimew impenn 

lejn iż-żieda ta' professjonalità u indipendenza tal-ġudikatura. L-eżistenza tal-libertà ta' espressjoni 

u assoċjazzjoni, u l-operazzjoni ġeneralment mingħajr xkiel tas-soċjetà ċivili u l-mezzi tax-xandir 

ukoll jaġixxu bħala pilastri għall-preservazzjoni ta' governanza demokratika. L-ambjent ġenerali 

għas-soċjetà ċivili huwa tajjeb u qed jkompli jitjieb, u l-organizzazzjonijiet mhux governattivi huma 

attivi u involuti fit-tfassil ta' politiki minħabba n-nuqqas ġenerali ta' restrizzjonijiet fuq l-

operazzjoni tagħhom. 



 

 

12299/16   agi/vp  xuj/DG 215 
ANNESS DGC 2B  MT 
 

Fil-kooperazzjoni tagħhom dwar id-drittijiet tal-bniedem mal-Mongolja, l-UE u l-Istati Membri 

tagħha ffukaw fuq kwistjonijiet bħalma huma l-promozzjoni tal-istat tad-dritt, l-assistenza fl-

iżvilupp tas-soċjetà ċivili, il-forniment ta' mezzi li jagħtu s-setgħa lil gruppi vulnerabbli fil-livell 

nazzjonali u f'żoni remoti u l-forniment ta' aċċess għal mekkaniżmi effettivi ta' rimedju u għas-

servizzi pubbliċi rilevanti għall-promozzjoni tad-drittijiet ekonomiċi, soċjali u kulturali. F'Diċembru 

2015 iż-żewġ naħat qablu wkoll li jvaraw djalogu dwar id-drittijiet tal-bniedem bejn l-UE u l-

Mongolja, b'objettivi li jinkludu kooperazzjoni bilaterali dwar kwistjonijiet ta' interess reċiproku 

relatati mad-drittijiet tal-bniedem, l-istat tad-dritt u l-prinċipji demokratiċi, u l-iskambju ta' 

informazzjoni u l-aħjar prattiki biex jiġi promoss u kkonsolidat ir-rispett għad-drittijiet tal-bniedem. 

Matul il-perijodu li qed jiġi rivedut, kien hemm għadd ta' żviluppi pożittivi, b'mod partikolari l-fatt 

li l-Kodiċi Kriminali emendat, li ġie approvat mill-parlament tal-Mongolja kmieni f'Diċembru (u li 

ser jidħol fis-seħħ f'Settembru 2016), jabolixxi espliċitament il-piena tal-mewt. Ladarba jiġi 

implimentat, wieħed jispera li l-kodiċi l-ġdid ser jirriżulta wkoll f'reviżjoni tad-definizzjoni ta' 

tortura f'konformità mad-dispożizzjonijiet tal-Konvenzjoni kontra t-Tortura u l-istabbiliment ta' 

mekkaniżmu indipendenti biex jiġu investigati każijiet ta' tortura u trattament mhux xieraq 

imwettqa minn uffiċjali tal-infurzar tal-liġi. Dawn ir-reviżjonijiet ser ikunu sostanzjalment konformi 

mar-rakkomandazzjonijiet li l-Mongolja rċeviet matul l-Eżami Perjodiku Universali (EPU) tagħha. 

Il-livell ta' faqar fil-Mongolja kompla jonqos minn 27.4 % fl-2012 għal 21.6 % fl-2014. 

Madankollu, il-Mongolja tkompli tiffaċċa għadd ta' sfidi. Dawn jinkludu l-bżonn li jkun żgurat li 

jiġu implimentati politiki ta' żvilupp sostenibbli f'żona akbar tal-pajjiż, inkluż fid-distretti ta' ger 

(yurt) f'Ulaanbataar; tiġi estiża d-disponibbiltà ta' kura adegwata tas-saħħa f'żoni remoti; b'mod 

konsistenti ssir l-implimentazzjoni ta' dispożizzjonijiet legali relatati mal-protezzjoni ambjentali; 

azzjoni biex jitnaqqas l-impatt tat-tniġġis tal-arja fuq is-saħħa taċ-ċittadini; u li jingħata appoġġ lill-

persuni b'diżabbiltà. 

Il-Mongolja tkompli wkoll tindirizza l-isfida tal-investigazzjoni u l-prevenzjoni tal-korruzzjoni, li 

għadha problema sinifikanti. Għalkemm il-biċċa l-kbira tas-sistemi internazzjonali li jkejlu l-firxa 

tal-korruzzjoni ma jurux li s-sitwazzjoni qed tmur għall-agħar, il-pessimiżmu dwar l-eżistenza ta' 

korruzzjoni fost il-Mongoljani u l-effett tiegħu fuq l-elezzjonijiet tal-pajjiż jidher li sejjer għall-

agħar. Il-vjolenza domestika wkoll għadha problema mifruxa. 

L-UE kienet attiva biex tappoġġa u tinkoraġġixxi impenji internazzjonali tal-Mongolja, b'mod 

partikolari matul l-EPU tal-2015. Barra minn hekk, il-kwistjonijiet tad-drittijiet tal-bniedem tqajmu 

fi ħdan il-qafas tal-GSP+ u f'dan il-kuntest sar progress kbir. Il-Mongolja mhux biss irratifikat il-

konvenzjonijiet kollha dwar id-drittijiet tal-bniedem tan-NU rilevanti għall-GSP+, mingħajr riżervi, 

iżda kien hemm ukoll titjib ċar fil-livell ta' konformità mal-obbligi tar-rapportar fil-konfront tal-

korpi ta' monitoraġġ tat-trattati u l-implimentazzjoni tal-impenji. Fil-fatt, kif diġà ssemma, 

f'Diċembru 2015 il-Parlament tal-Mongolja vvota favur l-emendi għall-Kodiċi Kriminali tal-pajjiż, 

li inkludew l-abolizzjoni tal-piena tal-mewt. 

L-Istati Membri wettqu għadd ta' attivitajiet biex iżommu u jtejbu l-kuntatti mas-soċjetà ċivili. 

Dawn inkludew avvenimenti u sforzi tad-diplomazija pubblika mfassla biex iwasslu l-prijoritajiet 

tal-UE, bħal avvenimenti dwar il-Jum Internazzjonali għall-Eliminazzjoni tal-Vjolenza kontra n-

Nisa, diskussjoni dwar il-libertà ta' espressjoni fil-Jum Internazzjonali għal-Libertà tal-Istampa, 

konferenza dwar id-dritt għas-saħħa organizzat mas-soċjetà ċivili tal-Mongolja, u avveniment ieħor 

li ffoka fuq id-dritt għal ambjent tajjeb għas-saħħa u l-importanza li jiġi indirizzat it-tibdil fil-klima 

fit-tħejjija għall-COP 21. 

Nepal 

Il-kwistjonijiet ewlenin tad-drittijiet tal-bniedem li jaffettwaw lin-Nepal huma l-inċertezza politika 

u l-aġitazzjoni minħabba n-nuqqas ta' qbil dwar il-proċess tal-abbozzar tal-kostituzzjoni 

(speċjalment dwar kwistjonijiet bħar-rappreżentazzjoni u d-delineazzjoni tal-konfini), il-legat 

dejjiemi tal-konflitt u l-kultura prevalenti tal-impunità, u l-faqar u d-diskriminazzjoni li jaffettwaw 

partijiet kbar tal-popolazzjoni. Fl-2015, l-UE ffokat l-attenzjoni tagħha fuq il-monitoraġġ tal-

proċess tat-tfassil tal-kostituzzjoni, fuq il-promozzjoni tal-aċċess għall-ġustizzja għall-vittmi tal-

konflitt u fuq l-isforzi ta' għajnuna u rikostruzzjoni ta' wara t-terremoti, inkluż permezz ta' kuntratt 

għall-bini tal-istat. 

Wara proċess twil ta' negozjati, l-Assemblea Kostitwenti tan-Nepal adottat kostituzzjoni ġdida fl-20 

ta' Settembru 2015. In-Nepal huwa definit bħala stat sekulari, federali, multietniku u repubblikan 

demokratiku inklużiv, b'sovranità f'idejn iċ-ċittadini. Il-kostituzzjoni tistipula d-dritt tal-ugwaljanza, 

in-nondiskriminazzjoni u d-dritt li ma jiġux kategorizzati bħala l-kasta l-aktar baxxa (untouchable), 

kif ukoll id-dritt li jkunu ħielsa minn sfruttament ibbażat fuq it-tradizzjonijiet. Hija tintroduċi 

rappreżentazzjoni inklużiva proporzjonali: in-nisa u l-minoranzi etniċi u tal-kasti ser ikollhom 

drittijiet kostituzzjonali biex jipparteċipaw f'korpi statali abbażi tal-prinċipju inklużiv, il-leġislatur 

federali ser ikollu mill-inqas terz tas-siġġijiet minn kull partit politiku okkupat min-nisa, u jew il-

President jew il-Viċi President tal-pajjiż għandu jkun mara. 

Id-disa' Kummissjoni Konġunta Nepal-UE indirizzat is-sitwazzjoni tad-drittijiet tal-bniedem fin-

Nepal. Id-diskussjoni ffokat b'mod partikolari fuq l-impunità, inkluż il-vjolenza reċenti fil-

Madhesh, kif ukoll eżekuzzjonijiet extraġudizzjarji, detenzjonijiet arbitrarji u trattament fil-

kustodja; l-ugwaljanza bejn is-sessi, inkluż id-dispożizzjonijiet diskriminatorji dwar iċ-ċittadinanza 

u l-aggravament tat-traffikar tal-bnedmin; id-diskriminazzjoni abbażi tal-kasti; ġustizzja 

transizzjonali; u s-sitwazzjoni tar-refuġjati. 

L-UE kompliet il-ħidma tagħha fuq oqsma prijoritarji, inklużi dawk relatati mal-ugwaljanza bejn is-

sessi, in-nondiskriminazzjoni u l-ġlieda kontra l-impunità, permezz tal-programmi tagħha ta' 

żvilupp kif ukoll azzjonijiet speċifiċi tad-drittijiet tal-bniedem immirati lejn dawk l-iktar 

vulnerabbli. L-UE kompliet tappoġġa l-implimentazzjoni tal-Pjan ta' Azzjoni Nazzjonali dwar il-

UNSCR 1325 u 1820 dwar in-nisa, il-paċi u s-sigurtà u l-vjolenza kontra n-nisa, bis-saħħa tal-

finanzjament permezz tal-Fond Fiduċjarju għall-Paċi fin-Nepal. F'Marzu, id-Delegazzjoni tal-UE 

organizzat Festival tal-Films dwar iż-Żgħażagħ, li fih ġew enfasizzati d-drittijiet tat-tfal u ż-

żgħażagħ. L-UE impenjat ruħha rigward is-sitwazzjoni tad-difensuri tad-drittijiet tal-bniedem 

permezz ta' appoġġ għal proġetti tas-soċjetà ċivili. 

Proġetti tematiċi ffinanzjati permezz tal-linji tematiċi tal-EIDHR u ta' atturi mhux statali u 

awtoritajiet lokali (NSA-LA) kkontribwixxew biex jiġu promossi d-drittijiet ekonomiċi, soċjali u 

kulturali ta' komunitajiet emarġinati. L-emanċipazzjoni ta' komunitajiet emarġinati, li trawwem ir-

responsabbiltà u t-trasparenza, ikkontribwixxiet biex tittejjeb il-parteċipazzjoni tan-nisa, id-Daliti u 

l-persuni b'diżabbiltà fil-proċessi tat-teħid tad-deċiżjonijiet u biex jittejjeb l-aċċess tagħhom għall-

ġustizzja. Il-ġlieda kontra prattiki diskriminatorji bħal chhaupadi (fejn ipoġġu lin-nisa f'maqjel tal-

baqar matul il-perijodu ta' mestrwazzjoni) u appoġġ għal tfal milquta mill-HIV u persuni li jgħixu 

fil-bassifondi kellhom impatt pożittiv fuq is-sitwazzjoni tan-nisa u t-tfal. 

Pakistan 

Is-sitwazzjoni tad-drittijiet tal-bniedem fil-Pakistan tibqa' problematika ħafna. Filwaqt li qed 

jiddaħħal gradwalment fis-seħħ qafas ma' istituzzjonijiet ewlenin tad-drittijiet tal-bniedem, ħafna 

minn dawn għadhom qed isibu triqthom biex jimlew il-mandat tagħhom b'kontenut reali u l-

persunal, l-uffiċċji u t-tagħmir li jeħtieġu biex ikunu jistgħu jaħdmu b'mod effettiv. Il-Pakistan 

ħabbar li Pjan ta' Azzjoni Nazzjonali dwar id-Drittijiet tal-Bniedem ġie abbozzat u huwa mistenni li 

jiġi adottat dalwaqt. Madankollu, fil-kuntest tal-GSP+, l-UE esprimiet tħassib serju dwar in-nuqqas 

ta' progress tanġibbli f'oqsma speċifiċi tad-drittijiet tal-bniedem. 

Il-ġlieda kontra t-terroriżmu ħolqot sfidi ġodda għad-drittijiet tal-bniedem. Wara l-attakk 

terroristiku f'Diċembru 2014 fuq skola tal-armata f'Peshawar li qatel 148 persuna, inkluż 132 tifel u 

tifla, il-gvern approva Pjan ta' Azzjoni Nazzjonali kontra t-Terroriżmu (NAP), neħħa l-moratorju 

fuq il-piena tal-mewt li kien ilu fis-seħħ sa mill-2008 u, għal perijodu ta' sentejn, estenda l-

ġurisdizzjoni tal-qrati militari għaċ-ċivili akkużati b'terroriżmu. Twettqu aktar minn 300 

eżekuzzjoni matul l-2015. F'bosta każijiet, hemm evidenza li tissuġġerixxi l-użu mifrux tat-tortura 

biex jiġu mistqarra l-konfessjonijiet. F'għadd ta' każijiet, għad hemm l-inċertezza dwar jekk il-

ħabsin kellhomx inqas minn tmintax-il sena meta wettqu r-reati li għalihom kienu ġew 

ikkundannati. Minħabba n-nuqqas ta' sistema affidabbli tar-reġistrazzjoni tat-twelid fil-Pakistan 

spiss huwa diffiċli li tiġi vvalutata l-età ta' persuna. It-trasferiment selettiv ta' kawżi ċivili għall-qrati 

militari huwa sors ieħor ta' tħassib, b'mod partikolari fir-rigward tal-obbligu li jingħata proċess ġust, 

kif preskritt fl-Artikolu 14 tal-ICCPR. 

Bħala parti minn kontroll ġenerali aktar sever mill-gvern, l-NGOs internazzjonali kollha ġew 

ordnati biex jikkonformaw ma' rekwiżiti ta' reġistrazzjoni aktar stretti. 

Oqsma oħra fejn is-sitwazzjoni baqgħet partikolarment problematika matul l-aħħar sena huma n-

nuqqas li jiġu protetti l-minoranzi, il-ġurnalisti u d-difensuri tad-drittijiet tal-bniedem u l-

kontinwazzjoni ta' qtil extraġudizzjarju u l-għajbien sfurzat. 

Fir-rigward tal-libertà ta' reliġjon u ta' twemmin, il-minoranzi reliġjużi fil-Pakistan jgħixu fil-biża' 

ta' persekuzzjoni u vjolenza. Ix-Xiiti ħafna drabi kienu l-aktar grupp fil-mira ta' attakki settarji, u s-

sitwazzjoni diġà diffiċli għall-Insara, l-Ahmadis u l-Ħindu kompliet tqajjem tħassib. F'Jannar, ġiet 

ibbumbardjata Moskea tax-Xiiti u nqatlu 53 ruħ; f'Marzu ġew attakkati żewġ knejjes ħdejn Lahore 

li kkawżaw ftit imwiet minħabba r-reazzjoni pronta tal-persunal ta' sigurtà; u f'Mejju xarabank 

b'passiġġieri Ismaili ġiet imbuskata ħdejn Karachi, li rriżultat f'46 mewta. Bħala parti min-NAP, il-

gvern ħa xi azzjoni kontra diskors ta' mibegħda, iżda l-progress għadu limitat. 

Ġew introdotti xi miżuri biex jissaħħu s-salvagwardji proċedurali kontra l-abbuż mil-liġi dwar il-

blasfemija. Il-Qorti Suprema ddeċidiet li huwa l-obbligu tal-istat li jiżgura li l-ebda persuna 

innoċenti ma tiġi sfurzata jew imġiegħla tiffaċċa investigazzjoni jew proċess fuq il-bażi ta' 

allegazzjonijiet foloz jew frodulenti fir-rigward tat-twettiq ta' tali reat. Hija ddeċidiet ukoll li l-

kritika tal-abbuż mil-liġijiet dwar il-blasfemija u l-appell għall-introduzzjoni ta' salvagwardji legali 

ma jikkostitwixxux blasfemija. 

L-ugwaljanza bejn is-sessi wkoll irreġistrat sena oħra diffiċli minħabba li ġew irrapportati eluf ta' 

każijiet ta' vjolenza u diskriminazzjoni kontra n-nisa. Għad hemm differenzi kbar bejn in-nisa tal-

ogħla klassi u dawk li ġejjin minn klassijiet aktar baxxi tas-soċjetà. Id-diskrepanza bejn is-soċjetà 

fil-bliet u s-soċjetà rurali tibqa' wkoll evidenti. 

Il-libertà ta' espressjoni hija taħt pressjoni. L-operaturi tal-mezzi tax-xandir jiċċensuraw lilhom 

infushom u huma ta' spiss vittmi ta' intimidazzjoni. It-theddid, il-vjolenza u l-qtil ta' ġurnalisti huma 

l-iktar eżempji estremi. Il-Pakistan huwa kkunsidrat bħala wieħed mill-iktar postijiet perikolużi fid-

dinja biex tkun ġurnalist. 

Għad fadal dgħufijiet kbar fil-pulizija u fis-sistema ġudizzjarja, li flimkien mal-piena tal-mewt 

iġorru riskju għoli ta' amministrazzjoni ħażina tal-ġustizzja. 



 

 

12299/16   agi/vp  xuj/DG 220 
ANNESS DGC 2B  MT 
 

Id-delegazzjoni tal-Asja t'Isfel tal-Parlament Ewropew żaret il-Pakistan fi Frar 2015. L-ewwel 

laqgħa lokali bejn l-UE u l-Pakistan dwar id-drittijiet tal-bniedem saret f'Marzu f'Islamabad. Dan id-

djalogu lokali qed jissupplimenta s-Sottogrupp dwar il-Governanza u d-Drittijiet tal-Bniedem fi 

ħdan il-Kummissjoni Konġunta UE-Pakistan, li ltaqgħet fis-7 ta' Settembru 2015 fi Brussell. F'dawn 

l-okkażjonijiet kollha, ġew diskussi d-diversi sfidi marbutin mad-drittijiet tal-bniedem, inkluża l-

piena tal-mewt, is-sitwazzjoni tal- minoranzi reliġjużi, il-qrati militari u b'mod aktar wiesa' l-

implimentazzjoni effettiva tal-konvenzjonijiet tad-drittijiet tal-bniedem marbutin mal-iskema GSP+. 

Fil-konklużjonijiet tal-KAB ta' Lulju, il-Kunsill stieden lill-Pakistan biex jagħti prijorità u jieħu 

aktar azzjoni għar-rispett, il-ħarsien u l-promozzjoni tal-libertà ta' reliġjon jew ta' twemmin, id-

drittijiet ta' persuni li ġejjin minn minoranzi, id-drittijiet tan-nisa u d-drittijiet tat-tfal, u l-libertà ta' 

espressjoni, inkluż għall-ġurnalisti u d-difensuri tad-drittijiet tal-bniedem. 

L-UE esprimiet it-tħassib serju tagħha rigward it-tneħħija tal-moratorju fuq l-eżekuzzjonijiet: f'dan 

ir-rigward ħarġu diversi dikjarazzjonijiet u r-RGħ/VP Mogherini kitbet lil Sartaj Aziz, Konsulent 

Speċjali għall-Prim Ministru dwar is-Sigurtà Nazzjonali u l-Affarijiet Barranin. Id-Delegazzjoni tal-

UE, f'koordinazzjoni mill-qrib mal-Istati Membri, segwiet għadd ta' każijiet individwali fejn l-

eżekuzzjoni setgħet timplika ksur tal-obbligi tad-drittijiet tal-bniedem tal-Pakistan (l-eżekuzzjoni ta' 

minorenni, l-użu tat-tortura, ksur tal-proċess ġust). 

Id-Delegazzjoni regolarment segwiet il-proċess tat-tfassil tal-liġijiet, b'mod partikolari l-

leġislazzjoni tal-NGO u liġi li għandha toħroġ dwar iċ-ċiberkriminalità. Barra minn hekk, tul is-

sena l-UE qajmet tħassib dwar vjolazzjonijiet speċifiċi mal-awtoritajiet (inkluż il-każ ta' Asia Bibi 

dwar il-blasfemija, li issa ppreżenta applikazzjoni għal reviżjoni tal-aħħar istanza tas-sentenza tal-

Qorti Suprema). 

L-UE kompliet tipprovdi wkoll appoġġ fl-oqsma tal-istat tad-dritt, id-drittijiet tan-nisa u t-tfal u l-

libertà ta' reliġjon jew ta' twemmin. 

Filippini 

Għalkemm is-sitwazzjoni ġenerali tad-drittijiet tal-bniedem fil-Filippini tibqa' kwistjoni ta' tħassib 

għall-UE, din ma tidhirx li ddeterjorat b'mod sinifikanti fl-2015. Il-Ftehim ta' Sħubija u 

Kooperazzjoni bejn l-UE u l-Filippini ffirmat fl-2012 huwa mistenni li jidħol fis-seħħ fl-2016. 

Peress li dan jinkludi dispożizzjoni għal kooperazzjoni dwar id-drittijiet tal-bniedem, huwa ser 

iservi bħala opportunità istituzzjonali biex isir involviment fil-kwistjoni f'format aktar strutturat. 

Il-problema ewlenija tal-Filippini tibqa' l-kultura tal-impunità minħabba li każijiet ta' abbużi gravi 

tad-drittijiet tal-bniedem, inkluż il-qtil extraġudizzjarju u t-tortura, għadhom fil-biċċa l-kbira 

tagħhom mhux solvuti. Din ma tinkludix biss każijiet ta' abbużi serji tad-drittijiet tal-bniedem mill-

passat, iżda wkoll il-qtil ta' attivisti tad-drittijiet tal-bniedem u l-ħaddiema tal-mezzi tax-xandir li 

seħħ f'dawn l-aħħar snin. L-impunità għandha diversi kawżi strutturali, bħal problemi ta' aċċess 

għall-ġustizzja għall-maġġoranza tal-popolazzjoni (partikolarment gruppi bi dħul baxx, minħabba l-

ispejjeż għolja ta' litigazzjoni u l-kumplessità tar-regoli għall-implimentazzjoni tar-regolamenti), u 

d-dewmien fit-tul fi proċedimenti legali li jirriżulta f'ħafna każijiet li jtawlu iktar mill-ħajja tal-

kwerelanti. 

Sa mill-2010, l-amministrazzjoni Aquino ppruvat issaħħaħ il-qafas legali tad-drittijiet tal-bniedem 

tal-pajjiż. L-għadd ta' qtil extraġudizzjarju u l-għajbien sfurzat naqas meta mqabbel mal-

amministrazzjoni preċedenti. 

Madankollu, għad baqa' diskrepanzi f'termini ta' responsabbiltà ta' kmand, il-politika u l-prattika, 

peress li l-liġijiet mhux dejjem ikunu implimentati b'mod sħiħ u l-monitoraġġ huwa dgħajjef, 

speċjalment fil-provinċji. Il-proċess amministrattiv jimxi bil-mod fl-aġenziji tal-gvern li huma 

inkarigati mill-investigazzjoni u l-għoti ta' evidenza biex jissostanzjaw l-allegat ksur tad-drittijiet 

tal-bniedem. 

Is-sitwazzjoni tal-popli indiġeni u d-difensuri tad-drittijiet tal-bniedem hija ta' tħassib. L-istess 

jingħad għar-rwol tal-armati privati u l-gruppi paramilitari. L-amministrazzjoni Aquino ma 

rrevokatx id-Digriet Eżekuttiv 546, li leġittimizza l-ħolqien ta' gruppi paramilitari u armati privati, 

iffirmati taħt il-President preċedenti Arroyo. L-organizzazzjonijiet tad-drittijiet tal-bniedem 

jirrikonoxxu l-intenzjoni tat-tmexxija politika u l-amministrazzjoni attwali li jipproteġu d-drittijiet 

tal-bniedem u li jressqu lil dawk li jabbużaw il-qorti, u b'mod partikolari li jtemmu l-qtil ta' attivisti 

u ġurnalisti, iżda jitolbu titjib reali fuq il-post. 

Bil-ħafna abbużi li qed isiru f'żoni aktar remoti taħt l-influwenza ta' interessi politiċi jew 

kummerċjali lokali, id-diffikultà biex jiġi żgurat li l-linji ta' politika fil-livell nazzjonali jkunu 

implimentati fil-livell lokali għandha tiġi rikonoxxuta f'dan il-kuntest. 

Rigward l-istatus ta' ratifika u rapportar, il-Filippini rratifika s-seba' Konvenzjonijiet rilevanti kollha 

tan-NU għad-Drittijiet tal-Bniedem u (bl-eċċezzjoni tar-rapport dwar il-Kumitat għall-

Eliminazzjoni tad-Diskriminazzjoni Razzjali (CERD)) jissodisfa l-obbligi kollha ta' rapportar. 

Madankollu, hemm kwistjonijiet serji ta' implimentazzjoni tal-liġijiet nazzjonali relatati mad-

drittijiet tal-bniedem. 

Fuq nota aktar pożittiva, għandu jiġi nnotat li minkejja l-qtil extraġudizzjarju u l-atmosfera ta' 

impunità, is-soċjetà ċivili fil-Filippini b'mod ġenerali tibqa' mimlija ħajja. 

Id-drittijiet tan-nisa qegħdin jiġu promossi attivament fil-Filippini, pereżempju permezz tal-

Kummissjoni tal-Filippini għan-Nisa u l-implimentazzjoni tal-Magna Carta dwar in-Nisa. 

F'konformità mal-obbligi ta' rapportar skont il-Konvenzjonijiet tan-NU, hemm ukoll sens ċar li l-

Gvern jieħu l-obbligi tiegħu skont il-mekkaniżmu GSP+ b'serjetà kbira. 

Fl-2015, l-UE kompliet tinvolvi ruħha mal-interlokuturi rilevanti, inklużi l-Kummissjonijiet 

nazzjonali u reġjonali dwar id-Drittijiet tal-Bniedem (CHR), l-atturi statali, id-difensuri tad-drittijiet 

tal-bniedem u s-soċjetà ċivili. Fid-djalogu politiku regolari tagħha mal-awtoritajiet tal-Filippini, l-

UE fakkret ripetutament il-ħtieġa li tiġi indirizzata b'mod aktar sistematiku l-kwistjoni tal-impunità, 

u li l-awturi ta' ksur gravi tad-drittijiet tal-bniedem jitressqu l-qorti. 

L-UE kompliet tipprovdi appoġġ finanzjarju permezz tal-Istrument tal-Kooperazzjoni għall-

Iżvilupp (DCI) u l-Istrument għall-Istabbiltà (IfS) fl-oqsma li ġejjin: il-programm 'Ġustizzja għal 

Kulħadd', immirat li jsaħħaħ l-aċċess għall-ġustizzja u jiġġieled l-impunità; bini ta' kapaċità għall-

Kummissjoni Reġjonali għad-Drittijiet tal-Bniedem fir-Reġjun Awtonomu f'Mindanao; u l-

protezzjoni tad-drittijiet ekonomiċi, soċjali u kulturali tal-popolazzjoni, b'attenzjoni fuq it-tnaqqis 

tal-faqar, l-iżvilupp uman u soċjali, u l-governanza tajba. 

Singapore 

Is-sitwazzjoni tad-drittijiet tal-bniedem f'Singapore fl-2015 rat żviluppi fuq diversi livelli. Filwaqt li 

Singapore għamel iżjed passi biex jilħaq il-miri internazzjonali tad-drittijiet tal-bniedem, għad 

hemm lok għal titjib fuq diversi kwistjonijiet. 

L-UE laqgħat ir-riforma fl-2012/2013 tas-sistema tal-piena tal-mewt obbligatorja ta' Singapore, fejn 

il-piena tal-mewt awtomatika ġiet ristretta għal qtil b'intenzjoni, reati b'armi tan-nar u t-traffikar 'il 

fuq minn limitu kwantitattiv ta' drogi illeċiti. Matul dan il-perijodu, inżamm moratorju de facto. 

Madankollu, l-eżekuzzjonijiet reġgħu bdew fl-2014 u komplew fl-2015. Informazzjoni dwar l-

eżekuzzjonijiet hija limitata għal rapport annwali tal-għadd totali ta' eżekuzzjonijiet, mingħajr iktar 

dettalji. Xi każijiet ta' piena tal-mewt u eżekuzzjonijiet speċifiċi huma rapportati permezz ta' 

stqarrija għall-istampa jew permezz tal-mezzi tax-xandir. 

Fit-30 ta' Ottubru 2014, il-Qorti tal-Appell ta' Singapore kkonfermat il-kostituzzjonalità tat-Taqsima 

377a tal-Kodiċi Penali. Il-liġi tikkriminalizza kwalunkwe att ta' indeċenza bejn l-irġiel, anke jekk 

dan ikun kunsenswali u fil-privat. Filwaqt li s-soċjetà ta' Singapore għadha maqsuma fuq 

kwistjonijiet ta' LGBTI, matul dawn l-aħħar snin, personalitajiet pubbliċi prominenti u għadd ta' 

mexxejja reliġjużi f'Singapore appellaw biex membri tal-komunità LGBTI tagħhom jiġu aċċettati. 

Dan l-istat-belt qed jesperjenza wkoll parteċipazzjoni dejjem tikber fiċ-ċelebrazzjoni annwali "Pink 

Dot", li tfittex li tippromwovi l-libertà tal-imħabba. 

Fl-2015 saru restrizzjonijiet fuq il-libertà ta' espressjoni f'Singapore, fl-isfond tal-elezzjonijiet 

ġenerali, il-mewt tal-missier fundatur Lee Kuan Yew u l-ħamsin anniversarju tal-indipendenza ta' 

Singapore. Każ prominenti tal-libertà ta' espressjoni għadu għaddej. Tnejn mill-membri ewlenin tas-

soċjetà ċivili ġew immultati minħabba d-dikjarazzjonijiet miktuba fuq il-blogs tagħhom. Il-każijiet 

tagħhom stabbilixxew preċedenti għal persuni li jużaw l-internet f'Singapore. Huma kienu nstabu 

ħatja ta' malafama tal-Prim Ministru Lee Hsien Loong u ta' disprezz tal-qorti (skandalizzaw lill-

ġudikatura) rispettivament. 

Ir-raba' każ involva blogger adolexxenti li nstab ħati li għamel kummenti offensivi maħsuba li 

jweġġgħu s-sentimenti tal-Insara. Huwa nstab ħati u ngħata sentenza ħabs ta' erba' ġimgħat, li meta 

kienet datata b'lura ra l-ħelsien immedjat tiegħu. F'dak li jirrigwarda l-Att dwar il-Protezzjoni minn 

Fastidju (PHA), sentenza reċenti ddeċidiet, favur il-konvenut, li l-imsemmi ministeru tal-gvern ma 

setax jitqies bħala 'persuna' taħt il-PHA. 

L-attivitajiet tal-UE fil-qasam tad-drittijiet tal-bniedem fl-2015 kienu jikkonsistu fil-monitoraġġ u r-

rapportar, l-għoti ta' démarches, f'koordinazzjoni mill-qrib mal-Istati Membri, kif ukoll l-

organizzazzjoni ta' laqgħat, djalogi u għadd ta' avvenimenti. 

F'konformità mal-mandat tagħha tad-drittijiet tal-bniedem, id-Delegazzjoni tal-UE ospitat għadd 

kbir ta' djalogi ma' membri prominenti tas-soċjetà ċivili ta' Singapore, li jvarjaw minn kwistjonijiet 

LGBTI għal-libertà ta' espressjoni, il-piena tal-mewt u l-isfidi li qed taffaċċja s-soċjetà ċivili. 

Biex jitfakkar il-Jum Ewropew u Dinji kontra l-Piena tal-Mewt, l-UE organizzat panel ta' 

diskussjoni dwar il-piena tal-mewt f'Singapore. Din kienet it-tieni darba li avveniment ta' dan it-tip 

f'Singapore kien sar barra l-bini tad-Delegazzjoni, fl-Università Nazzjonali ta' Singapore. Il-membri 

tal-bord kienu jinkludu avukat difensur kriminali lokali, attivist kontra l-piena tal-mewt u żewġ 

professuri tal-liġi kriminali. L-udjenza kienet tikkonsisti fi professjonisti legali, akkademiċi, 

studenti, diplomati minn nazzjonijiet b'ideoloġija simili u kunsillieri politiċi tal-UE. 

Il-konferenza tal-Jum tad-Drittijiet tal-Bniedem fl-2015 iffokat fuq 'il-progress u l-perspettivi dwar 

id-drittijiet tan-nisa f'Singapore u l-ASEAN'. Is-seminar kien jikkonsisti fi tliet bords dedikati: 

'Progress f'Singapore mir-ratifika ta' CEDAW għoxrin sena ilu 'l hawn', 'L-isfidi għad-drittijiet tan-

nisa fix-Xlokk tal-Asja', u 'Perspettivi dwar id-drittijiet tan-nisa fl-Ewropa u l-Asja'. 

Sri Lanka 

Ir-rebħa tal-President Sirisena b'mandat għal riforma u aġenda ta' governanza tajba fl-elezzjonijiet 

presidenzjali li saru f'Jannar 2015 kienet mument deċiżiv għas-Sri Lanka fl-aspetti kollha, inkluż 

fir-rigward tad-drittijiet tal-bniedem. B'riżultat ta' dan, l-ispazju għall-attivitajiet tas-soċjetà ċivili u 

l-fehmiet diverġenti f'dibattiti politiċi tjiebu b'mod sinifikanti. 

Fuq stedina tal-Gvern tas-Sri Lanka, l-UE bagħtet missjoni ta' osservazzjoni elettorali (EU EOM) 

għall-elezzjonijiet parlamentari f'Awwissu 2015. Il-missjoni kkonkludiet b'mod pożittiv, u ddikjarat 

li l-elezzjonijiet kienu 'amministrati tajjeb u taw lill-votanti għażla ġenwina minn fost firxa wiesgħa 

ta' alternattivi politiċi'. Madankollu, l-EU EOM għamlet għadd ta' rakkomandazzjonijiet dwar kif 

tista' tkompli titjieb is-sistema elettorali u tinġieb f'konformità sħiħa mal-istandards internazzjonali. 

L-UE pprovdiet ukoll EUR 1.2 miljun f'appoġġ finanzjarju lil organizzazzjonijiet ta' osservazzjoni 

elettorali lokali li kellhom rwol kruċjali bħala osservaturi attivi fiż-żewġ elezzjonijiet fl-2015. L-

attivitajiet appoġġati jinkludu l-edukazzjoni tal-votanti, it-taħriġ għall-mezzi tax-xandir u l-

osservazzjoni elettorali. Bħala riżultat, intbagħtu aktar minn 15 000 osservatur f'jum l-elezzjoni. 

Matul l-2015, ittieħdu passi importanti lejn żieda fil-libertà tal-mezzi tax-xandir u t-tneħħija taċ-

ċensura, minkejja li d-deċiżjoni tal-President Sirisena biex jerġa' jqajjem il-Kunsill tal-Istampa, użat 

mill-amministrazzjoni antika biex tikkontrolla l-istampa u kultant biex titfa' l-ħabs u tissanzjona l-

ġurnalisti, ġiet ikkritikata minn gruppi tad-drittijiet tal-bniedem u s-sostenituri tal-libertà tal-

istampa. 

Żvilupp pożittiv importanti kien l-adozzjoni tad-dsatax-il emenda għall-kostituzzjoni li llimitat is-

setgħat presidenzjali u stabbilixxiet il-Kunsill Kostituzzjonali. Dan tal-aħħar stabbilixxa mill-ġdid 

għadd ta' kummissjonijiet indipendenti, inkluż il-Kummissjoni għad-Drittijiet tal-Bniedem, li 

għenet biex reġgħu bdew jitwettqu kontrokontrolli sistematiċi. 

Fl-2015, il-gvern tas-Sri Lanka impenja ruħu u kkoopera man-NU u l-mekkaniżmi tad-drittijiet tal-

bniedem tagħha. Għall-ewwel darba, is-Sri Lanka kkosponsorjat riżoluzzjoni fil-Kunsill tad-

Drittijiet tal-Bniedem tan-NU, filwaqt li impenjat ruħha li tistabbilixxi l-mekkaniżmi meħtieġa 

għall-investigazzjoni u l-prosekuzzjoni ta' ksur allegat tad-drittijiet tal-bniedem u d-dritt umanitarju 

internazzjonali matul il-gwerra ċivili. Matul is-sena saru wkoll żjarat minn żewġ proċeduri speċjali 

tan-NU: ir-Relatur Speċjali għall-promozzjoni tal-verità, il-ġustizzja, il-kumpens u l-garanzija ta' 

nonreċidività u l-Grupp ta' Ħidma dwar l-Għajbien Sfurzat jew Involontarju. F'Diċembru, is-Sri 

Lanka ffirmat u ħabbret l-intenzjoni tagħha li tirratifika l-Konvenzjoni Internazzjonali dwar il-

Ħarsien tal-Persuni Kollha minn Għajbien Sfurzat. 

Biex jiġu rikonoxxuti l-avvanzi sinifikanti li għamel il-Gvern tas-Sri Lanka, il-Kunsill Affarijiet 

Barranin tal-UE adotta l-konklużjonijiet dwar is-Sri Lanka fis-16 ta' Novembru 2015. Il-

konklużjonijiet esprimew ukoll ir-rieda tal-UE li tkompli l-involviment tagħha mill-qrib mal-gvern 

u tappoġġah biex isir aktar progress f'oqsma bħalma huma r-responsabbiltà, ir-rikonċiljazzjoni u d-

drittijiet tal-bniedem. 

Minkejja x-xejriet pożittivi fl-2015, komplew isiru rapporti dwar l-użu kontinwu ta' tortura, fastidju 

sesswali u sfruttament kif ukoll l-użu tal-forza sproporzjonata mill-pulizija kontra d-dimostranti. L-

intimidazzjoni ta' gruppi tal-vittmi tibqa' wkoll kwistjoni ta' tħassib. Fost l-isfidi ewlenin jibqgħu li 

l-ħajja tiġi lura għan-normalità fit-Tramuntana u l-Lvant tal-pajjiż wara t-tmiem tal-kunflitt ta' sitt 

snin ilu, li jiġu indirizzati l-kawżi fundamentali tal-konflitt tal-passat, u li jiġu żgurati r-

responsabbiltà u r-rikonċiljazzjoni. 

Is-Segretarjat tal-NGO li kien taħt il-kompetenza tal-Ministeru għad-Difiża issa jaqa' taħt il-

Ministeru għad-Djalogu Soċjali. Madankollu, minkejja r-rieda politika ta' livell għoli, ir-riforma 

inizjalment ippjanata u r-rakkomandazzjonijiet tal-kumitat konsultattiv tal-OSĊ għad iridu jiġu 

implimentati, u għalhekk ir-reġistrazzjoni tal-OSĊ tibqa' proċess kumpless u li jieħu l-ħin. 

L-UE kompliet tappoġġa s-soċjetà ċivili fis-Sri Lanka permezz tal-Istrument Ewropew għad-

Demokrazija u d-Drittijiet tal-Bniedem (EIDHR) u l-linji baġitarji tal-organizzazzjonijiet tas-soċjetà 

ċivili u tal-awtoritajiet lokali (OSĊ-AL). Dawn il-proġetti jiffokaw l-aktar fuq it-tisħiħ tal-

pożizzjoni tan-nisa, jiġifieri li jingħata appoġġ għall-għajxien, appoġġ għat-tmexxija politika, 

prevenzjoni tal-vjolenza sesswali u l-għoti ta' pariri għal trawma u problemi psikoloġiċi oħra li 

jirriżultaw mill-kunflitt u forom oħra ta' vjolenza strutturali, u fuq it-tisħiħ tad-drittijiet 

fundamentali u l-promozzjoni ta' rapportar sensittiv għall-kunflitti u r-rikonċiljazzjoni. 

Taħt il-linja baġitarja OSĊ-AL, ġew iffinanzjati sbatax-il proġett. Il-proġetti jiffokaw l-aktar fuq it-

tisħiħ tar-rwol tal-OSĊ sabiex tiżdied ir-reżiljenza ekonomika tal-komunitajiet, titrawwem il-

kooperazzjoni bejn l-OSĊ u l-awtoritajiet tal-gvern għal servizzi soċjali aħjar, jissaħħaħ il-kontribut 

tal-OSĊ għat-titjib tal-opportunitajiet soċjoekonomiċi u t-titjib tal-istandards tal-għajxien ta' 

komunitajiet affettwati mill-gwerra fit-Tramuntana u l-Lvant tas-Sri Lanka, tinbena soċjetà ċivili 

inklużiva u governanza għat-tkabbir sostenibbli, jiġu appoġġati l-OSĊ u l-AL sabiex jiġu integrati t-

tfal b'diżabilità fis-soċjetà tas-Sri Lanka, u tiġi żgurata l-parteċipazzjoni sinifikattiva tal-

komunitajiet ta' pjantaġġuni fid-demokrazija u l-governanza. 

Tajlandja 

L-impożizzjoni fuq skala nazzjonali tal-liġi marzjali, li kienet ilha fis-seħħ mill-20 ta' Mejju 2014, 

ġiet revokata fl-1 ta' April 2015. Il-liġi marzjali ġiet sostitwita mid-Digriet Nru 3/2015 tal-Kunsill 

Nazzjonali għall-Paċi u l-Ordni (NCPO) maħruġ skont it-Taqsima 44 tal-kostituzzjoni interim. Id-

digriet essenzjalment ta lill-awtoritajiet l-istess setgħat bħal-liġi marzjali, u fit-2 ta' April, il-Kelliem 

tar-RGħ/VP iddikjara li s-sostituzzjoni ma ressqitx lit-Tajlandja eqreb lejn gvern demokratiku u 

responsabbli. 

Mill-kolp ta' stat ta' Mejju 2014 'l hawn, l-awtoritajiet militari żammew – ġeneralment għal mhux 

aktar minn sebat ijiem – aktar minn 1 255 politikant, attivist, ġurnalist, u persuni li huma akkużaw li 

ma kinux qed jirrispettaw id-digrieti tal-NCPO, li jappoġġaw il-gvern li tneħħa, li ma jirrispettawx 

lill-monarkija, jew li kienu involuti fi protesti u attivitajiet kontra l-kolp ta' stat. L-użu ta' qrati 

militari biex jipproċessaw persuni ċivili huwa ta' tħassib partikolari. Persuni ċivili jitressqu quddiem 

il-qrati militari għal akkużi bħal terroriżmu, iżda wkoll reati mhux vjolenti bħal lèse-majesté. Sa 

mhux aktar tard mit-30 ta' Novembru 2015, mill-inqas 1 629 persuna ċivili kienet tressqet quddiem 

qrati militari madwar il-pajjiż kollu. 

F'Settembru, il-Ministeru għall-Ġustizzja iddeżinja kwartieri militari bħala faċilità ta' detenzjoni 

għal dawk suspettati li wettqu reati kontra s-sigurtà nazzjonali. L-użu ta' kwartieri militari jrendi s-

sorveljanza ċivili impossibbli u jxekkel l-aċċess għall-familji u l-avukati. Żewġ detenuti mietu 

hemmhekk minn Settembru 'l hawn. 

L-awtoritajiet militari għamlu l-prosekuzzjoni ta' persuni għal atti kkunsidrati lèse-majesté skont l-

Artikolu 112 tal-Kodiċi Penali prijorità ewlenija. Mill-kolp ta' stat 'l hawn, mill-inqas 53 individwu 

ġie akkużat b'lèse-majesté. Il-qrati militari regolarment imponew sentenzi eħrex minn qrati ċivili, 

inkluż sentenza ta' 60 sena ħabs, l-ogħla li qatt kien hemm. 

L-awtoritajiet militari regolarment ipprojbixxew jew interrompew diskussjonijiet pubbliċi dwar is-

sitwazzjoni politika u tad-drittijiet tal-bniedem kif ukoll l-espressjoni ta' opinjonijiet politiċi 

differenti, filwaqt li allegaw li dawn l-avvenimenti heddew is-sigurtà nazzjonali. Studenti, attivisti, 

akkademiċi, u persuni oħrajn ġew intimidati mill-militar bi żjarat personali fir-residenza u/jew il-

post tax-xogħol tagħhom, telefonati frekwenti jew theddid ta' prosekuzzjoni legali. Ġurnalisti u 

politikanti tħarrku wara li kkritikaw lill-awtoritajiet militari. 

L-NCPO pprojbixxa laqgħat politiċi ta' aktar minn ħames persuni. Dawn id-dimostranti ħafna drabi 

jittellgħu quddiem qrati militari fejn jista' jkun li jiffaċċjaw sa sentejn ħabs. Mill-inqas 80 persuna 

ġew arrestati minħabba li organizzaw jew ħadu sehem f'laqgħat pubbliċi. Dan jagħmilha 

impossibbli wkoll għal partiti politiċi biex jiltaqgħu u jifformulaw ilmenti jew proposti ta' riforma, 

jew għall-komunitajiet lokali biex jorganizzaw u jagħmlu dimostrazzjonijiet kontra proġetti li 

jaffettwaw id-drittijiet komunitarji. 

Kwistjonijiet oħra tad-drittijiet tal-bniedem, li mhumiex relatati mal-kolp ta' stat, jibqgħu kawża ta' 

tħassib serju. It-Tajlandja kienet għadha fuq il-Livell 3 fir-Rapport tal-Istati Uniti dwar it-Traffikar 

tal-Persuni (TIP) li nħareġ f'Lulju 2015. Hemm madwar żewġ jew tliet miljun migrant mill-pajjiżi 

ġirien fit-Tajlandja. Għexieren ta' eluf minnhom huma vittmi tat-traffikar. 

Ħaddiema migranti, partikolarment, huma vulnerabbli ħafna għal abbużi mid-drittijiet tal-bniedem, 

speċifikament id-drittijiet tax-xogħol. Għadd ta' rapporti li jiddokumentaw dawn l-abbużi fl-

industriji tas-sajd u tal-ipproċessar tal-frott tal-baħar, tat-tjur u t-turiżmu ġew ippubblikati fl-2015. 

Fin-Nofsinhar estrem fejn hemm l-inkwiet, il-gvern qed ikompli jiġbor bil-forza d-DNA u l-marki 

tas-swaba' ta' dawk li jkunu suspettati li huma involuti f'sedizzjoni fin-Nofsinhar estrem. 

Matul l-2015, id-Delegazzjoni tal-UE involviet ruħha b'mod intensiv mad-difensuri tad-drittijiet tal-

bniedem u fl-isforzi tagħha ma inkluditx biss lill-Istati Membri tal-UE iżda wkoll il-pajjiżi 

b'ideoloġija simili. Bil-firxa wiesgħa ta' attivitajiet tagħha, id-delegazzjoni tal-UE stabbilixxiet 

ruħha sew bħala difensur sod tad-drittijiet tal-bniedem, approċċ li huwa apprezzat b'mod mifrux u 

espliċitu mill-komunità tad-drittijiet tal-bniedem fit-Tajlandja. L-UE qajmet mal-awtoritajiet 

Tajlandiżi l-prevalenza tax-xogħol sfurzat, it-tħaddim tat-tfal u forom inaċċettabbli oħra ta' xogħol 

fuq bastimenti tas-sajd fl-industrija Tajlandiża tal-ipproċessar tal-frott tal-baħar kif ukoll tat-

traffikar tal-bnedmin, li huwa meqjus bħala li jeħtieġ azzjoni urġenti u determinata. Sar djalogu bejn 

l-UE u l-awtoritajiet Tajlandiżi kif ukoll kooperazzjoni mal-ILO biex tiġi indirizzata s-sitwazzjoni. 

Ġew ippubblikati żewġ dikjarazzjonijiet tal-kelliema tar-RGħ/VP: fit-2 ta' April rigward is-

sostituzzjoni tal-liġi marzjali bid-Digriet Nru 3/2015 u fl-10 ta' Lulju rigward id-deportazzjoni tat-

Tajlandja ta' madwar 100 persuna ta' oriġini Turka. Il-Kap tad-Delegazzjoni flimkien mal-Kapijiet 

tal-Missjonijiet tal-UE fit-Tajlandja ħareġ tliet dikjarazzjonijiet: rigward id-detenzjoni mingħajr 

stħarriġ ġudizzjarju u l-użu tal-qrati militari (13 ta' Frar), rigward l-arresti ta' erbatax-il student 

abbażi ta' akkużi miġjubin kontrihom talli pprotestaw b'mod paċifiku (30 ta' Ġunju), u appell lill-

gvern Tajlandiż biex jirrispetta l-libertà tal-kelma u l-għaqda u b'enfasi fuq l-importanza tal-istat 

tad-dritt u l-protezzjoni u l-promozzjoni tad-drittijiet tal-bniedem għall-istabbiltà u l-progress (24 ta' 

Settembru). 

Fuq bażi regolari ħafna, id-Delegazzjoni tal-UE ltaqgħet b'mod bilaterali mad-difensuri tad-drittijiet 

tal-bniedem u l-NGOs u ħadet sehem fl-osservazzjoni ta' proċessi meta d-drittijiet tal-bniedem 

kienu mhedda. Barra minn hekk, id-Delegazzjoni tal-UE organizzat żjarat fuq il-post għal 

komunitajiet vulnerabbli u laqgħat mad-difensuri tad-drittijiet tal-bniedem għall-Istati Membri tal-

UE u pajjiżi b'ideoloġija simili. Id-Delegazzjoni ħadet ukoll lill-ġurnalisti jżuru l-proġetti biex 

titqajjem kuxjenza dwar l-appoġġ tal-UE għal atturi mhux statali fit-Tajlandja. 

Id-Delegazzjoni fakkret kemm il-Jum Dinji kontra l-Piena tal-Mewt u l-Jum Internazzjonali tad-

Drittijiet tal-Bniedem, b'żewġ avvenimenti pubbliċi u viżibbli ħafna li għalihom kisbet il-

kooperazzjoni tal-Ministeru għall-Ġustizzja tat-Tajlandja. 

Timor-Leste 

L-UE kompliet tappoġġa lil Timor Leste fil-mixja tagħha biex tibni soċjetà paċifika u tikkonsolida 

s-sistema demokratika pjuttost ġdida tagħha. Wara l-formazzjoni tas-Sitt Gvern Kostituzzjonali fi 

Frar 2015, l-UE żammet kuntatti regolari mal-gvern permezz ta' djalogu politiku kif ukoll laqgħat 

politiċi ta' livell għoli. Madankollu ġie deċiż li t-tielet djalogu politiku msaħħaħ skont l-Artikolu 8 

tal-Ftehim ta' Cotonou, li oriġinarjament kien ippjanat li jsir fil-ħarifa 2015 jiġi pospost għas-sena 

d-dieħla. F'dan il-kuntest, l-UE kompliet issegwi mill-qrib impenji f'oqsma bħalma huma d-drittijiet 

tal-bniedem, l-istat tad-dritt, il-governanza u l-ġlieda kontra l-korruzzjoni, miftehma ma' Timor-

Leste fl-aħħar djalogu politiku fl-2014. 

Id-Delegazzjoni tal-UE qed tikkoordina mill-qrib mal-Istati Membri attivi f'Timor-Leste kif ukoll 

organizzazzjonijiet tan-NU biex tappoġġa d-drittijiet tal-bniedem u l-konsolidazzjoni tad-

demokrazija, partikolarment permezz ta' programmi ta' governanza tajba li għandhom l-għan li 

jibnu l-kapaċità fil-parlament nazzjonali jew li jsaħħu s-settur tal-ġustizzja. Ingħatat ukoll għajnuna 

għall-istabbiliment ta' Kamra tal-Awdituri, kif ukoll miżuri biex jingħelbu l-korruzzjoni, il-ħasil tal-

flus, il-kriminalità organizzata u t-traffikar tad-drogi. Ġew appoġġati għadd ta' NGOs bl-għan li 

jiżdied l-aċċess għall-ġustizzja, filwaqt li tiġi garantita l-parteċipazzjoni taċ-ċittadini fid-

definizzjoni u l-monitoraġġ tal-art u l-politiki tad-djar, u jissaħħu l-mekkaniżmi ta' appoġġ u 

protezzjoni għal tfal u nisa li huma vittmi ta' vjolenza domestika. 

Fi ħdan il-Qafas Strateġiku u l-Pjan ta' Azzjoni tal-UE dwar id-Drittijiet tal-Bniedem u d-

Demokrazija, Timor-Leste kienet parti minn eżerċizzju pilota tat-tieni ġenerazzjoni dwar l-appoġġ 

għad-demokrazija. Fl-2015 ġie ffinalizzat Profil tad-Demokrazija komprensiv biex jidentifika 

prijoritajiet strateġiċi u ser iservi bħala bażi għat-tfassil ta' Pjan ta' Azzjoni għad-Demokrazija skont 

il-Programm Indikattiv Nazzjonali. 

Vjetnam 

Minkejja tkabbir ekonomiku kontinwu u t-titjib tal-kondizzjonijiet soċjoekonomiċi għal ħafna, id-

drittijiet ċivili u politiċi baqgħu jinkisru fil-Vjetnam fl-2015. Ir-rispett lejn u l-promozzjoni tal-

prinċipji demokratiċi u d-drittijiet tal-bniedem u d-drittijiet fundamentali jikkostitwixxu element 

essenzjali tal-Ftehim ta' Sħubija u Kooperazzjoni (FSK) bejn l-UE u l-Vjetnam iffirmat f'Ġunju 

2012. It-tħassib prinċipali tal-UE jinkludi d-drittijiet ċivili u politiċi, b'mod partikolari l-libertà ta' 

espressjoni u għaqda, il-libertà tal-mezzi tax-xandir, il-libertà ta' reliġjon jew ta' twemmin u l-

applikazzjoni tal-piena tal-mewt. Id-difensuri tad-drittijiet tal-bniedem qed ikomplu jiġu intimidati, 

jingħataw fastidju u jiġu arrestati, u ħafna drabi jingħataw sentenza ta' ħabs fit-tul, għalkemm l-

għadd ta' arresti fl-2015 naqas ftit, l-għadd ta' każijiet ta' fastidju żdied. 

Fid-19 ta' Jannar 2015 ir-raba' ċiklu tad-djalogu msaħħaħ dwar id-drittijiet tal-bniedem sar fi 

Brussell. F'Marzu 2015, il-Vjetnam irratifika l-Konvenzjoni tan-NU kontra t-Tortura u Trattament 

jew Pieni Krudili, Inumani jew Degradanti oħra u l-Konvenzjoni tan-NU dwar id-Drittijiet tal-

Persuni b'Diżabbiltà. Is-sena għalqet bil-ħames ċiklu tad-djalogu msaħħaħ dwar id-drittijiet tal-

bniedem fil-15 ta' Diċembru, li b'mod partikolari wera opportunitajiet potenzjali għall-appoġġ tal-

UE għal riformi legali rilevanti għad-drittijiet tal-bniedem u għall-pjan ta' azzjoni għall-

implimentazzjoni tal-UNCAT. 

Fiż-żewġ djalogi dwar id-drittijiet tal-bniedem, kif ukoll fid-dikjarazzjonijiet pubbliċi u d-

diplomazija diskreta, l-UE ħeġġet lill-gvern biex ineħħi r-restrizzjonijiet fuq il-libertà ta' espressjoni 

u l-mezzi tax-xandir, talbet biex iżżur il-ħabsijiet u tosserva l-proċessi, u appellat għall-ħelsien, għal 

raġunijiet umanitarji, ta' diversi attivisti detenuti li kienu fi stat ħażin ta' saħħa. L-UE esprimiet 

ripetutament it-tħassib tagħha dwar il-fastidju, l-arrest u l-kundanna ta' għadd ta' avukati, attivisti u 

bloggers, fil-biċċa l-kbira abbażi tad-dispożizzjonijiet dwar is-sigurtà nazzjonali tal-Kodiċi Penali, u 

tenniet l-appelli tagħha għall-ħelsien tal-persuni paċifiċi kollha maqbudin il-ħabs li huma favur id-

drittijiet tal-bniedem fil-pajjiż. 

Wara l-attakk fuq tliet difensuri tad-drittijiet tal-bniedem kmieni f'Diċembru, l-UE bagħtet nota 

verbali lill-awtoritajiet fejn talbet kjarifika u għall-prosekuzzjoni tal-awturi tal-attakk. L-arrest tal-

avukat Nguyen Van Dai (li kien fost dawk li kienu ġew attakkati qabel) fis-16 ta' Diċembru wassal 

għal reazzjoni qawwija min-naħa tal-UE, inkluża dikjarazzjoni mill-kelliem tar-RGħ/VP fit-18 ta' 

Diċembru. 

L-inkoraġġiment tal-UE (u dak ta' pajjiżi oħra b'ideoloġija simili) għall-Vjetnam biex jimxi lejn l-

abolizzjoni tal-piena tal-mewt gradwalment qed iħalli l-frott, peress li l-għadd ta' reati soġġetti 

għall-piena kapitali naqas aktar fil-verżjoni riveduta tal-Liġi Kriminali adottata f'Novembru. 

Madankollu, id-dispożizzjonijiet kontroversjali ta' sigurtà nazzjonali għadhom fil-liġi riveduta u f'xi 

każijiet ġew estiżi. It-tisħiħ tad-drittijiet tad-detenuti fil-liġijiet il-ġodda dwar id-detenzjoni u l-

proċedura kriminali huma rispons pożittiv għall-appell tal-UE biex il-leġislazzjoni tinġieb 

f'konformità mal-istandards internazzjonali tad-drittijiet tal-bniedem. 

Fit-12 ta' Mejju, il-Kummissjoni Ewropea (DĠ Kummerċ) kellha diskussjoni li fiha rappreżentanti 

mill-istituzzjonijiet Ewropej u minn diversi organizzazzjonijiet mhux statali u dawk internazzjonali 

skambjaw il-fehmiet mal-partijiet ikkonċernati tal-UE dwar il-kummerċ, l-iżvilupp sostenibbli u d-

drittijiet tal-bniedem fir-relazzjonijiet bejn l-UE u l-Vjetnam. 

Il-Parlament Ewropew adotta riżoluzzjoni fis-17 ta' Diċembru 'dwar l-abbozz ta' deċiżjoni tal-

Kunsill dwar il-konklużjoni, f'isem l-Unjoni, tal-Ftehim Qafas dwar Sħubija u Kooperazzjoni 

Komprensivi bejn l-Unjoni Ewropea u l-Istati Membri tagħha, minn naħa waħda, u r-Repubblika 

Soċjalista tal-Vjetnam, min-naħa l-oħra', li fiha tqajmu għadd ta' preokkupazzjonijiet dwar id-

drittijiet tal-bniedem. 

L-UE ltaqgħet ukoll regolarment ma' attivisti tad-drittijiet tal-bniedem u organizzazzjonijiet tas-

soċjetà ċivili. Hija ssorveljat ukoll l-iżviluppi fir-rigward tal-libertà ta' reliġjon jew ta' twemmin, li 

tibqa' preokkupazzjoni. Sfortunatament, fl-2015, it-talbiet biex issir żjara lil persuni ta' tħassib fil-

ħabs ma ġewx aċċettati mill-awtoritajiet. L-UE ltaqgħet ukoll mal-Ministeru għas-Sigurtà Pubblika 

biex tesprimi t-tħassib tagħha dwar il-fastidju u l-vjolenza diretti kontra attivisti tad-drittijiet tal-

bniedem. 

Wara l-Eżami Perjodiku Universali (EPU) 2014, f'Awwissu 2015, il-Vjetnam ippreżenta abbozz ta' 

Pjan ta' Azzjoni tal-EPU bi pjan direzzjonali għall-implimentazzjoni tal-182 rakkomandazzjoni 

aċċettati (minn 227). L-UE kellha rwol attiv fil-proċess tal-EPU u s-segwitu tiegħu u offriet appoġġ 

lill-Vjetnam fl-implimentazzjoni tal-pjan direzzjonali. L-UE ħeġġet b'mod persistenti lill-Vjetnam 

biex ikompli jikkoopera mal-proċeduri speċjali tal-Kunsill tad-Drittijiet tal-Bniedem tan-NU u waqt 

il-ħames djalogu dwar id-drittijiet tal-bniedem, il-Vjetnam ħabbar ukoll l-intenzjoni tiegħu li fl-

2016 jistieden lir-Relatur Speċjali tan-NU dwar id-dritt għall-ikel. Ukoll b'rabta ma' kwistjonijiet 

multilaterali, il-Vjetnam appoġġa r-riżoluzzjoni tal-Kunsill tad-Drittijiet tal-Bniedem dwar l-

orjentazzjoni sesswali. 

Fl-okkażjoni taż-żjara tal-Prim Ministru Dung fi Brussell, ġie ffirmat il-ftehim ta' finanzjament għal 

programm ġdid ta' EUR 14-il miljun fis-settur tal-ġustizzja. L-objettiv ewlieni huwa li jittejjeb l-

aċċess għall-ġustizzja għaċ-ċittadini tal-Vjetnam, b'enfasi partikolari fuq l-aktar gruppi vulnerabbli 

(in-nisa, it-tfal u l-minoranzi etniċi). Il-programm ser jappoġġa lill-Ministeru għall-Ġustizzja fl-

implimentazzjoni tiegħu tal-pjanijiet ta' riforma fis-settur u lill-OSĊ biex jaqdu rwol aktar 

importanti fil-promozzjoni tal-aċċess għall-ġustizzja għall-foqra. 

L-EIDHR appoġġa tmien proġetti li jkopru firxa wiesgħa ta' oqsma, inklużi kwistjonijiet LGBTI, 

minoranzi etniċi (b'enfasi fuq in-nisa, it-tfal u d-drittijiet tal-art), il-libertà reliġjuża, u d-drittijiet tal-

ħaddiema u r-relazzjonijiet industrijali. Ħdax-il proġett taħt l-allokazzjoni tal-NSA għandhom l-

għan, b'mod partikolari, li jsaħħu l-kapaċità tal-OSĊ (f'oqsma bħall-kura tas-saħħa, il-komunitajiet 

rurali, l-agrikoltura sostenibbli, il-ħaddiema migranti nisa u l-governanza lokali). Fil-qafas tal-

Faċilità għal Djalogu Strateġiku, l-UE appoġġat ukoll attivitajiet fl-oqsma tal-ġlieda kontra l-

korruzzjoni, id-drittijiet ta' persuni li li ġejjin minn minoranzi etniċi, il-libertà ta' reliġjon jew ta' 

twemmin, il-governanza u l-migrazzjoni. 

VIII. Oċeanja 

Awstralja 

L-Eżami Perjodiku Universali (EPU) tal-Awstralja sar fid-9 ta' Novembru 2015. L-Awstralja 

rċeviet 290 rakkomandazzjoni b'kollox. L-Awstralja ġiet imfaħħra, fost affarijiet oħra, għall-ħatra 

tagħha ta' Kummissarju full-time għad-Drittijiet tal-Bniedem, għall-isforzi li għamlet fir-rigward 

tal-ugwaljanza bejn is-sessi u r-rispett tad-drittijiet ta' persuni b'diżabbiltà. Fl-istess ħin, ħafna 

delegazzjonijiet ħeġġew lill-Awstralja biex tirrevedi l-politiki tagħha dwar id-detenzjoni l-asil, 

sabiex jingħalaq id-distakk bejn il-popli indiġeni u dawk mhux indiġeni u biex tirratifika għadd ta' 

strumenti internazzjonali ewlenin tad-drittijiet tal-bniedem, inkluż il-Protokoll Fakultattiv għall-

Konvenzjoni kontra t-Tortura. Il-vjolenza kontra n-nisa tibqa' problema; il-gvern Awstraljan ħabbar 

miżuri addizzjonali li jipprovdu xibka ta' protezzjoni għal nisa u tfal f'riskju għoli. 

L-UE, permezz tad-djalogi tagħha (dwar is-sigurtà, il-ġlieda kontra t-terroriżmu u l-migrazzjoni), 

tinvolvi ruħha mal-Awstralja dwar kwistjonijiet relatati ma' politiki dwar il-migrazzjoni kif ukoll il-

ġlieda kontra r-radikalizzazzjoni u t-terroriżmu. 

Il-Ftehim Qafas bejn l-UE u l-Awstralja, li ġie inizjalat f'Marzu 2015, ser jipprovdi opportunitajiet 

għal aktar djalogu u kooperazzjoni dwar kwistjonijiet tad-drittijiet tal-bniedem. Fl-2015, l-UE u l-

Awstralja qablu li jibqgħu jagħmlu skambji formali regolari rigward kwistjonijiet dwar id-Drittijiet 

Internazzjonali tal-Bniedem. 

Fiġi 

Fis-17 ta' Settembru, il-Fiġi kellu l-ewwel elezzjonijiet demokratiċi tiegħu wara l-kolp ta' stat 

militari tal-2006. Wara l-elezzjonijiet, l-UE ssospendiet il-miżuri taħt l-Artikolu 96 tal-Ftehim ta' 

Sħubija ta' Cotonou u reġgħet bdiet il-kooperazzjoni għall-iżvilupp mal-Fiġi fl-2015. Matul is-sena 

l-UE kompliet tappoġġa ir-ritorn ta' Fiġi fit-triq tad-demokrazija billi pprovdiet assistenza lill-

parlament il-ġdid. 

L-ewwel djalogu politiku ta' livell għoli skont l-Artikolu 8 tal-Ftehim ta' Sħubija AKP-UE wara r-

ritorn tal-Fiġi fit-triq tad-demokrazija sar f'Suva fil-15 ta' Ġunju 2015 u kopra diskussjoni dwar 

kwistjonijiet tad-drittijiet tal-bniedem. Min-naħa tal-Fiġi, il-laqgħa ġiet ippreseduta mill-Prim 

Ministru Josaia Voreqe Bainimarama, u f'isem ir-RGħ/VP tal-UE Mogherini minn Edgars 

Rinkēvičs, Ministru għall-Affarijiet Barranin tal-Latvja. 

Il-Fiġi sarlu t-tieni Eżami Perjodiku Universali (EPU) quddiem il-Kunsill tad-Drittijiet tal-Bniedem 

f'Ġinevra lejn l-aħħar ta' Ottubru 2014, u r-rapport finali tal-Grupp ta' Ħidma inħareġ f'Marzu 2015. 

Il-Fiġi aċċetta 112-il rakkomandazzjoni u ħa nota ta' 26 minn total ta' 138 rakkomandazzjoni. Il-Fiġi 

għarraf lill-Kunsill li 12 minnhom diġà qegħdin jiġu implimentati. 

Il-Fiġi huwa parti għal għadd ta' konvenzjonijiet internazzjonali dwar id-drittijiet tal-bniedem. 

Madankollu, għadu ma rratifikax il-Patt Internazzjonali dwar id-Drittijiet Ċivili u Politiċi (ICCPR) 

jew il-Patt Internazzjonali dwar id-Drittijiet Ekonomiċi, Soċjali u Kulturali (ICESCR), minkejja li 

aċċetta r-rakkomandazzjonijiet tal-EPU f'dan ir-rigward. F'Marzu 2015 il-Parlament approva r-

ratifika tal-Konvenzjoni kontra t-Tortura u t-Trattament jew Kastig Krudili, Inuman jew Degradanti 

Ieħor; madankollu, il-konvenzjoni għadha ma ġietx irratifikata. 

Matul is-sena, l-ILO kompliet tivvaluta l-progress tal-Fiġi biex iġib il-leġislazzjoni tiegħu konformi 

mal-Konvenzjonijiet ewlenin tal-ILO 87 u 98. Il-Liġi Emendatorja dwar ir-Relazzjonijiet 

Industrijali 2015 ħassret id-Digriet tal-Industriji Nazzjonali Essenzjali; in-nuqqasijiet li fadal ser 

jiġu eżaminati mill-missjoni tripartitika tal-ILO fil-bidu tal-2016. 

Kien hemm żviluppi mħallta dwar allegazzjonijiet imgħoddija ta' tortura u trattament ħażin ta' 

persuni suspettati u priġunieri mill-forzi tas-sigurtà tal-Fiġi. Il-Kummissarju tal-Pulizija 

Groenewald ħa passi determinati biex jiġu avvanzati aktar l-investigazzjonijiet, iżda rriżenja 

f'Novembru 2015 minħabba l-allegata interferenza mill-militar. Għad irid jintwera li sar progress 

sostanzjali fil-proċessi tal-każijiet ta' tortura sabiex jintbagħat sinjal ċar li l-kultura tal-impunità 

m'għandhiex post f'soċjetà demokratika. 

Il-Kummissjoni għad-Drittijiet tal-Bniedem u kontra d-Diskriminazzjoni (HRADC) stabbilita mill-

ġdid kompliet taħdem taħt digriet restrittiv tal-2009. Il-ħatra tal-kummissarji l-ġodda fir-rebbiegħa 

tal-2015 kienet pass pożittiv 'il quddiem fit-tisħiħ tal-konformità mad-drittijiet tal-bniedem fil-Fiġi. 

Matul is-sena, l-HRADC irċeviet qrib 300 ilment li kien jikkonċerna l-aċċess għal servizzi, bħall-

elettriku u l-ilma, il-vjolenza fuq in-nisa, it-tibdil fil-klima u l-allegazzjoni ta' brutalità u tortura 

min-naħa tal-pulizija u l-uffiċjali tal-ħabs. 

Il-Gvern bħalissa huwa involut f'bosta kampanji ta' sensibilizzazzjoni dwar il-vjolenza fuq in-nisa u 

t-tfal. In-NU rrapportat li 64 % tan-nisa f'Fiġi esperjenzaw xi forma ta' vjolenza f'ħajjithom 

(minkejja r-rata għolja, din tibqa' waħda mill-iktar baxxi fin-Nofsinhar tal-Paċifiku). Madwar 15 % 

tan-nisa rrapportaw ukoll li qegħdin jiġu abbużati waqt it-tqala. Il-Kummissarju Ewropew għall-

Kooperazzjoni u l-Iżvilupp Internazzjonali, Neven Mimica, organizza laqgħa apposta dwar 

kwistjonijiet ta' ugwaljanza bejn is-sessi ma' ħames NGOs f'Suva f'Ġunju 2015, u b'hekk 

ikkonferma l-importanza tal-konsultazzjoni u d-djalogu mal-OSĊ għall-UE. 

Il-Fiġi ospita l-kampanja tal-Paċifiku Ħielsa u Ugwali tan-NU minn Ġunju sa Awwissu tal-2015. Il-

kampanja kellha fil-mira l-omofobija, it-transfobija u d-diskriminazzjoni kontra l-komunità LGBTI. 

Fl-2015, l-UE kompliet tappoġġa l-OSĊ u bdiet l-implimentazzjoni tal-pjan direzzjonali tal-Fiġi 

għall-involviment mas-soċjetà ċivili. Il-konsultazzjoni mal-OSĊ saret fil-kuntest tat-tħejjija tal-

ħdax-il programm tal-FEŻ tal-Fiġi dwar il-ġustizzja u l-agrikoltura. Fiż-żewġ setturi, l-

organizzazzjonijiet tas-soċjetà ċivili ser ikunu involuti fi djalogu regolari u l-implimentazzjoni ta' 

attivitajiet speċifiċi. L-Inizjattiva Tisħiħ tal-Involviment taċ-Ċittadini f'Fiġi, ffinanzjata mill-UE, 

ikkooperat ukoll ma' aktar minn 40 OSĊ u grupp komunitarju biex tappoġġa u tippromwovi l-

involviment taċ-ċittadini fi kwistjonijiet ewlenin bħalma huma r-responsabbiltà u d-drittijiet tal-

bniedem, it-tmexxija trasformattiva, is-servizz ekwu ta' provvista, in-nondiskriminazzjoni, it-teħid 

ta' deċiżjonijiet u l-bini ta' koalizzjoni. 

Sa tmiem l-2015, EUR 2.4 miljun (taħt l-allokazzjonijiet tal-EIDHR u l-NSA) kienu dedikati għal 

sitt proġetti ġodda biex tiġi kkonsolidata d-demokrazija parteċipattiva, b'mod partikolari bl-objettivi 

li jitjiebu l-governanza u r-responsabbiltà permezz ta' tfassil ta' politika inklużiv billi jinħoloq 

ambjent li jippermetti lill-OSĊ jinvolvu ruħhom mal-awtoritajiet pubbliċi, u jiġi appoġġat ir-rwol 

tal-OSĊ fil-promozzjoni tad-demokrazija u l-iżvilupp sostenibbli billi jissaħħu l-funzjonijiet 

tagħhom ta' sorveljanza (monitoraġġ u rapportar) b'appoġġ għall-proċessi nazzjonali rilevanti. 

Stati Ġżejjer Żgħar tal-Paċifiku – Kiribati, Repubblika tal-Gżejjer Marshall, Stati Federali 

tal-Mikroneżja, Nauru, Palau, Tonga u Samoa 

Fl-2015 erba' pajjiżi kienu qegħdin jiġu mistħarrġa taħt l-Eżami Perjodiku Universali (EPU): ir-

Repubblika tal-Gżejjer Marshall, il-Kiribati u l-Istati Federali tal-Mikroneżja u Nauru. Samoa u 

Palau ser jiġu riveduti fl-2016. 

F'Marzu 2015, ir-Repubblika tal-Gżejjer Marshall rratifikat il-Konvenzjoni dwar id-Drittijiet ta' 

Persuni b'Diżabbiltà. F'Ottubru 2015, il-Kiribati u l-Istati Federali tal-Mikroneżja rratifikaw il-

Protokoll Fakultattiv għall-Konvenzjoni dwar id-Drittijiet tat-Tfal dwar l-involviment tat-tfal 

f'konflitti armati. Madankollu, ir-reġjun tal-Paċifiku għad għandu ir-rekord l-aktar baxx ta' ratifika 

tat-trattati, l-aktar minħabba l-kapaċità limitata. Barra minn hekk, l-Istati Gżejjer tal-Paċifiku ilhom 

jesperjenzaw sfidi marbuta mar-rapportar dwar it-trattati. Biex jiġu indirizzati dawn il-kwistjonijiet 

l-UE qed tappoġġa lis-Segretarjat tal-Forum tal-Gżejjer tal-Paċifiku biex itella' r-rata tar-ratifika u 

jżid l-implimentazzjoni tal-Gżejjer tal-Paċifiku tat-trattati internazzjonali dwar id-drittijiet tal-

bniedem fi proġett ta' programm reġjonali b'baġit ta' EUR 1 miljun. 

Bl-eċċezzjoni ta' Samoa u Fiġi, l-ebda wieħed mill-Istati Gżejjer tal-Paċifiku m'għandu 

istituzzjonijiet nazzjonali għad-drittijiet tal-bniedem, fatt li jxekkel il-protezzjoni nazzjonali tad-

drittijiet tal-bniedem fil-Paċifiku. Fl-2015, l-Uffiċċju tal-Ombudsman f'Samoa ħareġ l-ewwel 

rapport li qatt sar dwar is-sitwazzjoni tad-drittijiet tal-bniedem f'Samoa. Ir-rapport għaraf il-ħtieġa 

ta' salvagwardji aħjar għall-ugwaljanza u r-rispett għan-nisa, it-tfal, il-persuni b'diżabbiltà u l-

priġunieri. 

Il-vjolenza fuq in-nisa u t-tfal tibqa' kwistjoni ewlenija fil-Paċifiku. Il-pajjiżi għandhom bżonn 

iħaffu l-implimentazzjoni tal-istrateġiji nazzjonali tagħhom u l-infurzar tal-leġislazzjoni dwar il-

vjolenza domestika. 

Is-sitwazzjoni ta' persuni li jfittxu asil u tar-refuġjati f'Nauru baqgħet inkwetanti. Is-Sottokumitat 

tan-Nazzjonijiet Uniti għall-Prevenzjoni tat-Tortura żar Nauru f'Mejju 2015 u appella lill-

awtoritajiet biex jistabbilixxu korp ta' monitoraġġ indipendenti li jiżgura li l-pajjiż jissodisfa l-

obbligi tiegħu għat-trattament ta' persuni f'detenzjoni skont il-Protokoll Fakultattiv għall-

Konvenzjoni kontra t-Tortura u t-Trattament jew Kastig Krudili, Inuman jew Degradanti Ieħor. 

Is-sitwazzjoni tad-drittijiet tal-bniedem f'Nauru tibqa' kwistjoni ta' tħassib. Fil-bidu ta' Mejju 2015, 

il-gvern ta' Nauru ħa miżuri biex jillimita l-aċċess għall-internet u l-mezzi ta' komunikazzjoni 

soċjali, inkluż Facebook. Barra minn hekk, huwa għadda emendi għall-Kodiċi Kriminali li permezz 

tagħhom, kwalunkwe kumment meqjus 'li jikkawża stress emozzjonali' u 'li x'aktarx jhedded l-ordni 

pubbliku' jitqies reat punibbli b'massimu ta' seba' snin ħabs. L-emenda ġiet ikkritikata mill-mezzi 

tax-xandir internazzjonali l-aktar bħala tentattiv biex titrażżan il-libertà tal-kelma. Barra minn hekk, 

diversi Membri tal-oppożizzjoni fil-Parlament jiffaċċjaw kawżi li għaddejjin il-qorti u l-avukati 

tagħhom irrapportaw restrizzjonijiet fl-aċċess għall-pajjiż. Id-Delegazzjoni tal-UE osservat mill-

qrib id-deterjorament fis-sitwazzjoni politika u tad-drittijiet tal-bniedem f'Nauru u f'Ġunju 2015 

ħarġet dikjarazzjoni f'dan ir-rigward. Diversi missjonijiet intbagħtu Nauru biex tiġi vvalutata s-

sitwazzjoni fuq il-post. 

It-tibdil fil-klima tibqa' waħda mill-akbar sfidi għall-Istati Gżejjer tal-Paċifiku, li tħalli impatt fuq 

id-drittijiet tal-bniedem, il-vjolenza u d-diskriminazzjoni prevalenti kontra n-nisa, l-aċċess għall-

kura tas-saħħa u r-rati għolja ta' tluq bikri mill-iskola. Fl-2015, Tuvalu ntlaqat miċ-Ċiklun Tropikali 

Pam u l-Istati Federali tal-Mikroneżja ntlaqtu miċ-Ċiklun Tropikali Maysak. 

Rappreżentanti minn Kiribati, Nauru u Tuvalu pparteċipaw f'workshop dwar ir-riċerka u l-

promozzjoni ta' impjiegi barranin li kien iffinanzjat mill-Unjoni Ewropea permezz tal-proġett dwar 

it-Tibdil fil-Klima u l-Migrazzjoni tal-Paċifiku (PCCM). 

Permezz tad-djalogu mal-pajjiżi u permezz ta' diversi strumenti finanzjarji, l-UE ppromwoviet id-

drittijiet tal-bniedem, l-ugwaljanza bejn is-sessi u l-parteċipazzjoni akbar min-nisa fit-teħid ta' 

deċiżjonijiet. Rappreżentanti tal-komunità LGBTI fl-Istati Gżejjer tal-Paċifiku pparteċipaw f'żewġ 

workshops ospitati mid-Delegazzjoni tal-UE għall-Paċifiku bħala parti mit-tnedija tal-kampanja 

Ħielsa u Ugwali tan-NU f'Suva f'Lulju 2015. Il-workshops mmiraw li jqajmu kuxjenza dwar 

mekkaniżmi għall-monitoraġġ tad-drittijiet tal-bniedem, li jiffokaw fuq ksur kontra nies abbażi tal-

orjentazzjoni sesswali tagħhom, l-identità u l-espressjoni tal-ġeneru, jew l-istatus intersesswali. 

Intużaw laqgħat bilaterali f'diversi livelli bħala pjattaforma biex jippromwovu r-rispett għad-

drittijiet tal-bniedem u l-ugwaljanza bejn is-sessi fir-reġjun tal-Paċifiku. Saru djalogi politiċi fil-

livell lokali f'Nauru, Palau, ir-Repubblika tal-Gżejjer Marshall, l-Istati Federali tal-Mikroneżja u 

Kiribati. F'Settembru, il-Kummissarju Ewropew għall-Kooperazzjoni u l-Iżvilupp Internazzjonali 

Neven Mimica ddiskuta kwistjonijiet tad-drittijiet tal-bniedem ma' diversi mexxejja tal-Paċifiku fis-

46 summit tal-Forum tal-Gżejjer tal-Paċifiku f'Port Moresby. L-UE qed tappoġġa lis-Segretarjat tal-

Forum tal-Gżejjer tal-Paċifiku biex itella' r-rata tar-ratifika u jżid l-implimentazzjoni tal-Gżejjer tal-

Paċifiku tat-trattati internazzjonali dwar id-drittijiet tal-bniedem fi proġett reġjonali b'baġit ta' EUR 

1 miljun. 

Id-Delegazzjoni tal-UE għamlet démarches u attivitajiet ta' komunikazzjoni fejn stiednet lill-Istati 

Gżejjer tal-Paċifiku biex jappoġġaw l-inizjattivi u l-prijoritajiet tal-UE dwar id-drittijiet tal-bniedem 

fil-livell tan-NU. F'Ottubru 2015, id-Delegazzjoni għamlet stqarrijiet għall-istampa li jilqgħu r-

ratifika tal-Protokoll Fakultattiv għall-Konvenzjoni dwar id-Drittijiet tat-Tfal dwar l-involviment 

tat-tfal f'konflitti armati minn Kiribati u l-Istati Federali tal-Mikroneżja. 

New Zealand 

Wara r-rakkomandazzjonijiet tal-EPU tal-2014, il-gvern ta' New Zealand adotta leġislazzjoni biex 

tiġi indirizzata l-prevenzjoni tat-tortura u t-trattament ħażin (notevolment permezz tal-Att dwar it-

Tfal Vulnerabbli) u l-bullying ċibernetiku (Att dwar il-Komunikazzjoni Diġitali Dannuża). Il-gvern 

ta' New Zealand irrikonoxxa l-ħtieġa li l-faqar fost it-tfal, il-vjolenza domestika u kwistjonijiet dwar 

l-ugwaljanza bejn is-sessi (differenza fil-pagi bejn is-sessi, il-prevenzjoni tal-vjolenza fuq in-nisa) 

jingħataw prijorità. Il-Maori jibqgħu jiġu rappreżentati b'mod sproporzjonat fl-istatistika għall-

priġunerija u s-suwiċidju fost iż-żgħażagħ. 

L-UE u New Zealand komplew jorganizzaw konsultazzjonijiet regolari dwar id-drittijiet tal-

bniedem f'fora internazzjonali, inkluż fin-NU fi New York u f'Ġinevra. L-UE u New Zealand 

ikkooperaw mill-qrib ħafna fil-qafas tal-KSNU. 

Il-Ftehim ta' Sħubija bejn l-UE u New Zealand dwar ir-Relazzjonijiet u l-Kooperazzjoni ġie 

inizjalat f'Marzu 2015 u, fost l-oħrajn, ser jipprovdi opportunitajiet biex ikompli jissaħħaħ id-

djalogu u tiżdied il-kooperazzjoni fi kwistjonijiet dwar id-drittijiet tal-bniedem. 

Papua New Guinea 

Papua New Guinea (PNG) ilha b'sistema demokratika ta' gvern mill-indipendenza tagħha fl-1975 'l 

hawn. Fl-2015, il-pajjiż iċċelebra l-40 anniversarju tal-indipendenza tiegħu. Papua New Guinea 

reċentement laħqet il-livell ta' pajjiż fil-fażi tal-iżvilupp bi dħul medju-baxx li qed jesperjenza 

tkabbir ekonomiku sinifikanti u trasformazzjoni soċjali vibranti matul l-aħħar għaxar snin. Il-

ġudikatura hija indipendenti u l-istampa tal-PNG hija ħielsa – it-tnejn qed jiffunzjonaw 

relattivament tajjeb. Madankollu, il-governanza, it-trasparenza u l-kwistjonijiet tad-drittijiet tal-

bniedem qed itebbgħu l-profil tal-pajjiż. 

Huwa ġeneralment rikonoxxut li l-vjolenza abbażi ta' sess għadha pjaga fis-soċjetà kollha tal-PNG 

b'mod partikolari l-vjolenza fuq in-nisa u t-tfal u tortura u qtil marbutin mas-seħer. L-għadd ta' 

każijiet ta' stupru u vjolenza min-naħa tas-sieħeb intimu huwa fost l-ogħla fid-dinja. Il-gvern fassal 

politiki biex tiġi indirizzata din il-kwistjoni, bħall-Att dwar il-Protezzjoni tal-Familja tal-2013 – 

għalkemm l-implimentazzjoni tiegħu għadha dgħajfa – u s-sħab għall-iżvilupp internazzjonali 

attivament qegħdin jipprovdu appoġġ u finanzjament. Madankollu, għad fadal ħafna xi jsir biex 

jintlaħqu żoni remoti u jinbidlu x-xejriet tal-imġiba. 

F'Mejju 2013, l-emendi għall-Kodiċi Kriminali rriżultaw f'żieda fl-għadd ta' reati soġġetti għall-

piena tal-mewt – bħal pereżempju t-tradiment, il-piraterija u t-tentattiv ta' piraterija bi vjolenza – u 

mmarkaw b'mod allarmanti pass lura fil-qasam tad-drittijiet tal-bniedem. L-2014 kienet 

ikkaratterizzata minn diskussjonijiet dwar modi ġodda ta' eżekuzzjoni (xokk elettriku, fuċilazzjoni, 

injezzjoni letali b'deprivazzjoni tal-ossiġnu, jew injezzjoni letali bl-anestesija), li ġew approvati 

mill-Kunsill Eżekuttiv Nazzjonali fl-2015. Madankollu, ma nkisirx il-moratorju fuq il-piena tal-

mewt; l-aħħar eżekuzzjoni seħħet fl-1954. Fuq nota aktar pożittiva, il-Prim Ministru dan l-aħħar 

għamel xi dikjarazzjonijiet pubbliċi dwar reviżjoni possibbli. Il-pożizzjoni uffiċjali, madankollu, 

tibqa' l-istess. 

Data affidabbli tindika livell serju ta' korruzzjoni (tinsab fil-145 post minn 177 fl-Indiċi dwar il-

Perċezzjoni tal-Korruzzjoni 2014), in-nuqqas ta' qafas legali u mekkaniżmi ta' responsabbiltà u ta' 

sorveljanza (il-141 post minn 189 fir-Rapport Doing Business 2015), servizzi ta' forniment 

insuffiċjenti u ineffiċjenti (il-158 post minn 186 skont l-Indiċi tal-Iżvilupp tal-Bniedem), u nuqqas 

ta' lħuq tal-Għanijiet ta' Żvilupp tal-Millennju. Il-korruzzjoni hija perċepita bħala endemika u tinsab 

imxerrda mal-pajjiż kollu. Din is-sitwazzjoni hija ġeneralment rikonoxxuta mill-gvern, li ħa xi passi 

pożittivi biex jindirizzaha. 

F'Lulju 2015, il-Kunsill Eżekuttiv Nazzjonali approva l-Fond ta' Investimenti Sovrani tal-Papua 

New Guinea (PNG SWF), li għandu l-għan li jiżgura l-ġestjoni responsabbli tad-dħul mit-tħaffir fil-

minjieri u ż-żejt mhux maħdum. L-inizjattiva hija meqjusa bħala pass promettenti biex jiġi żgurat li 

parti mid-dħul mill-minerali u ż-żejt mhux maħdum jitwarrbu għall-benefiċċju ta' ġenerazzjonijiet 

futuri u għall-istabbiltà makroekonomika. Id-dħul mit-taxxi u d-dividendi mit-tħaffir fil-minjieri u 

ż-żejt mhux maħdum huma mistennija li jidħlu fl-SWF stabbilit reċentement mill-ewwel tliet xhur 

tal-2016. Madankollu, għad fadal mistoqsijiet dwar l-istruttura ta' governanza u l-operazzjonijiet tal-

SWF. 

L-UE qed tikkontribwixxi b'mod attiv biex tiġi miġġielda l-vjolenza fuq in-nisa permezz tal-

edukazzjoni, is-sensibilizzazzjoni, u inizjattivi leġislattivi u ta' politika. Fl-2015, ġie identifikat 

proġett ġdid taħt l-EIDHR: 'Addressing Violence Against Women in Papua New Guinea' (EUR 

277 999), implimentat minn Voluntary Service Overseas flimkien ma' sieħeb lokali, Madang 

Country Women's Association Inc. Il-proġett għandu l-għan li jkompli jżid is-sensibilizzazzjoni 

dwar l-effetti negattivi tal-vjolenza abbażi ta' sess u jippromwovi d-drittijiet tan-nisa u l-bniet. 

Huwa jipprovdi wkoll pariri u konsulenza paralegali, mezzi ta' riferiment għall-vittmi/superstiti ta' 

vjolenza abbażi ta' sess u r-riintegrazzjoni tal-vittmi lura fil-komunità. 

Żewġ proġetti identifikati taħt l-EIDHR fl-2014 komplew għaddejjin. L-ewwel wieħed huwa 'Papua 

New Guinea Leadership against Gender-Based Violence' (EUR 278 000, Novembru 2014-

Novembru 2016). Il-proġett, implimentat minn World Vision, għandu l-għan li jiddefendi d-drittijiet 

tan-nisa fil-Papua New Guinea u jimmira għall-mexxejja u dawk li jieħdu d-deċiżjonijiet fl-ogħla 

livell tal-gvern, il-knejjes, il-komunitajiet u l-organizzazzjonijiet tas-soċjetà ċivili. It-tieni wieħed 

huwa 'Supporting Human Rights and their defenders where they are most at risk' (EUR 1 080 000). 

Ingħatat għotja lil Fond tat-Tfal ta' Papua New Guinea f'Diċembru 2014, b'tul ta' żmien ta' 36 xahar. 

Il-proġett għandu l-għan li jagħti s-setgħa lis-superstiti u d-difensuri tad-drittijiet tal-bniedem. 

L-UE ilha dawn l-aħħar sentejn tappoġġa approċċ innovattiv biex tippromwovi d-demokrazija u l-

governanza permezz tal-proġett 'Open Parliament' (EUR 288 000). Il-proġett, implimentat minn 

Transparency International, huwa maħsub biex jappoġġa lill-Uffiċċju tal-Ispeaker tal-Parlament u l-

parlament nazzjonali tal-PNG fil-bini tad-data, is-sit web u l-link għall-SMS tal-Parlament, biex 

b'hekk tissaħħaħ l-interazzjoni bejn il-Parlament u ċ-ċittadini. Il-finanzjament tal-UE intemm 

f'Diċembru 2015. F'ċerimonja li saret fil-15 ta' Diċembru 2015, l-aġenzija ta' implimentazzjoni, 

Transparency International, uffiċjalment tat il-proġett lill-Parlament nazzjonali. L-Uffiċċju tal-

Ispeaker u l-parlament nazzjonali ser ikomplu jsostnu l-proġett u jimplimentawh bl-użu ta' sorsi 

oħra ta' finanzjament. 

Fl-aħħar nett, l-UE hija impenjata b'mod attiv sabiex issaħħaħ l-effettività tad-diplomazija pubblika 

Ewropea permezz tad-djalogu u l-iskambju. F'Papua New Guinea, l-UE tibgħat démarches tal-UE 

dwar id-drittijiet tal-bniedem u qed tiżviluppa rabtiet mill-qrib permezz ta' djalogu kontinwu kemm 

mal-awtoritajiet kif ukoll mas-sħab. L-integrazzjoni tal-governanza, id-drittijiet tal-bniedem u l-

kwistjonijiet dwar l-ugwaljanza bejn is-sessi hija wkoll fil-mira permezz ta' kull proġett ta' 

kooperazzjoni mmexxi mid-Delegazzjoni. 

Gżejjer Solomon 

L-instabbiltà politika fil-Gżejjer Solomon għadha għaddejja. L-oppożizzjoni ressqet mozzjoni ta' 

sfiduċja oħra f'Ottubru 2015 wara tħassib dwar l-allegat użu ħażin tal-fondi mill-Prim Ministru. Il-

mozzjoni ġiet irtirata wara riorganizzazzjoni sostanzjali tal-ministri. Minħabba l-fraġilità tas-

sistema u l-interessi involuti, hija mistennija aktar instabbiltà, li tista' toħloq momentum għall-gvern 

biex jirriforma l-ambjent elettorali u dak politiku. 

L-involviment u l-parteċipazzjoni tan-nisa fil-ħajja politika jibqgħu baxxi wisq. L-Att dwar l-

Integrità tal-Partiti Politiċi, li t-tfassil tiegħu sar bis-saħħa tal-assistenza teknika appoġġata mill-UE, 

jirrikjedi lill-partiti politiċi rreġistrati biex fost in-numru totali ta' kandidati tagħhom tal-inqas 10 % 

minnhom ikunu nisa . Flimkien ma' donaturi oħrajn, l-UE qed tappoġġa aktar riformi għall-Att 

Elettorali u dak dwar l-Integrità tal-Partiti Politiċi bil-ħsieb li jiġu indirizzati d-dgħufijiet attwali, 

b'mod partikolari fir-rigward tal-integrazzjoni ta' kwistjonijiet ta' ugwaljanza bejn is-sessi. 

F'konformità mat-tħabbir reċenti mill-PM, l-introduzzjoni ta' miżuri speċjali temporanji hija 

mistennija li tkun element ewlieni ta' dawk ir-riformi, li s-suċċess tagħhom jista' jiġi ipperikolat 

minħabba l-instabbiltà politika. 

Id-Delegazzjoni tal-UE pprovdiet assistenza għar-riformi elettorali u politiċi u kompliet tappoġġa l-

ġlieda kontra l-inugwaljanzi bejn is-sessi, inklużaa l-vjolenza abbażi ta' sess u t-tisħiħ tal-pożizzjoni 

tan-nisa, u l-vjolenza fuq it-tfal. Il-programmazzjoni tal-ħdax-il FEŻ ġiet iffinalizzata fl-2015, u 

tkopri l-perijodu sal-2020. 

Livelli għolja ta' vjolenza domestika u dik abbażi ta' sess għadhom qed jifnu lill-pajjiż. Il-vjolenza 

abbażi ta' sess kontra n-nisa u t-tfal (grupp ta' età 15-49) hija għolja b'mod persistenti (stmata għal 

64 % għal nisa li għandhom sieħeb u 37 % għal nisa li m'għandhomx). Il-ġudikatura issa qed tieħu 

pożizzjoni aktar b'saħħitha dwar din il-kwistjoni. L-Att dwar il-Protezzjoni tal-Familja tal-2014 

kellu l-għan li jistabbilixxi miżuri ta' prevenzjoni biex tintemm l-imġiba vjolenti kontra l-membri 

vulnerabbli ta' familji. Madankollu, ir-regolamenti ta' implimentazzjoni għadhom ma ġewx 

iffinalizzati u l-infurzar tal-att għadu mhux żgurat. L-Att huwa taħlita tal-liġi kriminali u l-liġi ċivili, 

li jikkriminalizza mġiba relatata mal-vjolenza domestika, kif ukoll jipprovdi rimedji ċivili għall-

protezzjoni tal-vittmi. 

Il-gvern tal-Gżejjer Solomon irratifika l-Konvenzjoni dwar id-Drittijiet tat-Tfal fl-1995. Il-gvern 

huwa mistenni jippreżenta t-tieni u t-tielet rapporti tiegħu tal-pajjiż dwar l-implimentazzjoni tal-

Konvenzjoni. Ġew abbozzati Liġi dwar id-Drittijiet tat-Tfal u Liġi dwar il-Protezzjoni tat-Tfal iżda 

għadhom ma ġewx adottati. Huma għandhom l-għan li jipproteġu u jappoġġaw lill-vittmi tal-

vjolenza, mhux biex jikkastigaw l-awturi ta' ksur. L-awturi ta' ksur li jinstabu ħatja ta' vjolenza fuq 

it-tfal huma ttrattati taħt il-Kodiċi Penali. 

Fl-2002, il-Gżejjer Solomon impenjaw ruħhom għal seba' obbligi tad-drittijiet tal-bniedem taħt is-

CEDAW iżda qed ikollhom diffikultajiet biex jikkonformaw mal-obbligi tar-rapportar relatati. Il-

pajjiż huwa wkoll nieqes minn strateġija ta' implimentazzjoni. Ir-rapport li jmiss huwa mistenni fl-

2018. Il-Gżejjer Solomon iffirmaw l-Istatut ta' Ruma tal-Qorti Kriminali Internazzjonali; 

madanakollu, għad irid jiġi ratifikat. 

F'Mejju 2015 saret konsultazzjoni nazzjonali tal-uffiċjali tal-Gvern fil-qafas tal-Eżami Perjodiku 

Universali (EPU) li jmiss. L-OSĊ u l-awtoritajiet lokali ġew ikkonsultati wkoll. L-ewwel reviżjoni 

saret fl-2011. Minn 115-il rakkomandazzjoni, il-Gvern aċċetta 112. It-tieni ċiklu għall-EPU ser jiġi 

ppreżentat f'Ġinevra fil-25 ta' Jannar 2016. 

Wara l-ħames djalogu politiku fl-2014, id-djalogu li jmiss huwa skedat li jsir fi tmiem l-ewwel 

semestru fl-2016 u ser jerġa' jindirizza kwistjonijiet relatati mad-drittijiet tal-bniedem. 

Il-Gżejjer Solomon m'għandhom l-ebda strument formali għall-protezzjoni u d-difiża tad-drittijiet 

tal-bniedem. Ħafna drabi l-pulizija ma jiġux mħarrġa tajjeb u mhumiex konxji tad-drittijiet tal-

bniedem u tal-leġislazzjoni rilevanti u s-soċjetà ċivili, bħala l-għassiesa tal-politiki, għandha 

kapaċità u influwenza limitati fil-konfront ta' dawn il-kwistjonijiet. Fl-2016, l-UE qed tniedi 

programm biex jissaħħu l-kapaċitajiet tal-OSĊ li jipparteċipaw fi djalogu ta' politika u monitoraġġ u 

biex jippromwovi b'mod effettiv għal tkabbir inklużiv u sostenibbli. 

Id-Delegazzjoni tal-UE kompliet bi djalogu mal-organizzazzjonijiet tas-soċjetà ċivili dwar il-

korruzzjoni u mal-Ombudsman dwar kwistjonijiet tad-drittijiet tal-bniedem. Il-korruzzjoni tibqa' 

problema serja, b'mod partikolari fost il-politiċi li għandhom kariga għolja. Barra minn hekk, l-UE 

appellat għal aktar progress fit-trasparenza u r-responsabbiltà tal-infiq pubbliku kollu, li jinkludi 

b'mod partikolari l-Fondi għall-Iżvilupp tal-Kostitwenza, li jikkostitwixxu parti kbira mill-baġit 

għall-iżvilupp. 

Kellu jiġi ppreżentat rapport tal-Kummissjoni għall-Verità u r-Rikonċiljazzjoni lill-Parlament fl-

2015, iżda dan ma seħħx u r-rakkomandazzjonijiet għadhom ma ġewx implimentati, minkejja l-

wegħdiet tal-gvern. 

Taħt l-Istrument Ewropew għad-Demokrazija u għad-Drittijiet tal-Bniedem (EIDHR), fl-2015, id-

Delegazzjoni tal-UE nediet sejħa għall-proposti biex jiġu appoġġati inizjattivi u azzjonijiet dwar il-

protezzjoni tat-tfal kontra l-isfruttament sesswali u l-abbuż sesswali, inkluża l-prevenzjoni permezz 

ta' kampanji ta' sensibilizzazzjoni li jippromwovu l-edukazzjoni tat-tfal dwar kull tip ta' abbuż 

sesswali u sfruttament sesswali. Il-miri tal-proġett kienu jinkludu wkoll il-promozzjoni tal-fejqan 

fiżiku u/jew psikoloġiku u r-riintegrazzjoni soċjali tat-tfal li huma vittmi ta' abbuż, faċilitazzjoni 

biex tintemm l-impunità għar-reati kollha ta' abbuż sesswali u l-isfruttament sesswali tat-tfal billi l-

awturi ta' ksur jitressqu quddiem il-qorti u jiġu ppubbliċizzati l-penali ta' reati bħal dawn. Id-

Delegazzjoni tal-UE kompliet ukoll issegwi mill-qrib l-implimentazzjoni tal-proġetti ffinanzjati 

mill-UE dwar id-drittijiet tan-nisa, il-vjolenza fuq in-nisa, u t-tisħiħ tal-pożizzjoni u l-

parteċipazzjoni tan-nisa, flimkien ma' organizzazzjonijiet u atturi internazzjonali oħra. 

Tonga 

Tonga ġiet riveduta l-aħħar taħt l-Eżami Perjodiku Universali (EPU) fl-2013. Il-pajjiż aċċetta total 

ta' 66 rakkomandazzjoni u rrifjuta 22. Ir-rakkomandazzjonijiet irrifjutati kkonċernaw l-abolizzjoni 

tal-piena tal-mewt, l-għoti tad-drittijiet lill-persuni LGBTI, l-avvanz lejn ir-ratifika tal-ICCPR, l-

abolizzjoni tal-piena korporali u r-ratifika tal-Konvenzjoni dwar l-Eliminazzjoni ta' Kull Forma ta' 

Diskriminazzjoni kontra n-Nisa (CEDAW). Tonga tat stedina permanenti għall-proċeduri speċjali 

tan-NU f'Jannar 2013 iżda l-ebda proċedura speċjali tan-NU ma żaret il-pajjiż s'issa. 

F'Marzu 2014, il-gvern Tongan organizza konsultazzjoni biex jiddiskuti l-implimentazzjoni tar-

rakkomandazzjonijiet pendenti tal-EPU. Wara l-konsultazzjoni, Tonga ħadmet għall-iżvilupp ta' 

dokument ta' bażi komuni u t-twaqqif ta' Kumitat ta' Koordinazzjoni Nazzjonali għad-Drittijiet tal-

Bniedem. Il-konsultazzjoni ġiet iffinanzjata mill-UE. 

Tonga kellha t-tieni serje ta' elezzjonijiet demokratiċi fis-27 ta' Novembru 2014. L-ewwel 

elezzjonijiet, li saru fl-2010, raw l-introduzzjoni ta' għadd ta' riformi kostituzzjonali u għall-ewwel 

darba, maġġoranza ta' 17 mis-26 siġġu tal-Parlament Tongan ġew determinati b'vot universali. Ir-

rappreżentanti tan-nobbiltà jagħżlu d-disa' membri tagħhom tal-parlament. In-nuqqas ta' 

parteċipazzjoni femminili fil-politika Tongana jibqa' punt dgħajjef. L-ebda waħda mis-16-il 

kandidata femminili ma ġiet eletta bħala Membru Parlamentari minkejja l-isforzi nazzjonali u 

internazzjonali biex jiġu promossi l-kandidati nisa matul is-sena. 

Fl-2015, 'Akilisi Pohiva beda l-mandat tiegħu bħala l-ewwel Prim Ministru li ġej mill-klassi komuni 

ta' Tonga. Huwa ħa ġurament li jippromwovi il-governanza tajba, jiġġieled kontra l-korruzzjoni, 

iniedi riformi elettorali u jsaħħaħ l-istat tad-dritt u l-protezzjoni tad-drittijiet tal-bniedem. Fl-2015, 

il-gvern il-ġdid ta' Tonga ħabbar l-intenzjoni tiegħu li jirratifika s-CEDAW. Din it-tħabbira 

ntlaqgħet b'reżistenza qawwija, l-aktar min-nobbli u l-Knisja Kattolika. 

Fl-2015, Tonga ospitat l-ewwel Konferenza tal-Paċifiku dwar id-Drittijiet tal-Bniedem li qatt saret 

dwar l-Orjentazzjoni Sesswali u l-Identità tal-Ġeneru, li tgħaqqad gruppi minn madwar ir-reġjun 

tal-Paċifiku u teduka attivisti tad-dritt internazzjonali dwar id-drittijiet tal-bniedem, l-iżviluppi 

internazzjonali reċenti u prinċipji miftiehma bħalma huma l-Prinċipji Yogyakarta. 

Rappreżentanti tal-komunità LGBTI ta' Tonga pparteċipaw f'żewġ workshops ospitati mid-

Delegazzjoni tal-UE għall-Paċifiku bħala parti mit-tnedija tal-kampanja Ħielsa u Ugwali tan-NU 

f'Suva f'Lulju 2015. Il-workshops mmiraw li jqajmu kuxjenza dwar mekkaniżmi għall-monitoraġġ 

tad-drittijiet tal-bniedem, li jiffokaw fuq ksur kontra nies abbażi tal-orjentazzjoni sesswali tagħhom, 

l-identità u l-espressjoni tal-ġeneru, jew l-istatus intersesswali. 

L-UE qed tappoġġa lis-Segretarjat tal-Forum tal-Gżejjer tal-Paċifiku biex itella' r-rata tar-ratifika u 

jżid l-implimentazzjoni tal-Gżejjer tal-Paċifiku tat-trattati internazzjonali dwar id-drittijiet tal-

bniedem fi proġett reġjonali b'baġit ta' EUR 1 miljun. Taħt dan il-proġett, it-Tim tar-Riżorsi tad-

Drittijiet Reġjonali tal-Paċifiku tas-Segretarjat tal-Komunità tal-Paċifiku implimenta firxa ta' 

attivitajiet biex jiġi rratifikat is-CEDAW u r-rapportar dwar is-CRC li tant ilu nieqes f'Tonga. 

Permezz tad-Diviżjoni tan-Nisa fil-Ministeru għall-Affarijiet Interni, il-proġett ħadem ukoll biex 

jiġi pprovdut appoġġ tekniku għall-iżvilupp ta' pjanijiet strateġiċi għall-implimentazzjoni tal-Att 

dwar il-Protezzjoni tal-Familja (2014) u l-Politika tal-Ugwaljanza bejn is-Sessi riveduta, kif ukoll 

biex jiġu introdotti sensiela ta' konsultazzjonijiet mal-komunità dwar il-protezzjoni u r-rimedji 

offruti taħt l-Att il-ġdid. Barra minn hekk, il-Programm Indikattiv Nazzjonali taħt il-ħdax-il FEŻ ġie 

ffirmat ma' Tonga fl-2015 u jipprevedi EUR 0.6 miljun għall-OSĊ f'Tonga. Huwa previst appoġġ 

addizzjonali biex jiġi żgurat involviment ikbar tal-OSĊ fid-djalogu u l-monitoraġġ politiku. 

Vanuatu 

Vanuatu għamel progress sostanzjali fil-kisba tal-objettivi tal-istrateġija tal-pajjiż dwar id-drittijiet 

tal-bniedem. Vanuatu huwa l-pajjiż fil-Paċifiku li kellu ħafna konvenzjonijiet tan-NU li ġew 

ratifikati. Kisbiet pożittivi nnotati mid-Delegazzjoni tal-UE inkludew: adeżjoni mal-Konvenzjoni 

kontra t-Tortura, l-Istatut ta' Ruma tal-Qorti Kriminali Internazzjonali (QKI), il-Konvenzjoni dwar 

id-Drittijiet ta' Persuni b'Diżabbiltà u l-Konvenzjoni tan-NU kontra l-Korruzzjoni; miżuri meħuda 

biex tiġi promossa l-ugwaljanza bejn is-sessi u l-parteċipazzjoni tan-nisa fil-kunsilli muniċipali; l-

istabbiliment ta' Unitajiet ta' Protezzjoni għall-Familja; il-Politika 'No Drop' dwar reati sesswali u 

vjolenza domestika; l-elezzjonijiet ħielsa u ġusti li saru fl-2012; u l-ħatra fi Frar 2013 ta' kumitat 

interim nazzjonali dwar id-drittijiet tal-bniedem. 

Madankollu, minkejja li l-oqfsa legali relatati ma' konvenzjonijiet tan-NU huma fis-seħħ, għad 

hemm ħafna nuqqasijiet fl-implimentazzjoni tagħhom minħabba l-kapaċitajiet dgħajfa tal-biċċa l-

kbira tal-istituzzjonijiet pubbliċi. 

Il-ġudikatura tgawdi livell għoli ta' indipendenza. Il-Qorti Suprema spiss hija mitluba tiddeċiedi 

dwar kawżi bejn partiti politiċi/politiċi opposti, u tagħmel dan b'livell għoli ta' indipendenza. Fid-9 

ta' Ottubru 2015, il-Qorti Suprema ta' Vanuatu sabet erbatax-il MP, inkluż l-Ispeaker tal-Parlament, 

il-Viċi Prim Ministru u erba' ministri, ħatja ta' tixħim u korruzzjoni taħt l-Att tal-Kodiċi Penali u 

ngħataw sentenza ta' tliet snin jew erba' snin ħabs. 

Vanuatu temm b'suċċess it-tieni ċiklu ta' reviżjoni taħt l-EPU tal-Kunsill tad-Drittijiet tal-Bniedem 

u barra minn hekk qed jiżviluppa qafas nazzjonali li fih ser jiġu integrati r-rakkomandazzjonijiet fl-

ippjanar tal-gvern u l-programmi ta' żvilupp. Dawn qegħdin hemm biex jiġu protetti dawk l-aktar 

vulnerabbli – in-nisa, it-tfal u l-persuni b'diżabbiltà. Vanuatu nieda Pjan ta' Azzjoni Nazzjonali 

għall-Implimentazzjoni tar-rakkomandazzjonijiet li ġew aċċettati f'Ġunju 2014. 

Il-Vanuatu approva l-istabbiliment ta' kumitat nazzjonali tad-drittijiet tal-bniedem u ta struzzjonijiet 

lill-Uffiċċju tal-Liġi tal-Istat biex iħejji abbozz ta' liġi li taħtru. Il-funzjonijiet ewlenin ta' dan il-

Kumitat huma li jagħti pariri lill-gvern dwar it-trattati internazzjonali dwar id-drittijiet tal-bniedem; 

li javża lill-gvern dwar jekk il-Vanuatu għandux isir Stat Parti għal trattat internazzjonali dwar id-

drittijiet tal-bniedem; u biex jimplimenta, u jiżgura li l-gvern ikun konformi mat-trattati 

internazzjonali dwar id-drittijiet tal-bniedem li l-Vanuatu rratifika sabiex jiżgura li l-liġijiet u l-

politiki tal-gvern dwar id-drittijiet tal-bniedem jissodisfaw l-obbligi internazzjonali tiegħu dwar id-

drittijiet tal-bniedem. L-NHRC hija magħmula minn tmien membri – li jirrappreżentaw l-Uffiċċju 

tal-Prim Ministru, il-Ministeru għall-Ġustizzja u s-Servizzi Komunitarji, il-Ministeru għall-

Affarijiet Barranin u l-Kummerċ, il-Ministeru għall-Finanzi u l-Ġestjoni Ekonomika, l-Uffiċċju tal-

Liġi tal-Istat, il-Kummissjoni għal-Liġi ta' Vanuatu, is-soċjetà ċivili u l-Kunsill tal-Kapijiet 

Malvatumauri — u taħdem ma' mekkaniżmi eżistenti biex jiġu promossi d-drittijiet tal-bniedem u 

tistabbilixxi l-gruppi ta' ħidma u s-sottokumitati rilevanti biex twettaq il-mandat tagħha. 

Vanuatu għadu qed jirkupra mill-agħar diżastru tat-temp li qatt ġie rreġistrat fil-Paċifiku. F'Marzu 

2015, iċ-ċiklun tropikali (TC) Pam qered id-djar u l-uċuħ tar-raba' u kkontamina l-provvisti tal-ilma. 

L-isforzi ta' rkupru huma aggravati aktar minn nixfa qawwija kkawżata mill-fenomenu El Niño fi 

tmiem is-sena. Skont ir-rapport ta' kull ġimgħa tal-Uffiċċju għall-Koordinazzjoni tal-Affarijiet 

Umanitarji (OCHA) dwar is-sitwazzjoni ta' El Niño fir-reġjun tal-Paċifiku, 90 000 persuna 

f'Vanuatu qegħdin jiġu identifikati għad-distribuzzjoni tal-ikel, speċjalment dawk li jgħixu f'żoni li 

qed jirkupraw minn TC Pam. 

Ir-rapporti preżenti min-NU u l-organizzazzjonijiet internazzjonali tal-għajnuna jinnutaw li madwar 

4 000 ruħ sab kenn fid-39 ċentru ta' evakwazzjoni f'Efate. Fil-belt kapitali, Port Vila, madwar 90 % 

tad-djar ġarrbu ħsarat serji. Hemm tħassib dwar il-kondizzjonijiet fiċ-ċentri ta' evakwazzjoni, li 

skont ir-rapporti jvarjaw b'mod konsiderevoli, bl-iffullar, il-privatezza u s-sigurtà identifikati bħala 

kwistjonijiet serji. Hemm riskju għoli ta' vjolenza sesswali kontra n-nisa u l-bniet, minħabba li 

hemm nuqqas ta' dawl fil-biċċa l-kbira taċ-ċentri. 

Matul it-tielet djalogu politiku msaħħaħ UE-Vanuatu li sar f'Port Vila fit-30 ta' Ottubru 2014, 

Vanuatu afferma mill-ġdid l-aderenza kontinwa tiegħu għall-valuri fundamentali tad-drittijiet tal-

bniedem, id-demokrazija, l-istat tad-dritt u l-governanza tajba. L-UE laqgħet l-impenn ta' Vanuatu 

biex l-aġenda tad-drittijiet tal-bniedem tiegħu tingħata spinta u feraħ lil Vanuatu għat-tħejjija tajba 

għat-tieni Eżami Perjodiku Universali. Rigward l-istat tad-dritt, ġie enfasizzat b'mod partikolari li 

Vanuatu huwa impenjat li jistabbilixxi sistema speċifika ta' ġustizzja għall-minorenni. L-UE 

għandha fiduċja li ser jitwettqu inizjattivi ulterjuri għal titjib fil-funzjonament tal-qrati ta' Vanuatu u 

fl-ipproċessar bla xkiel tal-kawżi. L-UE ħeġġet lil Vanuatu biex ikompli bl-isforzi tiegħu għall-

promozzjoni tal-ugwaljanza bejn is-sessi u t-tisħiħ tal-pożizzjoni tan-nisa, u biex jiġġieled il-

vjolenza abbażi ta' sess u l-vjolenza sesswali, kif ukoll il-vjolenza fuq it-tfal. Vanuatu afferma mill-

ġdid l-impenn tiegħu biex jappoġġa r-Riżoluzzjoni tal-AĠNU għal moratorju fuq il-piena tal-mewt. 

Għandu jiġi nnotat, b'mod partikolari, ir-rwol tas-settur ġudizzjarju fil-kriżi politika ta' din is-sena. 

Erbatax-il MP, inklużi sitt ministri, instabu ħatja ta' tixħim/korruzzjoni u eventwalment ingħataw 

sentenzi ta' ħabs. Il-Parlament ġie xolt fil-25 ta' Novembru 2015 mill-President Lonsdale u l-

elezzjonijiet ġenerali ssejħu għat-22 ta' Jannar 2016. Id-delegazzjoni tal-UE fil-Gżejjer Solomon ser 

twettaq sorveljanza diplomatika flimkien mal-Istati Membri tal-UE preżenti lokalment (Franza u r-

Renju Unit) u ma' xi missjonijiet li mhumiex tal-UE fuq il-post (notevolment l-Awstralja u New 

Zealand). 

Minkejja l-Att dwar il-Protezzjoni tal-Familja li sar fl-2008, li għamel il-vjolenza domestika reat, 

stabbilixxa mekkaniżmi għall-protezzjoni tan-nisa f'żoni rurali u remoti u eskluda l-ħlas tal-prezz 

tal-għarusa bħala motiv ta' difiża f'każijiet ta' vjolenza domestika, il-vjolenza fuq in-nisa u tfal 

għadha problematika ħafna f'Vanuatu. 

Il-pjan ta' azzjoni 2014-2024 għar-riabilitazzjoni nazzjonali bbażata fuq il-komunità (CBR) għandu 

jintuża fuq perijodu ta' sentejn biex jissaħħu l-isforzi tas-CBR f'Vanuatu. Ir-reviżjoni tiegħu hija 

ppjanata għall-2016 

IX. Kontinent Amerikan 

Antigua u Barbuda 

Il-prijoritajiet tal-UE għad-drittijiet tal-bniedem f'Antigua u Barbuda jinkludu d-drittijiet tan-nisa u 

t-tfal, u partikolarment il-ġlieda kontra l-vjolenza domestika u l-abbuż tat-tfal; it-trattament tad-

diskriminazzjoni kontra persuni LGBTI; il-kondizzjonijiet ħżiena ħafna fil-ħabs; u l-użu eċċessiv ta' 

forza minn uffiċjali tal-infurzar tal-liġi. Fl-2015, l-UE kompliet tappella għat-tneħħija tal-piena tal-

mewt, li bħalissa qiegħda taħt moratorju de facto. Taħt l-EIDHR tnediet sejħa ġdida għal proposti li 

jittrattaw il-vjolenza domestika. L-implimentazzjoni ta' proġett li minnu tibbenifika Antigua, fost 

pajjiżi oħra tal-Karibew tal-Lvant, ser tibda fl-2016. Saret ukoll kampanja ta' komunikazzjoni fil-

kuntest tat-Tielet Kumitat tal-AĠNU, fost l-oħrajn fuq livell ministerjali. 

Il-vjolenza kontra n-nisa, fost l-oħrajn l-abbuż tal-konjuġi, baqgħet problema fl-2015. Il-liġi 

tipprojbixxi u tipprovdi pieni għall-vjolenza domestika, iżda xi nisa ma jixtiqux jixhdu kontra min 

jabbuża minnhom minħabba l-biża' ta' stigma, tpattija, jew aktar vjolenza. L-abbuż tat-tfal ukoll 

baqa' kwistjoni serja, speċifikament it-traskuraġni u l-abbuż fiżiku. Matul is-sena kompla xi għoti ta' 

għarfien lill-pubbliku dwar l-identifikazzjoni u l-prevenzjoni. Il-każijiet irrapportati ġew trattati 

minn qorti tal-familja, u b'hekk kien hemm prosekuzzjoni aktar malajr. Leġislazzjoni speċifika li 

tħares id-drittijiet tal-persuni LGBTI għadha nieqsa. Għalkemm id-dispożizzjonijiet legali ma jiġux 

infurzati b'mod strett, attività sesswali kunsenswali bejn persuni tal-istess sess għadha illegali għaż-

żewġ sessi. Il-kondizzjonijiet fil-ħabsijiet tal-pajjiż għadhom possibbilment l-agħar fil-Karibew tal-

Lvant, ikkaratterizzati minn iffullar estrem. F'Ġunju 2015, l-uniku ħabs, imfassal biex jesa' massimu 

ta' 150 priġunier, kien fih total ta' 373 priġunier, li minnhom 358 kienu rġiel u 15 nisa. 

Lejn tmiem l-2015, l-iskandlu ta' korruzzjoni li kien jinvolvi dak li kien l-ambaxxatur ta' Antigua u 

Barbuda għan-Nazzjonijiet Uniti John Ashe wassal għal appelli għal riforma tal-liġi dwar il-

finanzjament tal-kampanji. Irregolaritajiet fil-qasam tal-migrazzjoni u każijiet ta' korruzzjoni kienu 

wkoll fl-aħbarijiet fl-2015. Erbatax-il Sirjan li jfittxu l-asil talbu l-istatus ta' refuġjat, wara l-arrest u 

l-eżonerazzjoni tagħhom wara li ġew akkużati li kienu parti minn ċirku ta' kuntrabandu. Ir-refuġjati 

nħelsu fil-kustodja tal-Uffiċċju tal-Kummissarju Għoli tan-Nazzjonijiet Uniti għar-Refuġjati 

(UNHCHR). F'dan il-kuntest, l-Avukat Ġenerali tteħidlu l-portafoll tal-immigrazzjoni. 

Arġentina 

L-għan tal-UE fid-drittijiet tal-bniedem fil-qafas tar-relazzjonijiet tagħha mal-Arġentina huwa li 

tagħmel l-aħjar użu mill-istrumenti disponibbli għall-kooperazzjoni bilaterali (djalogu politiku u 

kooperazzjoni ffinanzjata mill-UE), timmassimizza l-użu effiċjenti tagħhom u tadattahom 

speċifikament għas-sitwazzjoni lokali. 

Ir-riforma kostituzzjonali tal-1994 tat status kostituzzjonali lill-konvenzjonijiet internazzjonali 

ewlenin dwar id-drittijiet tal-bniedem iffirmati mill-Arġentina. Madankollu, baqa' għadd ta' sfidi, 

b'mod partikolari fil-kondizzjonijiet tal-ħabsijiet, il-vjolenza kontra n-nisa (u l-impatt fuq it-tfal), it-

traffikar tal-bnedmin u d-drittijiet ta' persuni li ġejjin minn minoranzi, b'mod partikolari l-

komunitajiet indiġeni. Minkejja t-tnaqqis kostanti fil-livelli tal-faqar u tal-qgħad fl-aħħar snin, l-

għadd ta' ħaddiema informali, u l-inugwaljanzi soċjali, għadhom f'livelli inkwetanti u hemm riskju 

li jiżdiedu minħabba l-istaġnar li hemm bħalissa fl-ekonomija. 

Il-proġetti tal-UE li għaddejjin bħalissa jindirizzaw l-isfidi li jinkludu l-promozzjoni tad-drittijiet, u 

l-aċċess għall-ġustizzja, ta' persuni milquta mill-HIV/AIDS, il-ġlieda kontra l-impunità u r-rwol tas-

soċjetà ċivili, aċċess għall-ġustizzja għal gruppi vulnerabbli u d-difiża tad-drittijiet ta' komunitajiet 

indiġeni fiż-żoni rurali. Diġà ntgħażlu proġetti oħrajn u dawn jikkonċentraw fuq il-vjolenza abbażi 

ta' sess, il-vjolenza istituzzjonali, il-prattika tal-pulizija, iċ-ċentri ta' detenzjoni u d-drittijiet tan-nisa 

f'żoni rurali. Id-djalogu regolari dwar id-drittijiet tal-bniedem bejn l-UE u l-Arġentina huwa 

mistenni li jsir lejn il-bidu tal-2016. 

Commonwealth tal-Bahamas 

Il-prijoritajiet tal-UE għad-drittijiet tal-bniedem għall-Bahamas jikkonċentraw fuq l-abolizzjoni tal-

piena tal-mewt, it-titjib tal-kondizzjonijiet fiċ-ċentri ta' detenzjoni, il-promozzjoni tad-drittijiet tan-

nisa u l-protezzjoni tagħhom mill-vjolenza abbażi ta' sess, u l-iżgurar tad-drittijiet tal-immigranti, 

b'mod partikolari minn Haiti. L-UE indirizzat dawn il-prijoritajiet u żgurat li jkun hemm segwitu 

għall-EPU permezz tad-djalogu politiku regolari f'Ottubru 2015. 

Il-Gvern tal-Bahamas beħsiebu jissieħeb fl-istrumenti ewlenin kollha tad-drittijiet tal-bniedem fil-

kuntest tal-prijoritajiet tal-gvern għar-riforma tal-liġi. F'Settembru 2015, il-Bahamas irratifikaw il-

Konvenzjoni tan-NU dwar id-Drittijiet ta' Persuni b'Diżabilità, u l-Protokolli Fakultattivi tal-

Konvenzjoni dwar id-Drittijiet tat-Tfal dwar l-involviment tat-tfal f'konflitti armati u dwar il-bejgħ 

tat-tfal, il-prostituzzjoni tat-tfal u l-pornografija tat-tfal. Matul is-sena, il-gvern tal-Bahamas 

ipprova, u fl-aħħar mill-aħħar ma rnexxilux, jingħaqad mal-Kunsill tad-Drittijiet tal-Bniedem tan-

NU fl-2015. 

L-awtoritajiet tal-Bahamas żammew il-piena kapitali u jikkunsidraw il-piena tal-mewt bħala 

deterrent effettiv għall-kriminalità. Persuna waħda għadha kkundannata għall-mewt. Il-leġislazzjoni 

kurrenti hija bħal moratorju de facto fuq il-piena tal-mewt, peress li d-dritt ta' appell lill-Privy 

Council tar-Renju Unit iwaqqaf milli jiġu implimentati sentenzi tal-mewt. Il-Bahamas għandha 

waħda mill-ogħla rati ta' stupri rrapportati r-ras, u l-vjolenza abbażi ta' sess jidher li hi mifruxa. 

Madankollu, matul l-2015 il-gvern iffaċilita programm biex iżid l-għarfien pubbliku dwar il-

kwistjoni fil-Bahamas. Il-kondizzjonijiet ta' detenzjoni għadhom kawża ta' tħassib. 

Il-Bahamas jonqoshom valutazzjoni komprensiva u pjan ta' azzjoni nazzjonali biex jiġġieldu b'mod 

effettiv it-traffikar tal-bnedmin, filwaqt li l-politika tal-immigrazzjoni restrittiva tagħhom ġiet 

ikkritikata għax twassal għall-kriminalizzazzjoni u d-deportazzjoni mgħaġġla ta' vittmi possibbli. Sa 

50 000 persuna ta' oriġini Haitjana qed jiġu miċħuda ċ-ċittadinanza tal-Bahamas, fosthom ħafna li 

twieldu u trabbew fil-Bahamas. Bħala riżultat ta' politika tal-immigrazzjoni aktar stretta, saru 

sensiela ta' tfittxijiet li wasslu għall-arrest u d-detenzjoni ta' migranti irregolari, fosthom tfal. Bi 

tweġiba għar-reazzjoni li dan ipprovoka, il-gvern wiegħed aċċess u trasparenza akbar u ta lill-

uffiċċju lokali tal-UNHCR xi aċċess għaċ-ċentri ta' detenzjoni. 

Fl-2015 reġgħu ġew posposti referendum u vot parlamentari meħtieġa biex jgħaddu erba' emendi 

kostituzzjonali dwar l-ugwaljanza bejn is-sessi. F'dak li għandu x'jaqsam mat-twaqqif ta' Istituzzjoni 

Nazzjonali għad-Drittijiet Tal-Bniedem kif irrakkomandat mill-EPU, il-Bahamas qed jeżaminaw l-

esperjenza ta' pajjiżi terzi fl-2015. 

Barbados 

L-isfidi ewlenin jinkludu l-abolizzjoni tal-piena tal-mewt, il-promozzjoni tad-drittijiet tan-nisa u tat-

tfal, il-ġlieda kontra l-vjolenza domestika u d-diskriminazzjoni abbażi tal-orjentazzjoni sesswali u l-

identità sesswali, it-titjib tal-kondizzjonijiet tal-ħabs u t-tisħiħ tas-sistema ġudizzjarja. L-użu 

eċċessiv tal-forza mill-pulizija u l-kastigi fuq il-ġisem għadhom sfidi importanti. Dawn il-

kwistjonijiet tqajmu kemm-il darba mid-Delegazzjoni tal-UE fi djalogu mal-awtoritajiet. Saru 

démarches formali dwar kwistjonijiet ta' drittijiet tal-bniedem fil-kuntest tat-Tielet Kumitat tal-

AĠNU. 

Id-djalogu dwar is-sentenza tal-mewt għadu għaddej. Il-gvern ħa passi biex jemenda l-Att dwar ir-

Reati kontra l-Persuna billi neħħa s-sentenza tal-mewt obbligatorja għall-qtil. L-abbozz ta' 

leġislazzjoni ġie introdott fil-parlament fis-27 ta' Jannar 2015, iżda kien għadu qed jiġi diskuss fi 

tmiem is-sena. F'Ottubru 2015, kien hemm 13-il persuna kkundannata għall-mewt. 

Il-pulizija rrapportat tnaqqis fl-għadd ta' omiċidji marbuta mal-vjolenza domestika. L-awtoritajiet 

attribwixxew it-tnaqqis għat-taħriġ dwar il-vjolenza domestika għall-uffiċjali tal-pulizija u t-twaqqif 

fl-2013, bl-għajnuna tal-UE, tal-Unità ta' Intervent fil-Konflitti Familjari tal-Forza tal-Pulizija. Fir-

rigward tad-drittijiet tan-nisa, u kwistjonijiet ta' drittijiet tal-bniedem b'mod ġenerali, l-awtoritajiet 

ħabbru li sal-bidu tal-2016 ser ikun inħoloq Kumitat tad-Drittijiet tal-Bniedem. Minkejja dan, il-

vjolenza u l-abbuż għadhom problemi sinifikanti, kemm għan-nisa kif ukoll għat-tfal. Il-Bureau ta' 

Affarijiet marbutin mas-Sessi semma nuqqas ta' informazzjoni speċifika u mekkaniżmi xierqa għall-

ġbir u l-evalwazzjoni ta' data dwar inċidenti ta' vjolenza domestika bħala xkiel kbir għat-trattament 

tal-vjolenza abbażi ta' sess. Il-Barbados ser igawdi minn żewġ għotjiet fil-qafas tal-programm 

EIDHR biex tiġi miġġielda l-vjolenza domestika, u l-implimentazzjoni ser tibda fil-bidu tal-2016. 

Il-Bord tal-Kura tat-Tfal, li fost ir-responsabbiltajiet tiegħu hemm l-investigazzjoni ta' każijiet ta' 

abbuż tat-tfal jew tħaddim tat-tfal, jingħad li m'għandux biżżejjed persunal. Għadhom jingħataw 

kastigi fuq il-ġisem fl-skejjel pubbliċi. Il-Ministru għall-Affarijiet Interni tal-Barbados f'Novembru 

2015 qal li l-Abbozz ta' Liġi Ġdid propost dwar il-Ġustizzja għall-Minorenni ser jelimina din il-

prattika kompletament. 

Is-sistema tal-ġustizzja ċivili esperjenzat ħafna xogħol b'lura. F'Ottubru 2015, il-Qorti tal-Ġustizzja 

tal-Karibew tat sentenza f'kawża li bdiet 27 sena ilu, filwaqt li kkritikat il-ġudikatura tal-Barbados 

għall-pass lajjem li bih issir il-ġustizzja. Il-komunità omosesswali għadha tingħata fastidju u tiġi 

stigmatizzata. Madankollu, hemm aktar nies jitkellmu fil-mezzi tax-xandir kontra din id-

diskriminazzjoni. F'Jannar 2015, il-parlament għadda l-Att dwar l-Emendi tal-Ħabsijiet, li jabolixxi 

l-użu ta' kastigi fuq il-ġisem fil-ħabsijiet. 

Belize 

Il-prijoritajiet tal-UE għad-drittijiet tal-bniedem għall-Belize kienu jinkludu t-tnaqqis ta' perijodi 

twal ta' detenzjoni proviżorja, il-waqfien tal-użu ta' forza eċċessiva mill-forzi tas-sigurtà, il-ġlieda 

kontra l-vjolenza domestika u d-diskriminazzjoni kontra n-nisa, u l-ġlieda kontra l-abbuż tat-tfal. L-

UE żammet ukoll l-attenzjoni tagħha fuq il-ġlieda kontra t-traffikar tal-bnedmin u d-

diskriminazzjoni abbażi tal-orjentazzjoni sesswali. Il-Belize għad għandu l-piena tal-mewt għall-qtil 

u r-reati militari; madankollu, huwa meqjus bħala stat abolizzjonist de facto. 

Il-Kunsill tad-Drittijiet tal-Bniedem tan-NU għamel it-tieni EPU tiegħu għall-Belize fl-2013, u 

matul l-2015 l-UE ħeġġet lill-Belize jimplimenta r-rakkomandazzjonijiet tiegħu. Għal darb' oħra l-

UE ħeġġet lill-Belize jistabbilixxi Istituzzjoni Nazzjonali għad-Drittijiet tal-Bniedem, ħeġġitu 

jirrevedi l-leġislazzjoni kontra s-sodomija, u ssottolinjat l-importanza tal-ġlieda kontra l-vjolenza 

abbażi tas-sessi. L-UE enfasizzat ukoll l-importanza li jiġu ratifikati l-istrumenti ewlenin għad-

drittijiet tal-bniedem u li jiġu sodisfatti r-rekwiżiti ta' rapportar dwar dawk l-istrumenti tan-NU li l-

Belize rratifika. Fl-2015 l-UE għal darb' oħra appoġġat il-promozzjoni u l-għarfien tal-kwistjonijiet 

tad-drittijiet tal-bniedem permezz ta' diskussjonijiet ma' gruppi tas-soċjetà ċivili u gruppi ta' interess 

ewlenin kif ukoll mal-gvern. Il-kwistjonijiet tad-drittijiet tal-bniedem kienu punt ewlieni fuq l-

aġenda fit-tieni djalogu politiku bejn l-UE u l-Belize taħt l-Artikolu 8 tal-Ftehim ta' Sħubija ta' 

Cotonou, li sar f'April 2015. 

Fl-2015, taħt l-EIDHR, l-UE ffirmat kuntratt ġdid mal-UNICEF maħsub biex joħloq ambjent li 

jiffavorixxi l-protezzjoni tat-tfal mill-vjolenza u l-abbuż. Dan jissokta l-appoġġ tal-UE għas-sħubija 

tant importanti mal-UNICEF fuq il-protezzjoni tat-tfal u l-mobilizzazzjoni tal-organizzazzjonijiet 

tas-soċjetà ċivili u dawk li jagħtu l-kura fil-Belize. L-UE, ukoll flimkien mal-UNICEF, kompliet 

tappoġġa l-Organizzazzjoni Produttiva għan-Nisa Attivi (POWA) fil-ħidma tagħha fuq it-tisħiħ tal-

pożizzjoni tan-nisa u l-bniet, u fuq il-prevenzjoni tal-HIV u l-ġlieda kontra l-istigma u d-

diskriminazzjoni marbutin mal-HIV. 

Bolivja 

Fil-kooperazzjoni u d-djalogu tagħha mal-Bolivja fuq id-drittijiet tal-bniedem u d-demokrazija, l-

UE tikkonċentra b'mod partikolari fuq it-tisħiħ tal-istat tad-dritt u t-titjib tal-aċċess għall-ġustizzja, 

il-protezzjoni u l-infurzar tad-drittijiet tal-popli indiġeni, u l-eliminazzjoni tal-vjolenza kontra n-nisa 

u t-tfal. 

L-UE kompliet tinvolvi ruħha fi djalogu dwar id-drittijiet tal-bniedem u d-demokrazija mal-Bolivja 

f'forom differenti, fosthom il-grupp ta' ħidma konġunt fuq id-demokrazija u d-drittijiet tal-bniedem, 

li ltaqa' erba' darbiet fl-2015. L-UE u l-Bolivja ddiskutew ukoll il-prijoritajiet fil-qasam tad-drittijiet 

tal-bniedem fil-ħames djalogu ta' livell għoli bejn l-UE u l-Bolivja, fejn l-UE tenniet l-importanza 

tar-riforma tal-ġustizzja, ir-rwol tas-soċjetà ċivili u impenji marbutin mal-età minima tax-xogħol 

skont il-konvenzjonijiet tal-ILO. L-UE ssorveljat ukoll l-implimentazzjoni mill-Bolivja ta' 

konvenzjonijiet dwar id-drittijiet tal-bniedem fl-Iskema Ġeneralizzata ta' Preferenzi (SĠP+). Il-

Bolivja hija membru tal-Kunsill tad-Drittijiet tal-Bniedem tan-Nazzjonijiet Uniti għall-2015–2017, 

u d-Delegazzjoni tal-UE u l-Istati Membri tal-UE għamlu démarches dwar kwistjonijiet 

internazzjonali tad-drittijiet tal-bniedem. 

F'Marzu 2015, il-Kunsill tad-Drittijiet tal-Bniedem tan-Nazzjonijiet Uniti adotta l-eżitu tal-EPU tal-

Bolivja. Il-Bolivja aċċettat 178 mill-193 rakkomandazzjoni, u rrifjutat 15 marbuta mat-tħaddim tat-

tfal, il-libertà tal-espressjoni u l-indipendenza tal-ġudikatura. 

F'dak li għandu x'jaqsam mal-kooperazzjoni finanzjarja, ir-riforma tas-settur tal-ġustizzja hija 

wieħed mill-oqsma ta' prijorità għall-għajnuna bilaterali għall-iżvilupp tal-UE lill-Bolivja fl-2014-

2016. Fl-2015, l-EIDHR ipprovda appoġġ għall-eliminazzjoni tal-vjolenza fuq n-nisa u t-tisħiħ tal-

aċċess għall-ġustizzja, b'attenzjoni speċjali fuq l-adolexxenti u l-persuni miċħuda mil-libertà. 

Tnedew proġetti ġodda fi tmiem is-sena dwar id-drittijiet ekonomiċi, soċjali u kulturali għan-nisa, l-

anzjani u l-popli indiġeni, it-traffikar tal-bnedmin, l-aċċess għall-ġustizzja, u d-drittijiet ta' persuni 

LGBTI. Fl-2015, l-UE u l-Istati Membri tal-UE komplew il-ħidma pilota biex jippromwovu 

konsistenza akbar fl-appoġġ għad-demokrazija fil-Bolivja taħt l-Aġenda għall-Azzjoni fuq l-

Appoġġ tad-Demokrazija. 

Brażil 

Il-Brażil għamel passi importanti, b'mod partikolari rigward id-drittijiet tal-anzjani, in-nisa, it-tfal u 

persuni LGBTI, u bl-implimentazzjoni ta' programm nazzjonali dwar id-difensuri tad-drittijiet tal-

bniedem. Madankollu, il-Brażil għadu qed jitħabat ma' ksur tad-drittijiet tal-bniedem tal-gruppi 

msemmija hawn fuq. Barra minn hekk, l-Afro-Brażiljani u l-popli indiġeni għadhom jiffaċċjaw id-

diskriminazzjoni u l-esklużjoni. F'Settembru, ir-Relatur Speċjali tan-NU dwar kwistjonijiet ta' 

minoranzi esprima tħassib dwar id-drittijiet ta' persuni li ġejjin minn minoranzi. Bl-istess mod, 

f'Awwissu, ir-Relatur Speċjali tan-NU dwar it-tortura esprima tħassib dwar id-destin tal-priġunieri 

fil-ħabsijiet u ċ-ċentri ta' detenzjoni, hu u jsejjaħ lit-trattament ħażin bħala "endemiku". Fuq nota 

pożittiva, il-Brażil għadu minn tal-ewwel fil-ħarsien tad-drittijiet ċivili online permezz tal-adozzjoni 

ta' Liġi dwar il-'Qafas Ċivili tal-Internet', u fuq quddiem fil-governanza tal-internet fuq livell 

globali. 

Matul l-2015 saru bidliet istituzzjonali sinifikanti fil-Brażil, hekk kif inħatar Ministru ġdid għad-

Drittijiet tal-Bniedem f'April u f'Ottubru saret riforma ministerjali li għaqqdet il-Ministeri għad-

Drittijiet tal-Bniedem, għad-Diskriminazzjoni Razzjali u għad-Drittijiet tan-Nisa f'korp wieħed. 

Iżda għad fadal sfidi kbar. Is-sistema ġudizzjarja Brażiljana spiss titqies bħala ineffiċjenti u għalja, 

li twassal biex għadd sinifikanti ta' ksur tad-drittijiet tal-bniedem ma jiġux rapportati; dawn spiss 

jinvolvu d-drittijiet tal-aktar gruppi vulnerabbli bħan-nisa, l-Afro-Brażiljani, it-tfal u l-popli 

indiġeni. Għandhom isiru arresti u detenzjonijiet arbitrarji u l-Brażil għadu fost il-pajjiżi bl-ogħla 

indiċi ta' qtil mill-pulizija fid-dinja. Dan spiss ikun il-każ fejn ikunu kkonċernati l-pulizija militari, 

u l-vittmi spiss ikunu ta' nisel Afrikan. 

Proposta biex l-età maġġorenni kriminali tinżel minn 18 għal 16 għal ċerti reati qajmet 

kontroversja. Id-drittijiet tal-art tal-popli indiġeni għadhom jiġu kkontestati, speċjalment mir-

riforma kostituzzjonali proposta li għandha l-għan li tittrasferixxi l-awtorità li jiġu approvati u 

ddemarkati artijiet indiġeni mill-eżekuttiv għall-Kungress. Is-sitwazzjoni għadha wkoll ta' tħassib 

fir-rigward tal-intimidazzjoni u l-vjolenza kontra mexxejja indiġeni u ġurnalisti. Matul is-sena, 

inqatlu bosta mexxejja indiġeni minħabba konflitti dwar l-art u ġurnalisti li kienu qed jirrapportaw 

il-korruzzjoni jew il-kriminalità organizzata. Ir-rispons tal-ġudikatura mhux dejjem kien adegwat, li 

jsaħħaħ is-sens ta' impunità. It-tkeċċijiet u rilokazzjonijiet sfurzati f'Rio de Janeiro minħabba l-

Olimpijadi tal-2016 huma wkoll ta' tħassib. 

Il-ħames djalogu ta' livell għoli bejn l-UE u l-Brażil dwar id-drittijiet tal-bniedem sar fi Brasilia fis-

17 ta' Settembru 2015, u ġie kopresedut mir-Rappreżentant Speċjali tal-UE (RSUE) għad-Drittijiet 

tal-Bniedem, Stavros Lambrinidis. Id-difensuri tad-drittijiet tal-bniedem, id-drittijiet tal-popli 

indiġeni, il-prevenzjoni ta' u l-ġlieda kontra t-tortura, id-drittijiet tat-tfal, l-adolexxenti u ż-

żgħażagħ, l-edukazzjoni dwar id-drittijiet tal-bniedem, id-drittijiet ta' persuni b'diżabbiltà, u l-

migrazzjoni kienu fost il-kwistjonijiet indirizzati. Intlaħaq qbil dwar l-importanza li tissokta l-

kooperazzjoni fuq id-drittijiet tal-bniedem, fost l-oħrajn fuq il-libertà ta' espressjoni u s-sikurezza 

tal-ġurnalisti, iż-żgħażagħ u d-diskriminazzjoni razzjali. Sar seminar tas-soċjetà ċivili eżattament 

wara d-djalogu, għall-ewwel darba bl-involviment tal-livelli għolja tal-gvern Brażiljan. Iż-żewġ 

naħat ħadu sehem ukoll f'seminar konġunt ta' livell għoli dwar in-negozju u d-drittijiet tal-bniedem, 

li fih il-Brażil aċċetta l-appoġġ u l-għarfien espert tal-UE fl-iżvilupp ta' pjan ta' azzjoni nazzjonali 

fil-qasam. 

L-UE għandha diversi għodod biex tappoġġa n-nisa, it-tfal, il-popli indiġeni u l-persuni LGBTI fil-

Brażil kemm fuq livell ta' djalogu politiku kif ukoll permezz tal-użu ta' strumenti/programmi 

speċifiċi bħall-Pjan ta' Azzjoni dwar l-Ugwaljanza bejn is-Sessi, l-EIDHR u djalogi settorjali. 

Għaddejjin diversi proġetti u bdew oħrajn ġodda fl-2015: EUR 2 miljun b'appoġġ għad-drittijiet 

tan-nisa, EUR 4.3 miljun għad-drittijiet tat-tfal, EUR 0.7 miljun għad-drittijiet tal-popli indiġeni u 

EUR 0.5 miljun għad-drittijiet ta' persuni LGBTI. 

Kanada 

Il-Kanada għadha tappoġġa b'mod qawwi l-ħarsien tad-drittijiet tal-bniedem madwar id-dinja, bi 

standards għoljin u valuri bbażati fuq il-prinċipji simili għal dawk tal-UE. Id-drittijiet tal-bniedem 

huma tradizzjonalment tema ċentrali tal-politika barranija tal-Kanada. Il-bidla fil-gvern, minn 

Konservattiv għal Liberali f'Ottubru 2015, hija mistennija twassal għal enfasi saħansitra akbar fuq l-

integrazzjoni tad-drittijiet tal-bniedem fir-relazzjonijiet esterni u fuq il-promozzjoni tal-

multilateraliżmu. 

Il-gvern itenni l-impenn tiegħu għar-rispett tad-drittijiet fundamentali tal-Kanadiżi kollha, kull fejn 

dawn jiġu mhedda, kemm f'pajjiżhom kif ukoll barra. Il-Kanada hija ġeneralment meqjusa bħala 

proponent b'saħħtu u mudell pożittiv tad-drittijiet tal-bniedem għall-bqija tad-dinja. Jekk jeżistu xi 

kwistjonijiet ta' drittijiet tal-bniedem fil-Kanada, dawn għadhom jikkonċernaw l-aktar il-gruppi ta' 

minoranza, u l-popli indiġeni b'mod partikolari. 

Matul l-2015, il-Kanada baqgħet tkun attiva fil-fora internazzjonali, partikolarment in-NU, imma 

wkoll reġjonali (b'mod partikolari fl-Amerika) u bilateralment, fil-promozzjoni tad-drittijiet tal-

bniedem, fost l-oħrajn permezz tal-istrumenti tagħha ta' għajnuna għall-iżvilupp. Il-Kanada ħadmet 

għall-prijoritajiet iddikjarati tagħha għad-drittijiet tal-bniedem, bħad-drittijiet tal-bniedem fl-Iran, 

id-drittijiet tan-nisa, id-drittijiet tat-tfal, id-drittijiet ta' persuni LGBTI, il-libertà tal-internet u d-

drittijiet indiġeni. Fuq il-biċċa l-kbira ta' dawn il-kwistjonijiet, l-UE u l-Kanada komplew il-

kooperazzjoni mill-qrib f'fora multilaterali bħan-NU u l-OSKE. Il-konsultazzjonijiet annwali dwar 

id-drittijiet tal-bniedem bejn l-UE u l-Kanada saru f'Marzu. 

Qabel l-elezzjonijiet ġenerali ta' Ottubru, l-iżviluppi interni marbuta mad-drittijiet tal-bniedem fil-

Kanada kienu fil-biċċa l-kbira simili għal dawk fl-2014. Madankollu, saru xi żviluppi pożittivi fuq 

kwistjonijiet indiġeni bil-ħarġa f'Ġunju 2015 ta' rapport dwar il-konsegwenzi tas-sistema skolastika 

residenzjali tal-Kanada li fiha eluf ta' tfal indiġeni kienu mietu jew sofrew abbuż matul is-snin. L-

aħħar skola ta' dan it-tip ingħalqet fl-1996. Min-naħa l-oħra, il-leġislazzjoni kontra t-terroriżmu tal-

gvern Konservattiv li daħlet fis-seħħ f'Ġunju 2015 ġiet ikkritikata mill-Kumitat tan-NU għad-

Drittijiet tal-Bniedem minħabba li naqset milli tipprovdi biżżejjed salvagwardji biex tipproteġi d-

drittijiet tal-popli indiġeni. 

Il-kwistjonijiet ewlenin imqajma mis-sitt rapport tal-EPU tal-Kumitat tan-NU għad-Drittijiet tal-

Bniedem dwar il-Kanada ta' Lulju 2015 kienu marbuta mas-sitwazzjoni tal-popli indiġeni 

inġenerali, il-vjolenza kontra n-nisa, u aspetti marbuta mad-drittijiet tal-bniedem tal-Att kontra t-

Terroriżmu. Ir-rapport tal-EPU qajjem speċifikament ukoll il-kwistjoni ta' nisa indiġeni nieqsa u 

maqtula, filwaqt li appella għal inkjesta nazzjonali għax 'nisa u bniet indiġeni huma 

sproporzjonatament affettwati minn ... vjolenza, omiċidji u għajbien' (traduzzjoni mhux uffiċjali). 

Il-gvern Konservattiv, li l-mandat tiegħu ntemm wara l-elezzjonijiet federali ta' Ottubru 2015, 

ikkritika b'mod konsistenti lin-NU talli 'ħliet ħinha' fuq il-Kanada minflok ma kkonċentrat fuq dawk 

li qal li kienu żoni oħra ta' inkwiet reali bi ksur flagranti tad-drittijiet tal-bniedem. Ħafna minn dawn 

il-kwistjonijiet huma mistennija li jiġu indirizzati b'mod differenti mill-Gvern Liberali. Il-Partit 

Liberali għamel kampanja msejsa fuq aktar involviment mal-'Kanadiż medju' u gruppi tas-soċjetà 

ċivili fuq il-livelli kollha, bil-għan li tinbidel id-dehra u r-reputazzjoni tal-Kanada kemm 

domestikament kif ukoll internazzjonalment, fost l-oħrajn fir-rigward tad-drittijiet tal-bniedem. 

Wara li ħa l-kariga f'Novembru, il-gvern ikkonferma l-impenn tiegħu li jagħti enerġija ġdida lill-

Kanada f'istituzzjonijiet multilaterali, fost l-oħrajn bil-promozzjoni tad-drittijiet tal-bniedem, hu u 

jsemmi speċifikament id-drittijiet tan-nisa u r-refuġjati. 

Bħala bidla politika konsiderevoli, il-gvern il-ġdid wiegħed azzjoni immedjata fuq il-kwistjoni 

pendenti tal-kważi 1 200 mara indiġena nieqsa u maqtula. L-idea ta' inkjesta kienet ġiet irrifjutata 

b'mod konsistenti mill-gvern ta' qabel, li kien argumenta li diġà kien hemm sensiela ta' studji dwar 

il-kwistjoni u li l-gvern għalhekk kien jippreferi li jimxi 'l quddiem b'riformi tal-ġustizzja kriminali 

biex jieħu ħsieb il-problemi ta' vjolenza, u l-vjolenza kontra n-nisa b'mod partikolari. Waqt laqgħa 

mal-mexxejja tal-ħames gruppi indiġeni nazzjonali f'Diċembru, il-prim ministru ħabbar il-bidu ta' 

proċess biex jistabbilixxi l-inkjesta dwar in-nisa u l-bniet indiġeni neqsin jew maqtula. L-inkjesta 

mistennija tibda fl-2016. 

Rigward id-drittijiet tal-bniedem tar-refuġjati, il-gvern il-ġdid għamel kontribut kbir b'rabta mal-

kriżi internazzjonali tar-refuġjati u l-migrazzjoni b'impenn li jaċċetta mill-inqas 25 000 refuġjat 

Sirjan sponsorjat mill-gvern u 10 000 sponsorjat privatament. Huwa ddedika wkoll riżorsi 

addizzjonali sabiex jaċċellera l-ipproċessar tar-refuġjati, u b'hekk l-ewwel 10 000 refuġjat setgħu 

jaslu qabel tmiem l-2015. Madankollu, fil-kuntest leġislattiv, xi kwistjonijiet marbuta mal-

ipproċessar ta' refuġjati u l-aċċess tal-applikanti għall-asil għall-kura tas-saħħa, li ġejjin mill-

introduzzjoni fl-2012 tal-Att dwar il-Protezzjoni tas-Sistema tal-Immigrazzjoni tal-Kanada, 

għadhom ma ssolvewx. 

Ċilì 

Iċ-Ċilì rratifika l-konvenzjonijiet internazzjonali u reġjonali ewlenin kollha tad-drittijiet tal-bniedem 

u l-biċċa l-kbira tal-protokolli fakultattivi u sar parti tal-Istatut ta' Ruma dwar il-QKI. Iċ-Ċilì 

jikkoopera tajjeb mal-mekkaniżmi tan-NU, jibgħat rapporti perjodiċi lill-korpi tat-trattati u l-Kunsill 

tad-Drittijiet tal-Bniedem (Eżami Perjodiku Universali), u jistabbilixxi interazzjoni mal-proċeduri 

speċjali tal-Kunsill tad-Drittijiet tal-Bniedem. Filwaqt li l-qagħda ġenerali li tikkonċerna d-drittijiet 

tal-bniedem fiċ-Ċilì hija tajba, għad fadal kwistjonijiet ta' tħassib, marbuta mal-eżistenza ta' 

nuqqasijiet fid-drittijiet soċjali u ekonomiċi (pereżempju l-għoti ta' edukazzjoni ugwali u ta' kwalità 

għal kulħadd), problemi ta' inugwaljanza u diskriminazzjoni (fost l-oħrajn kontra n-nisa, persuni 

LGBTI u l-popli indiġeni), u n-nuqqas ta' proċeduri standardizzati fit-trattament ta' persuni detenuti. 

Il-gvern, li l-mandat tiegħu beda fl-2014, jinkludi sensiela ta' riformi strutturali fil-programm 

tiegħu, u b'hekk iqiegħed id-drittijiet taċ-ċittadini u l-qerda tal-inugwaljanzi fil-qalba tiegħu. L-

aġenda tal-gvern għad-drittijiet tal-bniedem tipprevedi qafas istituzzjonali ġdid għad-drittijiet tal-

bniedem; proposti biex jiġi indirizzat dak li ġie msejjaħ 'dejn storiku' mal-popli indiġeni taċ-Ċilì; 

impenji fil-qasam tad-drittijiet tan-nisa; diskussjoni mifruxa biex tiġi approvata liġi dwar iż-żwieġ 

bejn persuni tal-istess sess u l-adozzjoni ta' liġi dwar l-identità sesswali; impenji li jikkonċernaw il-

ksur tad-drittijiet tal-bniedem matul id-dittatura militari; u kostituzzjoni ġdida bbażata fuq sistema 

kompletament demokratika li tinkorpora katalgu sħiħ u bilanċjat ta' drittijiet, dmirijiet u garanziji, 

konformi mad-drittijiet stabbiliti fil-prinċipji, id-dikjarazzjonijiet u l-konvenzjonijiet dwar id-

drittijiet tal-bniedem. L-awtoritajiet tal-gvern jidhru li huma determinati li javvanzaw b'passi 

sinifikanti fil-qasam tad-drittijiet tal-bniedem, iżda wieħed għad irid jara jekk humiex ser ikunu 

kapaċi jimplimentaw il-programm ambizzjuż tagħhom, peress li xi wħud mill-miżuri proposti 

mhumiex kunsenswali anke fil-koalizzjoni Nueva Mayoría li qiegħda fil-gvern (eż. l-abort jew l-

unjonijiet ċivili li jwasslu għaż-żwieġ bejn persuni tal-istess sess). Is-sħubija taċ-Ċilì fil-Kunsill tad-

Drittijiet tal-Bniedem waslet fi tmiemha fl-2014, iżda ċ-Ċilì saħaq li ser ikompli bl-isforzi tiegħu 

biex jesprimi kunsens fi ħdan il-Grupp tal-Istati tal-Amerika Latina u tal-Karibew (GRULAC). 

Xi wħud mill-avvanzi ewlenin matul l-2015 jinkludu l-promulgazzjoni fit-8 ta' Marzu, il-Jum 

Internazzjonali tal-Mara, tal-abbozz ta' liġi għall-ħolqien ta' Ministeru għan-Nisa u l-Ugwaljanza 

bejn is-Sessi; il-promulgazzjoni f'April tal-ftehim dwar l-unjonijiet ċivili taċ-Ċilì li jillegalizza 

unjonijiet ċivili bejn koppji li jgħixu flimkien, humiex omosesswali jew eterosesswali, li bih iċ-Ċilì 

sar is-seba' pajjiż fl-Amerika t'Isfel li stabbilixxa unjonijiet bħal dawn; u l-approvazzjoni mill-

Kungress tal-abbozz ta' liġi li toħloq Sottosegretarju għad-Drittijiet tal-Bniedem. 

L-azzjonijiet tal-UE għall-promozzjoni tad-djalogu dwar id-drittijiet tal-bniedem u l-kooperazzjoni 

mill-qrib maċ-Ċilì dwar kwistjonijiet tad-drittijiet tal-bniedem komplew fl-2015, b'attenzjoni fuq l-

ugwaljanza bejn is-sessi, id-drittijiet tal-popli indiġeni, id-drittijiet ta' persuni LGBTI, azzjonijiet 

għall-preservazzjoni tal-memorja mid-dittatura militari ta' bejn l-1973 u l-1990 u, bħala 

kwistjonijiet trasversali, it-tisħiħ tas-soċjetà ċivili u l-kooperazzjoni f'fora internazzjonali. Is-sitt 

djalogu lokali bejn l-UE u ċ-Ċilì dwar id-drittijiet tal-bniedem sar f'Santiago f'Diċembru, li matulu 

ġew diskussi l-kwistjonijiet ta' kooperazzjoni internazzjonali, l-istituzzjonijiet tad-drittijiet tal-

bniedem, il-parteċipazzjoni tas-soċjetà ċivili, id-drittijiet tal-popli indiġeni, id-drittijiet tan-nisa u l-

ugwaljanza bejn is-sessi, id-drittijiet ta' persuni LGBTI, il-memorja u l-perspettivi futuri ta' ħidma. 

Saret laqgħa ta' konsultazzjoni mas-soċjetà ċivili f'Novembru, qabel id-djalogu, u f'Jannar 2016 ser 

issir laqgħa ta' tagħrif ta' segwitu mas-soċjetà ċivili. 

Permezz tal-linja tematika 'kooperazzjoni', l-UE pprovdiet total ta' EUR 1 151 000 biex tappoġġa 

proġetti f'dawn l-oqsma. L-azzjonijiet ewlenin li qed jiġu implimentati jinkludu l-Ftehim Konġunt 

dwar in-Nisa bejn l-UE u n-NU, bil-għan li jippromwovi l-ugwaljanza bejn is-sessi fiċ-Ċilì 

b'attenzjoni speċjali fuq it-tmexxija u l-parteċipazzjoni tan-nisa fil-politika, it-tisħiħ tal-pożizzjoni 

ekonomika tagħhom u l-eradikazzjoni tal-vjolenza abbażi ta' sess; EU-MOVILH/Triángulo, bil-

għan li s-soċjetà ċivili tingħata setgħa biex tissorvelja s-sitwazzjoni tad-drittijiet ta' persuni LGBTI 

fiċ-Ċilì u l-implimentazzjoni u t-tħaddim tal-Liġi kontra d-Diskriminazzjoni; u l-Istitut Nazzjonali u 

tal-UE għall-programm tad-Drittijiet tal-Bniedem għat-tisħiħ tal-azzjoni tas-soċjetà ċivili fil-qasam 

tad-drittijiet tal-bniedem, li jinkludi fondi għal proġetti żgħar fl-oqsma tad-drittijiet ta' persuni 

LGBTI, il-memorja u d-drittijiet tal-popli indiġeni. 



 

 

12299/16   agi/vp  xuj/DG 263 
ANNESS DGC 2B  MT 
 

Kolombja 

L-eżistenza ta' konflitt armat u r-rabtiet tiegħu mat-traffikar tad-drogi u forom oħra ta' kriminalità 

organizzata ħolqu kuntest diffiċli, fost l-oħrajn fir-rigward tat-tħassib dwar id-drittijiet tal-bniedem. 

Il-kwistjonijiet jew gruppi ewlenin li fuqhom kienet ikkonċentrata l-azzjoni tal-UE fil-Kolombja 

jirriflettu dawn iċ-ċirkustanzi: l-impunità, id-difensuri tad-drittijiet tal-bniedem, in-nisa, il-paċi u s-

sigurtà, it-tfal u l-konflitt armat, il-gruppi u l-minoranzi etniċi (il-popli indiġeni u l-Afro-

Kolombjani). It-tħassib ewlieni huwa dwar ir-reklutaġġ sfurzat tat-tfal, il-vjolenza sesswali fuq in-

nisa u l-bniet, u t-theddid u l-attakki fuq il-mexxejja tal-komunitajiet lokali, il-parteċipanti fil-

proċessi ta' restituzzjoni tal-art u l-membri tat-trade unions. L-għajbien sfurzat f'ċerti żoni rurali u l-

korruzzjoni jippersistu wkoll. Nuqqas ta' statistika uffiċjali ta' min jafdaha jżid mad-diffikultà. 

Is-sitwazzjoni fil-Kolombja ilha taħt investigazzjoni preliminari mill-Prosekutur tal-Qorti Kriminali 

Internazzjonali mill-2004. L-uffiċċju tal-Prosekutur iddikjara l-intenzjoni tiegħu li jkompli 

jissorvelja u janalizza l-implimentazzjoni tal-Qafas Legali għall-Paċi u żviluppi leġislattivi u oħrajn 

rigward l-investigazzjoni u l-prosekuzzjoni ta' kawżi pożittivi foloz (qtil extraġudizzjarju). 

Hemm sinjali inkoraġġanti li l-Kolombja qed issaħħaħ l-isforzi tagħha sabiex tiġġieled l-impunità. 

F'Ġunju 2015, il-Kungress approva Att Leġislattiv 01 tal-2015 li jemenda Artikolu 221 tal-

kostituzzjoni dwar it-tribunali militari. Il-liġi tagħmel referenza għal-liġi umanitarja internazzjonali 

u tistipula li reati li jiksru d-drittijiet tal-bniedem li ma twettqux fil-kuntest tal-konflitt armat intern 

ser jiġu soġġetti għall-ġurisdizzjoni tal-qrati militari. 

Minkejja t-tħassib kontinwu dwar il-kapaċità tal-gvern li jipproteġi b'mod adegwat lid-difensuri tad-

drittijiet tal-bniedem, kien hemm sinjali pożittivi li d-drittijiet tal-bniedem ser ikunu fiċ-ċentru tal-

isforzi għall-bini tal-paċi, fost l-oħrajn il-pubblikazzjoni reċenti ta' rapport annwali dwar id-drittijiet 

tal-bniedem u impenn lejn l-integrazzjoni tad-drittijiet tal-bniedem fi pjanijiet ta' żvilupp reġjonali. 

Barra minn hekk, kien hemm għadd ta' żviluppi reċenti li jirriflettu tendenza favur il-libertajiet 

ċivili. 

Ftehim ta' paċi eventwali mal-FARC ser ikollu effetti pożittivi fuq l-aġenda ġenerali tad-drittijiet 

tal-bniedem fil-Kolombja, għalkemm bosta problemi marbuta mad-drittijiet tal-bniedem ser jeħtieġu 

diversi snin ta' impenn biex jiġu indirizzati kompletament. 

Id-djalogu tekniku dwar id-drittijiet tal-bniedem bejn l-UE u l-Kolombja seħħ f'Bogota f'Ġunju. Id-

djalogu kien tħejja mill-qrib mal-Istati Membri tal-UE lokalment u kkonċentra fuq l-opportunitajiet 

u l-isfidi fl-oqsma li ġejjin: in-negozju u d-drittijiet tal-bniedem, is-sessi, il-vittmi u ċ-Ċentru 

Nazzjonali tal-Memorja Storika. 

L-organizzazzjonijiet tas-soċjetà ċivili (organizzati fi pjattaformi) kienu ġew ikkonsultati wkoll biex 

jagħtu kontribut dwar l-aġenda u s-sustanza. Fid-djalogu, l-UE wriet tħassib ukoll dwar theddid lid-

difensuri tad-drittijiet tal-bniedem u enfasizzat l-importanza ta' ħidma ta' prevenzjoni u 

investigazzjoni biex jitħarrku dawk responsabbli għal reati mwettqa kontrihom. L-Istati Membri tal-

UE (10 preżenti fid-djalogu) pparteċipaw b'mod attiv mad-Delegazzjoni tal-UE, li wassal għal 

attivitajiet fuq bażi komuni kif ukoll attivitajiet konġunti mal-partijiet korrispondenti Kolombjani. 

L-UE qed tappoġġa proġetti marbutin mat-trasparenza u l-impunità, it-tfal u l-konflitt armat 

f'reġjuni sensittivi, in-nisa u l-konflitt armat f'termini tar-rwol tagħhom fil-bini tal-paċi, u l-

komunitajiet Afro-Kolombjani, indiġeni u Mestizo f'Chocó. L-UE approvat ukoll proġetti li 

jittrattaw ir-restituzzjoni tal-art u d-difensuri tad-drittijiet tal-bniedem. 

In-negozju u d-drittijiet tal-bniedem saru prijorità matul l-2015 u ser jinżiedu formalment mal-

Istrateġija għall-Pajjiż mill-2016 'il quddiem. L-UE u l-Istati Membri tagħha, immexxija mir-Renju 

Unit u n-Netherlands, ħadmu mal-gvern tal-Kolombja fuq il-Pjan ta' Azzjoni Nazzjonali għan-

Negozju u d-Drittijiet tal-Bniedem, li tnieda fid-9 ta' Diċembru flimkien mar-rapport annwali dwar 

id-drittijiet tal-bniedem. Ir-Renju Unit u n-Netherlands iffinanzjaw ukoll l-Istitut għad-Drittijiet tal-

Bniedem u n-Negozju. Din il-kwistjoni feġġet bħala kwistjoni ta' tħassib għax l-industrija tal-

estrazzjoni hija spiss assoċjata ma' ksur tad-drittijiet tal-bniedem għal interessi kummerċjali u spiss 

jingħataw konċessjonijiet lill-minjieri f'żoni protetti jew żoni soġġetti għar-restituzzjoni tal-art. L-

2015 kienet ir-raba' sena tal-implimentazzjoni tal-liġi dwar il-vittmi (Liġi 1448), li tikkonċerna r-

riparazzjoni għall-vittmi tal-konflitt armat kif ukoll miżuri biex iħaffu r-restituzzjoni tal-art. 

Costa Rica 

Il-Costa Rica hija Stat Parti tal-istrumenti internazzjonali u inter-Amerikani ewlenin tad-drittijiet 

tal-bniedem. Il-kwartieri ġenerali tal-Qorti Inter-Amerikana tad-Drittijiet tal-Bniedem (IACHR), l-

Istitut Inter-Amerikan tad-Drittijiet tal-Bniedem u l-Università għall-Paċi b'mandat min-

Nazzjonijiet Uniti kollha jinsabu fil-Costa Rica. F'Ġunju 2015, Elizabeth Odio Benito, li kienet il-

Viċi President tal-Costa Rica u kienet ukoll ministru għal diversi drabi, ġiet eletta bħala mħallef fl-

IACHR. Il-Costa Rica kienet parteċipant attiv u kostruttiv fil-Kunsill tad-Drittijiet tal-Bniedem tan-

NU u fil-kwistjonijiet kollha marbuta mad-drittijiet tal-bniedem u l-liġi umanitarja internazzjonali 

fit-Tielet Kumitat. Billi bniet fuq it-tradizzjoni qawwija u l-progress solidu tagħha fil-protezzjoni u 

l-promozzjoni tad-drittijiet tal-bniedem, il-Costa Rica impenjat ruħha li tippromwovi politika 

pubblika saħansitra aktar b'saħħitha dwar l-ugwaljanza bejn is-sessi u parteċipazzjoni akbar minn 

gruppi vulnerabbli, bħall-persuni b'diżabbiltà, l-anzjani, persuni ta' nisel Afrikan u l-popli indiġeni, 

fuq il-livelli kollha tas-soċjetà. Pass importanti f'dan il-qasam ittieħed f'Awwissu, meta l-Assemblea 

Leġislattiva unanimament approvat riforma kostituzzjonali li tiddikjara lill-Costa Rica stat 

multietniku u multikulturali; ir-riżultat ta' aktar minn 15-il sena ta' diskussjoni. 

Madankollu, il-livelli ta' inugwaljanza u inġustizzja soċjali, kif ukoll is-sitwazzjoni dejjem agħar 

tas-sigurtà u l-preżenza dejjem akbar ta' kriminalità organizzata u traffikar tad-drogi fir-reġjun u l-

pajjiż innifsu, huma sfidi importanti. L-iżgurar tas-sikurezza u s-sigurtà kif ukoll l-indirizzar tal-

impunità huma prijoritajiet soċjali u politiċi kbar . Minkejja l-progress irrapportat fit-tisħiħ 

istituzzjonali u linji ta' politika ġodda, huwa essenzjali li jitkomplew u jissaħħu l-isforzi biex jiġu 

indirizzati l-kondizzjonijiet li jdgħajfu d-drittijiet fundamentali tal-gruppi vulnerabbli (eż. tal-

popolazzjoni tal-ħabs, il-migranti, il-popli indiġeni, in-nisa li huma vittmi tal-vjolenza u l-komunità 

LGBTI). 

Matul l-2015, l-UE baqgħet sieħeb attiv u kostruttiv tal-Costa Rica fil-qasam tad-drittijiet tal-

bniedem. Id-Delegazzjoni tal-UE u l-Istati Membri tal-UE preżenti fil-pajjiż involvew ruħhom mal-

fergħat kollha tal-gvern. Flimkien ma' démarches speċifiċi, l-UE u l-Istati Membri tagħha ħadu 

sehem f'għadd ta' avvenimenti pubbliċi u attivitajiet ta' għoti ta' għarfien u komplew jimplimentaw 

għadd sinifikanti ta' proġetti ta' kooperazzjoni b'impatt qawwi fil-qasam tad-drittijiet tal-bniedem. 

Pereżempju, il-programm tal-UE PROSEC ('Appoġġ tas-settur għar-riforma tas-settur tas-sigurtà 

fil-Costa Rica'), jappoġġa l-isforzi tal-awtoritajiet biex itejbu s-sigurtà pubblika, partikolarment billi 

jikkontribwixxi għat-titjib tat-taħriġ tal-forza tal-pulizija u t-tisħiħ tal-organizzazzjoni interna. 

Proġett sinifikanti ieħor iffinanzjat mill-UE huwa PROEDUCA ('Strateġija Komprensiva għat-

tnaqqis tar-rati ta' tluq bikri mill-iskola fl-edukazzjoni sekondarja pubblika'), li jikkontribwixxi 

għall-koeżjoni soċjali billi jsaħħaħ il-kapaċitajiet tal-atturi istituzzjonali u tal-komunità edukattiva li 

jiġġieldu kontra t-tluq bikri mill-iskola sekondarja. Il-proġett iffinanzjat mill-UE EMPRENDE 

('Promozzjoni tal-ħiliet intraprenditorjali tan-nisa biex tissaħħaħ l-indipendenza ekonomika 

tagħhom') jikkontribwixxi għall-implimentazzjoni ta' koeżjoni soċjali u territorjali akbar billi jżid l-

indipendenza ekonomika ta' nisa ekonomikament vulnerabbli b'potenzjal intraprenditorjali f'żoni 

rurali jew żoni urbani marġinalizzati. Bħala parti mis-sejħa ġdida tal-EIDHR għal proposti għall-

2015-16, l-UE ħabbret fl-2015 li ser tiffinanzja tliet proġetti biex tippromwovi soċjetà aktar 

inklużiva u ttejjeb is-sitwazzjoni tad-drittijiet tal-bniedem tal-migranti, in-nisa u ħabsin żgħażagħ 

fil-Costa Rica, inkluża l-komunità LGBTI. 

Kuba 

Fl-2015 issoktaw id-detenzjonijiet arbitrarji u għal perijodu qasir ta' żmien ta' membri tal-

oppożizzjoni, attivisti u difensuri tad-drittijiet tal-bniedem. Ġie espress tħassib f'okkażjonijiet varji 

lill-awtoritajiet Kubani fid-djalogu politiku fuq il-livelli kollha. L-UE u l-Istati Membri regolarment 

jagħmlu attivitajiet ta' diplomazija pubblika u diġitali fuq il-libertà tal-espressjoni. Huma involvew 

ruħhom f'attivitajiet ta' sorveljanza u rrapportaw dwar l-użu ta' detenzjonijiet għal perijodu qasir ta' 

żmien u fuq ksur tal-libertà ta' assoċjazzjoni u għaqda. 

Fl-2015, il-prijoritajiet tal-UE għad-drittijiet tal-bniedem vis-à-vis l-Kuba inkludew enfasi fuq ir-

ratifika ta' ftehimiet tan-NU dwar id-drittijiet ċivili u politiċi kif ukoll id-drittijiet ekonomiċi, soċjali 

u kulturali, b'mod partikolari n-nuqqas ta' diskriminazzjoni u vjolenza kontra n-nisa, il-libertà tal-

espressjoni u ta' assoċjazzjoni, inkluż aktar spazju għal attivitajiet tas-soċjetà ċivili, kif ukoll il-

libertà tal-moviment. Matul l-2015, l-UE u Kuba komplew in-negozjati tagħhom bil-ħsieb li jsir 

Ftehim ta' Djalogu Politiku u ta' Kooperazzjoni bilaterali, li jistabbilixxi pjattaforma li tgħin id-

djalogu kostruttiv u kooperazzjoni aħjar. Dan il-Ftehim jipprevedi l-ħolqien ta' djalogu dwar id-

drittijiet tal-bniedem u kooperazzjoni f'dan il-qasam, u b'hekk jirrifletti l-pożizzjoni ċentrali tad-

drittijiet tal-bniedem fir-relazzjonijiet bejn l-UE u Kuba. 

L-ewwel taħditiet dwar id-drittijiet tal-bniedem bejn l-UE u Kuba saru fil-25 ta' Ġunju 2015 fi 

Brussell, kopreseduti min-naħa tal-UE mir-RSUE għad-Drittijiet tal-Bniedem, Stavros Lambrinidis, 

u l-Viċi Segretarju Ġenerali tas-SEAE Christian Leffler. Il-laqgħa kienet partikolari kemm għall-

mod miftuħ li bih saru l-iskambji kif ukoll il-varjetà wiesgħa ta' suġġetti li Kuba kienet lesta li 

tindirizza. Kuba ħadet impenn li jkollha diskussjonijiet futuri mal-UE bbażati fuq id-drittijiet tal-

bniedem rikonoxxuti universalment. 

F'Havana l-UE kompliet tinteraġixxi ma' varjetà wiesgħa ta' rappreżentanti tas-soċjetà ċivili Kubana 

fil-Grupp ta' Ħidma għad-Drittijiet tal-Bniedem, ikkoordinat mid-Delegazzjoni tal-UE, u permezz 

ta' laqgħat ad hoc. Dawn il-kuntatti kkontribwixxew għall-analiżi u s-sorveljanza tas-sitwazzjoni 

fir-rigward, b'mod partikolari, tal-libertà tal-espressjoni u assoċjazzjoni, il-libertà ta' twemmin u d-

drittijiet tax-xogħol. Madankollu, laqgħat miftuħa mal-aktar kritiċi prominenti tal-gvern baqgħu 

inaċċessibbli, b'mod partikolari għall-Ministri u l-uffiċjali għolja tal-UE u l-Istati Membri tal-UE 

fuq żjarat uffiċjali. 

L-UE kompliet tappoġġa proġetti f'Kuba għat-tisħiħ tal-kapaċità ta' intraprendituri nisa, għall-

prevenzjoni tal-vjolenza fuq in-nisa, għat-tisħiħ tal-kapaċità tal-organizzazzjonijiet li 

jirrappreżentaw lill-persuni b'diżabbiltà, dwar l-edukazzjoni sesswali, għall-appoġġ ta' inizjattivi 

privati u intraprenditorija fl-iżvilupp urban, l-agrikoltura u l-enerġija. L-UE qed tagħmel sforz 

kostanti biex tespandi l-involviment ta' organizzazzjonijiet indipendenti tas-soċjetà ċivili kemm fil-

ħidma politika tagħha kif ukoll fil-ħidma ta' kooperazzjoni tagħha. L-UE kompliet tinvolvi ruħha 

ma' membri tal-grupp ta' ex-priġunieri politiċi meħlusa fl-2011 ('il-75') biex tistħarreġ is-sitwazzjoni 

legali tagħhom u ssemma' leħinha mal-awtoritajiet dwar id-dritt tagħhom li jitilqu mill-pajjiż. 

Dominica 

Fl-2015, l-UE kompliet tappoġġa l-abolizzjoni tal-piena tal-mewt, il-protezzjoni tad-drittijiet tat-tfal 

u tan-nisa u l-ġlieda kontra l-vjolenza domestika u d-diskriminazzjoni kontra persuni LGBTI. Saru 

diversi kampanji ta' għoti ta' informazzjoni fil-kuntest tar-riżoluzzjonijiet tat-Tielet Kumitat tal-

AĠNU tad-Drittijiet tal-Bniedem. Nisa Dominicani jgawdu l-istess drittijiet legali daqs l-irġiel, iżda 

s-sjieda tal-proprjetà għadha tingħata lill-kapijiet tal-familji, li s-soltu jkunu rġiel. Il-gvern kellu 

sessjonijiet ta' ħidma u ħa sehem fi programmi ta' sensibilizzazzjoni u komunikazzjoni għall-

pubbliku dwar il-vjolenza sesswali u domestika. Madankollu, il-pajjiż għad m'għandux pjan ta' 

azzjoni nazzjonali dwar il-vjolenza abbażi tas-sessi. Dominica hija fost il-pajjiżi li fl-2016 ser 

igawdu mill-implimentazzjoni ta' għotja reġjonali ffinanzjata fil- qafas tal-EIDHR b'enfasi fuq il-

vjolenza domestika. 

Dominica ntlaqtet bil-qawwa mill-passaġġ tal-Maltempata Tropikali Erika f'Awwissu 2015. Ir-

rapport dwar il-valutazzjoni tal-ħsara indika li l-qerda kienet ekwivalenti għal madwar 90 % tal-

PDG tal-pajjiż. L-UE qed timmobilizza allokazzjoni sostantiva mill-11-il Fond Ewropew għall-

Iżvilupp biex tappoġġa lill-gvern biex jiżgura l-aċċess tal-popolazzjoni għas-servizzi bażiċi. 

Repubblika Dominicana 

Il-prijoritajiet tal-UE għad-drittijiet tal-bniedem u d-demokrazija fil-kuntest tar-relazzjonijiet tagħha 

mar-Repubblika Dominicana jinkludu t-trattament tal-vjolenza abbażi ta' sess; il-promozzjoni tar-

rispett tad-drittijiet tat-tfal fost l-oħrajn it-trattament tat-tħaddim tat-tfal u t-traffikar u l-

prostituzzjoni tat-tfal; il-promozzjoni tad-drittijiet sesswali u riproduttivi; it-trattament tad-

diskriminazzjoni bbażata fuq l-orjentazzjoni sesswali; id-difiża u l-promozzjoni tad-drittijiet tal-

ħaddiema migranti minn Haiti u d-dixxendenti tagħhom imwielda fir-Repubblika Dominicana; u d-

drittijiet ta' persuni b'diżabbiltà. 



 

 

12299/16   agi/vp  xuj/DG 269 
ANNESS DGC 2B  MT 
 

Ir-Repubblika Dominicana hija demokrazija li taħdem iżda hemm nuqqas mifrux ta' fiduċja 

pubblika fl-istituzzjonijiet tagħha. Id-drittijiet tal-bniedem huma formalment rispettati, u l-

konvenzjonijiet rilevanti ġew irratifikati, ħlief dawk dwar il-ħaddiema migranti u l-familji tagħhom, 

il-prevenzjoni tal-apolidija, id-drittijiet tat-tfal u l-protezzjoni ta' persuni mill-għajbien sfurzat. 

Madankollu, fil-prattika, hemm problemi fl-oqsma tas-sessi, il-vjolenza fuq in-nisa, l-abbuż 

domestiku, l-istupru, id-diskriminazzjoni kontra persuni LGBTI, il-vjolenza mill-istat, qtil 

extraġudizzjarju mill-forzi tas-sigurtà ta' persuni allegatament delinkwenti fil-biċċa l-kbira 

żgħażagħ u foqra, kondizzjonijiet ta' ħabsijiet iffullati wisq u ta' standards serjament baxxi, l-arrest 

u d-detenzjoni arbitrarji, detenzjoni proviżorja għal żmien twil, stat tad-dritt dgħajjef u infurzar 

mhux adegwat tal-liġijiet dwar ix-xogħol. Akkużi ta' korruzzjoni huma frekwenti u l-impunità hija 

prevalenti. Deċiżjoni reċenti mill-Qorti Kostituzzjonali fil-fatt tefgħet il-leġislazzjoni dwar l-abort 

lura għas-sitwazzjoni tal-1884, billi tipprojbixxi l-abort anki f'każijiet ta' stupru, inċest jew 

malformazzjoni tal-fetu, jew fejn ħajjet l-omm tkun tinsab fil-periklu. 

Wara deċiżjoni tat-Tribunal Kostituzzjonali fl-2013 li effettivament neħħiet lid-dixxendenti ta' 

immigranti irregolari iċ-ċittadinanza Dominicana tagħhom, fl-2014 tnedew proċessi ta' 

regolarizzazzjoni u naturalizzazzjoni bħal qatt qabel. Dan ħoloq sensiela ta' problemi, iżda l-

awtoritajiet Dominicani kienu ġeneralment kooperattivi fl-indirizzar tal-kwistjonijiet u fl-isforzi 

biex jikkonformaw mal-istandards internazzjonali meta jagħmlu deportazzjonijiet ta' migranti 

irregolari. L-UE wieġbet għall-kontroversja rikorrenti b'modi differenti fl-2015, billi esprimiet 

tħassib, offriet għajnuna u enfasizzat id-djalogu kif ukoll billi kompliet l-appoġġ tagħha għall-

organizzazzjonijiet tad-drittijiet tal-bniedem permezz tal-istrumenti ta' kooperazzjoni tagħha. 

Wara proċess ta' konsultazzjoni wiesa' mmexxi mid-Direttorat Ġenerali għad-Drittijiet tal-Bniedem 

fil-Ministeru tal-Affarijiet Barranin u mill-Kummissjoni Interistituzzjonali għad-Drittijiet tal-

Bniedem, ir-Repubblika Dominicana fl-aħħar ħejjiet il-Pjan Nazzjonali tagħha għad-Drittijiet tal-

Bniedem għall-2015-2020. Id-dokument intbagħat lill-Uffiċċju tal-President għall-approvazzjoni, 

iżda huwa allegatament imblukkat minħabba l-pressjoni li għamlet l-ogħla ġerarkija tal-Knisja 

kontra l-protezzjoni tad-drittijiet ta' persuni LGBTI. L-NGOs irrapportaw diskriminazzjoni mifruxa 

fil-kura tas-saħħa, l-edukazzjoni, il-ġustizzja, u l-impjiegi u li l-individwi LGBTI spiss iħabbtu 

wiċċhom ma' intimidazzjoni, fastidju u bullying. 

L-UE appoġġat għadd kbir ta' inizjattivi importanti fil-qasam tad-drittijiet tal-bniedem, ir-riforma 

tal-amministrazzjoni pubblika, u r-relazzjonijiet bilaterali mal-Haiti. Matul l-2015, l-UE tat 

kontribut sostanzjali għal proġetti li jirrigwardaw il-promozzjoni u d-difiża tad-drittijiet tal-bniedem 

u d-difensuri tad-drittijiet tal-bniedem fir-Repubblika Dominicana; id-drittijiet tan-nisa, speċjalment 

id-drittijiet sesswali u riproduttivi; u l-migrazzjoni u ċ-ċittadinanza. Barra minn hekk, l-UE ilha 

tappoġġa l-ħidma fl-oqsma tal-governanza u d-drittijiet tal-bniedem. 

Ekwador 

Xi żviluppi politiċi u legali fl-Ekwador matul l-aħħar sena jirrappreżentaw sfidi f'ċerti oqsma tad-

drittijiet tal-bniedem. L-aktar sinifikanti minnhom jikkonċernaw id-drittijiet ċivili u politiċi, 

speċjalment fil-qasam tal-libertajiet fundamentali, bħal-libertà tal-espressjoni u l-libertà ta' għaqda. 

Il-Liġi l-ġdida dwar il-Komunikazzjoni żiedet il-kontroll tal-istat fuq il-mezzi tax-xandir. Tħassib 

ieħor jinkludi l-indipendenza tal-ġudikatura u l-proċess ġust kif ukoll spazju dejjem iżgħar għas-

soċjetà ċivili. L-organizzazzjonijiet tal-popli indiġeni għadhom maqsuma fuq il-politika tal-istat 

minħabba r-riżorsi nazzjonali, speċjalment dwar il-liġi l-ġdida tal-minjieri u l-konċessjonijiet il-

ġodda għaż-żejt. B'konsegwenza ta' dan, it-taqlib u l-konfrontazzjoni soċjali żdiedu matul is-sena. 

Madankollu, fuq nota aktar pożittiva, sar xi progress fuq il-qafas legali għan-nisa, it-tfal, dawk li 

jfittxu l-asil u persuni LGBTI. 

L-għanijiet tal-UE għad-drittijiet tal-bniedem u d-demokrazija fil-kuntest tar-relazzjonijiet tagħha 

mal-Ekwador jinkludu: il-promozzjoni tal-leġittimità tal-ħidma tad-difensuri tad-drittijiet tal-

bniedem; l-inkoraġġiment tal-parteċipazzjoni tas-soċjetà ċivili fil-politika pubblika; l-appoġġ għal-

libertà tal-espressjoni; u l-iżgurar ta' protezzjoni aħjar ta' gruppi vulnerabbli inklużi l-popli indiġeni 

u l-minoranzi, il-migranti, in-nisa u t-tfal. 

Fl-2015 issokta d-djalogu mal-Ekwador dwar id-drittijiet tal-bniedem. L-UE u l-Istati Membri tal-

UE kienu qed jissorveljaw u jirrapportaw dwar l-evoluzzjoni tas-sitwazzjoni tad-drittijiet tal-

bniedem matul is-sena. Saru laqgħat regolari u ad hoc mal-partijiet korrispondenti mill-gvern, u 

wkoll ma' difensuri tad-drittijiet tal-bniedem u organizzazzjonijiet tas-soċjetà ċivili. L-UE qajmet 

tħassib dwar iż-żieda fil-limitazzjonijiet fuq il-libertà ta' espressjoni u ta' assoċjazzjoni, il-

kriminalizzazzjoni tal-protesti soċjali, l-indipendenza tas-sistema ġudizzjarja u l-ispazju dejjem 

iżgħar disponibbli għas-soċjetà ċivili. 

Saru démarches politiċi biex jiġu promossi l-pożizzjonijiet tal-UE fuq il-livell multilaterali. L-UE u 

l-Istati Membri tagħha organizzaw u/jew ipparteċipaw f'diversi fora għad-dibattitu u għall-

promozzjoni tar-rwol tas-soċjetà ċivili u għad-difiża tad-demokrazija u d-drittijiet tal-bniedem, 

pereżempju f'Diċembru 2015, b'ċelebrazzjoni tal-Jum Internazzjonali għad-Drittijiet tal-Bniedem. 

Il-pjan direzzjonali tal-UE għall-involviment mas-soċjetà ċivili ġibed dejjem aktar interess mill-

organizzazzjonijiet tas-soċjetà ċivili, li qed jieħdu sehem b'mod attiv fl-implimentazzjoni tiegħu. 

Minkejja l-fatt li l-fondi ta' kooperazzjoni bilaterali kienu qed jonqsu fl-aħħar snin, l-UE u l-Istati 

Membri tagħha komplew jagħtu fondi biex jappoġġaw il-prijoritajiet tal-UE fil-qasam tad-drittijiet 

tal-bniedem fil-pajjiż. 

El Salvador 

Ir-rekord tad-drittijiet tal-bniedem ta' El Salvador kompla jitjieb matul l-2015 minkejja żviluppi ta' 

tħassib fil-qasam tas-sigurtà. F'Marzu, il-votanti tellgħu r-rappreżentanti tagħhom fl-Assemblea 

Leġislattiva, fil-Parlament tal-Amerika Ċentrali u f'karigi muniċipali, f'elezzjonijiet li kkonformaw 

mal-istandards internazzjonali. Madankollu, bidliet elettorali u problemi organizzattivi fl-aħħar 

minuta wasslu għal dewmien sostanzjali fit-tħabbir tar-riżultati. Kien hemm xi progress interessanti 

fil-ġlieda kontra l-korruzzjoni u l-arrikkiment illeċitu, għalkemm għadu mhux ċar jekk l-

istituzzjonijiet tal-pajjiż ser ikunux kapaċi jieħdu ħsieb il-firxa tal-problema u jagħmlu 

investigazzjonijiet li jħallu l-frott. 

Ir-riżultat tal-EPU ta' El Salvador, adottat f'Marzu 2015, kien pjuttost pożittiv. Ir-

rakkomandazzjonijiet ikkonċentraw fuq il-livell għoli ta' impunità u fuq ksur tad-drittijiet tan-nisa, 

fosthom restrizzjonijiet fuq id-drittijiet riproduttivi (projbizzjoni totali tal-abort). Sadanittant, il-

parteċipazzjoni ta' El Salvador fil-Kunsill tad-Drittijiet tal-Bniedem tan-NU u l-voti tiegħu mitfugħa 

fit-Tielet Kumitat tal-AĠNU wrew impenn qawwi lejn il-protezzjoni tad-drittijiet tal-bniedem 

madwar id-dinja. F'Novembru, l-Assemblea Leġislattiva fl-aħħar approvat l-adeżjoni ta' El Salvador 

fl-Istatut ta' Ruma tal-QKI. Il-mekkaniżmi superviżorji tal-ILO qiesu bħala ksur minn El Salvador 

tal-libertà ta' assoċjazzjoni, u enfasizzaw każijiet serji u urġenti f'dan ir-rigward. 

L-adozzjoni tal-Pjan ta' Żvilupp ta' Ħames Snin tal-gvern ipprovdiet il-kondizzjonijiet għall-

integrazzjoni tad-drittijiet tal-bniedem fl-oqsma kollha tal-politika pubblika. Il-Pjan ser 

jikkontribwixxi għat-titjib tal-aċċess effettiv għad-drittijiet soċjoekonomiċi bażiċi, partikolarment 

permezz ta' azzjonijiet proposti fuq is-sigurtà, l-edukazzjoni u l-impjiegi. Approċċ inklużiv ġie 

adottat biex jindirizza dawn il-kwistjonijiet, l-aktar permezz ta' djalogi nazzjonali li wittew it-triq 

għal strateġiji aktar qawwija u koordinati aħjar. 

Il-Kunsill Nazzjonali għas-Sigurtà u l-Koeżistenza taċ-Ċittadini u adotta pjan komprensiv ta' 

koeżistenza (Pjan El Salvador Seguro, jiġifieri El Salvador Sikur) bil-għan li jindirizza l-għeruq tal-

vjolenza, inaqqas l-impunità, isaħħaħ il-ġustizzja kriminali, itejjeb il-protezzjoni tal-vittmi u 

jippromwovi l-integrazzjoni mill-ġdid ta' membri ta' gruppi ta' delinkwenti. Dan l-aħħar l-

awtoritajiet bdew jimplimentaw miżuri urġenti fl-aktar għaxar muniċipalitajiet milquta mill-

kriminalità. Minkejja dan, fl-2015 il-pajjiż esperjenza żieda fl-omiċidji li wasslet lill-gvern biex iżid 

l-isforzi tiegħu fl-infurzar tal-liġi, allegatament a spiża tad-drittijiet tal-bniedem. L-impunità 

baqgħet mifruxa f'kuntest ta' vjolenza li ħonqot ħafna drittijiet soċjali u ekonomiċi. 

Fil-qasam tad-drittijiet tan-nisa, permezz tal-impenn sostnut mill-gvern kien hemm xi titjib, 

għalkemm id-differenza bejn is-sessi fl-aċċess għad-drittijiet bażiċi għadha sinifikanti. Sadanittant, 

is-sitwazzjoni tad-drittijiet tal-bniedem ta' gruppi vulnerabbli oħra bħat-tfal, il-popli indiġeni u l-

priġunieri rreġistrat biss progress modest. Membri tal-komunità LGBTI komplew ibatu mill-

esklużjoni u l-mibegħda, b' 13-il każ ta' qtil omofobiku rreġistrati fl-2015 u bosta każijiet ta' 

vjolenza waqt attivitajiet tal-Gay Pride. 

L-objettivi tal-UE għad-drittijiet tal-bniedem u d-demokrazija f'El Salvador huma li jittejbu l-

koeżjoni soċjali u l-aċċess universali għad-drittijiet ekonomiċi u soċjali; li tgħin fil-prevenzjoni tal-

vjolenza soċjali permezz tat-tisħiħ tal-kapaċitajiet istituzzjonali u soċjali għal riżoluzzjoni paċifika 

tal-konflitti; li jissaħħu l-organizzazzjonijiet lokali tas-soċjetà ċivili inkluż il-ħidma ma' difensuri 

tad-drittijiet tal-bniedem; u li tippromwovi l-ugwaljanza bejn is-sessi u tiġġieled il-vjolenza fuq in-

nisa. Matul l-2015, kompliet għaddejja l-ħidma f'dawn l-oqsma kollha permezz ta' programmi ta' 

kooperazzjoni bilaterali mal-amministrazzjonijiet pubbliċi, proġetti ta' kooperazzjoni mal-

organizzazzjonijiet tas-soċjetà ċivili u l-awtoritajiet lokali, id-djalogu politiku u l-organizzazzjoni ta' 

attivitajiet bit-tema tad-drittijiet tal-bniedem. 

Fi ħdan il-qafas tal-programmi ta' kooperazzjoni bilaterali tagħha, l-UE kompliet tappoġġa l-

iżvilupp tas-sistema ta' ħarsien universali tas-sigurtà soċjali tal-pajjiż. Il-kooperazzjoni tal-UE ma' 

El Salvador fl-2015 kienet tinkludi appoġġ għal politika fiskali tal-gvern, għall-politika ta' 

prevenzjoni tal-vjolenza, u għall-inizjattiva emblematika tagħha għall-ugwaljanza bejn is-sessi 

('Ciudad Mujer'). El Salvador igawdi wkoll minn finanzjament permezz tal-EIDHR, l-Istrument li 

jikkontribwixxi għall-Istabbiltà u l-Paċi, u l-linja tematika tal-organizzazzjonijiet tas-soċjetà ċivili u 

l-awtoritajiet lokali. Taħt din tal-aħħar, lejn tmiem l-2015 saret sejħa ta' EUR 2 600 000 għall-

proposti. Il-prijoritajiet ewlenin tagħha huma l-promozzjoni tad-drittijiet ekonomiċi f'żoni rurali 

b'attenzjoni speċjali fuq il-bdiewa ż-żgħar, il-ħidma ma' żgħażagħ u tfal vulnerabbli, il-promozzjoni 

tal-intraprenditorija u l-għoti ta' setgħa ekonomika lin-nisa u ż-żgħażagħ, u l-iżvilupp ta' kultura ta' 

paċi. 

Fid-djalogu politiku tagħha mal-awtoritajiet Salvadorjani, l-UE qajmet għadd ta' kwistjonijiet tad-

drittijiet tal-bniedem, bħall-kriżi ta' migranti tfal, il-projbizzjoni totali tal-abort, is-sitwazzjoni tas-

sigurtà tal-pajjiż u l-ħtieġa li jimxu 'l quddiem id-drittijiet soċjali u ekonomiċi. Matul l-2015 issoktat 

ukoll il-ħidma fuq l-adeżjoni fl-Istatut ta' Ruma (fl-aħħar approvata f'Novembru - ara hawn fuq) u 

fuq inizjattivi speċifiċi tal-UE fil-Kunsill tad-Drittijiet tal-Bniedem tan-NU u t-Tielet Kumitat tal-

AĠNU. L-UE tat ukoll messaġġi dwar kwistjonijiet ta' tħassib (il-vjolenza fuq in-nisa, id-drittijiet 

tal-minoranzi, it-traffikar tal-bnedmin u l-migranti tfal). Bħala parti mill-promozzjoni tagħha tad-

drittijiet tal-bniedem, l-UE ħarġet stqarrijiet u organizzat attivitajiet pubbliċi mal-Istati Membri, il-

gvern, is-soċjetà ċivili u partijiet interessati oħra biex tfakkar jiem marbuta mad-drittijiet tal-

bniedem bħall-Jum Dinji kontra l-Piena tal-Mewt, il-Jum Dinji tad-Drittijiet tal-Bniedem u l-Jum 

Internazzjonali għall-Eliminazzjoni tal-Vjolenza fuq in-Nisa. Matul is-sena, l-UE kompliet id-

djalogu tagħha ma' organizzazzjonijiet tas-soċjetà ċivili, billi organizzat sessjonijiet ta' 

konsultazzjoni qabel ma għamlet sejħiet għal proposti u laqgħat regolari mad-difensuri tad-drittijiet 

tal-bniedem, mal-Uffiċċju tal-Ombudsman għad-Drittijiet tal-Bniedem u ma' partijiet korrispondenti 

oħra. 

Grenada 

Sfidi prijoritarji jinkludu l-abolizzjoni tal-piena tal-mewt, l-ugwaljanza u t-tneħħija tad-

diskriminazzjoni, il-vjolenza domestika, in-nuqqas li jiġu indirizzati kwistjonijiet tad-drittijiet tal-

bniedem fl-analiżi kostituzzjonali, u d-diskriminazzjoni kontra individwi LGBTI. Il-kondizzjonijiet 

tal-ħabs għadhom ħżiena ħafna. Minkejja l-isforzi koordinati tal-UE, il-proċess ta' analiżi 

kostituzzjonali li għaddej fi Grenada naqas milli jindirizza xi tħassib essenzjali dwar id-drittijiet tal-

bniedem, bħall-piena tal-mewt, minkejja l-moratorju de facto. Madankollu, iddaħħlu miżuri għat-

tisħiħ tal-ugwaljanza bejn is-sessi, anke jekk jeħtieġ li jsir aktar. Il-vjolenza domestika għadha 

kwistjoni ta' tħassib serju li l-UE tgħin biex tiġi indirizzata fi ħdan il-qafas tal-EIDHR. Grenada ser 

tgawdi minn żewġ għotjiet fil-qafas ta' sejħa għal proposti tal-2015. L-Entità tan-Nazzjonijiet Uniti 

għall-Ugwaljanza Bejn is-Sessi u t-Tisħiħ tal-Pożizzjoni tan-Nisa (UN Women) għarfet l-impenn ta' 

Grenada li tindirizza l-ugwaljanza bejn is-sessi u rrikonoxxiet il-progress li sar fl-implimentazzjoni 

ta' partijiet tal-abbozz tal-Pjan Strateġiku Nazzjonali dwar il-vjolenza abbażi ta' sess. Grenada saret 

proattiva u impenjata li taħdem għal ugwaljanza bejn is-sessi, billi ssaħħaħ il-leġislazzjoni biex tiġi 

indirizzata l-vjolenza sesswali, ittejjeb l-ordnijiet ta' protezzjoni għall-vjolenza domestika u miżuri 

rilevanti oħrajn. 

Wara bosta posponimenti, il-gvern ta' Grenada ser jagħmel referendum dwar ir-riforma 

kostituzzjonali fl-2016. Il-Kungress Demokratiku Nazzjonali fl-oppożizzjoni rtira mill-Kumitat ta' 

Riforma, hu u jirreferi għan-nuqqas ta' sodisfazzjon tiegħu bil-proċedura u l-omissjoni ta' 

rakkomandazzjonijiet ewlenin, fostholl-organizzazzjoni tal-elezzjonijiet, sistema ta' rappreżentanza 

proporzjonali mħallta mas-sistema preżenti ta' 'min jiġi l-ewwel' ('first past the post'), kamra waħda 

tal-parlament minflok tnejn, u dispożizzjoni fil-kostituzzjoni għal oppożizzjoni uffiċjali f'kull ħin. 

Grenada għadha trid tabolixxi l-piena fuq il-ġisem. Proġett pilota f'bosta skejjel imsejjaħ il-

'Programm Għal Skejjel li Jirrispettaw it-Tfal' jippromwovi strateġiji pożittivi għall-ġestjoni tal-

imġiba. Ir-reazzjoni għal dan il-proġett kienet pożittiva u l-Ministeru tal-Edukazzjoni biħsiebu 

jestendih għall-iskejjel kollha. Il-kondizzjonijiet fil-ħabs għadhom diffiċli ħafna minħabba ffullar 

estrem. L-uniku ħabs fi Grenada, imfassal għal 198 priġunier, kellu 450 priġunier f'Settembru 2015. 

Gwatemala 

L-2015 kienet ikkaratterizzata mit-tiġdid tal-mandat tal-Kummissjoni Internazzjonali kontra l-

Impunità fil-Gwatemala (CICIG) u l-iżvelar mill-Prosekutur Ġenerali f'koordinazzjoni mas-CICIG 

ta' skemi ta' korruzzjoni ta' livell għoli li qed joperaw fl-amministrazzjoni tad-dwana u l-Istitut tas-

Sigurtà Soċjali. Ir-rivelazzjonijiet qanqlu mewġa ta' protesti soċjali paċifiċi madwar il-pajjiż u kriżi 

politika kbira, li laħqet il-qofol tagħha fir-riżenja u l-priġunerija proviżorja tal-president, erbat ijiem 

biss qabel elezzjoni ġenerali. 

F'dan il-kuntest iebes, il-Gwatemala rnexxielha tegħleb il-kriżi filwaqt li żżomm l-ordni 

kostituzzjonali: l-amministrazzjoni ta' Pérez Molina tbiddlet, ħa l-poter gvern transizzjonali u 

rnexxielhom jiġu organizzati fil-ħin elezzjonijiet fuq ħames livelli separati. Il-Qorti Suprema, it-

Tribunal Elettorali u l-Qorti Kostituzzjonali qdew rwoli kruċjali. Il-protesti għaqqdu flimkien atturi 

tradizzjonalment polarizzati mill-ispettru ideoloġiku kollu f'sejħa komuni għal riformi strutturali u 

trasparenza, filwaqt li ħolqu opportunitajiet ġodda biex jinbena kunsens dwar kif l-aħjar li jissolvew 

il-kawżi strutturali li ilhom ħafna żmien tal-isfidi persistenti tal-Gwatemala fid-drittijiet tal-

bniedem. Kemm jista' jsir progress f'dan ir-rigward ser jiddependi mill-ħila tal-gvern li għadu kif 

beda l-mandat tiegħu li jwieġeb għall-aspettattivi għolja bi pjan ta' azzjoni konkret. 

L-isfidi fuq perjodu twil ta' żmien għad-drittijiet tal-bniedem fil-Gwatemala jinkludu: livelli għoljin 

ta' konflitt soċjali (l-iktar fuq tilwim dwar l-art u proġetti ta' estrazzjoni); l-implimentazzjoni tal-liġi 

tax-xogħol, b'mod partikolari l-libertà ta' assoċjazzjoni; il-vjolenza fuq in-nisa u l-bniet; it-theddid 

kontra d-difensuri tad-drittijiet tal-bniedem u r-rappreżentanti tas-soċjetà ċivili; il-libertà tal-

espressjoni; id-drittijiet ta' persuni LGBTI; id-drittijiet tat-tfal; id-drittijiet tal-popli indiġeni, 

fosthom id-dritt ta' konsultazzjoni; l-aċċess għas-servizzi bażiċi; l-indipendenza ġudizzjarja u l-istat 

tad-dritt, fost l-oħrajn il-kondizzjonijiet fil-ħabs; u s-sigurtà taċ-ċittadini. Mil-lat ġudizzjarju, il-

proċessi ta' uffiċjali ta' livell għoli li allegatament kienu involuti fi skandli ta' korruzzjoni huma 

passi importanti lejn it-tisħiħ tas-sistema tal-ġustizzja. Madankollu, it-tlestija tagħhom matul ix-

xhur u s-snin li ġejjin ser tippreżenta wkoll prova deċiżiva sinifikanti tal-qawwa tal-indipendenza 

ġudizzjarja. 

Il-ġlieda kontra l-vjolenza fuq in-nisa u l-bniet għamlet pass 'il quddiem meta l-Kungress biddel l-

età taż-żwieġ għal 18 kemm għas-subien kif ukoll għall-bniet (qabel kienet 14) f'Novembru, 

f'konformità mar-rakkomandazzjonijiet mill-Konvenzjoni dwar l-Eliminazzjoni ta' Kull Forma ta' 

Diskriminazzjoni kontra n-Nisa. L-isfida issa ser tkun l-implimentazzjoni effettiva tagħha. F'dak li 

għandu x'jaqsam mad-drittijiet tax-xogħol, u b'mod partikolari l-libertà ta' assoċjazzjoni, il-progress 

- għalkemm limitat - fil pjan direzzjonali tripartitiku tal-2013 (il-gvern, it-trade unions u l-

assoċjazzjonijiet ta' min iħaddem) u l-kuntest politiku li qed jevolvi wassal għal żewġ posponimenti 

ta' deċiżjoni tal-ILO dwar it-twaqqif ta' kummissjoni ta' inkjesta dwar in-nuqqas ta' osservanza tal-

Konvenzjoni 87 tal-ILO, kif ukoll it-tisħiħ tal-preżenza tal-ILO. 

Is-sitwazzjoni tad-difensuri tad-drittijiet tal-bniedem kompliet tqajjem tħassib minn 

organizzazzjonijiet għad-drittijiet tal-bniedem. Skont l-Unità tal-Protezzjoni tad-Difensuri tad-

Drittijiet tal-Bniedem tal-Gwatemala (UDEFEGUA), fl-2015 kien hemm tnaqqis żgħir fl-għadd ta' 

attakki kontra d-difensuri tad-drittijiet tal-bniedem (455 attakk matul il-11-il xahar sa Novembru, 

meta mqabbla ma' 813 fl-2014). Madankollu, l-attakki rreġistrati kienu aktar vjolenti milli fis-snin 

ta' qabel u kienu jinkludu 13-il każ ta' qtil. Fil-qasam tal-ġustizzja transizzjonali, ma nfetħet l-ebda 

kawża ġdida fl-2015 u l-proċess ta' Ríos Montt kompla jiffaċċa dewmien proċedurali. Madankollu, 

l-avvanzi kienu jinkludu l-ħlas ta' kumpens finanzjarju fil-kawża emblematika ta' Chixoy u l-

kundanna tal-ex-kap tal-pulizija Pedro Arredondo għall-ħruq tal-Ambaxxata Spanjola fl-1980. 

L-għanijiet tal-UE għad-drittijiet tal-bniedem u d-demokrazija fil-Gwatemala huma li: issaħħaħ is-

sistema ġudizzjarja; tippromwovi l-implimentazzjoni u r-ratifika tal-konvenzjonijiet internazzjonali; 

tnaqqas il-konflitti soċjali; tappoġġa l-implimentazzjoni tal-qafas legali eżistenti dwar il-

femminiċidju u l-vjolenza fuq in-nisa u l-bniet; u ttejjeb il-mekkaniżmi ta' protezzjoni għad-

difensuri tad-drittijiet tal-bniedem. Matul l-2015 l-UE saħħet id-djalogu politiku u dwar il-linji ta' 

politika mal-Eżekuttiv, il-Kungress, il-ġudikatura, il-kandidati presidenzjali u s-soċjetà ċivili (inkluż 

is-settur privat) b'appoġġ għal: l-estensjoni tal-Kummissjoni Internazzjonali kontra l-Impunità fil-

Gwatemala; ir-riforma ġudizzjarja; is-sigurtà tal-ikel u l-ħarsien ambjentali; il-prevenzjoni u l-

ġestjoni tal-konflitti; il-vjolenza fuq in-nisa u l-bniet u li togħla l-età taż-żwieġ għall-bniet; l-

implimentazzjoni ta' Konvenzjonijiet 87 u 169 tal-ILO; il-ħarsien tad-difensuri tad-drittijiet tal-

bniedem; u ż-żamma tal-ispazju għas-soċjetà ċivili. Dan id-djalogu ssaħħaħ ukoll permezz ta' 

stqarrijiet, artikli ta' opinjoni u diskorsi pubbliċi. Saru wkoll avvenimenti tematiċi speċifiċi dwar 

suġġetti bħad-drittijiet indiġeni u l-libertà tal-espressjoni. 

Matul il-kriżi politika, l-UE użat id-djalogu politiku biex takkumpanja transizzjoni paċifika tal-

poter, il-proċess elettorali u l-progress fil-proposti għar-riforma strutturali. Iffaċilitat ukoll id-

djalogu bejn interlokuturi tradizzjonalment polarizzati (is-soċjetà ċivili, l-istat, is-settur privat, eċċ.) 

u wettqet attivitajiet supplimentari ta' bini tal-fiduċja li, mill-elezzjoni 'l hawn, kellhom l-għan li 

jibnu l-fiduċja u jiffaċilitaw skambji kostruttivi. Bħal fis-snin ta' qabel, l-UE ssoktat id-djalogu 

strutturali tagħha mad-difensuri tad-drittijiet tal-bniedem permezz tal-'Filter Group' u laqgħat 

tematiċi ma' Stati Membri tal-UE. Appoġġat ukoll laqgħat politiċi tripartitiċi regolari biex 

tissorvelja u takkumpanja l-ilment dwar in-nuqqas ta' osservanza ta' Konvenzjoni 87 tal-ILO. L-UE 

utilizzat ukoll it-tieni sena tal-eżerċizzju ta' sorveljanza SĠP+ biex tanalizza l-implimentazzjoni ta' 

27 konvenzjoni internazzjonali. Din l-azzjoni ser tikkontribwixxi għall-isforzi ta' djalogu politiku 

tal-UE fl-2016. 

F'dak li għandu x'jaqsam mal-kooperazzjoni, l-UE ffinanzjat ħames proġetti ġodda b'appoġġ tad-

difensuri tad-drittijiet tal-bniedem, fosthom proġett mal-Uffiċċju tal-Kummissarju Għoli għad-

Drittijiet tal-Bniedem fil-Gwatemala biex issegwi s-sitwazzjoni tad-difensuri tad-drittijiet tal-

bniedem matul l-elezzjoni; ipprovdiet għajnuna legali u appoġġ lil difensuri tad-drittijiet tal-

bniedem kriminalizzati u f'riskju u lill-familji tagħhom; u ffirmat tliet proġetti ġodda li għandhom l-

għan li jipprovdu appoġġ lid-difensuri tad-drittijiet tal-bniedem f'żoni rurali u li jippromwovu d-

drittijiet ta' persuni indiġeni. Iffinanzjat ukoll proġetti rilevanti oħrajn b'appoġġ għal: is-settur tal-

ġustizzja (SEJUST) u l-Kummissjoni Internazzjonali kontra l-Impunità fil-Gwatemala; atturi non-

statali; is-sigurtà tal-ikel; il-ħarsien ambjentali; il-ġlieda kontra l-vjolenza fuq in-nisa u l-bniet; il-

prevenzjoni u s-soluzzjoni tal-konflitti; l-implimentazzjoni tal-Konvenzjonijiet tal-ILO; u l-

involviment tas-soċjetà ċivili mal-Ftehim ta' Assoċjazzjoni. 

Guyana 

L-isfidi prijoritarji fil-Guyana jinkludu l-piena tal-mewt; id-diskriminazzjoni, inkluż id-drittijiet ta' 

persuni LGBTI; il-libertà tal-espressjoni; is-soċjetà ċivili u d-difensuri tad-drittijiet tal-bniedem; id-

drittijiet tan-nisa; id-drittijiet tat-tfal u l-kondizzjonijiet fil-ħabsijiet. F'Mejju 2015, saru l-

elezzjonijiet ġenerali fil-Guyana u rriżultaw f'bidla fil-gvern għall-ewwel darba sa mill-1992. Sa 

tmiem is-sena, il-gvern il-ġdid kien għadu ma għamel l-ebda bidliet sinifikanti fil-politika tad-

drittijiet tal-bniedem, u deher li problemi bħal-leġislazzjoni dwar il-piena tal-mewt, il-

kriminalizzazzjoni ta' relazzjonijiet tal-istess sess bejn irġiel, u l-piena fuq il-ġisem x'aktarx li kienu 

ħa jibqgħu l-istess. 

F'Jannar 2015, sar l-EPU tal-Guyana. Fir-rigward tad-drittijiet tal-komunità LGBTI, il-gvern 

iddikjara li ħa nota tal-kummenti. Abbozz ta' Liġi dwar ir-Reati Sesswali, li jipproponi emendi għal-

leġislazzjoni eżistenti dwar id-diskriminazzjoni sesswali, oriġinarjament tressaq fl-2012 iżda baqa' 

quddiem l-Assemblea Nazzjonali matul l-2015. Il-vjolenza domestika għadha kwistjoni serja fil-

Guyana. L-UE ffinanzjat għadd ta' proġetti f'dan il-qasam fil-qafas tal-EIDHR, fejn ħadmet ma' 

organizzazzjonijiet tas-soċjetà ċivili u l-gvern. F'sejħa għal proposti li saret lejn tmiem l-2015, kienu 

qed jitqiesu l-kwistjonijiet tal-vjolenza domestika, it-traffikar ta' persuni, u r-riabilitazzjoni ta' 

persuni detenuti. 

Il-piena tal-mewt għadha prevista fil-liġi nazzjonali tal-Guyana, madankollu hemm moratorju de 

facto u ma saret l-ebda eżekuzzjoni sa mill-1997. Bħalissa hemm madwar 30 persuna kkundannati 

għall-mewt. Il-piena tal-mewt hija obbligatorja għal għadd ta' reati, iżda fl-2010, il-piena 

obbligatorja tneħħiet għall-omiċidju ħlief għall-qtil ta' membri tal-ġudikatura jew tal-forzi tas-

sigurtà. Il-gvern, madankollu, enfasizza li din l-emenda għal-liġi kif ukoll il-moratorju de facto 

mhumiex minħabba liġi anqas stretta dwar il-piena tal-mewt iżda fil-fatt minħabba dewmien 

proċedurali. L-UE organizzat b'suċċess konferenza reġjonali dwar l-abolizzjoni tal-piena tal-mewt 

f'Novembru 2015. Għalkemm il-Guyana mxiet ħames postijiet 'il quddiem fl-indiċi tal-Libertà tal-

Istampa fid-Dinja tal-2015 meta mqabbel mal-2014, il-punteġġ globali wera tnaqqis u għadha pajjiż 

bi 'problemi notevoli'. 



 

 

12299/16   agi/vp  xuj/DG 279 
ANNESS DGC 2B  MT 
 

Haiti 

Id-drittijiet tal-bniedem u d-demokrazija huma l-ogħla prijoritajiet għall-UE fil-kuntest tar-

relazzjonijiet tagħha mal-Haiti. Speċifikament, dan jinkludi: il-konsolidazzjoni tad-demokrazija u 

tal-istituzzjonijiet demokratiċi; il-promozzjoni tal-istat tad-dritt; il-ġlieda kontra l-ksur mifrux tad-

drittijiet tan-nisa u t-tfal, inkluż il-vjolenza marbuta mas-sessi u tfal li jgħixu f'kondizzjonijiet ta' 

skjavitù domestika ('Restaveks'); it-titjib tas-sistema ġudizzjarja, li ma taħdimx sew, u ta' 

kondizzjonijiet ta' detenzjoni skandalużi; u t-tisħiħ tal-organizzazzjonijiet tas-soċjetà ċivili li 

jippromwovu d-drittijiet tal-bniedem u d-difensuri tad-drittijiet tal-bniedem. Tħassib kbir ieħor 

jinkludi l-użu eċċessiv ta' forza u trattament ħażin mill-korpi tal-infurzar tal-liġi, li l-awturi tiegħu 

ma jittellgħux il-qorti; detenzjoni ta'proviżorja mtawla (75 % tal-popolazzjoni sħiħa tal-ħabsijiet 

qed tistenna proċess); it-traffikar tal-bnedmin; u inugwaljanzi soċjoekonomiċi kbar. Studju stima li 

fl-2015, 207 000 tifel u tifla taħt l-età ta' 15 kienu qed jiġu sfruttati madwar il-pajjiż. Il-vjolenza 

abbażi ta' sess hija mifruxa u element addizzjonali ta' tħassib huwa li ħafna każijiet ma jiġux 

irrapportati u ħafna minn dawk li jiġu rrapportati jissolvew barra mill-qrati, u li l-juges de paix (li 

m'għandhomx il-kompetenza għal kawżi kriminali) spiss ikunu n-negozjaturi ta' tali soluzzjonijiet 

extraġudizzjarji. 

In-nuqqas ta' kapaċità u riżorsi istituzzjonali għadu jirrappreżenta ostakli serji għall-

implimentazzjoni tal-leġislazzjoni eżistenti u ġdida dwar id-drittijiet tal-bniedem. L-UE kompliet 

id-djalogu tagħha mas-soċjetà ċivili u qed tappoġġa involviment akbar tal-organizzazzjonijiet tas-

soċjetà ċivili f'attivitajiet tal-UE kif ukoll qed ittejjeb il-kapaċitajiet tagħhom li jwasslu l-fehma 

tagħhom lill-awtoritajiet tal-Haiti. 



 

 

12299/16   agi/vp  xuj/DG 280 
ANNESS DGC 2B  MT 
 

Il-posponimenti suċċessivi tal-kuntesti elettorali wasslu biex il-President Martelly mexxa b'digriet 

minn Jannar 2015 meta l-Parlament xolja (meta biss 10 minn 30 Senatur baqgħu fil-kariga). Il-pajjiż 

ilu jiġi ggvernat mingħajr Parlament minn dakinhar. L-ewwel sessjoni ta' elezzjonijiet leġislattivi 

saret f'Awwissu. It-tieni sessjoni tal-elezzjonijiet leġislattivi u l-ewwel sessjoni tal-elezzjonijiet 

presidenzjali saru f'Ottubru. Madankollu, din is-sessjoni ġiet segwita minn kriżi postelettorali li 

pposponiet it-tieni sessjoni ta' elezzjonijiet presidenzjali, it-tlestija tal-elezzjonijiet leġislattivi u l-

elezzjonijiet lokali. 

Twaqqfet Kummissjoni Elettorali Indipendenti biex issolvi l-istaġnar politiku billi tevalwa s-

sessjoni elettorali ta' Ottubru sabiex tindirizza l-ilmenti ta' irregolaritajiet/frodi u tagħmel 

rakkomandazzjonijiet. L-UE pprovdiet appoġġ tekniku għall-proċess permezz tal-Missjoni ta' 

Osservazzjoni Elettorali tal-UE (MOE tal-UE) għall-proċess elettorali kollu, f'kuntest politiku u 

istituzzjonali ferm kumpless u kkontribwixxiet ukoll EUR 5 miljun għall-pakkett ta' fondi mmexxi 

mill-Programm ta' Żvilupp tan-Nazzjonijiet Uniti (UNDP) għall-organizzazzjoni tal-elezzjonijiet. 

B'appoġġ għall-bini tal-kapaċità istituzzjonali, l-UE ffinanzjat tliet proġetti, taħt l-Istrument li 

jikkontribwixxi għall-Istabbiltà u l-Paċi, implimentati mill-Club de Madrid, IDEA u l-UNDP, bl-

objettiv li jipprovdu pariri ta' livell għoli, jiffaċilitaw id-djalogu interistituzzjonali, u jsaħħu kif 

jaħdmu l-partiti politiċi u l-ġudikatura. Bħala parti mis-sejħa lokali għall-fondi tal-EIDHR fl-2014 u 

l-2015, sitt proġetti ġodda, għal total ta' EUR 900 000, intgħażlu f'Novembru, f'konformità mal-

prijoritajiet tal-UE għad-drittijiet tal-bniedem u d-demokrazija għall-pajjiż. Il-proġetti ser jibdew 

lejn il-bidu tal-2016. Il-portafoll tal-UE ta' proġetti ffinanzjati minn dan l-istrument b'hekk ser 

jinkludi tnax-il kuntratt li jiswew madwar EUR 2.5 miljun. Is-suġġetti tal-proġetti ġodda huma l-

protezzjoni tat-tfal, id-drittijiet tan-nisa, il-kondizzjonijiet fil-ħabsijiet, u l-analiżi tal-politika 

pubblika u l-ġlieda kontra l-omofobija. 

Honduras 

Is-sitwazzjoni tad-drittijiet tal-bniedem fil-Honduras għadha kwistjoni ta' tħassib għall-UE. Gruppi 

vulnerabbli bħall-komunità LGBTI, in-nisa, il-ġurnalisti, l-operaturi tal-ġustizzja u l-avukati, kif 

ukoll il-mexxejja indiġeni, għadhom ikunu fil-mira tal-vjolenza u l-intimidazzjoni. Minkejja dan, 

spiss huwa diffiċli li wieħed jagħmel distinzjoni bejn jekk każijiet individwali kinux relatati ma' 

kwistjonijiet tad-drittijiet tal-bniedem jew jekk kinux sempliċiment il-prodott ta' ambjent 

ġeneralment perikoluż li fih kriminalità żgħira iżda vjolenti taffettwa lil kulħadd. 

Filwaqt li l-awtoritajiet lokali f'xi każijiet urew li għandhom il-ħila jagħtu appoġġ dirett lill-vittmi, 

b'mod ġenerali l-protezzjoni effettiva ta' gruppi vulnerabbli ma kinitx biżżejjed. Minkejja d-

diffikultajiet eżistenti, kien hemm titjib f'dawn l-aħħar snin, u l-gvern kurrenti qed juri rieda li 

jappoġġa l-progress fuq il-post, bħal fil-ftuħ li ġej ta' uffiċċju fil-pajjiż tal-Uffiċċju tan-NU tal-

Kummissarju Għoli għad-Drittijiet tal-Bniedem (OHCHR), l-approvazzjoni tal-Liġi għall-

Protezzjoni tad-Difensuri tad-Drittijiet tal-Bniedem, il-Ġurnalisti, il-Komunikaturi Soċjali u l-

Operaturi tal-Ġustizzja u l-aċċettazzjoni tal-biċċa l-kbira tar-rakkomandazzjonijiet tal-EPU, jekk 

mhux kollha. L-isfida issa hija li tiġi żgurata l-implimentazzjoni. 

Id-Delegazzjoni tal-UE fil-Honduras hija responsabbli mill-akbar programm ta' donaturi għad-

drittijiet tal-bniedem fil-pajjiż, inkluż il-Programm għall-Honduras ta' EUR 5.5 miljun ta' Appoġġ 

għad-Drittijiet tal-Bniedem (PADH) u l-azzjoni ta' EUR 31 miljun ta' Promozzjoni ta' Ġustizzja 

Ġusta u Accessibli fil-Honduras (EUROJUSTICIA), kif ukoll sensiela ta' sejħiet globali u lokali 

iżgħar, iżda regolari, għal proposti fi ħdan il-qafas tal-EIDHR. Ir-riżultati jinkludu l-iżvilupp ta' 

politika nazzjonali tad-drittijiet tal-bniedem, it-tisħiħ tar-riforma ġudizzjarja u l-indipendenza, u 

appoġġ għal difensuri tad-drittijiet tal-bniedem li jinsabu f'riskju. 

Flimkien mal-kuntatt regolari mal-awtoritajiet governattivi, mas-soċjetà ċivili u atturi rilevanti oħra 

fuq kwistjonijiet tad-drittijiet tal-bniedem, id-Delegazzjoni tal-UE f'dawn l-aħħar sentejn żviluppat 

pjattaforma għad-djalogu mal-organizzazzjonijiet tas-soċjetà ċivili u d-difensuri tad-drittijiet tal-

bniedem, 'Grupo ENLACE'. Il-Grupo ENLACE sar forum attiv u effettiv għad-dibattitu u l-

evalwazzjoni ta' każijiet emblematiċi ta' difensuri tad-drittijiet tal-bniedem u kwistjonijiet tad-

drittijiet tal-bniedem b'mod ġenerali, li jinvolvi mhux biss id-Delegazzjoni tal-UE u l-Istati Membri 

tal-UE, iżda wkoll l-Iżvizzera u n-Nazzjonijiet Uniti. Fl-2015, il-grupp indirizza ħames 

kwistjonijiet, fosthom il-ħabsijiet u t-tortura, il-persuni b'diżabbiltà, difensuri emblematiċi jew 

lokali tad-drittijiet tal-bniedem, is-sistema ġudizzjarja, u d-drittijiet soċjoekonomiċi u tax-xogħol. 

L-azzjonijiet tal-Grupo ENLACE huma varji u s'issa taw riżultati importanti, fosthom reazzjonijiet 

mill-gvern għal talbiet għal informazzjoni, appoġġ għal difensuri tad-drittijiet tal-bniedem f'riskju u 

għadd ta' kawżi solvuti. 

Ġamajka 

Il-prijoritajiet tal-UE fil-qasam tad-drittijiet tal-bniedem għall-Ġamajka fl-2015 ikkonċentraw fuq 

il-ħidma għall-abolizzjoni tal-piena tal-mewt; l-imġiba ħażina mill-forzi tas-sigurtà; it-titjib tal-

kondizzjonijiet ta' detenzjoni inkluż għat-tfal; l-eliminazzjoni tal-abbuż tat-tfal u l-promozzjoni tad-

drittijiet tat-tfal; id-drittijiet tan-nisa; u l-ġlieda kontra d-diskriminazzjoni abbażi tal-orjentazzjoni 

sesswali u t-titjib tat-trattament ta' persuni LGBTI. L-aċċess għall-ġustizzja għadu problema kbira. 

L-UE u l-Istati Membri indirizzaw dawn il-kwistjonijiet permezz tad-djalogu politiku, id-

diplomazija pubblika (eż. fis-16-il jum tan-NU ta' attiviżmu 'Inwaqqfu l-Vjolenza fuq in-Nisa u l-

Bniet Issa') u l-programmi ta' kooperazzjoni tal-UE. 

Il-Ġamajka għad għandha l-piena tal-mewt għall-qtil, għalkemm ilha tosserva moratorju de facto 

fuq l-applikazzjoni tagħha mill-1988 'l hawn. L-UE involviet ruħha fid-diplomazija pubblika biex 

tissottolinja li r-riabilitazzjoni effettiva tal-priġunieri u l-integrazzjoni tagħhom mill-ġdid fis-soċjetà 

fl-aħħar mill-aħħar ser inaqqsu l-perċezzjoni pubblika tal-ħtieġa għall-piena kapitali. 

Il-kondotta ħażina tal-pulizija għadha kwistjoni ta' tħassib kbir għall-attivisti tad-drittijiet tal-

bniedem fil-Ġamajka. L-għadd ta' każijiet ta' qtil relatati mal-pulizija għadu f'livell għoli li huwa ta' 

tħassib. L-UE kompliet bl-appoġġ tagħha għall-Kummissjoni Indipendenti tal-Investigazzjonijiet 

(INDECOM), il-korp ta' sorveljanza għall-forzi tas-sigurtà, li xogħlu huwa li jinvestiga l-eċċessi u l-

abbuż minn aġenti tal-istat, li kien strumentali biex tiġi ttrattata din il-kwistjoni. 

Fl-2015, il-Ġamajka lestiet l-EPU, meta aċċettat 92 minn 168 rakkomandazzjoni, inkluż, fost l-

oħrajn, dawk fuq it-twaqqif ta' istituzzjoni nazzjonali għad-drittijiet tal-bniedem (li dwarha jingħata 

parir mis-Segretarjat tal-Commonwealth), il-promozzjoni tad-drittijiet tan-nisa, it-tfal u l-persuni 

b'diżabbiltà, il-ġlieda kontra l-faqar, u aktar aċċess għall-kura tas-saħħa għal kulħadd. Il-Ġamajka 

m'aċċettatx rakkomandazzjonijiet oħra fosthom dwar ir-ratifika ta' bosta strumenti importanti tad-

drittijiet tal-bniedem eż. dwar l-abolizzjoni tal-piena tal-mewt; il-Protokoll Fakultattiv għall-

Konvenzjoni dwar il-Forom Kollha ta' Diskriminazzjoni kontra n-Nisa; u l-Konvenzjoni kontra t-

Tortura u l-Protokoll Fakultattiv tagħha. Barra minn hekk, il-Ġamajka ma appoġġatx ir-

rakkomandazzjonijiet li tiġi dekriminalizzata l-imġiba kunsenswali minn persuni tal-istess sess bejn 

adulti u li tieħu miżuri biex tnaqqas il-vjolenza fuq persuni LGBTI. 

Matul l-2015, il-gvern tal-Ġamajka adotta Pjan Nazzjonali għad-Devjazzjoni tat-Tfal, li ser jiġi 

appoġġat permezz tal-11-il FEŻ. Barra minn hekk, l-UE tat bosta għotjiet lil organizzazzjonijiet tas-

soċjetà ċivili li qed jaħdmu fuq ir-riabilitazzjoni tal-ħabsin, għat-titjib tal-qagħda tat-tfal 

f'istituzzjonijiet tal-istat u għall-prevenzjoni tal-abbuż tat-tfal. L-UE kompliet taħdem ukoll permezz 

tal-organizzazzjonijiet tas-soċjetà ċivili billi tat għotjiet biex, fost l-oħrajn, tiġi miġġielda l-

korruzzjoni fil-Ġamajka billi tittejjeb il-governanza u s-sistema ġudizzjarja u s-sorveljanza mis-

soċjetà ċivili tal-leġislazzjoni dwar id-drittijiet, biex tiġi promossa modi ta' għajxien aktar tajbin 

għas-saħħa u jiġu promossi d-drittijiet tal-pazjenti fil-kuntest tas-saħħa tal-ommijiet, tat-trabi tat-

twelid u tat-tfal żgħar, kif ukoll biex tittejjeb il-kapaċità tas-soċjetà ċivili għal promozzjoni bbażata 

fuq ir-riċerka, biex twettaq azzjonijiet ta' promozzjoni għal persuni LGBTI. 

Messiku 

Bħal fis-snin preċedenti, il-Messiku ħa pożizzjoni proattiva f'fora internazzjonali tad-drittijiet tal-

bniedem, fejn mexxa 'l quddiem suġġetti ta' interess komuni għall-UE u l-Messiku, fosthom in-

negozju u d-drittijiet tal-bniedem, il-ġlieda kontra t-terroriżmu, l-abolizzjoni tal-piena tal-mewt, il-

ġlieda kontra l-bullying, l-Aġenda għall-Iżvilupp għal wara l-2015, l-Għanijiet ta' Żvilupp 

Sostenibbli (bit-tisħiħ tal-pożizzjoni tal-istituzzjonijiet nazzjonali għad-drittijiet tal-bniedem), u s-

Sħubija ta' Gvern Miftuħ. 

Kien hemm għadd ta' żviluppi pożittivi mil-lat leġislattiv nazzjonali fl-2015, madankollu l-Messiku 

għadu qed iħabbat wiċċu ma' tħassib kbir dwar is-sigurtà pubblika u sfidi fil-ġlieda kontra l-

kriminalità organizzata u l-korruzzjoni. Il-pajjiż ilu mxekkel bi problemi marbuta mad-drittijiet tal-

bniedem, inkluż l-involviment tal-pulizija u tal-militar f'abbużi serji, bħal qtil extraġudizzjarju, it-

tortura u l-għajbien (sfurzat). L-impunità (b'livelli ferm baxxi ta' prosekuzzjoni għal kull forma ta' 

kriminalità, bejn 98 % u 99 %), il-penetrazzjoni tal-kriminalità organizzata fis-sistema tal-ħabsijiet 

iżda wkoll fil-gvern lokali u statali, u l-qtil ta' ġurnalisti (speċifikament fl-Istat ta' Veracruz) 

għadhom sfidi serji. 

L-investigazzjonijiet li għaddejjin f'każijiet ta' profil għoli bħal Iguala, u Tlatlaya u Apatzingán 

għadhom qed iqajmu dubji serji, minkejja l-arresti sinifikanti li saru. Il-kredibbiltà tal-gvern 

saritilha ħsara kbira fil-pajjiż u barra, b'mod partikolari wara li ħareġ ir-rapport finali tal-Grupp ta' 

Esperti Indipendenti dwar il-każ ta' Iguala, li ċaħad in-narrattiva uffiċjali dwar id-destin ta' 43 

student nieqes u qajjem dubji dwar l-investigazzjoni. Korpi internazzjonali ssottolinjaw it-tħassib 

tagħhom dwar is-sitwazzjoni tad-drittijiet tal-bniedem matul żjarat uffiċjali fil-Messiku (ir-Relatur 

tan-NU dwar it-Tortura, il-Kummissjoni Inter-Amerikana dwar id-Drittijiet tal-Bniedem u l-

Kummissarju Għoli tan-NU għad-Drittijiet tal-Bniedem). 

F'dan il-kuntest, l-UE rduppjat l-isforzi tagħha u rnexxielha żżomm interazzjoni għammiela kemm 

mal-awtoritajiet Messikani kif ukoll mal-organizzazzjonijiet tas-soċjetà ċivili. Il-ħames djalogu ta' 

livell għoli (HLD) dwar id-drittijiet tal-bniedem bejn l-UE u l-Messiku, immexxi mir-RSUE għad-

Drittijiet tal-Bniedem Lambrinidis u l-Viċi Ministru Messikan għall-Affarijiet Multilaterali Juan 

Manuel Gómez-Robledo, sar f'April fil-Belt tal-Messiku. L-UE u l-Messiku qablu li jgħaqqdu l-

isforzi tagħhom fil-ġlieda kontra t-tortura (taħriġ ta' korpi indipendenti/ servizzi mediċi forensiċi 

indipendenti skont il-Protokoll ta' Istanbul), fil-ġlieda kontra l-għajbien sfurzat (l-għoti ta' għajnuna 

fil-ħolqien ta' bażijiet ta' data ta' min joqgħod fuqhom) u fit-tisħiħ ta'l-Mekkaniżmu Nazzjonali ta' 

Protezzjoni għad-Difensuri tad-Drittijiet tal-Bniedem u l-ġurnalisti. Barra minn hekk, intlaħaq ukoll 

qbil li jikkooperaw fil-ħarsien tad-drittijiet tat-tfal u fuq in-negozju u d-drittijiet tal-bniedem. 

Id-djalogu kien preċedut mit-Tielet seminar tas-soċjetà ċivili bejn l-UE u l-Messiku (ffinanzjat mill-

UE), li wkoll sar f'April. Dan is-seminar sewa ta' spazju għal djalogu interattiv u għall-qsim ta' 

esperjenzi u prattika tajba marbuta mad-drittijiet tal-bniedem fil-Messiku u l-UE, f'oqsma bħat-

tisħiħ tal-istat tad-dritt, id-drittijiet tal-migranti, in-negozju u d-drittijiet tal-bniedem, it-tfal u l-

adolexxenti, fost oħrajn. Matul is-seminar, it-32 organizzazzjoni mhux governattiva li attendew 

waslu għal għadd ta' konklużjonijiet u rakkomandazzjonijiet li ġew ippreżentati fil-bidu tad-Djalogu 

ta' Livell Għoli. Iż-żewġ partijiet qablu li jsegwu dan b'ħidma fuq il-livell tekniku. 

Id-Delegazzjoni tal-UE għall-Messiku saħħet l-involviment tagħha ma' organizzazzjonijiet mhux 

governattivi permezz tal-Grupp ta' Ħidma permanenti mas-Soċjetà Ċivili dwar id-Drittijiet tal-

Bniedem, li kellu bosta laqgħat regolari u diskussjonijiet madwar mejda matul l-2015. Skont linji 

gwida lokali dwar id-difensuri tad-drittijiet tal-bniedem, id-Delegazzjoni tal-UE u l-missjonijiet tal-

Istati Membri komplew l-involviment regolari tagħhom mad-difensuri tad-drittijiet tal-bniedem. 

Saru żjarat fuq il-post lill-Istati ta' Chihuahua, Mexico, Aguascalientes u l-belt ta' Juárez. Saru wkoll 

laqgħat ma' rappreżentanti ta' livell għoli tal-awtoritajiet federali mill-Ministeri tal-Affarijiet 

Barranin u tal-Intern. 

Id-Delegazzjoni tal-UE għall-Messiku, flimkien mal-Istati Membri tal-UE, ħarġet żewġ 

dikjarazzjonijiet lokali matul is-sena: f'Mejju, tikkundanna l-qtil tal-ġurnalist Armando Saldaña 

Morales fl-Istat ta' Veracruz, u f'Awwissu, b'rabta mal-qtil tal-ġurnalist Rubén Espinosa u erba' nisa 

fil-Belt tal-Messiku. L-UE kompliet tissorvelja mill-qrib l-iżviluppi fil-każ ta' Jyri Jaakkola, ċittadin 

Finlandiż li kien jappoġġa d-difensuri lokali tad-drittijiet tal-bniedem, li nqatel f'Oaxaca fl-2010. Id-

Delegazzjoni tal-UE, b'koordinazzjoni mill-qrib mal-Ambaxxata tal-Finlandja, għenet biex jiġu 

organizzati laqgħat għal Membri tal-Parlament Ewropew fi żjara f'Jannar u f'Settembru, biex isegwu 

l-investigazzjoni tal-mewt ta' Jaakkola u biex ikollhom diskussjonijiet mal-awtoritajiet kompetenti. 

Il-kooperazzjoni tal-UE akkumpanjat il-prijoritajiet politiċi fil-qafas tal-allokazzjoni bilaterali tal-

Istrument ta' Finanzjament tal-Kooperazzjoni, tal-EIDHR u tal-istrument tal-atturi mhux statali. Lil 

hinn mis-segwitu konkret tad-Djalogu ta' Livell Għoli, l-UE u l-Messiku qablu, fil-qafas tal-

Laboratorju tal-Koeżjoni Soċjali II - kofinanzjat mill-Messiku u l-UE - dwar żewġ oqsma għal 

azzjoni fl-2015-2017: id-drittijiet tat-tfal u l-adolexxenti (djalogu mal-organizzazzjonijiet tas-

soċjetà ċivili, mad-difensuri tad-drittijiet tat-tfal tal-Istati federali, it-tfassil ta' pjan għal għajnuna 

teknika biex jiġu identifikati n-nuqqasijiet ewlenin fil-kapaċità għall-implimentazzjoni tal-qafas 

legali Messikan il-ġdid f'dan il-qasam); u n-negozju u d-drittijiet tal-bniedem, fost l-oħrajn billi 

esperti jitqabbdu jħejju dokument dwar il-prinċipji gwida, u billi ssir ħidma għall-objettiv li l-

Messiku jibda jimxi mal-Prinċipji Gwida tan-NU dwar in-Negozju u d-Drittijiet tal-Bniedem. 

F'dan ir-rigward jiġu ttrattati tliet oqsma kritiċi relatati: il-protezzjoni soċjali, il-konsultazzjoni mal-

komunitajiet indiġeni dwar l-investimenti fl-infrastruttura u l-ekwità fiskali. Attivitajiet ta' 

kooperazzjoni jinkludu wkoll proġetti li għandhom komponent tad-drittijiet tal-bniedem ma' bosta 

istituzzjonijiet fuq il-livell tal-Istat (b'mod partikolari fl-Istat ta' Oaxaca u San Luis Potosí). 

F'Ottubru, tnediet sejħa għal proposti fil-qafas tal-EIDHR; il-ġlieda kontra t-tortura u l-għajbien 

sfurzat u l-protezzjoni tal-ġurnalisti/difensuri tad-drittijiet tal-bniedem intgħażlu bħala linji 

prijoritarji ewlenin, f'konformità mal-eżitu tad-Djalogu ta' Livell Għoli. 

Nikaragwa 

L-għanijiet tal-UE għad-drittijiet tal-bniedem u d-demokrazija fil-kuntest tar-relazzjonijiet tagħha 

man-Nikaragwa huma li tappoġġa l-isforzi biex jissaħħaħ l-istat tad-dritt (it-trasparenza, l-

effiċjenza, l-obbligu tal-ġarr ta' responsabbiltà); li ssaħħaħ il-qafas nazzjonali għat-trattament tal-

vjolenza abbażi ta' sess; li tħeġġeġ soċjetà ċivili ħielsa attiva fil-promozzjoni u l-protezzjoni tad-

drittijiet tal-bniedem u li kapaċi tinvolvi ruħha f'diskussjonijiet ta' politika dwar l-aġenda ta' żvilupp 

nazzjonali; li tippromwovi d-drittijiet soċjali, edukattivi u tas-saħħa tal-aktar gruppi vulnerabbli 

permezz tal-kooperazzjoni għall-iżvilupp; u li tappoġġa inizjattivi għall-bini tal-kapaċitajiet u ż-

żieda tal-għarfien soċjali fost iż-żgħażagħ u l-protezzjoni tad-drittijiet tat-tfal. 

Fl-2015, issokktat il-ħidma f'dawn l-oqsma. Ingħatat attenzjoni partikolari lill-forzi tas-sigurtà tan-

Nikaragwa u r-rispett għall-ħajja tal-bniedem, id-dinjità u l-libertà ta' assoċjazzjoni u tal-

espressjoni. L-UE tenniet l-importanza ta' kwistjonijiet ewlenin, bħat-trasparenza, it-tisħiħ tal-

governanza tajba u l-istat tad-dritt, il-promozzjoni tas-separazzjoni tas-setgħat u kwistjonijiet 

elettorali, fosthom il-preżenza ta' partiti tal-oppożizzjoni fil-Kunsill Elettorali Suprem. Fl-istess ħin, 

l-UE laqgħet l-isforzi tan-Nikaragwa fil-ġlieda kontra t-traffikar tal-bnedmin u tittama għal 

koordinazzjoni aħjar min-Nikaragwa mal-pajjiżi ġirien dwar kwistjonijiet ta' migrazzjoni, minkejja 

l-kriżi temporanja li ħoloq l-influss ta' migranti Kubani fil-Costa Rica mwaqqfin fil-fruntiera tan-

Nikaragwa fi triqithom lejn it-tramuntana. 

Lejn tmiem is-sena, restrizzjonijiet fuq il-libertà ta' azzjoni ġew iddenunzjati minn 

organizzazzjonijiet tas-soċjetà ċivili u kien hemm rapporti ta' trattament vjolenti mill-pulizija waqt 

protesti. Gruppi tal-mezzi tax-xandir u l-oppożizzjoni kkundannaw l-intimidazzjoni tal-ġurnalisti. 

Is-sitwazzjoni tad-drittijiet tal-popli indiġeni, b'rabta kemm ma' proġetti tal-infrastruttura u r-rispett 

u l-protezzjoni tal-artijiet tal-antenati, ġiet affettwata wkoll. L-UE kompliet tissorvelja mill-qrib ir-

rispett għad-drittijiet tal-popli indiġeni, b'mod partikulari fir-rigward tal-espansjoni tal-fruntiera 

agrikoli li tista' taffettwa konsiderevolment id-drittijiet soċjali u ambjentali tagħhom. Ingħatat ukoll 

attenzjoni speċjali għall-ħidma għad-drittijiet tal-ħabsin fi proċess jew ikkundannati diġà, kif ukoll 

il-kondizzjonijiet fis-sistema nazzjonali tal-ħabsijiet u ċ-ċelel tal-kustodja tal-Pulizija Nazzjonali. 

Fir-rigward tal-kooperazzjoni finanzjarja, l-UE kompliet tippromwovi d-drittijiet tal-bniedem 

permezz tal-linji tematiċi tal-EIDHR (għaxar proġetti) u tal-atturi mhux statali u l-awtoritajiet lokali 

(NSA-LA, 14-il proġett), kif ukoll permezz ta' proġetti ffinanzjati direttament mill-Istati Membri 

tal-UE. Permezz ta' dawn il-proġetti l-UE indirizzat il-kwistjonijiet li ġejjin: il-parteċipazzjoni taċ-

ċittadini, il-ġustizzja restorattiva għall-minorenni, id-drittijiet ta' persuni b'diżabbiltà, il-promozzjoni 

tad-drittijiet tal-bniedem ikkonċentrata fuq ir-reġjun tax-xatt tal-Karibew, id-drittijiet tan-nisa u 

persuni LGBTI, u d-drittijiet tat-tfal. Id-djalogu mas-soċjetà ċivili kien profond u kontinwu matul 

is-sena, u fl-2015 tħejja pjan direzzjonali għall-ħidma tal-UE mas-soċjetà ċivili fin-Nikaragwa. 

Matul is-sena, l-UE kkonkludiet l-attivitajiet konġunti mal-UNICEF b'ċelebrazzjoni tal-25 

anniversarju tal-Konvenzjoni dwar id-Drittijiet tat-Tfal b'kompetizzjoni tal-ġurnaliżmu nazzjonali 

dwar il-kwistjoni ta' 'Innovazzjoni għat-tfulija, innovazzjoni għall-ġustizzja'. Sitt ġurnalisti rċevew 

premji. Bl-appoġġ tal-UE, in-Nikaragwa kienet wieħed mill-ewwel pajjiżi fir-reġjun li nieda 

riforma tal-Kodiċi Penali tiegħu sabiex jinkorpora standards kriminali għall-ġlieda kontra l-

kriminalità transnazzjonali u t-traffikar tad-drogi li qabel kienu ġew armonizzati fuq il-livell tal-

Amerika Ċentrali. Il-Kodiċi Penali li għadu kif ġie emendat għad irid jiġi approvat fil-parlament. 

Barra minn hekk, permezz tal-programm reġjonali tagħha EUROsociAL, l-UE offriet għajnuna 

teknika lin-Nikaragwa biex ittejjeb l-aċċess għall-ġustizzja għal persuni vulnerabbli, trawwem l-

iżvilupp ta' mekkaniżmi alternattivi għas-soluzzjoni tal-konflitti fl-isfera ġudizzjarja (taħriġ għall-

medjaturi) u tappoġġa lill-awtoritajiet responsabbli mill-investigazzjoni ta' każijiet ta' vjolenza 

abbażi ta' sess (bħall-Prosekutur Pubbliku, il-qrati u l-laboratorju tal-forensika). 

Panama 

F'Mejju, il-Panama sarilha t-tieni EPU tagħha fi ħdan il-qafas tan-Nazzjonijiet Uniti. Ġew innotati 

diversi aspetti pożittivi mill-EPU ta' qabel tal-pajjiż fl-2010 'l hawn, fosthom ir-ratifika ta' bosta 

strumenti internazzjonali ewlenin tad-Drittijiet tal-Bniedem (inkluż il-Protokoll Fakultattiv għall-

Konvenzjoni kontra t-Tortura u Trattamenti jew Pieni Krudili, Inumani jew Degradanti oħra, il-

Konvenzjoni Internazzjonali għall-Protezzjoni tal-Persuni kollha mill-Għajbien Sfurzat u l-

Konvenzjonijiet tan-NU dwar l-Apolidija) u l-estensjoni ta' stedina permanenti għal proċeduri 

speċjali tematiċi. F'Ottubru, il-Panama kienet wieħed minn 18-il Stat eletti mill-Assemblea Ġenerali 

tan-NU bħala membri tal-Kunsill tad-Drittijiet tal-Bniedem, fejn ser taqdi mandat ta' tliet snin minn 

Jannar 2016 'il quddiem. 

Il-President Varela jisħaq li l-prijorità ewlenija tiegħu għall-Panama matul il-mandat tiegħu ta' 

ħames snin hija li jikseb 'tkabbir ekonomiku inklużiv' reali, filwaqt li jippromwovi aġenda soċjali 

qawwija. Fl-isforz biex jikseb ugwaljanza bejn in-nisa u l-irġiel, il-Ministru tal-Iżvilupp Soċjali dan 

l-aħħar ippreżenta l-Pjan ta' Azzjoni 2015-2019 għall-Kisba ta' Opportunitajiet Ugwali għan-Nisa. 

Dan huwa maħsub biex jiġi implimentat kemm mill-gvern kif ukoll mis-soċjetà ċivili. Bl-appoġġ 

tal-UNICEF, il-Panama qed tkompli tiżviluppa u timplimenta l-Pjan Strateġiku Nazzjonali għat-

Tfal u l-Adolexxenti. Dan il-proċess beda fl-2002 u ser iwassal għal għanijiet finali għall-2020. 

Il-kondizzjonijiet tal-ħabsijiet u tad-detenzjoni jippreżentaw sfidi sinifikanti fil-Panama. Skont ir-

rapporti tal-Uffiċċju tan-Nazzjonijiet Uniti kontra d-Droga u l-Kriminalità (UNODC), 70 % tal-

persuni mċaħħda mil-libertà fil-Panama ma ngħatawx sentenza. Dan huwa l-iktar minħabba 

dewmien ġudizzjarju u l-użu estensiv tad-detenzjoni proviżorja li f'xi każijiet tkun itwal mis-

sentenza massima għar-reat allegat; barra minn hekk hemm ħtieġa urġenti li jitnaqqas l-iffullar (il-

popolazzjoni adulta tal-ħabsijiet tal-pajjiż taqbeż bil-kbir il-kapaċità tal-ħabsijiet tiegħu) u li jittejbu 

l-kondizzjonijiet tal-ħabsijiet. L-ilmenti dwar il-kondizzjonijiet ħżiena fil-ħabsijiet jikkonċentraw 

fuq l-assistenza medika, l-iġjene u t-trattament abbużiv mill-uffiċjali. Il-kondizzjonijiet tax-xogħol 

tal-uffiċjali tal-ħabsijiet ukoll jeħtieġu titjib. 

Madankollu, saru sforzi biex titjieb is-sitwazzjoni. Il-pajjiż jinsab għaddej minn transizzjoni minn 

sistema inkwiżitorjali għal sistema akkużatorja tal-ġustizzja kriminali, li diġà naqqset id-dewmien 

ġudizzjarju. Ħabs ġdid, 'Nueva Joya', (kapaċità ta' 5 000) ġie inawgurat fl-2014; u l-Panama qed 

tagħmel riforma tas- sistema tad-drittijiet fil-ħabs u d-detenzjoni bbażata fuq tliet pilastri: ir-rispett 

għad-drittijiet u d-dinjità tad-detenuti u l-persunal tal-ħabsijiet; il-garanzija tas-sikurezza tagħhom u 

dik tal-popolazzjoni ġenerali; u l-integrazzjoni mill-ġdid ta' dawk li jkunu skontaw is-sentenza 

tagħhom. Intlaħaq qbil dwar pjan ta' ħidma, b'għanijiet fuq medda qasira, medja u twila ta' żmien. 

L-UE qed tappoġġa dawn l-isforzi. Il-proġett iffinanzjat mill-UE 'Kooperazzjoni għas-Sigurtà fil-

Panama (SECOPA)', li jiswa EUR 28 miljun, qed isaħħaħ il-kapaċità tad-Direttorat Ġenerali tas-

Sistema tal-Ħabsijiet li jipprovdi programmi mfassla apposta għar-riabilitazzjoni u l-integrazzjoni 

mill-ġdid ta' adulti ħabsin. SECOPA ser itejjeb ukoll is-sistema ta' taħriġ għall-persunal tal-ħabs, u 

jappoġġa l-istabbiliment ta' karriera professjonali. Il-proġett ser jiffinanzja t-tlestija ta' ċentru 

innovattiv għar-riabilitazzjoni tal-minorenni f'konflitt mal-liġi, u jiżviluppa ċensiment penitenzjarju 

modern fil-pajjiż. 

Madwar 10 % tal-Panamani huma parti minn komunitajiet indiġeni, li jgħixu f'28.6 % tat-territorju 

nazzjonali. Għalkemm hemm politika u leġislazzjoni li jipproteġu lil dawn il-komunitajiet, xorta 

għad hemm ħafna xogħol xi jsir biex jittejbu l-istandards tal-għajxien tagħhom, l-aċċess għas-

servizzi pubbliċi u d-distribuzzjoni ugwali, speċjalment fis-settur tas-saħħa, u l-pussess tal-art. Qed 

jiġu implimentati bosta programmi speċifiċi biex isaħħu l-protezzjoni tad-drittijiet tal-popli 

indiġeni; il-Programm tas-Saħħa 2015 ta' Mesoamerica, il-Programm għall-Ilma u l-Ambjent, il-

Programm għan-Nutrizzjoni tat-Tfal, fost oħrajn. L-UE qed tiffinanzja l-proġett bilaterali 'Apoyo a 

la Cohesión Social' (COHESAL - EUR 10 miljuni), implimentat mill-Ministeru għall-Iżvilupp 

Soċjali, li fih diversi attivitajiet favur il-popli u organizzazzjonijiet indiġeni. Dan il-proġett għandu 

wkoll l-għan indirett li jiddefendi d-drittijiet ekonomiċi u soċjali ta' din il-komunità fl-ifqar reġjuni 

tal-pajjiż, permezz tad-deċentralizzazzjoni u l-finanzjament ta' proġetti lokali. 

Il-Panama dan l-aħħar adottat il-Pjan Nazzjonali għall-Ġlieda Kontra t-Traffikar tal-Bnedmin, li 

għandu l-għan li jfassal politika nazzjonali f'dan il-qasam. Fl-2015, il-Kummissjoni Nazzjonali 

kontra t-Traffikar tal-Bnedmin ippjanat l-attivitajiet li ġejjin: taħriġ għall-persunal ta' sigurtà u ta' 

wara l-bank (persunal li jilqa' n-nies) fit-turiżmu u intrapriżi privati oħrajn, l-introduzzjoni għall-

kurrikulu akkademiku għall-persunal ta' wara l-bank u ta' sigurtà għal-Linji tal-Ajru COPA u taħriġ 

tal-persunal tal-Awtorità tal-Kanali tal-Panama. Il-Panama qiegħda taħdem ukoll fuq pjan 

direzzjonali biex issir l-ewwel pajjiż fl-Amerika Latina li jkun elimina t-tħaddim tat-tfal sal-2020. 

Is-sigurtà hija prijorità tal-Pjan tal-Gvern 2014-2019. Fir-rigward tal-ġlieda kontra d-drogi, l-

attenzjoni ċċaqalqet lejn il-prevenzjoni, kif ukoll it-tisħiħ tal-ġlieda kontra l-korruzzjoni, il-ħasil tal-

flus u l-finanzjament tat-terroriżmu. Ser jiġu indirizzati wkoll it-tisħiħ istituzzjonali u t-titjib ta' assi 

teknoloġiċi u hemm interess biex it-traffikar tal-bnedmin jiġi indirizzat aħjar bħala konsegwenza 

oħra tal-attivitajiet ta' kriminalità transnazzjonali. 

Paragwaj 

Fil-kooperazzjoni u d-djalogu tagħha mal-Paragwaj dwar id-drittijiet tal-bniedem u d-demokrazija, 

l-UE tikkonċentra b'mod partikolari fuq it-titjib tal-funzjonament tas-sistema tal-ġustizzja u dik 

penitenzjarja, l-istituzzjonalizzazzjoni tad-drittijiet tal-bniedem, il-protezzjoni tad-drittijiet tat-tfal, 

in-nisa, il-komunità LGBTI u l-popli indiġeni, il-ġlieda kontra t-traffikar tal-bnedmin u r-rispett lejn 

id-drittijiet ambjentali. 

L-UE kompliet taħdem fuq dawn il-kwistjonijiet b'modi differenti, fost l-oħrajn permezz tas-

sorveljanza tal-implimentazzjoni tal-konvenzjonijiet tad-drittijiet tal-bniedem fil-kuntest tal-Iskema 

Ġeneralizzata ta' Preferenzi (SĠP+). L-UE u l-Istati Membri ħadmu flimkien biex jiżguraw 

koordinazzjoni u għoti ta' għarfien sistematiku. Il-Paragwaj huwa membru tal-Kunsill tad-Drittijiet 

tal-Bniedem tan-Nazzjonijiet Uniti fl-2015–2017, u l-UE u l-Istati Membri tal-UE wettqu 

démarches biex jippruvaw isibu punti ta' qbil mal-Paragwaj dwar kwistjonijiet internazzjonali tad-

drittijiet tal-bniedem. L-UE bagħtet Missjoni ta' Segwitu Elettorali fil-Paragwaj f'April biex tevalwa 

l-progress li sar fl-implimentazzjoni tar-rakkomandazzjonijiet tal-Missjoni ta' Osservazzjoni 

Elettorali tal-UE tal-2013. F'Ġunju, il-Parlament Ewropew adotta riżoluzzjoni li tesprimi tħassib 

dwar l-għadd kbir ta' tfal li joħorġu tqal fil-Paragwaj. 

F'dak li għandu x'jaqsam mal-kooperazzjoni finanzjarja, l-EIDHR ipprovdiet appoġġ għad-drittijiet 

tan-nisa, il-persuni b'diżabbiltà, il-popli indiġeni fiċ-Chaco tal-Paragwaj, it-tisħiħ tar-rwol tas-

soċjetà ċivili fis-superviżjoni tas-sistema elettorali, il-ġlieda kontra t-traffikar tal-bnedmin u l-

produzzjoni u t-tixrid ta' rapport annwali dwar id-drittijiet tal-bniedem abbozzat minn 

organizzazzjonijiet tas-soċjetà ċivili. Id-demokrazija, il-parteċipazzjoni u t-tisħiħ istituzzjonali 

huma wkoll wieħed mis-setturi prijoritarji għall-għajnuna bilaterali tal-UE għall-iżvilupp lill-

Paragwaj fl-2014-2020. 

Perù 

Il-prijoritajiet tal-UE għad-drittijiet tal-bniedem u d-demokrazija fil-kuntest tar-relazzjonijiet tagħha 

mal-Perù huma s-segwitu tal-Pjan Nazzjonali għad-Drittijiet tal-Bniedem, id-drittijiet tal-popli 

indiġeni u l-implimentazzjoni tal-Liġi dwar il-Konsultazzjoni minn Qabel, l-aċċess għall-ġustizzja, 

ir-rakkomandazzjonijiet tal-Kummissjoni għall-Verità u r-Rikonċiljazzjoni, id-drittijiet ekonomiċi u 

soċjali, il-libertà ta' għaqda, id-difensuri tad-drittijiet tal-bniedem, id-drittijiet tan-nisa, it-traffikar 

tal-bnedmin u t-tħaddim tat-tfal. 

Id-djalogu dwar id-drittijiet tal-bniedem mal-Perù ssokta fl-2015 fuq bażi regolari ħafna, bit-tieni 

djalogu tekniku formali dwar id-drittijiet tal-bniedem f'Lulju, ikkomplementat mid-diskussjonijiet 

fid-djalogu ta' livell għoli annwali. Il-kwistjonijiet diskussi kienu jinkludu n-negozju u d-drittijiet 

tal-bniedem u t-tfassil ta' politika nazzjonali dwar ir-responsabbiltà soċjali korporattiva, il-vjolenza 

abbażi ta' sess, il-ġlieda kontra d-diskriminazzjoni u d-demokrazija, l-istat tad-dritt u l-governanza 

tajba, b'aġġornament dwar it-tħejjija tal-elezzjonijiet ġenerali u presidenzjali tal-2016. Il-ħidma ser 

timxi 'l quddiem fl-2016 bil-ħsieb li jiġi istituzzjonalizzat id-djalogu permezz tal-ħolqien ta' termini 

formali ta' referenza. 

Ittieħed pass importanti fil-proċess ta' rikonċiljazzjoni marbut mal-vjolenza fil-perijodu ta' Sendero 

Luminoso bejn l-1980 u l-2000 bl-inawgurazzjoni f'Diċembru 2015 tal-Mużew tal-Lugar de la 

Memoria, la Tolerancia y la Inclusión Social mill-President Humala. Il-proġett ġie appoġġat 

politikament u finanzjarjament mill-UE u l-Ġermanja. Din hija miżura importanti appoġġata mill-

Kummissjoni għall-Verità u r-Rikonċiljazzjoni. Fuq livell lokali, id-Delegazzjoni tal-UE żammet 

kuntatti mill-qrib ma' organizzazzjonijiet tas-soċjetà ċivili, l-Uffiċċju tal-Ombudsman u korpi 

governattivi dwar is-sitwazzjoni tad-drittijiet tal-bniedem, id-difensuri tad-drittijiet tal-bniedem u l-

popli indiġeni. Hija żammet kuntatt kontinwu biex issegwi każijiet individwali. Il-Perù baqa' sieħeb 

ta' min joqgħod fuqu f'fora internazzjonali, li jivvota qrib il-pożizzjonijiet tal-UE. 



 

 

12299/16   agi/vp  xuj/DG 292 
ANNESS DGC 2B  MT 
 

Il-finanzjament tal-UE għal proġetti ġodda għad-drittijiet tal-bniedem fil-Perù fl-2015 fl-EIDHR 

kien jammonta għal EUR 2.18 miljun, b'mod partikolari bi proġett biex irawwem il-kultura politika 

qabel l-elezzjonijiet tal-2016 u proġett biex jgħin lill-persuni indiġeni jiġġieldu kontra d-

diskriminazzjoni b'rabta mat-territorji tagħhom. 

Saint Kitts u Nevis 

L-isfidi ta' prijorità jinkludu l-abolizzjoni tal-piena tal-mewt, id-drittijiet tan-nisa, il-bini tal-

kapaċità fil-qasam tad-drittijiet tal-bniedem fost l-uffiċjali tal-infurzar tal-liġi, il-ħabsijiet, id-

drittijiet tat-tfal, id-drittijiet ta' persuni LGBTI, is-sigurtà u l-implimentazzjoni tar-

rakkomandazzjonijiet mill-EPU f'Novembru 2015. 

L-UE tippromwovi moratorju fuq il-piena tal-mewt bil-ħsieb li eventwalment titneħħa għalkollox. 

L-iffullar fil-ħabs ta' Saint Kitts għadu ta' tħassib serju. Il-pajjiż għad irid jabolixxi l-piena fuq il-

ġisem. Saru diversi kampanji ta' għoti ta' informazzjoni fil-kuntest tar-riżoluzzjonijiet tat-Tielet 

Kumitat tal-AĠNU dwar id-Drittijiet tal-Bniedem. Saint Kitts u Nevis ser igawdu minn għotja 

reġjonali ffinanzjata fil-qafas ta' sejħa għal proposti tal-2015 biex tiġi indirizzata l-vjolenza 

domestika; l-implimentazzjoni ser tibda fl-2016. Il-pajjiż isofri minn livelli għoljin ta' kriminalità, 

flimkien mal-isfidi marbuta tal-iżgurar tal-protezzjoni tad-drittijiet b'rabta mas-sigurtà nazzjonali u 

taċ-ċittadini u l-indirizzar tal-vjolenza fis-soċjetà. 

Fi Frar 2015, Team Unity, koalizzjoni ta' tliet partiti tal-oppożizzjoni, rebaħ l-elezzjoni ġenerali, u 

ħa post il-Partit Laburista li kien ilu fil-poter mill-1995. Filwaqt li jum l-elezzjoni kien ordnat u 

paċifiku, kwistjonijiet tekniċi u proċedurali wasslu għal dewmien fl-għadd u t-trasmissjoni tar-

riżultati. F'Novembru, il-gvern il-ġdid ressaq leġislazzjoni li tillimita ż-żmien fil-kariga tal-Prim 

Ministru għal żewġ mandati ta' ħames snin. 

F'Novembru, Saint Kitts u Nevis kellhom it-tieni EPU tagħhom, fejn m'aċċettawx aktar minn nofs 

ir-rakkomandazzjonijiet tiegħu, fosthom dawk marbutin mal-firma u s-sħubija fit-trattati ewlenin 

kollha dwar id-Drittijiet tal-Bniedem, id-diskriminazzjoni abbażi tal-orjentazzjoni sesswali u l-

identità sesswali, moratorju fuq il-piena tal-mewt u projbizzjoni tal-kastig fuq il-ġisem. 

Rakkomandazzjonijiet rikorrenti kellhom x'jaqsmu wkoll mal-protezzjoni tan-nisa u t-tfal mill-

vjolenza domestika, l-implimentazzjoni rapida tal-Att dwar il-Vjolenza Domestika li għadda fil-

Parlament fl-2014, u t-teħid ta' miżuri addizzjonali biex tiġi indirizzata d-diskriminazzjoni abbażi ta' 

sess. 

Il-pajjiż ġie mfaħħar għall-isforzi tiegħu biex jippromwovi d-drittijiet tal-bniedem fir-rigward tas-

servizzi soċjali, l-edukazzjoni u r-rata ta' żgħażagħ li jaħdmu. Qed jagħmel sforzi biex itejjeb l-

aspetti ta' sigurtà tal-Programm kontroversjali tiegħu ta' Ċittadinanza b'Investiment, l-ikbar fir-

reġjun. Il-gvern bagħat stedina lill-Uffiċċju reġjonali tan-NU għal konsultazzjoni ftit żmien wara l-

EPU, biex jikkunsidra għażliet għat-twaqqif ta' Istituzzjoni Nazzjonali għad-Drittijiet tal-Bniedem. 

Saint Lucia 

L-isfidi ta' prijorità jinkludu l-abolizzjoni tal-piena tal-mewt, il-brutalità tal-pulizija, id-

diskriminazzjoni abbażi ta' sess u l-vjolenza domestika u sesswali, l-abbuż tat-tfal u d-drittijiet ta' 

persuni LGBTI. L-effettività tal-ġustizzja kriminali għadha kwistjoni ta' tħassib, bħal ma huwa l-

aċċess għall-kura tas-saħħa. L-implimentazzjoni tar-rakkomandazzjonijiet tal-EPU tal-2015 hija 

prijorità oħra. 

Fid-djalogu politiku tagħha ma' Saint Lucia, l-UE kostantament stinkat għall-abolizzjoni tal-piena 

tal-mewt, għall-iżgurar ta' livell akbar ta' ġarr tar-responsabbiltà min-naħa tal-pulizija, it-titjib tas-

sistema tal-ġustizzja kriminali u l-infurzar ta' leġislazzjoni biex individwi jitħarsu minn 

diskriminazzjoni abbażi tal-orjentazzjoni sesswali jew l-identità sesswali tagħhom. Saru diversi 

kampanji ta' għoti ta' informazzjoni fil-kuntest tar-riżoluzzjonijiet tat-Tielet Kumitat tal-AĠNU 

dwar id-Drittijiet tal-Bniedem. Saint Lucia ser tibbenefika minn appoġġ mill-EIDHR biex taħdem 

kontra l-vjolenza domestika. Proġett reġjonali magħżul f'sejħa għal proposti tal-2015 ser jibda 

jopera fl-2016. 

F'Novembru, Saint Lucia kellha t-tieni EPU, li enfasizza kwistjonijiet ta' diskriminazzjoni abbażi ta' 

sess, il-vjolenza domestika u sesswali u l-kriminalizzazzjoni ta' mġiba kunsenswali bejn persuni tal-

istess sess. Il-pajjiż irċieva rakkomandazzjonijiet dwar il-protezzjoni tad-drittijiet tat-tfal, l-

abolizzjoni tal-piena tal-mewt u r-ratifika ta' ċerti ftehimiet internazzjonali. Huwa ġie mfaħħar għar-

ratifika tal-Protokoll Fakultattiv tal-Konvenzjoni tan-NU dwar id-Drittijiet tat-Tfal u għal sforzi 

sinifikanti biex jiżgura l-aċċess għall-ilma, l-ikel u s-saħħa għall-poplu tiegħu. Saint Lucia impenjat 

ruħha li teżamina 121 rakkomandazzjoni. 

Il-pajjiż bħalissa jinsab fil-proċess li jirriforma s-sistema tiegħu tal-ġustizzja għall-minorenni. L-

abbuż tat-tfal għadu ta' tħassib serju għas-soċjetà u l-gvern nieda wkoll kampanji biex jagħmel lill-

pubbliku aktar konxju li għandhom fil-mira tagħhom is-soċjetà inġenerali kif ukoll professjonisti 

fil-qasam. Saint Lucia għadha trid tabolixxi l-piena fuq il-ġisem. F'Settembru, il-gvern introduċa 

Politika tal-Użu tal-Forza biex jiżgura li l-pulizija jimxu ma' prattika tajba. F'Marzu, il-Prim 

Ministru ppreżenta rapport indipendenti prodott mill-Aġenzija ta' Implimentazzjoni għall-

Kriminalità u s-Sigurtà (IMPACS) tal-CARICOM li ndaga każijiet allegati ta' qtil extraġudizzjarju 

mill-pulizija bejn l-2010 u l-2011. Imħassba minħabba n-nuqqas ta' segwitu, l-UE ħarġet stqarrija 

lokali li fiha appellat lill-awtoritajiet biex jieħdu azzjoni fuq ir-rapport u jiżguraw proċessi ġusti. 

F'Ġunju, il-Kumitat tan-Nazzjonijiet Uniti għad-Drittijiet tat-Tfal ikkunsidra flimkien mit-tieni sar-

raba' rapport perjodiku dwar Saint Lucia. Huwa laqa' l-adozzjoni ta' diversi miżuri leġislattivi, 

fosthom l-Att kontra Gruppi ta' Delinkwenti fl-2014. Huwa ħa nota wkoll tar-ratifika fl-2014 tal-

Protokoll Fakultattiv tal-Konvenzjoni dwar id-Drittijiet tat-Tfal dwar l-involviment tat-tfal 

f'konflitti armati, li kompla xejra pożittiva ta'sħubija fi jew ratifika ta' Protokolli u Konvenzjonijiet 

importanti dwar id-drittijiet tal-bniedem. Madankollu l-Kumitat ħeġġeġ lil Santa Lucia tindirizza 

kwistjonijiet marbuta mal-piena fuq il-ġisem, il-gwida u r-responsabbiltajiet tal-ġenituri, tfal 

imċaħħdin minn ambjent ta' familja, l-abbuż u t-traskuraġni, is-saħħa tal-adolexxenti, l-isfruttament 

ekonomiku tat-tfal inkluż it-tħaddim tat-tfal, l-isfruttament sesswali u l-abbuż u l-ġustizzja għall-

minorenni. Il-Kumitat kien imħasseb li l-kastig fuq il-ġisem għadu jitqies bħala mod legali kif jiġu 

ddixxiplinati t-tfal u dwar il-livell għoli ta' inċest ma' u abbuż sesswali ta' subien u bniet. 

Saint Vincent u l-Grenadini 

Il-prijoritajiet fil-qasam tad-drittijiet tal-bniedem jinkludu l-vjolenza domestika, il-vjolenza sesswali 

fuq in-nisa u l-bniet, id-drittijiet tat-tfal, id-diskriminazzjoni kontra persuni LGBTI, il-piena tal-

mewt u l-bini tal-kapaċità fil-qasam tad-drittijiet tal-bniedem fost l-uffiċjali tal-infurzar tal-liġi. Saru 

diversi kampanji ta' għoti ta' informazzjoni fil-kuntest tar-riżoluzzjonijiet tat-Tielet Kumitat tal-

AĠNU tad-Drittijiet tal-Bniedem. 

Il-piena tal-mewt għadha fil-leġislazzjoni, għalkemm taħt moratorju de facto. Gruppi tas-soċjetà 

ċivili rrapportaw li l-istupru u l-vjolenza fuq in-nisa għadhom problema serja u mifruxa. F'Mejju, il-

parlament ħa pass importanti billi għadda leġislazzjoni dwar il-vjolenza domestika li ssaħħaħ il-

protezzjoni tal-vittmi ta' abbuż u toħloq obbligu ta' rapportar għal parti ikbar tas-soċjetà. L-Att dwar 

il-Vjolenza Domestika 2015 ukoll iwessa' d-definizzjoni tal-vjolenza domestika biex tinkludi 'kull 

imġiba ta' kontroll jew abbużiva ta' ħsara għas-saħħa, is-sigurtà jew il-ġid tal-applikant jew kull 

tifel/tifla fil-kura tal-applikant'. 

L-elezzjonijiet ġenerali saru f'Saint Vincent u l-Grenadini f'Diċembru, u rriżultaw fir-raba' mandat 

konsekuttiv għall-Prim Ministru Ralph Gonsalves u l-Partit Laburista ta' Unità tiegħu. L-

oppożizzjoni tal-Partit Demokratiku Ġdid ipprotestat dwar ir-riżultat tant qrib, filwaqt li allegat li 

kien hemm frodi serja, u ħabbret l-intenzjoni tagħha li tiftaħ proċeduri legali dwar il-votazzjoni 

mill-inqas f'kostitwenza waħda. L-elezzjonijiet ġew osservati mill-OAS, il-Commonwealth u s-

Segretarjat tal-CARICOM u l-missjonijiet tagħhom approvaw ir-riżultati. 

Suriname 

Il-prijoritajiet tal-UE għad-drittijiet tal-bniedem u d-demokrazija fil-kuntest tar-relazzjonijiet tagħha 

mas-Suriname jinkludu: kwistjonijiet legali; il-kondizzjonijiet fil-ħabsijiet u ċ-ċentri ta' detenzjoni; 

il-vjolenza domestika/vjolenza sesswali; id-drittijiet ta' persuni LGBTI; u t-traffikar tal-bnedmin, 

fosthom nisa u tfal għall-isfruttament sesswali. Hemm ukoll tħassib dwar: il-korruzzjoni mifruxa 

tal-gvern; każijiet ta' intimidazzjoni tal-istampa; id-diskriminazzjoni kontra n-nisa; il-Maroons 

(dixxendenti ta' lsira maħruba), l-Amerindjani u minoranzi oħra; u t-tħaddim tat-tfal fis-settur 

informali. 

L-Assemblea Nazzjonali tas-Suriname adottat Kodiċi Penali ġdid li jinkludi l-abolizzjoni tal-piena 

tal-mewt (għalkemm mhux fil-kodiċi militari). Dan intlaqa' tajjeb fi Stqarrija mir-RGħ/VP tal-UE 

bħala 'pass importanti 'l quddiem li jibgħat sinjal pożittiv lil pajjiżi oħra fir-reġjun u lil hinn minnu', 

filwaqt li semmiet ukoll li 'dan jista' jiġi kkonsolidat aktar billi jiġi ffirmat u rratifikat it-Tieni 

Protokoll Fakultattiv tal-Patt Internazzjonali dwar id-Drittijiet Ċivili u Politiċi u l-Protokoll tal-

Konvenzjoni Amerikana dwar id-Drittijiet tal-Bniedem, it-tnejn li huma strumenti mmirati lejn l-

abolizzjoni dinjija tal-piena tal-mewt'. Ftit qabel l-abolizzjoni tal-piena tal-mewt, fi Frar 2015, l-UE 

kienet organizzat seminar f'Paramaribo dwar l-abolizzjoni tal-piena tal-mewt. Il-proġett ngħata 

fondi tal-UE. 

Kwistjonijiet tad-drittijiet tal-bniedem jiġu diskussi fi ħdan il-qafas tad-djalogu politiku annwali 

skont Artikolu 8 tal-Ftehim ta' Cotonou u f'laqgħat bilaterali. It-tielet sessjoni ta' djalogu politiku 

saret f'Paramaribo f'Marzu 2015 u kienet tinkludi diskussjonijiet dwar id-drittijiet tal-bniedem u l-

governanza, l-emenda tal-Liġi tal-Amnestija, it-traffikar tal-bnedmin, il-piena tal-mewt (li għadha 

teżisti fil-kodiċi militari), il-korruzzjoni u l-kondizzjonijiet fil-ħabs. Programm iffinanzjat mill-

EIDHR dwar it-Trawwim tal-Ġarr tar-Responsabbiltà mis-Soċjetà Ċivili tas-Suriname għad-

Drittijiet tal-Bniedem u l-Governanza Tajba qed jiġi implimentat minn organizzazzjoni mhux 

governattiva lokali. Il-proġett qed jiġi ffinanzjat b'EUR 125 000 mill-2014 sal-2016. 

Wara l-elezzjonijiet ġenerali f'Mejju 2015, il-Partit Demokratiku Nazzjonali tal-president attwali, 

Desi Bouterse, rebaħ 26 siġġu parlamentari fl-Assemblea Nazzjonali ta' 51 siġġu, u b'hekk kellu 

maġġoranza ta' siġġu wieħed. Il-koalizzjoni tal-oppożizzjoni V7 rebħet 17-il siġġu, ABOP rebaħ 

ħames siġġijiet, u l-bqija tqassmu bejn l-oppożizzjoni maqsuma. Din hija l-ewwel darba li l-Partit 

Demokratiku Nazzjonali kellu maġġoranza globali fl-Assemblea Nazzjonali. 

Trinidad u Tobago 

Il-prijoritajiet jinkludu l-abolizzjoni tal-piena tal-mewt; il-promozzjoni u l-ħarsien tad-drittijiet tan-

nisa u tat-tfal; it-trattament tad-diskriminazzjoni kontra persuni LGBTI; u t-titjib tal-kondizzjonijiet 

fil-ħabsijiet u r-rispett għad-drittijiet tal-priġunieri; issupplimentati minn attivitajiet li 

jikkontribwixxu għat-tisħiħ tad-demokrazija. 

Id-Delegazzjoni tal-UE kompliet tinvolvi ruħha f'diskussjonijiet dwar id-drittijiet tal-bniedem 

f'diversi fora. It-tieni sessjoni ta' djalogu politiku fil-kuntest ta' Artikolu 8 tal-Ftehim ta' Cotonou 

saret f'Port of Spain f'Jannar 2015, b'diskussjonijiet dwar il-kwistjonijiet tad-drittijiet tal-bniedem 

fosthom il-progress fl-indirizzar tal-ewwel ċiklu ta' rakkomandazzjonijiet tal-EPU; il-ħtieġa għat-

tkomplija tal-moratorju attwali fuq l-eżekuzzjoni u eventwalment l-abolizzjoni tal-piena tal-mewt; 

id-dewmien fl-approvazzjoni tal-politika dwar is-sessi; passi meħuda biex jiġi ratifikat il-protokoll 

fakultattiv tal-Konvenzjoni dwar id-Drittijiet tat-Tfal. L-UE faħħret l-istabbiliment ta' Awtorità tat-

Tfal u ħadet nota b'interess pożittiv li l-pajjiż aċċetta r-rakkomandazzjoni importanti tal-EPU li 

jaħdem biex inaqqas l-għadd ta' kawżi pendenti, jindirizza l-ineffiċjenzi fis-sistema ġudizzjarja u 

jtejjeb il-kondizzjonijiet fil-ħabsijiet. Ġie espress tħassib dwar in-nuqqas ta' spazji siguri għal 

detenuti bniet fil-ħabsijiet u l-ħtieġa li l-gvern jagħti prijorità lil attivitajiet maħsuba biex itejbu l-

kondizzjonijiet fil-ħabsijiet. L-UE esprimiet ukoll tħassib kbir dwar l-għadd kbir ta' każijiet allegati 

ta' qtil extraġudizzjarju. 

Wara l-elezzjonijiet f'Settembru 2015 u l-bidla sussegwenti fil-gvern, uffiċjali ddikjaraw il-ħsieb 

tagħhom li jimplimentaw il-piena tal-mewt skont il-leġislazzjoni, u dan issuġġerixxa possibbiltà li l-

qtil b'tgħalliq seta' jissokta, għalkemm moratorju de facto ilu fis-seħħ mill-1999. Fl-okkażjoni ta' 

Jum id-Drittijiet tal-Bniedem, id-Delegazzjoni bil-kollaborazzjoni mas-sħab organizzat bord ta' 

diskussjoni dwar id-Dijanjosi tad-Drittijiet tal-Bniedem fi Trinidad u Tobago. Hija kompliet 

tappoġġa l-ġlieda kontra l-piena tal-mewt kif ukoll kontra d-diskriminazzjoni kontra persuni 

LGBTI, fost l-oħrajn permezz tat-tixrid tal-istqarrijiet tar-RGħ/VP dwar il-Jum Dinji kontra l-Piena 

tal-Mewt u l-Jum Internazzjonali kontra l-Omofobija. Wara l-abolizzjoni tal-Ministeru tas-Sessi u t-

Tfal, il-gvern il-ġdid assenja dan il-portafoll lill-Ministru tal-Istat fl-Uffiċċju tal-Prim Ministru. Fil-

Jum Universali tat-Tfal, l-UE bil-kollaborazzjoni tal-Programm ta' Żvilupp tan-NU, għamlet 

kampanja pubblika ta' għoti ta' għarfien għal bniet li huma fit-tutela tal-Istat, u tat sessjoni ta' 

konsulenza għaż-żgħażagħ ikkonċernati. 

L-UE kompliet id-djalogu tagħha mal-organizzazzjonijiet tas-soċjetà ċivili, li kien jinkludi laqgħat 

ta' kull xahar ma' gruppi LGBTI. Trinidad u Tobago bbenefikaw, għall-ewwel darba, mis-sejħa tal-

EIDHR għal proposti, li rriżultat fl-għoti ta' għotjiet b'appoġġ għal attivitajiet li għandhom l-għan li 

jneħħu l-piena tal-mewt u jippromwovu l-ugwaljanza bejn is-sessi. Is-soċjetà ċivili għadha tinvolvi 

lill-gvern dwar il-ħtieġa ta' riforma kostituzzjonali. Dan is-settur ser ikompli jiġi appoġġat, biex 

jinkludi l-iżvilupp tal-kwistjonijiet ta' governanza fil-11-il FEŻ u l-linji baġitarji tematiċi tas-

CSO/LA. 

Stati Uniti tal-Amerka (l-Istati Uniti) 

Fl-2015, l-amministrazzjoni tal-President Obama kompliet tpoġġi enfasi qawwija fuq il-

promozzjoni tad-drittijiet tal-bniedem u d-demokrazija fir-relazzjonijiet bilaterali tal-Istati Uniti ma' 

pajjiżi terzi u f'fora multilaterali, partikolarment fin-NU u l-OSKE. Id-diskors tal-President Obama 

fl-AĠNU 70 ippermettilu jafferma, b'mod partikolari mil-lenti tal-gwerer fis-Sirja u l-Lvant tal-

Ukrajna, li l-Istati Uniti qatt mhi ser tieqaf milli taqbeż għad-drittijiet tal-bniedem. 

Fir-rigward tas-sitwazzjoni tad-drittijiet tal-bniedem fl-Istati Uniti, saru xi żviluppi pożittivi fl-2015 

fil-qasam tal-piena tal-mewt u r-riforma tal-ġustizzja kriminali. Barra minn hekk, ittieħdu passi biex 

jitnaqqas l-għadd ta' detenuti fiċ-ċentru ta' detenzjoni ta' Guantánamo. Madankollu, ma sar l-ebda 

segwitu xieraq tas-sejbiet ta' Diċembru 2014 tar-rapport mill-Kumitat Magħżul tas-Senat dwar l-

Intelligence: 

Studju tal-Kumitat tal-Programm ta' Detenzjoni u Interrogazzjoni tal-Aġenzija Ċentrali tal-

Intelligence. 

Fir-rigward tal-piena tal-mewt, l-2015 kienet ikkaratterizzata minn xejra tajba fl-Istati Uniti, bl-

inqas għadd ta' eżekuzzjonijiet u sentenzi ġodda għall-mewt f'aktar minn 20 sena. L-istati ta' 

Nebraska u Connecticut abolixxew il-piena tal-mewt, biex b'hekk l-għadd ta' stati li għadhom 

jippermettu l-piena tal-mewt niżel għal 31. Il-Pennsylvania ħabbret moratorju. B'mod ġenerali, l-

appoġġ pubbliku għall-piena tal-mewt fost l-Amerikani naqas. Għalkemm l-amministrazzjoni ta' 

Obama ma ħadmitx b'mod attiv biex tikkonvinċi lill-Kungress biex jabolixxi l-piena tal-mewt fuq 

livell federali, il-president ammetta li jinsab 'imħasseb ferm' dwar l-implimentazzjoni tagħha. Il-

projbizzjoni tal-UE fuq l-esportazzjoni ta' drogi għall-eżekuzzjoni kellha impatt konsiderevoli fuq l-

ambjent madwar il-piena tal-mewt u d-dibattitu pubbliku dwar l-eżekuzzjonijiet f'dawn l-aħħar erba' 

snin. 

L-UE appellat kemm-il darba biex tingħalaq il-faċilità ta' detenzjoni ta' Guantánamo Bay. L-isforzi 

tal-amministrazzjoni biex tagħlaq iċ-ċentru ta' detenzjoni u tittrasferixxi d-detenuti li fadal baqgħu 

fil-biċċa l-kbira mwaqqfin mill-Kungress. Madankollu, sar xi progress fl-2015 b'rabta mat-

trasferiment ta' detenuti lejn pajjiżi terzi. Minn madwar 780 persuna li kienu qed jiġu detenuti fi 

Guantánamo Bay, fi tmiem Novembru 2015 kien għad baqa' 107. F'Diċembru ntlaħaq ftehim li jiġu 

ttrasferiti 17-il detenut ieħor. Madankollu, il-maġġoranza tal-Kungress għadha topponi bil-qawwa 

kull trasferiment ta' detenuti ta' Guantánamo lejn l-Istati Uniti. L-Att dwar l-Awtorizzazzjoni ta' 

Difiża Nazzjonali, adottat mill-Kungress f'Novembru, fih ostakli legali għall-għeluq tal-ħabs, 

fosthom projbizzjoni fuq l-użu ta' fondi għat-trasferiment tal-priġunieri lejn l-Istati Uniti tal-

Amerika jew għall-bini ta' faċilitajiet biex jilqgħuhom fil-futur. Fl-2015 ma sar l-ebda segwitu 

xieraq għar-rapport tas-Senat dwar il-programm ta' detenzjoni u interrogazzjoni tas-CIA, li żvela 

ksur serju tad-drittijiet tal-bniedem fil-faċilità ta' detenzjoni ta' Guantánamo. 

L-2015 irrappreżentat bidla deċiżiva fir-riforma tal-ġustizzja kriminali. L-Istati Uniti għandha rata 

estremament għolja r-ras ta' priġunerija u żżomm aktar priġunieri f'iżolament solitarju minn kull 

nazzjon demokratiku ieħor. Il-President Obama appella lill-Kungress biex jgħaddi riforma 

sinifikanti tal-ġustizzja kriminali bil-għan li s-sistema ġudizzjarja tal-Istati Uniti ssir aktar ġusta u 

aktar effettiva u li tindirizza ċ-ċiklu vizzjuż ta' faqar, kriminalità, u priġunerija. L-Att tar-Riforma 

tal-Għoti ta' Sentenzi u l-Korrezzjonijiet tal-2015 ġie appoġġat minn vot qawwi miż-żewġ partiti fil-

Kumitat Ġudizzjarju tas-Senat. Barra minn hekk, sar xi progress fuq l-iżolament solitarju. 

F'Settembru, bħala parti minn qbil legali storiku, Kalifornja qablet li jsir bidla sostanzjali fl-użu tal-

iżolament solitarju fil-ħabsijiet tagħha, inklużi limiti stretti fuq l-iżolament fit-tul tal-ħabsin. 

Id-Delegazzjoni tal-UE f'Washington DC kompliet tinvolvi ruħha b'mod attiv mal-partijiet rilevanti 

tal-amministrazzjoni, il-Kungress u organizzazzjonijiet mhux governattivi dwar is-suġġetti kollha 

ta' hawn fuq. L-UE kompliet ukoll l-impenn tagħha mal-Istati Uniti dwar kwistjonijiet ewlenin oħra 

tad-drittijiet tal-bniedem, fosthom id-drittijiet tan-nisa, id-drittijiet ta' persuni b'diżabbiltà, id-

drittijiet ta' persuni LGBTI, il-libertà tal-espressjoni u r-ratifika ta' strumenti internazzjonali. Id-

Delegazzjoni tal-UE għamlet démarche lill-amministrazzjoni tal-Istati Uniti favur ir-ratifika rapida 

tat-Trattat dwar il-Kummerċ tal-Armi, li fost l-oħrajn jinkludi klawżoli relatati mal-prevenzjoni tal-

abbużi tad-drittijiet tal-bniedem u l-ksur tal-liġi umanitarja internazzjonali. 

Matul l-2015, l-UE u l-Istati Uniti komplew il-kooperazzjoni mill-qrib fil-qasam tad-drittijiet tal-

bniedem, partikolarment f'fora multilaterali bħan-NU u l-OSKE u b'rabta mas-sitwazzjonijiet ta' 

pajjiż terzi. Il-Konsultazzjonijiet Annwali dwar id-Drittijiet tal-Bniedem saru fi Frar. Il-

kooperazzjoni bejn l-UE, l-Istati Membri tagħha u l-Istati Uniti kompliet ukoll fi ħdan il-qafas tal-

Fond Globali għall-Ugwaljanza, is-Sħubija għal Futur Indaqs, u l-Koalizzjoni għal-Libertà Online. 

Matul iż-żjara tiegħu f'Washington DC f'Settembru, ir-Rappreżentant Speċjali tal-UE għad-Drittijiet 

tal-Bniedem Lambrinidis tkellem fi Freedom House dwar l-isfidi ewlenin madwar id-dinja u l-

politika tal-UE dwar id-drittijiet tal-bniedem. Jum id-Drittijiet tal-Bniedem ta l-opportunità lid-

delegazzjoni tal-UE tniedi kampanja fil-mezzi ta' komunikazzjoni soċjali li kkonċentrat fuq għadd 

ta' riżultati pożittivi fil-qasam tad-drittijiet tal-bniedem li nkisbu dan l-aħħar mill-UE. 

Urugwaj 

L-objettivi tal-UE għad-drittijiet tal-bniedem u d-demokrazija fil-qafas tar-relazzjonijiet tagħha 

mal-Urugwaj jinkludu l-appoġġ għar-riforma u l-modernizzazzjoni tas-sistema tal-ġustizzja 

kriminali u dik tal-ħabsijiet, it-tisħiħ tad-drittijiet tan-nisa u t-tfal, it-tisħiħ tal-politika kontra d-

diskriminazzjoni u s-sigurtà taċ-ċittadini. B'mod ġenerali, fl-2015 l-Urugwaj iċċelebra '30 sena ta' 

demokrazija mingħajr interruzzjoni', filwaqt li l-elezzjonijiet nazzjonali tal-2014 u l-elezzjonijiet 

muniċipali tal-2015 ġew organizzati permezz ta' proċess elettorali trasparenti u paċifiku. 



 

 

12299/16   agi/vp  xuj/DG 300 
ANNESS DGC 2B  MT 
 

Fl-2015 l-Istituzzjoni Nazzjonali tad-Drittijiet tal-Bniedem (INDDHH) irrapportat iffullar, 

kondizzjonijiet inumani u degradanti u użu eċċessiv ta' forza u drogi psikotropiċi fi djar immexxija 

mis-SIRPA (id-Diviżjoni ta' Delinkwenti Adolexxenti). Ġibdet l-attenzjoni wkoll għal każijiet ta' 

sfruttament sesswali ta' minorenni fil-lukandi għaż-żgħażagħ tal-Istitut tal-Urugwaj għat-Tfal u l-

Adolexxenti (INAU). Minkejja d-diversi passi li ttieħdu biex tiġi indirizzata l-vjolenza domestika, l-

għadd ta' każijiet irrapportati żdied fl-2015. F'Novembru, il-gvern ippreżenta pjan ta' azzjoni 

nazzjonali 2016-2019 għal ħajja ħielsa mill-vjolenza abbażi ta' sess, li l-għanijiet ewlenin tiegħu 

huma li jitnaqqas l-għadd ta' mwiet abbażi ta' sess u l-għadd ta' nisa li huma vittmi tal-vjolenza. Il-

Pjan għall-Ugwaljanza Razzjali 2015-2020 għal persuni ta' nisel Afrikan, li ħareġ f'Lulju, jikxef id-

diskriminazzjoni li teżisti fl-Urugwaj. It-tieni kontinġent ta' refuġjati Sirjani, li kellu jasal fi tmiem 

l-2015, ġie pospost. Fl-2014, l-Urugwaj sarlu t-tieni EPU. Il-gvern qed jaħdem fuq rapport 

volontarju biex jippreżenta kif ir-rakkomandazzjonijiet li saru tqiesu f'ħidmietu. 

L-UE tappoġġa d-drittijiet tal-bniedem fl-Urugwaj permezz tal-EIDHR, kif ukoll permezz tal-

programmi tematiċi li jappoġġaw lis-soċjetà ċivili. Fl-2015 l-UE ffinanzjat proġetti fl-oqsma tas-

sigurtà taċ-ċittadini, id-drittijiet tan-nisa u t-tfal, il-vjolenza fuq in-nisa, l-abbuż sesswali u l-

koeżjoni soċjali. Barra minn hekk, l-UE kompliet tipprovdi appoġġ finanzjarju permezz tal-

programm bilaterali li jappoġġa r-riforma tas-sistema tal-ġustizzja kriminali u dik penitenzjarja tal-

Urugwaj. 

Venezwela 

L-UE m'għandhiex djalogu politiku formali mal-gvern tal-Venezwela, iżda jsiru diskussjonijiet ad 

hoc dwar id-drittijiet tal-bniedem fost l-oħrajn bejn id-Delegazzjoni tal-UE, l-ambaxxati tal-Istati 

Membri u l-awtoritajiet tal-Venezwela. Dan iseħħ ukoll fuq livelli iktar għoljin tas-SEAE matul 

żjarat mill-awtoritajiet tal-Venezwela fi Brussell. 

Għad hemm tħassib dwar proċessi ta' mexxejja tal-oppożizzjoni, avukati indipendenti u mexxejja ta' 

negozju. L-UE kompliet l-osservazzjoni tal-proċessi fil-kawżi ta' Leopoldo López u tal-Imħallef 

Afiuni. Id-Delegazzjoni tal-UE, fi sforz ikkoordinat mal-Istati Membri preżenti fil-pajjiż, ippruvat 

tattendi u tosserva l-proċessi, iżda ħafna drabi ma tħallietx tidħol fl-awli tal-qorti. Il-Kelliem tar-

RGħ/VP ippubblika dikjarazzjonijiet dwar l-arrest tas-Sindku ta' Caracas Antonio Ledezma (Frar) u 

dwar il-proċess ta' Leopoldo López (Settembru). 

L-UE wriet kemm-il darba li tinsab lesta li tibgħat missjoni ta' osservazzjoni elettorali għall-

elezzjonijiet leġislattivi ta' Diċembru (dikjarazzjoni mill-kelliem tar-RGħ/VP tal-25 ta' Ġunju), iżda 

ma ġietx mistiedna mill-awtorità elettorali tal-pajjiż. Il-kampanja elettorali tqieset bħala li kellha 

tendenza favur il-gvern fil-poter. Il-kontroll tal-gvern fuq il-mezzi tax-xandir u l-ispazju pubbliku 

ħalla ftit li xejn spazju biex l-oppożizzjoni tippreżenta fehmiet alternattivi. Minkejja dan, l-

oppożizzjoni rnexxielha tirbaħ 'maġġoranza kbira ħafna' potenzjali ta' 2/3 fl-Assemblea Nazzjonali 

(soġġett għal sfidi legali li kienu għaddejjin meta nkiteb dan id-dokument). 

L-attivitajiet ta' kooperazzjoni tal-UE kkonċentraw fuq id-drittijiet tan-nisa u tat-tfal, fuq id-drittijiet 

tal-popli indiġeni, fuq il-governanza tajba (għajnuna teknika lill-Assemblea Nazzjonali, il-bini ta' 

kapaċità istituzzjonali fil-muniċipalitajiet), fuq is-sitwazzjoni tad-difensuri tad-drittijiet tal-bniedem, 

il-libertà tal-informazzjoni u r-refuġjati. L-avvenimenti ta' diplomazija pubblika kkonċentraw fuq il-

promozzjoni tal-ugwaljanza bejn is-sessi. 

Il-mekkaniżmi superviżorji tal-istandard tal-ILO ikkunsidraw li l-ksur mill-Venezwela tal-libertà ta' 

assoċjazzjoni, billi enfasizzaw każijiet serji u urġenti f'dan ir-rigward. 

